
        
            
                
            
        

    
	БОЛЕСЛАВ ПРУС

	 

	ФАРАОН

	Дэд дэвтэр

	“УЛСЫН ХЭВЛЭЛИЙН ГАЗАР” Улаанбаатар хотноо 1983 онд эрхлэн хэвлүүлсэн номыг 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв. 

	ЦАХИМ НОМЫН САН: www. e-nom. mn

	 


⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Трембин нутгийн унаган хүн, халамжит хань Октавия Гловацкаядаа гүн хүндэтгэл, халуун хайрын тэмдэг болгон баривай би, эл бүтээлээ. 

	Зохиогч

	 

	Эсперанто хэлнээс орчуулсан Ч. Догсүрэн

	 


Нэгдүгээр бүлэг

	Охин тэнгэр Хаторын сүм Пи-Баст хотоос холгүй оршдог байжээ. 

	Паони (гурав — дөрөвдүгээр) сард, зуны тэнцэтгэл өдрийн1 үдшийн есөн цагийн алдад Хөхдэй мэргэн од шингэх үеэр тэр сүмийн их хаалган дээр урт зам туулсан байрын хоёр бөө, үс толгойдоо үнс түрхэж, бүдүүн ширхэгтэй ёргийн тасархай нүүр лүүгээ унжуулсан хөл нүцгэн нэг мөргөлчнийг дагуулан иржээ. 

	Сар саруулхан байсан авч явуулын тэр гурван хүний нүүр царайг ялгахын аргагүй байж. Тэд, сүмийн үүдийг батлан сахиж, Хабу мужийг хижиг тахал, үер ус хийгээд, өмнийн салхинаас хамгаалдаг үхэр тэргүүнт охин тэнгэрийн аварга том хос баримлын сүүдэрт зогсож байв. 

	Тийн бяцхан амсхиймэгцээ мөргөлчин нь газар элэглэн хэвтэж мөргөл үйлдээд босож зэс тогшуурыг аван үүдийг дэлдвэл төмрийн дуу хашаа хүрээгээр нэг хадан, сүмийн зузаан хананаас ойсон цуурай нь улаан буудайн тариалангийн талбай, тариачны шавар тагз хийгээд Нил мөрний мөнгөлөг мандал дээгүүр хангинан тарахад цочин сэрсэн шувууд жив жив дуугаралдвай. 

	Хаалганы цаана хөлийн чимээ гараад нэг хүн:

	— Хэн биднийг сэрээв ээ? гэж асуухад мөргөлчин:

	— Тэнгэрийн боол Рамзес байна аа гэжээ. 

	— Чи ямар хэргээр ирэв?

	— Цэцэн оюуны гэрэл гэгээг эгээрэн ирлээ. 

	— Чи тэгэх ямар эрхтэй хүн бил ээ?

	— Би зайран хэргэмийн анхан шатны авшиг хүртэж, сүмийн дотоод их ёслолын үед бамбар залах зиндаанд хүрсэн хүн. 

	Мөргөлчнийг ийн өгүүлмэгц их хаалга цэлийтэл нээгдэж, цав цагаан өмсгөлтэй нэг бөө хоёр гараа сунган найр тавьж:

	— Орогтун! Энэ босгыг алхмагц сэтгэлд чинь тэнгэрийн амгалан оршоод, сүслэн мөргөж, хүссэн бүхэн чинь биелэг ээ! хэмээн дуугарчээ. 

	Мөргөлчнийг сөгдөн тонгойход бөө толгой дээр нь хэдэн нууц тэмдэг хий зурах зуураа:

	— Байсан, байгаа, байх бүгд... Бүхнийг бүтээгч хийгээд... ил далдын ертөнцийг ариун амьсгалаараа дүүргэгч үүрд мөнхийн сүнсний нэрийн өмнөөс... гэж шившин тарнидаад, их хаалга хаагдмагц Рамзесийг хөтлөн, суух өрөөнд нь хүргэж өгөхөөр бүдүүн бүдүүн баганын хоорондуур бүрэнхийд сүүтэлзэн одвой. 

	Тосгуурт бамбар асаалттай хавчиг өрөөнд оруулбал, чулуун шал дээр нь тэвэр өвс хаяж буланд устай домбо, буудайн гурилын бин хоёр тавьсан харагджээ. 

	— Номархуудад2 зочлуулсаар байгаад нозоорч гүйцсэн биеийнхээ чилээг тавтайяа гаргаж болох газар байна даа, энэ чинь... гэж Рамзесийг баясан дуу алдахад бөө:

	— Үүрдийн хутгийг олох тухай л бод! гэж дуугараад гарч одов. Бөөгийн үг хаан хөвүүний дотрыг хүйт оргиулжээ. Өлсөж явсан боловч ус бин хоёрт ам хүрсэнгүй. Хуурай өвсөн дэвсгэр дээрээ суугаад замд шалбарч хагарсан хөлөө харж “Би энд яах гэж ирэв? Өндөр хэргэм... зэргээсээ яах гэж сайн дураараа татгалзсан бил ээ?” гэж боджээ. 

	Хавчиг өрөөний хана, Рамзест зайрангийн сургуульд өнгөрүүлсэн бага насыг нь гэнэт санагдуулжээ. Тэгэхэд хэчнээн ч удаа туйвандуулж... хэчнээн шөнийг гэсгээл хүлээн чулуун шалан дээр өнгөрүүлж байгаа вэ дээ! Ийн бодохуйяа, юм асуух, гуйх тоолон нь “Үүрдийн хутгийг олох тухай л бод!” гэж ам нээдэг байсан догшин зайрангуудаас эмээж, жигшиж явсан үеийн нь сэтгэл сэргээд иржээ. 

	Хэдэн сарын шуугиант амьдралын дараагаар ийм нам гүм газар хаягдаж, хаан хөвүүний орд харшийг бүрэнхий хавчиг өрөөгөөр солиод, найр цэнгэл, эмс, хөгжмийг огоорон, хоосон чулуун ханан дотор хоригдож хэвтэнэ гэдэг ч дээ... 

	Рамзес:

	— Би солиорчээ!.. Би солиорч!.. гэж ганцаараа үглэж суув. 

	Сүмийг хаяж явах хүсэл дэвэрч ирсэн боловч гадаах хаалга онгойхгүй шүү дээ гэдэг бодол түүнийг тогтоожээ. 

	Хөлийн нь шавар, үсний нь үнс, мөргөлчний бүдүүн хийцтэй ёрог хувцас цөм гэнэт ойг нь гутаав. Чааваас, сэлэм байсан ч болоосой!.. Байлаа гэхэд, ийм газар, ийм хувцастай хүн түүгээр яах ч юм билээ дээ?!

	Өөрийн эрхгүй айдас нь хүрч, айснаасаа болоод жаахан ухаан оржээ. Сүмд ирсэн хүнд тэнгэр нэр айдас илгээж, тэр оюун билиг нээгдэхийн анхны шижим болдог гэдгийг Рамзес сая санав. 

	“Би жанжин сайд, хаан ширээ залгамжлагч биш үү. Энд хэн намайг яах юм бэ?” гэж бодоод босож гарвал том том баганаар хүрээлэгдсэн уудам хашаа байлаа. Тэнгэрт одод гялалзаж, хашааны нэг талд асар цонж сүндэрлэн, нөгөө талд нь сүм рүү орох хаалга онгорхой байгаа харагджээ. 

	Рамзес онгорхой хаалга руу явав. Тэнд хав харанхуй байжээ. Харин нэлээд зайтай газар хэдэн дэн тэнгэр өөд цоролзон асаж байв. Толгой тал нь харанхуйд шургасан бүдүүн бүдүүн багана хаалганаас дэн хүртэл жирийн оджээ. Хэдэн зуун алхмын цаана, охин тэнгэрийн аварга том хөл, өвдөг дээрээ тавьсан гар тэргүүтэн нь дэнгийн бүдэгхэн гэрэлд бүүр түүрхэн харагдаж байна. 

	Гэнэт чимээ гарав. Сүмийн бөөр дэх дууны танхимаас цагаан хувцастай хүмүүс хос хосоороо цуван гарч ирж байлаа. Охин тэнгэрт ёслол үйлдэх бөө нэрийн шөнийн жагсаал ажээ. Тэд хоёр талцан дуулж явлаа. 

	Нэг тал нь: “Хөх тэнгэр хөрст газрыг бүтээж, хүн амьтныг бий болгосон Би байна.” 

	Нөгөө тал нь: “Усыг бүтээж, уудам дэлхийг ундлан, энэ байгаа бүхний эзэн нь Би байна.” 

	Нэг тал нь: “Дээд ариун тивийг дээрх нууцтай нь зохиож тэнгэр нэрийн сүнсийг тэнд залсан Би байна.” 

	Нөгөө тал нь: “Гэгээн мэлмийгээ нээхэд минь гэрэл туяа цацарч, харах нүдээ анихад минь харанхуй шөнө болдог.” 

	Нэг тал нь: “Миний тааллаар Нил мөрөн урсдаг.” 

	Нөгөө тал нь: “Миний нэрийг тэнгэр нэр ч үл мэднэ.”3

	Тэдний энэ дуу анхандаа бүдэгхэн дуулдаж байснаа чангаран чангарсаар үг бүр нь тов тодхон болж ирээд, далд орж холдох тусам нь олон баганын цаана дахин бүдгэрэн бүдгэрсээр сүүлдээ нам гүм болов. 

	“Энэ хүмүүс зөвхөн идэж ууж, эд баялаг хураагаад суудаггүй, тэнгэр нэртээ шөнө дүлийн цагаар ч ийн сүслэн зүтгэж байдаг байнам. Гагцхүү энэ нь тэнгэр нэрт хэрэгтэй юм болов уу даа?” гэж Рамзес боджээ. 

	Нэг мужийн хил дээр босгосон тэнгэрийн баримал хөргийг нөгөө мужийнхан нь шавар шавхайгаар будаж, харийн цэргийн хорооныхон нум сумаар харваж, дүүгүүрдэж байхыг хаан хөвүүн бишгүйдээ л харсан ажээ. Тийм доромжлолыг хүлцэн тэсвэрлэж чаддаг тэнгэр нэрийг мөргөл ёслол уярааж чадна гэж үү дээ... “Ер нь ингэхэд тэнгэрийг хэн үзсэн бил ээ?..” гэж хаан хөвүүн аман дотроо дуугарав. 

	Хэмжээгүй том сүм, тоо томшгүй олон багана хийгээд тэнгэрийн баримал хөргийн өмнө дүрэлзэж буй гал сэлт Рамзест гайхах сэтгэл төрүүлжээ. Тэр самбаанд сүмийн нарийн нууцыг явж үзэх хорхой нь хүрсэн хаан хөвүүнийг хэд алхтал гэнэт нэг хүний гар ар шилэнд нь хүрэх шиг болоход эргэж харвал хэн ч байсангүй. Дахиад хэд алхтал хоёр гар толгойг нь хавчаад бас нэг гар мөрөн дээр нь дараад орхижээ. 

	— Хэн бэ? гэж дуу алдаад хаан хөвүүн багана руу хэд том харайтал нэг хүн хөлийг нь тэврээд авсан тул эгээтэй л унаж орхисонгүй. 

	Хавчиг өрөөнд байхдаа айснаасаа ч илүү их айж, замыг нь зориуд хаагаад байгаа юм шиг тээртэй олон баганыг мөргөн шүргэн ухаан жолоогүй гүйсээр нүх шиг харанхуй газар луу орж явчихжээ. 

	— Ээ ариун тэнгэр ээж өршөө! гэж хэлэхчээн аядаад зогтустал, хэдхэн алхмын цаана сүмийн хаалга цэлийтэл нээлттэй, одот тэнгэр мэлтийж байв. Ийш тийш харвал, олон бүдүүн баганан шугуйн дунд хэдэн дэн сүүмэлзэж ариун тэнгэр Хаторын хүрэл өвдгийг гэрэлтүүлэх үгүй хоёрын хооронд байжээ. 

	Айж балмагдсан хаан хөвүүнийг хавчиг өрөөндөө буцаж ирэхэд зүрх нь торонд орсон болжмор шиг цовхчин байлаа. Рамзес дөрвөн мөчөөрөө газар тулж энэ олон жилийн дотор анх удаа үнэн сэтгэлээсээ энэрэл өршөөл эрэн мөргөтөл толгой дээр нь:

	— Санасан хүсэл чинь сэтгэлчлэн бүтнэ ээ, гэж аятайхан дуугаар өгүүлсэнд давхийн харвал өрөөнд нь өөрөөс нь өөр хэн ч байсангүй, хаалттай хаалга зузаан хана нь байдгаараа л байж байв. Рамзес улам ч сүсэглэн мөргөсөөр байгаад нэг мэдэх нь ээ хацраа чулуун шаланд наан, хоёр гараа алдлаад унтчихсан байжээ. 

	Маргааш өглөө нь тэр, тэнгэрийн хүчинд бишрэн, авралд нь багтах итгэл өвөрлөсөн цоо шинэ хүн болж босоод олон хоногийн турш буяныг хатамжлан үйлдэв. Хавчиг өрөөндөө хэдэн цагаар мөргөл үйлддэг болсноор үл барам үсээ тойлуулж, бөөгийн хувцас өмсөөд доод зиндааны бөө нэртэй нийлж өдөрт дөрвөн удаа тамлага4 дуудалцдаг болжээ. 

	Наргиан цэнгэлд умбаж явсан урьдын амьдрал нь нэн ч жигшүүртэй, ойворгон залуус хийгээд харь газрын буруу номтныг даган сүсэг бишрэлээ умартаж явсан нь бүр ч аймшигтай санагддаг болоод одоо хаан ширээ, зайрангийн хэргэм хоёрын нэгийг сонгох болбол алиныг нь ч шилж байж мэдэхдээ тулсан байлаа. 

	Гэтэл нэг өдөр хаан хөвүүнийг сүмийн их вивангиридч зайран дуудаж, зөвхөн мөргөл үйлдэх гэж ирээгүй, бас сэцэн ухаанаа сэлбэх гэж ирсэн биш бил үү гэж сануулахын хамт нэгэн үзүүрт сэтгэл барин буяны мөр хөөж эгэл хорвоогийн эрээн бараан явдлаас ангижрав хэмээн түүнийг их л сайшаагаад сүмийн дэргэдэх сургуулиудаар орж үз гэж айлджээ. 

	Рамзес тэндээс гарангуутаа сониуч зангаасаа илүү, дуулгавартаа хөтлөгдөн сүмийн гадаад хашаанд байдаг уншлага бичгийн сургууль руу шууд очвол дээврийн нь нээлхийгээр нар тусдаг том танхимд үнсэн самбар барьсан хэдэн арван шавь сүлжмэл сүрэл дэвсгэр дээр завилан сууж, нэг талын цулгуй гөлтгөнөн ханан дээр багш нь өнгийн цэрдээр янз бүрийн тэмдэг зурж байлаа. 

	Хаан хөвүүнийг ороход (өөртэй нь үе насны) олон шавь шал мөргөн ёслов. Багш нь мэхэсхийн амрыг айлтгаад зааж байсан хичээлээ орхиж, идэр хүмүүст эрдэм номын ач тусын тухай сургаал номлож гарчээ. 

	— Анд нар минь! Эрдэм номд элэггүй хүн алд биеэ зовоож алаг нүдээ чилээж явах тавилантай. Эрдэм ухааны ачийг биширч энэ бие сэтгэлээ түүнд зориулсан хүн эрх ямбыг эдэлж, эзэд дээдсийн ордонд элдэв албыг хаан жаргах хувьтай. Үүнийг ямагт санаж яв! Бичиг мэддэггүй хүний бядуу амьдралыг харцгаа. Төмрийн дархан хүн төрсөн бие нь хав хар, өмссөн хувцас нь даг хир, эвэр дайр болсон гартай амьтан өдөр шөнөгүй ажилд нухлуулж байдаг. Чулуучин хүн бор гэдсээ тэжээх гэж явж хуруу гараа няц цохидог. Шаварчин хүн баганын оройд бадамлянхуа урлаж байгаад ширүүн салхинд шидүүлж үхэх нь ч бий. Нэхмэлчин хүний борви нэг насандаа тэнийдэггүй. Зэвсэгч дархан үдшийн шөнөөр гэртээ ирж, үүрийн шөнөөр ажилдаа гарч үргэлж мөнхөд тэнэж явдаг. Будагчин хүн булай муухай гартай амьтан бузар үйлээр цагийг бардаг. Мэдээ хүргэгч хүн араатны ам, Азийнхны гарт амиа алдахад бэлэн тул ар гэрийнхэндээ гэрээсээ үлдээгээд явдаг. 

	Эх болсон бичиг номд эдүгээгээс та нарыг сүслүүлэх гэж элдэв ажлын хүний эрээн бараан тавиланг өгүүллээ. Тус буяныг нь одоо би тунгаан хэлж өгсүү. Бичиг гэдэг биегүй авиа биш ээ. Газар дээрх бүх үйлийн дотроос ганц чухаг нь тэр юм. Бичгийн эрдэмд нэвтэрсэн хүн хар багаасаа хүндийг олж, хамгийн эрхэм үйлст итгэгдэнэ. Бичиг үл мэдэх хүн ядуугийн туйлаар аж төрнө. Эрдэм сурах гэдэг өндөр ууланд авирах мэт бэрх ч эцэст нь нэгэн насаар жаргалыг эдлүүлнэ. Эртхэн бичиг сурч, эрдэмд эгнэгт бишир. Бичээч гэдэг нэр сурвалжтаны алдартай адил шүү. Бэх ном хоёр чинь баясгалан хийгээд баялгийн дээдийг хайрлана, та нарт!5

	Эрдэм ухааны тухай (Мисир газрын сургуулийн шавь нарын гурван мянган жилийн турш сонссоор ирсэн) энэ хөвсөргөн магтаалыг өгүүлж дуусаад багш нь цэрд авч гөлтгөнөн ханан дээр цагаан толгой бичиж гарав. Үсэг бүр нь дүрс буюу таталсан тэмдэг байна. Шувууны нүд юм уу өд А-г, хонь юм уу цэцгийн ваар Б-г, босоо хүн юм уу завь К-г, могой Р-ийг, суугаа хүн юм уу одод С-ийг төлөөлөх жишээтэй ажээ. Дэндүү олон тэмдэг нь уншиж бичиж сурахад түмэн төвөг учруулна. 

	Рамзес номлол тайлбар сонссоор чилсхийж байтлаа, багш нь шавь нараасаа дуудан босгоод үсэг бичүүлж, нэрлүүлэн буруудсаныг нь саваадан гэсгээж эхлэхээр жаахан сэргэжээ. 

	Хаан хөвүүн бичээчийн сургуулийн багш шавь нартай ёслолцон гараад газар хэмжигчийн сургууль дээр очвол идэр хүмүүсийг голдуу тэгш өнцөгт газрын зураг буулгах хийгээд хоёр нийвий, гурвалжин шугамаар газар тэгшлэх эрдэмд сургаж байлаа. Тэр ангид бас тоо бичүүлж сургадаг бөгөөд тэр нь дүрс болон таталган бичиг бичиж сурахаас наанагүй төвөгтэй ажээ. Дээд ангиудад нь янз бүрийн үрлээр тоо бодлогын энгийн үйлдэл хийлгэнэ. 

	Рамзест тэр бүгд баахан залхуутай санагдсан тул хэдэн хоног алгуурлан байгаад отчийн сургууль дээр очжээ. 

	Отчийн сургууль гэдэг нь өвс ногооны анхилам үнэр сэнгэнэж сүүдэр татсан сайхан цэцэрлэг бөгөөд тэнд элдэв өвчнийг анагаадаг ажээ. Өвчтөнүүд нь гудасны оронд зузаан нэхмэл бөс цовдлон дэвссэн орон дээр хэвтээд өдөр турш нар салхинд байдаг байна. 

	Рамзес, оточ нарыг ид засал хийж байх үеэр таарч очжээ. Хэдэн хүн урсгал устай цөөрөмд булхаж, зарим нь ариун үнэрт тос биедээ түрхэж байв. Бас хэдэн хүнийг оточ нар нүдний харц, гарынхаа хөдөлгөөний хүчээр унтуулж байгаа харагдав. Хөл нь мултарсан үеийг оруулахад нэг хүн муухай орилжээ. 

	Нэг бөө сүрхий өвчтэй бүсгүй хүнд сэнжтэй аягаар шингэн эм уулгаж:

	— Ороорой эм минь, ороорой! Шидэт эм чи зүрх хийгээд үе мөчинд нь оршсон өвчнийг үлдэн хөөгөөрэй6 гэж шившиж байв. 

	Хаан хөвүүн тэргүүн отчийг дагуулан эмийн нь сангаар орвол, тэнд нэг бөө эмийн өвс, бал, чидун жимсний тос, могой, гүрвэлийн арьс, амьтны яс, өөхөөр эм найруулж байлаа. 

	Рамзесийг орж очиход тэр бөө ажил дээрээ тонгойсон хэвээр нэгэн зүйлийг дэнсэлж, нухах зуураа:

	— Исидаг анагаасан, Исидаг амарлиулсан, Гораг эдгээсэн... Ээ, аугаа их шидэт Исида минь, аливаа хорт муу өвчин хийгээд тэнгэрийн чичрэг, охин тэнгэрийн хумхаа тэргүүтнээс гэтэлгэн хайрла... Ээ Эенагийн хүү Шауагат Эрукате! Кауарушагате... Папарука папарака папарура7... гэж залбирал уншсаар л байжээ. 

	— Энэ хүн юу үглээд байна вэ? гэж ширээ залгамжлагчийг асуухад тэргүүн оточ хуруугаараа амаа дараад, 

	— Энэ бол нууц гэжээ. 

	Хоосон хашаанд гарч ирээд Рамзес, тэргүүн отчид:

	— Гэгээн эцэг та, анагаах эрдэм гэж чухам юу байдаг, арга нь юунд тулгуурладгийг хэлж өгнө үү. Муу зүгийн юм өлсөхдөө хүний дотор оршчихоод, таарах хоолыг нь идээгүй байсан цагт тэр хүнийг тамлан зовоосоор байхыг өвчин гэдэг. Муу зүгийн юм буюу өвчний нэг хэсэг нь бал, нөгөө нь чидун жимсний тос, бусад нь адгуусан амьтны баас гэх мэт өөр өөр юманд дуртай байдаг. Оточ хүн юуны өмнө өвчтөнд ямар муу юм оршсоныг, тэгээд ямар хоол өгч түүнийг тайтгаруулахыг мэдэх ёстой гэж би дуулсан юм гэсэнд бөө бодосхийгээд:

	— Өвчин гэж юу байдаг, хүнд яаж тусдагийг нь Рамзес чамд би хэлж өгч чадахгүй. Гэхдээ, чи нэгэнт ариудсан хүн тул бид өвчтэй хүнд чухам юуг баримталж эм өгдгөө тайлбарлая. Нэг хүнд элэгний өвчин тусжээ гэж бод. Элэг Пенетер-Дэва8 гарагийн нөлөөн дор байдгийг бид мэддэг болохоор тэр одны аяыг л дагаж засал хийнэ. Үүнд хоёр дэг бий. Нэг хэсэг оточ бол элэгний өвчтэй хүнд Пенетер-Дэвагийн харш гараг нь Сэбэг9 юм. Тэгэхээр тэд элгийг мөнгөн ус, маргад, гартаам, шид мод хийгээд мэлхий, ууль хоёрын хатааж нүдсэн махаар эмнэдэг. Гэхдээ энүүхэн төдийгөөр болохгүй. Өдөр цаг нэг бүр эмийн хүчийг чангаруулж сулруулж байдаг оддын нөлөөнд байдаг болохоор сар, өдөр, цаг гэдэг бас их учиртай. Иймд, ямар од, аль бортон өвчтөнд ээлтэйг мэдэх хэрэгтэй. Оточ хүн энэ бүгдийг цөмийг нь мэдэж баймааж нь тус болох эмийг сонгож чадна гэв. 

	Хаан хөвүүнийг:

	— Та нар сүмд ирсэн өвчтэй хүн бүрийг эдгээж чадаж байна уу? гэж асуухад зайран толгой сэгсрээд:

	— Үгүй. Миний дээр өгүүлсэн олон зүйл нарийн учир шалтгааныг онолдуулахад хүний ухаан эндэж болно. Түүнээс долоон дор нэгэн зүйл гэвэл, бусад сүм хийдийг даасан далдын эзэд нэр төрөө хичээсэн, атаат сэтгэлийн үүднээс оточ нарт элдвээр саад хийж, эмийн чадлыг үхүүлчихдэг явдал ч бий. Тэгэхлээр нэг өвчтэй хүн эв эрүүл болж байхад нөгөө нь жаахан засраад, гурав дахь нь өвчтэй хэвээрээ үлдэх жишээтэй, янз янз л байх юм. Тэр ч байтугай бүр дордоод үхэж орхих ч байдаг... Тэнгэрийн таалал л мэдэх хэрэг!.. гэжээ. 

	Хаан хөвүүн, тэргүүн отчийн яриаг хичээн чагнасан хэр нь, олон юмны уг учрыг ухаж чадалгүй үлдлээ дээ гэж бодоод, сүмд ирсэн хэрэг зоригоо санаж:

	— Гэгээн эцэг минь та нар над хааны сангийн нарийн нууцыг тайлж өгөх учиртай улс билээ. Миний энд үзсэн дуулсан бүхэн түүнтэй холбоотой юм уу? гэж асуувал их оточ:

	— Ямар ч холбоо байхгүй. Бид төрийн хэрэгт хамаагүй улс. Харин гэгээн эцэг, их мэргэн Пентуэр морилж ирэх гэж байгаа. Тэр хүн л нүдний чинь цагааг хуулж өгнө дөө гэв. 

	Рамзес, оточтой ёслолцон салахдаа, эднэр над юу гэгчийг үзүүлэх гэж зэхэж байгаа бол доо гэж өөрийн эрхгүй шохоорхон боджээ.

	
Хоёрдугаар бүлэг

	Хаторын сүм Пентуэрийг, доод зиндааны бөө нэрээр хугас цагийн газар тосуулж, их л хүндэтгэн хүлээж авчээ. Тэр мэргэн ухаантны айлдварыг сонсох гэж Доод Мисирийн, ид шидийн элдэв нарийн ухаан цогцолсон газар бүрээс өдий төдий вивангиридч, тэргүүн зайран хийгээд тэнгэрийн хөвүүд тэнд хүрэлцэн ирсэн байжээ. 

	Пентуэрийг цэргийн хэрэг эрхэлсэн сайдын шадар зөвлөх, нас идэр хэр нь зайрангийн дээд зөвлөлийн гишүүний зэрэгт хүрсэн хүн гэсэндээ ч биш, Мисир даяар нэрд гарсан хүний нь хувьд тийн хүндэлсэн хэрэг ажээ. Тэнгэр нэр түүнд үнэхээр хүний хэрээс давсан их ой ухаан, гярхай нүд заяажээ. Пентуэр алив юмс хийгээд хэрэг явдлын далд нарийн эгзэгтэй талыг олж харахдаа гаргуудын дээр түүнээ хүн бүрийн ой тойнд орохоор сайхан дүрслэн ярьж чаддаг хүн билээ. 

	Хаторын сүмд болох шашны ёслолыг толгойлох юм гэнэ гэж сонсоод тэнгэр нэрийн соён сэнхрүүлэгч сайхан үгийг дуулж чаддаг тэр эгэл бөөд фараоны нэг биш номарх, нэг биш сайдын атаа жөтөө хөдөлсөн ажээ. 

	Тоссон ариун албат нар түүнийг ордны сүйх тэргээр юм уу найман боолоор дамнуулсан жуузаар заларч яваа гэж бодож явтлаа илжиг унасан, нооронхой хувцастай, тоймог толгойтой нэгэн аглагч хүлцэнгүй номхноор амар мэндээ эрэлцэн уулзсанд гайхахын ихээр гайхсаныг нь өгүүлэвч баршгүй. 

	Хүрч ирээд сүмд орж охин тэнгэрт тахил өргөмөгцөө ёслол хийх газрыг үзнэ хэмээн гарч одсоноосоо хойш тэр дахиж үзэгдсэнгүй. Харин сүм хийгээд түүний бөөрөнд тулган барьсан хашаа хавиар хөл хөөрцөг ихсэж, элдэв зүйлийн их үнэт эд юмс, үр тариа, хувцас хунар тийш нь зөөж оруулаад хэдэн зуун ажлын хүнийг цуглуулсанд Пентуэр хашааны хаалгыг дотроос нь түгжиж, ёслолд бэлтгэсээр ес дэх өдөр дээрээ хаторын сүмийн тэргүүн зайранд бүх юм бэлэн боллоо гэсэн хэл өгчилгөжээ. 

	Тэр хооронд хавчиг өрөөндөө шигдэн, мөргөл үйлдэж мацаг барьсаар суусан хаан хөвүүн Рамзест нэг өдөр их үд хэвийж байхын алдад хос хосоороо жагссан арван хэдэн бөө ёслолын заллага айлтгаж иржээ. 

	Тэргүүн зайрангууд сүмийн үүдэн танхимд хаан хөвүүнийг тосон авч амар амгаланг айлтгаад, Хатор тэнгэрийн баримал хөргийн өмнө сан уугиулмагцаа хажуугийн нэг хавчиг, намхан адартай хонгил руу орцгоов. Хонгилын нөгөө үзүүрт гал улалзах агаад халуун давирхайн үнэр хамар цоргих ажээ. 

	Буцламгай давирхайтай тогооны хажууханд байгаа шалны нүхээр хүний аймшигтай муухай орилох, хараал тавих дуун сонстоход Рамзес зайрангуудын нэгнээс:

	— Энэ чинь юу болж байна вэ? гэж асуувал цаадах нь дуугарсангүй. Зайрангуудын царай хувьсхийж сэтгэл нь зовсон эмээсэн шинжтэй болчихжээ. 

	Гэтэл их зайран Мефрес том шанага авч тогоонд буцалж байсан давирхайнаас утгаж аваад:

	— Ариун их нууцыг задруулсан хүн ингэж дуусдаг тавилантай... гээд давирхайгаа шалны нүх рүү цутгаж орхиход доороос:

	— Та минь ээ, дуслын төдийхөн ч атугай хүний үнэр байвал алаад өгөөч дээ, намайг! гэж арга нь барагдсан дуугаар яс үсэнд хадтал бархирав. 

	Ментесуфисийг:

	— Ингээд чи өтний тулам бол! гээд нүх рүү буцалсан давирхай хийхэд шалан доороос:

	— Муусайн, нохойнууд! Цөөвөр чононууд! гэж зүхэн орилов. 

	Удаах зайранг:

	— Гал чамайг егүүтгэж, үнс чинь элсэн цөлд замхраг! гээд дээрхичлэн үйлдэхэд дороос:

	— Ээ тэнгэр минь! Хүнийг ингэж зовоох гэж байх уу даа! гэж амь нь тэмцэн чарлах дуулдав. 

	Дараах зайранг:

	— Нүгэл бузар хоёр шүглэсэн сүнс чинь жаргалант хүний орчлонгоор үүрд тэнэг ээ! гээд шанагатай давирхайгаа хөнтрөхөд:

	— Газрын гаваар орморууд чамайг!.. Хүнийг өрөвдөөч дээ!.. Амьсгаа авах зав өгөөч дээ!.. гэж орилов. 

	Рамзесийн ээлж иртэл зоорь дахь хүн таг чиг болчихжээ. 

	Сүмийн тэргүүн зайран, Рамзест:

	— Урван тэрсэлсэн хүнийг тэнгэр ингэж гэсгээдэг юм даа, хүүхээ! гэхэд хаан хөвүүн зогтусаж хилэн бадарсан харцаар өөдөөс нь ширтээд, уур хилэн нь дэлбэрч алуурчдаас зугтаж одмоор санагдсан боловч тэнгэрийн хүчнээс сүрдэн арга буюу дуугүйхэн араас нь дагажээ. Омог бардам хаан хөвүүн фараонуудыг хүртэл өмнөө бөхөлзүүлдэг засаг гэгч чухам юу байдгийг сая л ойлгож, эндээс зугтаж гараад, хаан ширээг ч огоормоор санагдсан боловч бас л зүрх нь хүрч өгсөнгүй, ам амандаа залбирал уншсан зайрангуудын дунд гэлдэрч явахдаа “Тэнгэрийн таалалд багтаагүй хүн хаашаа алга болдгийг би одоо л мэдлээ” гэж боджээ. 

	Гэлээ ч энэ бодол нь түүний шаналгааг хараахан дарж чадсангүй. 

	Утаа униар болсон давчхан хонгилоос гадаах өндөр тавцан дээр гарч ирээд доош харвал гурван талаас нь дан дан асар хүрээлсэн нэгэн том хашаа үзэгджээ. Зайрангуудын зогсож байгаа тавцангийн өмнө бага шиг талбай байна. Талбайгаас цааш бууж, тал дугуй хүрээлэнгийн үелсэн олон суудал дундуур самнан одсон зэрэгцээ таван шат байгаа нь, түүгээр яваад хашаа тойрч болмоор, дотогшоо орж ч болмоор ажээ. 

	Хашаан дотор хүн амьтангүй байв. Харин асраас хэдэн хүн шагайж байгаа харагдлаа. 

	Тэргүүн зайран Мефрес тэр хурагсад дотор хамгийн дээгүүр зиндааны хүн тул Пентуэрийг ширээ залгамжлагчид танилцуулжээ. Сав саяхан хонгилд үзсэн аймшигт явдлын дараа хачин амарлингуй байгаа аглагчийн царайг хараад хаан хөвүүн ихэд гайхаж, юу боловч хэдэн үг сольж үзье гэж бодоод:

	— Буянт эцэг таныг би урьд хаа нэг газар үзсэн шиг санагдаад байх юм гэвэл:

	— Ноднин жил Пи-Байлос хотын хавьд болсон хээрийн сургуулийн үед би эрхэм Хрихортонд бараа болж явсан даа... гэжээ. 

	Пентуэрийн тайван агаад уянгалаг сайхан дууг сонсоод хаан хөвүүн цочжээ. Тэр дууг урьд нэг ер бусын үед сонссон мэт... Гэхдээ чухам хаана, хэзээ сэн бил ээ?.. 

	Ямар боловч тэр бөөг хаан хөвүүн тоожээ. Гагцхүү халуун давирхайд шалзлуулсан нөгөө зовлонт хүний дууг л мартах юм сан!.. 

	Гэтэл Мефрес:

	— За, эхэлцгээе дээ гэлээ. 

	Пентуэрийг тал дугуй хүрээлэнгийн өмнөх талбай дээр гарч алга нэгэнтээ ташихад өнөөх гурван дан асраас бүжигчин бүсгүйчүүл гүйлдэн гарч ирэв. Дараа нь бүрээ бишгүүр барьсан, охин тэнгэр Хаторын бяцхан шуумал хөргийг залсан бөө нэр цувран гарч ирэв. Тэгээд хөгжимчид нь түрүүлж, бүжигчид нь дагаад, ариун сангаар хүрээлүүлсэн тэнгэрийн хөрөг араас нь заларч, хашааг бүтэн тойрсныхоо дараа бие биеэсээ хэдэн алхмын зайтай зээглэн зогсоод хишиг буянаа хайрлаж, шашны ёслолын газраас муу зүгийн юмсыг үлдэн тонилгож өгөхийг гуйн тэнгэрт сүслэн мөргөцгөөлөө. 

	Тэр жагсаалыг асартаа буцаж ормогц Пентуэр урагшаа гарч зогсвол зайрангууд мөн хүрээлэв. Тэд хорь гучуул ажээ. 

	Пентуэрийг:

	— Зөвхөн тэнгэр нэр хийгээд улсын эзэн, сүм хийдийн тэргүүн нэрийн мэдэж байдаг Мисир гүрний амьдралын нарийн нууцыг Фароаны таалал, зайрангийн дээд зөвлөлийн зөвшөөрөл ёсоор бид ширээ залгамжлагч хөвүүнд толилуулах ёстой боллоо. Мэргэний туйлд хүрч охин тэнгэр Мутийн ухаанаар айлддаг хүндэт эцэг та бүхний хэн нь ч гэсэн үүнийг хаан хөвүүнд сайхан тайлбарлаж өгч чадах сан билээ. Гэвч энэ эрхэм алба эгэл нэгэн шавь, та нарын дэргэд бол өт хорхой мэт өчүүхэн над нэгэнт ноогдсон тул та бүхний айлдвар сургаал, ажиглалт хяналтын дор үүргээ биелүүлэхийг минь зөвшөөрөн соёрхмуу гэхэд магтаалд нь ёргисон зайрангууд үгийг нь сайшаан шивэр авир хийлдэв. Пентуэр хаан хөвүүнд хандан:

	— Тэнгэрийн зарц Рамзес чи эзэн хааны орлого яагаад хомсодсоор байгаагийн уг учрыг олох гэж элсэн цөлд төөрсөн хүн зам эрж тэнэх лүгээ нэгэн адил хэдэн сарын турш мунгинажээ. Чи мужийн захирагчдаас асуусан. Тэд чадах хэрээрээ тайлбарлаж өгсөн боловч хүний оюуны дээдийг эдэлдэг тэр эрхэм хэргэмтнүүдийн үгийг чи эс тоожээ. Чи их бичээч нэрээс шалгаасан. Тэд бичээчийн сургууль хийсэн хэдий боловч хүний ухаан гэдэг бас хэмжээтэй байдаг болохоор тавьсан асуултад чинь торонд орсон шувуу шиг орооцолдож хоцроод өөрснөө ч тэр орооцолдооноосоо гарч чадсангүй. Элдэв тайлбар, дэмий яриа сонссоор залхаж гүйцээд, эцэст нь мужийн амьдрал байдал, хүмүүсийн нь аж төрөл, хийж бүтээж байгаа юмыг хүртэл өөрөө ажиглаад үзсэн боловч бас л юу ч олж чадсангүй. Ер нь хүмүүс чулуунаас өөрцгүй дув дуугүй байгаад байдаг, гэтэл тэнгэрийн гэгээн гэрэлд гийсэн чулуу чамд учрыг нь хэлээд өгч орхих тийм хэрэг явдал бас байдаг юм шүү. Хөрст газрын хүний ухаан, хүч хоёр тийн гартаад аргаа тасрахаар чи тэнгэрийн тусыг эржээ. Тэгээд ч энэ их сүмд нүглээ наманчилсан хүн шиг хөл нүцгэлж, тэргүүнээ үнсдэн гүйж ирээд буян үйлдсэний ачаар биеэ ариутган, сэтгэлээ хатуужуулжээ. Тэнгэр нэр, ялангуяа их хүчит Хатор тэнгэр залбирлыг чинь сонордон болгоогоод өчүүхэн миний амаар чамд хариу айлдах гэж байгаа нь энэ ээ... Ухаан санаандаа бат хадаж ав!.. гэхэд Рамзес:

	“Бичээч, захирагчдаас асууж явсныг минь энэ хүн газрын хаанаас мэддэг бил ээ? Аа... Мефрес, Ментесуфис хоёр хэлж... нээрэн тэд мэднэ шүү дээ” гэж боджээ. 

	Пентуэр:

	— За сонсож бай... Энд морилж байгаа сүм хийдийн хэргэмтнүүдийн болгоосон ёсоор, дөрвөн зуун жилийн өмнө, Тебегийн яруу алдар, өлзий буян төгс арван есдүгээр төрийн өнгөнд Мисир гүрэн ямар байсан, одоо ямар байгааг би чамд хэлж өгсүү... 

	Тэр төрийн анхны Фараон Рамен— Пехути— Рамзесийг төр барьж эхлэх үед хаан сангийн үр тариа, сүрэг мал, архи дарс, арьс үс, үнэт болон жирийн төмөр тэргүүтэн эд агуурсын зүйл нийтдээ нэг бус гурван түмэн талантын үнэд хүрч байжээ. Тэр бүгдийг дан алтаар сольж авдаг улс гүрэн байсан сан бол манай фараон жил бүр нэг бум гурван мянган мин10 цэвэр алттай болоод байх байж. Нэг цэрэг хорин зургаан минийг үүрнэ гэж бодвол нэг амиар таван мянган цэрэг зөөх алт юм гэхийн сацуу зайрангууд илт гайхан шивнэлдэцгээв. Рамзес ч зоорины ёроол дахь зовлонт хүнээ мартаж орхижээ. 

	Пентуэрийг:

	— Одоо бол, хааны жилийн орлогын бүтээгдэхүүн есөн түм найман мянган таланттай тэнцэж байна. Алт болгоод зөөе гэвэл ердөө дөрөвхөн мянган цэрэг л хэрэгтэй... гэхийн сацуу Рамзес:

	— Төр улсын орлого ийм их хорогдсоныг би мэдэж байна. Гагцхүү яагаад тэр вэ?.. гэж яриан дундуур нь ороход Пентуэр:

	— Тэнгэрийн зарц чи тэсвэртэй чагнаж бай. Хааны гагц орлого нь хомсодсон юм биш ээ. Арван есдүгээр төрийн үед Мисир газар зэвсэг агссан нэг бум найман түмэн хүн байжээ. Тэнгэрийн тааллаар тэднийг цөмийг нь усан үзмийн дайтай чулуу болгоод байвал... гэтэл Рамзес:

	— Тэр бүтэшгүй хэрэг ээ, гэж амандаа дуугарч орхижээ. 

	— Тэнгэр бүхнийг чаддаг юм! гэж тэргүүн зайран Мефрис дуугарав. 

	— Аль эсвэл, цэрэг нэг бүр газарт нэг нэг жижигхэн чулуу тавиад байжээ гэж бодвол нэг бум найман түмэн чулуу болно оо доо. Эрхэм хүндэт эцэг та бүхэн толилж хайрла. Хэдий чинээ газрыг эзэлж байна вэ... гээд Пентуэр улбар өнгөтэй ам дөрвөлжин газрыг зааж:

	— Энэ дөрвөлжин дотор нэгдүгээр Рамзес хааны үеийн цэрэг нэг бүрийн тавьсан чулуу байгаа нь энэ. Уртаашаа есөн алхам, өргөөшөө бараг таван алхам болж байна. Мисирийн зүсийг дагаад улбар өнгөтэй байгаа юм. Яагаад гэвэл тэр үед манай армид зөвхөн мисир хүн л алба хаадаг байжээ гэхэд зайрангууд хоорондоо дахиад л шивэр авир хийлдэж эхлэв. 

	Харийн цэрэгт элэгтэй гэж өөрийг нь зориуд дайрсан үг байна даа, сүүлчийнх нь гэж бодоод хан хөвүүн хөмсөг зангиджээ. 

	Пентуэр:

	— Одоо бол нэг бум хоёр түмэн цэрэгтэй болно гэдэг амаргүй хэрэг болжээ. Тэд газарт нэг нэг жижигхэн чулуу тавивал ийм болно. Эрхмүүд ээ, тольдоцгоо гэв. 

	Түрүүчийн ам дөрвөлжин дүрсийн хажууд өргөнөөрөө харалдаа боловч уртаашаа хаана нь ч үгүй бас нэг дөрвөлжин байна. Гэхдээ алаг эрээн өнгөтэй ажээ. 

	— Энэ дөрвөлжин өргөөшөө бараг таван алхам, уртаашаа бол ердөө зургаахан алхам юм. Төр улсын маань цэрэг эрсийн тоо урьдынхаасаа ийм их цөөрчээ... 

	— Төр улсад маань чам шиг вивангиридч мэргэдийн саруул ухаан цэргээс илүү хэрэгтэй гэж Мефресийг хөндлөнгөөс хашхирахад Пентуэр эргэж мэхэсхийн ёслоод, яриагаа залган:

	— Фараоны одоогийн армийг харуулсан энэ дөрвөлжин дотор унаган мисирчүүдийн улаан өнгийн хажууд хар, шар, цагаан гурван өнгө байгааг эрхэм та бүхэн толилж байгаа биз дээ. Тэр бол хөлсний этиоф, ази, ливи, эллин цэргүүд байгаа юм. Эд нийтдээ гурван түмэн хүн боловч таван түмэн мисир хүний эдлэхтэй тэнцэх хөлс авч байна гэтэл Мефрес:

	— Харийн цэргийн хороодыг даруй татан буулгах хэрэгтэй. Тэдний хөлс их, ер нь хэнэггүйн хажуугаар манай ард түмнийг тэнгэр шүтээнгүй, ичгүүр сонжуургүй муухай занд сургаж байна. Одоо Мисир хүн зайрангуудын өмнө газар мөргөж ёслохоо больж байна. Дэндээд зарим нь сүм хийд, оршил бунхан хөндөж тонодог ч боллоо... Харийн цэргийг тонилгоё! гэж хашхираад, бүр улангасан, — Эд нэрээс болоод хөрш орнууд маань манайхыг сэжиглэдэг болж, улс оронд гай нүүрлэж байна... гэж бархирахад зайрангууд:

	— Хөлсний цэргүүдээс хагацъя! Бусармаг санаат буруу номтнуудыг тарааж хөөе! гэж хашхиралдав. 

	Мефресийг:

	— Он жил улирсаар ээлж чинь ирэхийн цагт Рамзес чи хаан ширээнд сууна. Төр улс, тэнгэр шүтээний өмнө энэ ариун үүргийг тэр цагт чи л биелүүлэх ёстой гэхэд бусад зайрангууд:

	— Биелүүл! Ард түмнийг атгаг сэтгэлтнүүдээс ангижруул! гэж дэмжин уриалав. Рамзес толгойгоо гудайлган дув дуугүй зогсож байлаа. Хамаг цус нь чамархайд нь хураад газар дайвалзаж байх шиг санагдаж байжээ. 

	Армийнхаа хамгийн шилдэг хэсгийг тарааж хөөх гэж үү? Тэгэхдээ, армиа хоёр дахин томруулж, харь газрын хөлсний зоригт цэргийн тоог дөрөв дахин нэмэх бодолтой байгаа хүн үүнийг хийх юм гэнэ!.. “Эднэр над мөн ч өршөөлгүй загнаж байна даа...” гэж дотроо бодож байж!

	Мефрес Пентуэрт:

	— Тэнгэрийн элч минь яриад байгаарай гэхэд Пентуэр:

	— Ариун буянт эрчүүл ээ, би та нарт Мисирийг хөнөөж байгаа хоёр гайг хэлж өгье. Нэг нь, фараоны орлого хомсодсон, нөгөө нь арми багассан энэ хоёр юм гэхэд Мефрес гараа сажин:

	— За тэр арми ч гайгүй хэвтэнэ ээ гэж аман дотроо тоомсоргүй дуугарчээ. 

	— Одоо би, тэнгэрийн өршөөл, та бүхний тааллын дагуу яагаад энэ бүх гай тохиолдсон, яагаад цаашдаа ч үргэлжлэх учиртайг тайлбарлаж өгье. 

	Ширээ залгамжлагч ярьж байгаа хүн өөд харлаа. Зооринд муугаа үзэж байсан нөгөө хүнээ аль хэдийн мартаж орхижээ. 

	— Та бүхэн энэ гурвалжин үзүүртэй урт нарийхан ногоон зурвасыг харж байна уу? Хоёр хажуугаар нь шохойн чулуу, элсэн чулуу, сул элс, боржин хавчин хашсан байна. Голоор нь гүйсэн усан судал гурвалжин руу орж ирээд хэд салаалсан байна шүү дээ. 

	— Нил байна... Энэ чинь Мисир байна л даа гэж зайрангууд дуу алдацгаав. 

	— Та нар харцгаа... гээд Мефрес, — Би ханцуйгаа шамлаадахъя. Та нар тохойноос алга руу орсон энэ хоёр цэнхэр судсыг харж байна уу? Гөлтгөнийн уулын хавьд салаад Фаюм хүртэл зуузай холбон урсдаг Нил, Нилийн татуур хоёр биш үү? За одоо миний гарын арыг хар. Энд хэчнээн судас байна, манай ариун мөрөн Мемфисийн цаахнаас мөн өчнөөн салаа татуур гарган урсдаг шүү дээ. Миний гарын хуруу Нилийн, тэнгис рүү цутгадаг салаануудыг бас санагдуулахгүй байна уу? гэхэд зайрангууд өөр өөрийнхөө гарыг харцгааж:

	— Яах аргагүй л тийм юм даа! гэцгээжээ. 

	Урам сэргэсэн тэргүүн зайранг:

	— За тэгвэл Мисир орон Осирис тэнгэрийн гарын ор юм. Энэ газар дээр тэр их тэнгэрийг гараа тавихад ариун тохой нь Тебегийн тэнд таарч хуруунууд нь тэнгисийг шүргэж байж. Судас нь таарсан газар Нил мөрөн болжээ. Тэгэхэд манай газар нутгийг адистидлуулсан гэдэгт гайхах хэрэг байна уу даа гэвэл зайрангууд:

	— Эргэлзэх юм алга. Мисир орон Осирис тэнгэрийн гарын ор яах аргагүй мөн юм гэж шивнэлдэв. 

	Ширээ залгамжлагч хажуугаас нь:

	— Осирис долоон хуруутай юм болж байна уу? Нил мөрөн тэнгис рүү долоо салаалж цутгадаг шүү дээ гэвэл хэсэг зуур таг чиг болцгоожээ. Гэтэл Мефрес Рамзес өөд харж:

	— Залуу минь чи Осирис тэнгэрийг, болъё л гэж санасан цагтаа долоон хуруутай болчхож чадахгүй юм гэж бодож байна уу? гэж уучхан егөөдсөнд зайрангууд:

	— Ёстой ёстой... гэж амыг нь дагацгаав. 

	Ментесуфис тэдний яриаг тасалж:

	— Алив цуут Пентуэр минь яриагаа үргэлжлүүлээрэй гэсэнд Пентуэр:

	— Гэгээн эрс та нарын зөв өө. Энэ усан судал, салаанууд Нил мөрнийг дүрсэлсэн юм. Энэ элс, чулуун хүрээтэй нарийхан ногоон зурвас бол Дээд Мисир, тэр усан судлаар хэрээстэй гурвалжин бол улс гүрний маань хамгийн уудам, баялаг хэсэг болох Доод Мисир юм. 

	Арван есдүгээр төрийн хаанчлалын эхэн үед бүх Мисир орон Нилийн босгоос тэнгис хүртэл таван буман ам дөрвөлжин тариалах нутагтай байжээ. Нэг ам дөрвөлжин тариалах газар тутамд эр, эм, хүүхэд нийлсэн арван зургаан хүн суудаг байж. Мисир орон түүнээс хойших дөрвөн зуун жилийн туршид хүний нэг үе тутамд үржил шимт газрынхаа нэг хэсгийг алдсаар иржээ гэж яриад дохио өгтөл асраас арван хэдэн залуу бөө гүйн гарч ирээд ногоотой газрын захыг элсээр булж гарлаа. 

	Пентуэр:

	— Үе тутамд үржил шимт газрынхаа нэг хэсгийг ийн алдсаар ногоон зурвас улам нарийссаар ирлээ гээд дуугаа өндөрлөн, — Одоо манай орон таван буман ам дөрвөлжин тариалах газартай болоод байна. Өөрөөр хэлбэл Мисир орон хоёр төрийн хаанчлалын өнгөнд хоёр сая хүнийг тэжээж чадах газраасаа хагацжээ гэсэнд хурсан олон гайхаж, цочин хоорондоо гүнгэр гүнгэр ярилцав. — Арвай, улаан буудайн тариалан халиурч, мал сүрэг бэлчиж байсан газар маань чухам хаашаа алга болж байгаа нь тэнгэрийн зарц Рамзес чамд одоо илэрхий болов уу? Элс л дарчхаж байна шүү дээ. Гэхдээ яагаад элсэнд дарагдчихаж байгаагийн учрыг чамд хүн хэлж өгсөн үү? Урьдын цагт хувин, анжис хоёроос салалгүй, үүрийн шөнөөс үдшийн харанхуй болтол элстэй тулалдаж байсан тариачны маань тоо бас цөөрчээ. Тэр тэнгэрийн хар ажилчид яагаад цөөрсөн бэ? Хаашаа алга болоов? Чухам юу тэднийг эх орноос нь хөөчихсөн хэрэг вэ? Үүний гол шалтгаан нь гадагшаа хийсэн дайн юм аа. Манай дайчид дайснаа хиар цохиж, Фараоны маань алдар Евфратын эрэгт тултал дуурьсаж байлаа. Гэтэл тариачид маань тэдний араас унд, хүнсний зүйлээс авхуулаад аль хүнд хүчрийг нь үүрэн, ачлагын мал аятай эдлүүлж зүтгэж яваад урт холын аян замд ясаа тавьцгаажээ. Дорнын цөлд тавьсан тэр ясны өшөөг нэхсэн мэт өрнийн элс түрэн ирж үржил шимт газрыг маань даран дарсаар, одоо мисирийн хар шороот газрыг элсэн бунхнаас нь буцааж ухаж гаргана гэвэл олон үеийн хүний сэтгэшгүй их хөдөлмөр хэрэгтэй болно... 

	Мефрес:

	— Сонсоцгоо, сайн сонсоцгоо та минь! Тэнгэр энэ хүний амаар айлдаж байна. Тийм ээ, манай ялгуусан дайн л Мисирийг бунхалж ирсэн юм даа гэж дуу алдав. 

	Рамзес яах ч учраа олсонгүй. Элсэн уул дээрээс нь дарж орхих шиг санагджээ. 

	Пентуэрийг яриагаа үргэлжлүүлэн:

	— Мисирийг ухаж гаргаж, дайны хөлд үрэгдсэн урьдын их баялгийг нь сэргээхэд лут их хөдөлмөрийг хийх хүч манайд байна уу? гээд урагшаа хэд алхахад зайрангууд аманд нь орчих шахан дагав. Мисир орон оршин тогтнож ирсэн цагаас хойш, улс орондоо нүүрлэсэн гайг цөм л гадарлаж байсан боловч ингэж сайхан дурайтал дүрслэн ярьж байсан хүн үнэхээр ганц ч байгаагүй билээ. 

	— Арван есдүгээр төрийн үед Мисир газар найман сая хүн аж төрж байжээ. Тэр цагийн хүн энэ талбай дээр эр эм, хөгшин залуугүй нэг нэг эрс буурцгийн үр тавиад байсан бол тэр үр өдий дайтай талбай эзлэх байжээ гээд Пентуэр хашаан дотор дөрөв дөрвөөр эгнүүлэн хоёр үе ам дөрвөлжлүүлж өрсөн эрс буурцгийн улаан үрийг зааж:

	— Уртаашаа жаран алхам, өргөөшөө гучин алхам юм. Буянт эцэг та нар ганц өнгөтэй байгааг нь ажигласан биз. Тэр үеийн хүн ам дан ганц унаган мисирчүүдээс бүрдэж байжээ. Харин одоо бол... харцгаа даа! гэж цаашаа хэд алхаад өөр хэдэн алаг эрээн ам дөрвөлжин дүрсийг заан:

	— Та бүхэн одоо өргөөшөө мөн гучин алхам боловч уртаашаа дөнгөж дөчин таван алхам дөрвөлжин нүдийг харцгааж байна. Яагаад ийм байна вэ? Одоо мисир нутагт найм биш, зургаахан сая хүн аж төрж байгаа болохоор зөвхөн зургаан дөрвөлжин нүд байгаа юм. Түрүүчийн нүднүүд ганц улаан өнгийн үрээс бүтсэн байсан бол одоо, энд хар, шар, цагаан өнгийн үр холилдсон байгааг болгооцгоогоорой. Манай армиар барахгүй ард түмний маань дотор харь газрын хар этиофи, шар сири, финик, цагаан эллин, ливичүүд үй олноороо шургалан орчихжээ... гэж өгүүлэхийн сацуу үгийг нь чагнаж байсан зайрангууд давхийн дайраад тэвэрч авцгаажээ. Мефрес бүр уйлж байгаа харагдав. 

	Зайрангуудыг:

	— Урьд өмнө ийм вивангиридч үзээгүй! гэж хашхиралдахад Хатор сүмийн урдаа барьдаг тоочин:

	— Ийм тооцоог хэдий завдаа гаргачихдаг байна аа гээд бодоход ч миний ухаан хүрэхгүй байна! гэж байв. 

	Пентуэр: 

	— Буянт эцгүүд минь! миний зүтгэлийг битгий хэт үнэл! Манай олон сүм хийдэд төр улсынхаа сан хөмрөгийг дээр үед ингэж л тооцон толилуулдаг байсан... Би зөвхөн хожим үеийнхний мартасхийж явсан юмыг л сэргээсэн юм гэвэл тоочин:

	— Тооцоо нь? гэж асуужээ. 

	— Муж хийгээд сүм хийд бүр эрт дээр цагаас тооцоо хийсээр иржээ. Товчоолсон дүн нь хааны ордонд байдаг юм гэж Пентуэрийг хариулахад тоочин дахиад л:

	— Энэ дүрсүүд? гэж хашхирав. 

	— Энэ дүрсүүд чинь тариан талбай шүү дээ. Манай газар хэмжигчид бүр сургуульд байхаасаа л ийм дүрс хийж сурдаг. 

	— Энэ хүний их ухаан, даруу зан хоёрын чухам аль нь илүү их гайхал төрүүлээд байгааг би мэдэхгүй юм. Ийм хүн заяасны нь бодоход тэнгэр нэр манийгаа ямар ч гэсэн мартаагүй л... гэж Мефресийг хэлэхийн сацуу харуулын цамхаг дээрээс мөргөлийн цаг болсны дохио дуугарчээ. 

	— Тайлбараа би үдэш гүйцээнэ. Харин одоо нэг хэдэн үг нэмж хэлье. Та бүхэн намайг эдгээр дүрсийг яагаад заавал тарианы үрээр хийсэн юм бэ? гэж байна. Газар цацсан тарианы үр эзэндээ жил бүр ургац хайрлаж, ургацаасаа эзэн нь хаан санд алба барьдаг билээ. Гэтэл нэг муж эрс буурцгийн үрийг урьд жилийнхээсээ хоёр саяар дутуу цацжээ гэхэд ургац нь мөн төдий чинээ багасаад эздийн нь орлого хомсдож ирнэ ээ дээ? Төр улс ч мөн өөрцгүй, хоёр сая хүнээ алдахад гувчдаг албаны хэмжээ мөн төдий чинээ буурах ёстой гээд Пентуэрийг үгээ төгсгөхөд, үг гээлгүй чагнаж байсан Рамзес дув дуугүй холдон оджээ.


Гуравдугаар бүлэг

	Үдэш олон зайран хийгээд ширээ залгамжлагч хөвүүнийг сүмийн хашаанд эргэж ирэхэд хэдэн зуун бамбар асаж, өдөр шиг гэрэлтэй байжээ. 

	Мефресийг дохио өгмөгц хөгжимчин, бүжигчин, охин тэнгэр Хаторын үхэр тэргүүнт шуумал хөргийг залсан доод зиндааны бөө нэрийн жагсаал дахин гарч ирж ад зэтгэрийг үлдэн тонилгоод буцаж орсны дараа Пентуэр үгээ эхлэв. 

	— Гэгээн эцэг та бүхэн арван есдүгээр төрөөс хойш нэг буман ам дөрвөлжин тариалах газар, хоёр сая хүнээ алдсаныг мэдлээ. Улсын сангийн орлого бид бүгдийн мэдэж байгаагаар гурван түм хоёр мянган талантаар хомсодсоны тайлбар нь тэр. Мисирт нүүрлэсэн их гай дөнгөж эхэлж байгаа нь энэ шүү. Манай эрхэмсэг эзэн хаанд есөн түм найман мянган талантын орлого орж байдаг шиг та нарт санагдаж болох юм. Гэхдээ тэр орлого фараоны санд цөмөөрөө ордог юм гэж та бүхэн бодож байна уу? Туулайн тойрогт11 эрхэмсэг Херихор чухам юу илрүүлснийг би энд жишээ болгон ярья л даа. Арван есдүгээр төрийн үед тэнд хоёр түмэн хүн аж төрж, жил тутам гурван зуун тавин талантын алба барьдаг байжээ. Одоо нэг түм таван мянган хүн аж төрж, жилд хоёр зуун далхан талантын алба барьж байна. Гэтэл фараон, тэр хоёр зуун далан талантын дөнгөж далыг нь авдаг ажээ. Эрхэмсэг Херихор “яагаад ийм байдаг бил ээ?” гэдэг асуулт тавиад байцаан үзсээр байж учрыг мэдэв. 

	Арван есдүгээр төрийн үед тэнд жилдээ тус бүр мянган драхмын цалин авдаг зуугаадхан түшмэд байжээ. Гэтэл одоо тэнд, хүн ам нь хорогдсон атал жилдээ тус бүр хоёр мянга таван зуун драхм авдаг хоёр зуу гаруй түшмэд байх юм. Бусад тойрогт чухам ямар байгаа нь жанжин сайд Херихорт тодорхой бус байгаа боловч фараоны сан жилд өсөн түм найман мянга биш долоон түм дөрвөн мянгахан талантын орлоготой байгаа болохоор мэдээжийн хэрэг дээрхийн нэг адил л байж таарна... гэтэл Рамзес:

	— Гэгээн эцэг минь, таван түм шүү дээ гэж зассанд! Пентуэр:

	— Би үүний учрыг хойно тайлбарлана. Хаан хөвүүн минь, юу боловч фараоны сан түшмэдэд жилдээ хорин түм дөрвөн мянган талантын хөлс төлдөг юм гэдгийг тогтоогоод ав. Харин арван есдүгээр төрийн үед аравхан түмийг төлдөг байсан юм шүү гэлээ. 

	Зайрангууд таг чиг болцгоов. Олонхын нь хамаатан садан төрд их хөлстэй алба хаадаг ажээ. 

	Гэвч Пентуэр нүүр тал хардаггүй хүн юм. 

	— Урьд, одоо хоёр цагийн түшмэл хүний амьдрал, ард түмний аж төрөл ямар байсан, одоо ямар байгааг ширээ залгамжлагч чамд хэлж өгье. 

	— Үүний төлөө цаг үрэх хэрэг байна уу даа?.. Хүн бүр мэдэх юм чинь... гэж зайрангууд амандаа дуугарцгаав. 

	— Түүнийг чинь л харин мэдэж авъя гэж Рамзесийг зоримог дуугарахад зайрангууд дуугаа татжээ. 

	Пентуэрийг шатаар уруудаж хашаан дотор ороход араас нь ширээ залгамжлагч, дараа нь Мефрес тэгээд зайрангууд бууж, цөм урт чийрсэн хөшгийн өмнө очиж зогсов. Пентуэрийг дохио өгөхөд асаж байгаа бамбар барьсан хориод залуу бөө гүйж ирлээ. Дахиад дохио өгөхөд хөшиг унаж, тэнд байсан хүмүүс цөм гайхан дуу алджээ. 

	Зуугаад хүн оролцсон амьд зураг дурайж байлаа. Тэр зураг гурван давхарлагтай агаад доодход нь тариачид, дундхад нь түшмэд, хамгийн дээр хоёр арслангийн толгойг тохойн түшлэг болгон тааруулж зассан Фараоны алтан ширээ байна. 

	— Арван есдүгээр төрийн үед ийм байсан юм. Тариачдыг нь харцгаа л даа. Үхэр, илжиг хөллөсөн анжистай, хүрэл хүрз зээтүүтэй, чийрэг эрчүүл байгаа биз. Сайн хар. Өндөр биетэй, мөн сайхан хүмүүс ээ! Одоо бол ийм эрчүүлийг зөвхөн хааны торгон цэргүүд дотроос л олж харж болно. Гар хөл нь чанга, цээж нь өргөн, цог хийморьтой энэ эрчүүл үргэлж усанд орж, биеэ тосолж явдаг байжээ. Эхнэрүүд нь хоол унд хийж, хувцас хунар оёдог байжээ. Хүүхдүүд нь эрхэлж наадаж, сургууль соёлд явдаг байж. Тэр үеийн тариачин, харцгаа л даа, улаан буудайн гурилаар барьсан талх, буурцаг, мах, загас, жимс ногоо идэж, шар айраг, дарс уудаг байжээ. Тэр хувин домбо, аяга шанагыг нь хар! Эрчүүлийн нь, олон өнгийн утсаар оёж хатгасан оройвч, хормогч, нөмрөгийг хар! Хүүхнүүдийн нь гадуур цамцны уран нарийн угалз утастайг яана даа... Тэдний толийтол самнаж янзалсан үс гэзэг, сүлбээр, ээмэг, бөгж, бугуйвчийг хар! Тэр олон гоёл чимгийг голдуу хүрлээр үйлдэж, өнгийн паалан гүйлгэн урлаж байжээ. Бас шижир алтыг утас шиг цувьж урласан зүүлт чимэг ч хэрэглэдэг байж. 

	Одоо, дээр нь байгаа түшмэдийг харцгаа. Тэд нөмрөгтэй явдаг байжээ. Тэр үеийн тариачид баяр ёслолоор ийм нөмрөгтэй явдаг байсан байна. Түшмэд нь тариачдын нэг адил эгэл борхон хоол иддэг байсан хэр нь өег цатгалан явдаг байж. Харин тавилга хогшил нь тариачдынхаас гоё, хайрцаг сав нь алтан бөгж, тоногтой байдаг байжээ. Тэд илжгээр юм уу, үхэр тэргээр л юманд явдаг байсан... гэж яриад Пентуэрийг алга ташмагц өнөөх зураг амилан хөдлөв. 

	Тариачид нь түшмэддээ усан үзэм сагс сагсаар, арвай, буурцаг, улаан буудай шуудай шуудайгаар өгч, дарс, шар айраг, сүү, балыг хувин домбоор, агнуурын шувууг бөөн бөөнөөр нь, цав цагаан хийгээд өнгө бүрийн бөс нэхмэлийг толгой, хуйгаар нь барьж байна. Тэдгээрийг нь түшмэд тосож аваад аль сайхан, их үнэтэйг нь шилэн хаан ширээний хөлд тавьж байна. Фараоны засгийг бэлгэдэн, зассан тэр давхарлаг түдэлгүй уул овоо мэт их эд баялагтай боллоо. 

	Пентуэрийг:

	— Тэр цагийн тариачин хүн ийм цатгалан чинээлэг аж төрж байсны зэрэгцээ Фараоны сан ч бялхаж байсныг эрхэм дээдэс та бүхэн нүдээрээ үзлээ шүү дээ. Одоо ямар байгааг та бүхэн болгоож хайрла... гээд дохио өгөхөд дараагийн нэг хөшиг унаж, түрүүчийн адил засалтай шинэ зураг гарч ирэв. 

	— За, энэ бол одоогийн тариачид юм гээд Пентуэр сэтгэл нь баахан дэнсэлсэн байдалтай дуугаар, — Өвчин туссан хүн шиг яс арьс болсон, чидун жимсний тосоор биеэ тослох гэж юу байдгийг ч бараг мэдэхээ больсон бохир амьтад байна. Бас тэгээд нуруу бие нь ташуур, туйвангийн шарх сорвиор дүүрэн шүү!.. Анжис чирэх үхэр, илжиг ч алга. Эхнэр хүүхэд нь анжсаа чирч явна. Мохох элэх нь амархан модон хүрз зээтүүтэй тамаа цайж байна. Өмссөн хувцас хунар ч үгүй, бүсгүйчүүл нь бүдүүн олсон нэхмэл цамц углаад, элэнц дээдсээ зүү ороож, угалз чимэг тавьсан хувцас өмсөж явсан гэдгийг зүүдлэх ч үгүй явцгааж байна. Гол зогоодог юмыг нь харцгаа. Арвай, борцолсон загас хоёр хааяа олдоно. Гол хоол нь лянхуа цэцгийн үр болжээ. Улаан буудайн гурилын бин өдрийн од шиг үзэгдэнэ. Мах, шар айраг, дарс гэдгийг насандаа үзээгүй. Сав суулга, тавилга хогшил нь яасан бэ? гэж та бүхэн асуух байх. Эдэнд усны домбоноос өөр юм байхгүй, байлгая ч гэсэн орогнодог нүхнийхээ хаана нь тавих юм билээ дээ... 

	Өршөөгөөрэй, одоо би та бүхний анхаарлыг өөр нэгэн зүйлд хандуулъя. Тээр тэнд хэдэн хүүхэд газар хэвтэж байна. Тэд бол үхсэн хүүхэд. Одоо тариачны хэчнээн үр хүүхэд дааж давшгүй хүнд хүчир ажил, өлсгөлөн хоёроос болоод үхэж үрэгдэж байна вэ? Гэхдээ тэд, амьд үлдээд харгалзагчид туйвандуулж, финикт хонь мал шиг худалдагдаж үйл тамаа эдэлж яваа бусдаасаа илүү хувь заяатай ажээ... гэж хэлээд Пентуэрийн хоолой нь зангирч ирсэн боловч нэг урт амьсгаа аваад, дув дуугүй эгдүүцэн харж буй зайрангуудыг эс хайхран:

	— Одоо та бүхэн түшмэдийг харцгаана уу. Тарган, цатгалан, улаа бутарсан царайтай, гоё ганган хувцастай улс байгаа биз! Эхнэрүүд нь алтан бугуйвч, сүйхтэй, ганган нимгэн хувцастай, хааны гүнж ч атаархмаар харагдаж байна. Тариачдад үхэр, илжигний аль нь ч байхгүй байхад түшмэд мориор юм уу дамнуургаар л заларцгаадаг. Зөвхөн дарс, тэгэхдээ бүр дээд зэргийн дарс л зооглодог юм... гээд алга ташихад саях зураг амилав. 

	Тариачид шуудайтай тариа, сагстай усан үзэм, дарс, бал тэргүүтнийг түшмэдэд тушааж байна. Түшмэд тэдгээрээс хаан ширээний хөлд түрүүчийн нэг адил тавилж байсан боловч хариугүй бага ажээ. Хааны давхарлагт уул овоо боссонгүй, харин түшмэдийн давхарлаг юмаа багтааж ядаж байлаа. 

	Пентуэр:

	— Үгээгүй тариачин, баян түшмэл, дундуур сантай өнөөдрийн Мисир орон энэ байна. Одоо... гээд дохио өгөхөд санаад оромгүй хачин юм харагдлаа. Олон гар гарч ирээд Фараон, түшмэл хоёрын давхарлаг дээр байсан үр тариа, жимс ногоо, нэхмэл бөс тэргүүтнээс авч байх юм. Давхарлагт байсан юмыг багасаад ирэхийн алдад өнөөх олон гар тариачид, тэдний эхнэр, хүүхдийг хүртэл шүүрээд аваад явчхаж байна. 

	Тэр далдаас бүрэлгэгчдийн үйлдэж байгаа хэргийг цөм алмайран ширтэж байтал нэг хүн:

	— Энэ чинь финикүүд байна шүү дээ! Манайхыг тонож байна! гэж бархирсанд Пентуэр::

	— Тийм ээ, гэгээн эцгүүд минь, финикүүдийн гар мөн. Тэд фараон, түшмэдийг хоослоод, хүний өөдөөс сарвайх юмгүй болсон тариачдыг боол болгож байгаа нь энэ гэвэл зайрангууд:

	— Тийм байж таарна. Муусайн цөөвөр чононууд, хараал идмэрүүд!.. Манай төрд эднэр л хамгийн их гай тарьж байгаа юм гэж хашхиралдав. Гэхдээ зайран бүр тэгж хашхирсангүй. 

	Шуугиан намдахаар Пентуэр бамбарчдыг нэг газар луу явуулаад өөрөө сонсогчдоо дагуулан хойноос нь очив. Тэнд нэг бяцхан үзэсгэлэн маягтай юм байлаа. 

	— Гэгээн эцгүүд минь, болгоож хайрла. Арван есдүгээр төрийн үед харь орноос авч байсан юм энэ байна. Пунтээс ариун үнэртэн, Сириэс алт, төмөр зэвсэг, байлдааны хөнгөн тэрэг авч байжээ. Ийм л юм авч байж. Тэр үед Мисир орон дотооддоо их юм хийдэг байсан. Энэ том суулгуудыг хар даа. Хэчнээн олон янзын хэлбэр загвартай, өнгө будагтай байна вэ? Энэ тавилгуудыг, тэр дундаа энэ ширээг харцгаа. Нэг түмэн хэсэг алт, тана, өнгө бүрийн мод шигтгэн урлажээ. Тэр хувцаснуудын оёдол, хийцийн нь сайхан, даавууны нь нарийн тансаг, өнгөний нь олныг яана даа. Бас тэр хүрэл жад, үсний сүлбээр, даруулга, бугуйвч, ээмэг, сүйх байна! Тариалангийн багаж зэвсэг байна! Энэ бүхнийг манайх арван есдүгээр төрийн үед хийж байжээ гэснээ цаашханаа яваад:

	— Одоо бол... харцгаа л даа, суулга нь жижигхэн, бараг хээ хуаргүй, тавилга нь бор баазхан, хувцасны нь даавуу бүдүүн борог, хийц нь ганц янз болжээ. Одоогийн эдлэл хогшил хэмжээгээрээ ч, яс чанараараа ч, ур хийцээрээ ч урьдынхтай эгнэхээсээ өнгөрчээ. Яагаад тэр вэ? гээд бас цааш хэд алхахад нь бамбарын гэрэл тал талаас нь тусав. 

	— Замбуулингийн элдэв улс орноос финикүүдийн манайд оруулж ирдэг хэдэн арван зүйлийн үнэртэн, олон өнгийн шил, тавилга хогшил, сав суулга, бөс бараа, байлдааны тэрэг, гоёл чимэглэлийн зүйл... тэргүүтэн элдэв юмс энэ байна. Үүнийг голдуу Азиас авчирч арилждаг юм. Түшмэд хийгээд фараоны маань гараас тариа будаа, үр жимс, мал адгуусыг нь финикүүд чухам ямар аргаар салгадгийг нь та бүхэн одоо гадарлаж байгаа биз дээ. Царцаа өвс ногоог яаж сүйтгэдэгчлэн гар урлалыг маань хөнөөж байгаа харь газрын энэ элдэв шалдав юмсынхаа хүчээр л салгаж байгаа юм гээд Пентуэр хоромхон зуур амсхийж:

	— Хаан, номарх, бичээч нэрт маань финикүүдийн авчирч өгдөг зүйл дотор алт голлодог. Азийнхнаас Мисирт учруулж байгаа асар их хөнөөлийг алтны наймаагаар үлгэрлэж үзвэл улам тодорхой болно. Тэднээс нэг алтан талант авсан хүн гурван жилийн дараа хоёр болгож өгөх учиртай юм. Гэтэл тэд төлбөрийг хөнгөтгөж байгаа нь энэ гэдэг нэрийн дор талант тутамд хоёр ам дөрвөлжин тариалах газрыг дээр нь оршин суудаг гучин хоёр хүний хамт гурван жилийн хугацаагаар өөрийн болгож авч байна... Эрхэм дээдэс та бүхэн болгоон соёрх гээд гэрэл гэгээ ихтэй талбайг зааж, — Уртаашаа нэг зуун наян алхам, өргөөшөө мөн төдий хэмжээний энэ дөрвөлжин газар хоёр ам дөрвөлжин тариалах газрыг төлөөлж байгаа юм. Эр эм, хүүхэд нийлсэн тэр хэсэг хүн бол найман өрхийн ам бүл... Энэ газар хүмүүс цөм гурван жилийн турш аймшигт боолчлолын дор байна гэсэн үг. Тэр хооронд уг эзэд нь, мөн фараон номарх хоёр эндээс ямар ч ашиг олохгүй бөгөөд гурван жилийн хугацаа дууссан хойно үржил шимгүй болсон газар, сайндаа л хорин хүнээ эргүүлж авахчаан болно. Бусад хүмүүс нь хүнд зовлонд нэрвэгдэж амиа алдсан байдаг... гэхэд сонсож байгаа хүмүүс дургүйцэн дүнгэр дүнгэр ярилцаж эхлэв. 

	— Финикүүд зээлсэн ганц алтан талантынхаа төлөө хоёр ам дөрвөлжин тариалах газрыг тэнд суудаг гучин хоёр хүнтэй нь гурван жилийн хугацаагаар барьцаанд авдаг гэж би дээр хэлсэн. Мөн ч их газар, олон хүн ээ! Гэтэл, талант гэдэг маань... үүнийг харцгаа, тахианы өндөгнөөс томгүй энэ хэсэгхэн алт шүү дээ. Тэгэхээр финикүүдийн хийж байгаа наймаа ямаршуу булхайтай байна даа, гэгээн эцгүүд минь! Энэ өөдсийн чинээ алтанд хүнд өлзий буян болох юм юу ч байхгүй. Зэвэрдэггүй л нэг хүнд шар төмөрлөг! Тэгээд л гүйцээ! Үүгээр хувцас хийж болохгүй, өл хариулж, цангаагаа гаргах арга байхгүй. Жишээ нь, над сүмбэр цацын чинээ алт байжээ гэхэд би адаглаад ам хөдөлгөх чавга ч үгүй, балга ус ч үгүй өрнийн цөлөөр хэрж явдаг ливи хүнээс дээрдэх юмгүй гуйлгачин л байна шүү дээ. Гэтэл финикүүд ийм нэг хэрэггүй төмөр өгч орхиод оронд нь хэдэн өрх айлыг хооллож хувцаслаад байж чадах тэр их газрыг аваад зогсохгүй, бас тэнд оршин суудаг хүмүүсийг нь давхар авч байна. Тэгээд тэд газар хагалж, тариа тарьж, ургац хурааж, гурил тээрэмдэж, шар айраг нэрж12, бөс нэхэж, байшин барьж, тавилга хогшил хийж чаддаг тэр олон хүний хүч хөдөлмөрийг гурван жилийн турш шавхан сордог юм. Фараон, номархуудад тэр гурван жилийн дотор тэндээс юу ч орохгүй. Унаган албатууд нь эзэндээ татвар төлж, цэргийн алба хаахаа больчхоод зөвхөн шунахай финикүүдийн төлөө л хөдөлмөрлөж байдаг болж. Өлсөж гуринхалсан, хүнд ажилд нухлуулж, зодуулж нүдүүлж залхсан тариачид жил бүрий л аль нэг мужид үймээн дэгдээж байгааг эрхэм дээдэс та бүхэн андахгүй мэднэ. Тэдний нэг хэсэг нь амиа алдаж, нэг хэсэг нь чулууны уурхайд хөөгддөг шүү дээ. Энэ ч бас манай хүн ам хорогдохын нэг шалтгаан мөн. Энэ бүхэн эцсийн эцэст финикүүд хэн нэгэн хүнд хэсэгхэн алт өгснөөс болж байгаа хэрэг! Үүнээс илүү гай зовлон гэж байх уу даа, та минь? Хэрэг явдал энэ хэвээрээ байсан цагт Мисир орон жил ирэх тутам улам олон хүн, улам их газар алдахгүй хаа зайлах юм бэ? Олз омогтой гэдэг дайн маань манай орныг хоосруулаад, одоо финикийн алтны худалдаа бүрмөсөн залгихад тулаад байна гэж Пентуэрийг өгүүлэхэд зайрангуудын дотор нь баахан онгойсон шинжтэй харагдаж байв. Бичээч түшмэдийн баян тансгийг ашгүй дахиад эс дурсан, финикүүдийн хорон муу санааг нь тоочиж байгаа нь тэдний санаанд нийцжээ. 

	Пентуэрийг амсхийгээд хаан хөвүүнд хандан:

	— Рамзес чи, хааны орлого улам улам хорогдсоор байгаагийн уг учрыг хэдэн сарын турш сэтгэл түгшин байцаасан билээ. Тэнгэр нэрийн мэргэн оюун хааны сан төдийгүй арми ч улам хомсдож, фараонуудын хүчин чадлын уг сурвалж болдог энэ хоёр зүйл цаашдаа ч хомсодсоор байхыг чамд нэгэнт нотлон үзүүллээ. Манай орныг хэдэн зуун жилийн турш нөмөрсөн энэ их гай зовлонг зайлуулж чадах эзэн хааныг тэнгэр нэр Мисирт эс илгээвэл төр улс маань бүрмөсөн баларна. 

	Газар нутаг уудам, хүн ам олон байх цагт фараоны сан бялхаж байсан билээ. Тэгэхлээр элсэнд даруулсан үржил шимт газраа ухаж гаргаж, хүч тамирыг нь барж, тоо толгойг нь хороож байгаа хүнд хүчир дарамтаас хүн ардаа чөлөөлөх ёстой гэхэд зайрангууд, Пентуэр одоо л бичээч түшмэдийн тухай ярих нь дээ гэж хирдхийжээ. 

	— Ард түмэн тарган цатгалан, эрүүл саруул, сэтгэл өег байсан цагт хааны сан бялхаж байдгийг хаан хөвүүн чи энэ олон гэрчийн дэргэд өөрийнхөө нүдээр үзлээ. Ард түмэн ядуурч, тариачид эхнэр хүүхдээ анжсанд хөллөдөг болоод улаан буудай, махны оронд лянхуа цэцгийн үрээр гол зогоодог болсон цагт хааны сан хорогдож байна шүү дээ. Чи төр улсаа арван есдүгээр гүрний дайны өмнөх үеийнх шиг хүчирхэг болгоё гэж бодож байгаа бол улс орондоо үүрдийн энх амгалан байдал тогтоогоод, түмнээ тэнхрүүлэн тэтгэж ав. Томчуул нь дахиад мах идэж, хатгамал чимэгтэй хувцас өмсөөд, багачуул нь ташуур туйвангийн амт үзэхгүй, хэрээсээ хэтэрсэн хүнд ажилд талхидуулж үхэхгүй, сургууль соёлын мөр хөөг. Мисир орон одоо хорт могой элгэндээ тэврээд байгааг чи бас санаж ав гэж Пентуэрийг айлдахад тэнд байсан хүмүүс эмээн гайхан чагнаж байлаа. 

	— Ард түмний цусыг сорж, номархуудын эд баялгийг тонон, фараоны хүчин чадлыг доройтуулж байгаа тэр могой бол финикүүд шүү дээ гэж Пентуэрийг хэлэхэд зайрангууд:

	— Тэднийг тонилгоё! Тэдэнд төлөх өрийг хүчингүй! болгоё... Худалдаачдыг нь оруулахаа больё... хөлөг! онгоцыг нь хавьтуулахгүй байя! гэж бархиралджээ. 

	Их зайран Мефрес тэднийг зогсоогоод, доголон нулимстай нүдээр Пентуэр өөд харж:

	— Таны амаар ариун тэнгэр Хатор айлдвараа хайрлав. Хүний ухаан чинийх шиг ийм нэвтэрхий мэргэн байхын аргагүйн дээр толгойноос чинь хос хавирган саран туяа гийж байхыг би бас үзлээ. Нүдний маань цагааг хуулан, сэнхрүүлсэн сайхан үг хэлсэнд тань гялайлаа... Эрлэгийнд хэргээ шүүлгэхээр одох цагт орыг минь чамаар залгуулаарай гэж тэнгэр нэрт залбиран гуйж чамайг адисалъя гэхэд бусад нь тэргүүн зайрангийнхаа дэвшүүлсэн энэ ерөөлийг дэмжин удтал уухайлан түрхрэлджээ. Пентуэр бичээч нэрийн талаар дахиад үг дуугараагүйд зайрангуудын сэтгэл хангалуун байсан аж. Тэр мэргэн, төр улсынхаа дотоод гэм согогийг уудлан ярихдаа хэтрүүлсэн зүйлгүй тул нийтдээ бас ихэд ойшоон талархжээ. 

	Рамзес Пентуэрт талархал илэрхийлж сүйд болсон ч үгүй, зөвхөн толгойг нь цээжиндээ наан тэврэв. Их вивангирид ийн айлдвар ширээ залгамжлагч хөвүүний сэтгэлийг хөндөж, тэр нь мисирийн алдар бадарч, жаргал дэлгэрэхийн үр боллоо гэдэгт нэг ч хүн эргэлзсэнгүй ээ. 

	Маргааш өглөө нь Пентуэр хэнтэй ч уулзаж салах ёс хийлгүй наран ургах үеэр Хаторын сүмээс гарч Мемфес өөд одсон байлаа. Рамзес хэдэн өдөр үг дуугарсангүй. Хавчиг өрөөндөө сууж байсан ч, сүмийн харанхуй хонгилоор биеийнхээ чилээг гаргаж явсан ч, гүн бодолд дарагдан байв. 

	Үнэн хэрэг дээрээ Пентуэр шинэ юм огт хэлсэнгүй. Мисирийн газар нутаг, хүн ам хорогдож, тариачид хоосорч байгаагийн дээр бичээч түшмэдийн авах идэх хэтэрч, финикийн дээрэм тонуул дэндэж байгаа тухай нийтдээ халаглаж байгаа билээ. Гэхдээ вивангиридчийн айлдвар хаан хөвүүний сэтгэлийн дотор хэсэг бусагхан явсан олон төсөөллийг нэгэн жолоонд оруулж, барим тавим биетэй болгосны дээр зарим нэгэн баримтыг улам тодруулж өгчээ. 

	Финикүүд сэтгэлийг нь жихүүцүүлэх боллоо. Улс оронд нь учруулж байгаа тэдний хор хөнөөл тийм айхавтар юм гэдгийг Рамзес одоо болтол ухаараагүй явсан ажээ. Дагонд тариачдаа өрийн барьцаа болгон өгч мөнгө хүүлэгчдийн шулан тонодог аргын амьд жишээ болсноо санахаар бүр ч айдас нь хүрнэ. 

	Рамзес финикүүдтэй тийн шадарлаж, нэрээ хорлосноо бодон бодсоор сүүлдээ санаад оромгүй хөгийн байдалд хүрч ерөөсөө тэдний тухай бодох ч дургүй болжээ. Тэр өөдгүй амьтдад ид хорсон хилэгнэж эхэлтэл нь, чи өөрөө зарим талаар тэдний хамсаатан шүү дээ гэдэг бодол орж ирээд ичих сэтгэл нь түрүүчийн хорсол хилэнг унтрааж орхиод болж өгөхгүй байлаа. 

	Нөгөөтээгүүр хүн ам цөөрч, газар нутаг хомсодсоор байгаагаас болоод төр улсад аюул нүүрлэж байгааг хаан хөвүүн нэгэнт андахгүй болсон тул гагцаар байхдаа сэтгэл санаагаа түүнд төвлөрүүлж байлаа. 

	“... Үгүй болсон тэр хоёр сая мисир хүн одоо байдаг сан бол элсэнд дарагдсан газраа ухаж гаргахаар. үл барам нутгаа тэлж болох байсан юм сан даа... Тэгвэл финикийн аргад орохгүй, тариачид маань амин зуулга сайтай төрийн сан арвин орлоготой байх байсан юм. Хаанаас хүн олдог бил ээ?” гэж санааширна. Гэтэл санамсаргүй нэгэн тохиолдол хариу хэлж өгөв. Рамзес нэг үдэш сүмийн цэцэрлэг дотуур зугаалж яваад, Нитагор жанжин дорнод хил дээр олзолж аваад Хаторын сүмд өргөл болгон илгээсэн хэсэг боолтой дайралджээ. Бие хаа нь тэгш чийрэг, мисир хүнээс илүү тэнхээтэй, хоол унд сайтай болохоор хувь заяандаа сэтгэл хангалуун яваа байрын хүмүүс ажээ. 

	Тэднийг ийн ажиглаж байтал нь хаан хөвүүний толгойд шинэ бодол харван орж ирээд баярласандаа болоод эгээ л ухаан алдчихсангүй. Мисирт хүн, олон хүн, түм бум, тэр ч байтугай сая, хоёр сая хүн хэрэгтэй. Тэр хүмүүс эд нэр байна! Азид цөмрөн орж, замдаа дайралдсан хүн бүрийг Мисир лүү явуулаад байя. Мисир тариачин нэг бүрийг боолтой болгохоос нааш дайтахаа зогсохгүй... 

	Улсад хүн, тариачинд ажлын туслах. хүч, фараоны санд орлогын яндашгүй эх булаг олж өгөх энгийн бөгөөд лут төлөвлөгөө ухаанд нь ингэж орж иржээ. 

	Рамзес их баярлав. Гэтэл маргааш нь баахан тээнэгэлзэж эхэлжээ. Ялгуусан дайн л Мисирийн гай зовлонгийн эх сурвалж болсон юм гэж Пентуэр тун ч онцолж хэлсэн бөгөөд Херихор ч урьд нь бас тийм юм ярьж байсан билээ. Тэгэхээр шинэ дайн Мисирийг өөд татахгүй нь ээ дээ... 

	“Пентуэр ч, Херихор ч аль аль нь их мэргэн хүмүүс. Тэд дайныг хортой гэж үзээд, их зайран Мефрес хийгээд бусад зайрангууд бас тийм гэж бодож байгаа бол дайн гэдэг аюултай зүйл байж таарна. Тийм мэргэн, гэгээн хүмүүс хэлээд байгааг бодоход үнэхээр тийм юм байлгүй”. 

	Хаан хөвүүн их гутарчээ. Мисирийг сүйрлээс аврах энгийн арга бодоод олж орхитол нь зайрангууд дайн манай орныг бүрмөсөн мөхөөнө гэж мэтгээд байдаг... 

	Гэтэл зайрангуудын зөв гэдэгт эргэлзэж, хуучин итгэлийг нь сэргээсэн нэг явдал түдэлгүй тохиолджээ. 

	Рамзес нэг оточтой хоёулаа номын сан руу явж байлаа. Нөгөө харанхуй нарийн хонгил руу орохын даваан дээр хаан хөвүүн ярвайгаад босго алхалгүй:

	— Би үүгээр явахгүй гэжээ. 

	Цаадах нь гайхаж

	— Яагаад тэр бил ээ? гэв

	— Энэ хонгилын цаад үзүүрт нэг урван тэрслэгчийг үзэшгүй муухай тамласан зоорь чинь бий шүү дээ гэгээн эцэг минь... 

	— Өө мөн, мөн! Пентуэрийг айлдвараа хайрлахын өмнө бидний халуун давирхай цутгаж байсан зоорь уу?.. 

	— Та нар хүн алсан шүү дээ!

	Оточ инээмсэглэв. Сайхан сэтгэлтэй байрын хөгжилтэй бүдүүн эр байжээ. Рамзесийн уурлаж байгааг харж жаахан инээснээ:

	— Ариун нууцыг задруулж болохгүй л дээ... Аливаа том ёслолын өмнө үүнийг хожмын зайрангуудад сануулдаг жамтай юм гэж хэлэхэд нь ярианы нь өнгө Рамзест нэг л жигтэй санагдаад, тодорхойхон ярьж өгөөч гэж гуйжээ. 

	— Би нууц задруулж чадахгүй. Гэвч эзэнтэн таныг хэнд ч хэлэхгүй гэж амлах юм бол нэг бяцхан түүх хүүрнэж болно. 

	Рамзесийг хэнд ч хэлэхгүй гэж амлахад оточ:

	— Нэг Мисир зайран Арам13 газар тэрс номтны сүмээр орж яваад тарган цатгалан, сэтгэл өег хэр нь хувцас хунар муутай нэг хүнтэй дайралджээ. Тэр гуниггүй ядуугаас “Чи хө, өмссөн зүүсэн чинь даржин атлаа яахаараа сүмийнхээ ширээтээс наанагүй цатгалан царайтай явдаг хүн бил ээ?” гэж асуусанд цаадах нь ийш тийш хулмалзан хараад “Яагаад гэдгээ хэлэх юм бол, би гасалж бархирахад таарсан хоолойтой хүн. Тэгээд энэ сүмд тамаа цайдаг нүгэлтэн болдог юм. Тэнгэр тахих олон амьтан цуглахаар би зооринд ороод аль байдаг чадлаараа гасалж бархирч гарна. Түүнийхээ хүчинд л бүтэн жил гэдэс цатгалан явахгүй юу. Тамлуулагч болж байх үедээ өдрийн нэг домбо шар айргийн хувьтай...” гэсэн юм гэнэ билээ. Тэрс номтны Арам оронд тийм юм болж байдаг юм байна гээд хуруугаараа амаа дарж, — Эрхэм дээдэс та над амласнаа мартуузай. Манай халуун давирхайн тухайд та юу л гэж санана, тааллаараа бол гэжээ. 

	Тэр яриа Рамзесийн сэтгэлийг засжээ. Сүмд тамлуулж үхсэн хүн үнэндээ байхгүй юм байна гэж сэтгэл нь уужрахын хамт хуучин сэжиг нь сэргэж ирэв. 

	Зайрангууд эгэл олны толгойг эргүүлж байдаг гэдэгт Рамзес огт эргэлздэггүй билээ. Бүр зайрангийн сургуулийн шавь байхдаа ариун бух Апист зориулсан ёслолыг үзсэн ажээ. Ард түмэн тэр бух зайрангуудыг залан жолооддог гэж итгэдэг. Гэтэл үнэн хэрэг дээрээ тэр тэнгэрлэг адгуус өөрөө зайрангуудын гилсэн зүг рүү л явж байдаг юм. 

	Пентуэрийн айлдаад байсан юм нь “Апист зориулсан ёслол” шиг өөрт нь тааруулж зориуд бэлдсэн зүйл байсан ч юм бил үү, хэн мэдэх вэ... Олон өнгийн эрс буурцгийн үр газар өрж, амьд зураг бэлтгэхэд төвөгтэй юм юу байх билээ. Сет Осирис хоёрын тулалдааныг харуулдаг, хэдэн зуун хүн оролцсон энгүй том тоглолтыг үзэж л байсан... Тэр ч гэсэн бас л зайрангуудын санаанаасаа зохиосон ов мэхийн зүйл биш гэж үү? Тэнгэр нэр тулалдаж байна гээд тэдэн шиг хувцасласан хүмүүс л нүдэлдэж байсан шүү дээ. Осирис дийлдээд эндлээ гэсэн. Осирис болсон зайран хирс адил эрүүл, чийрэг эр байсан. Нүд урвуулах шидийн нь алийг хэлж барах вэ!.. Үерийн ус оволзоод л, галаар тургиад л... тэнгэр нижигнээд л, газар хөдөлж, галаар тургиад л... тэр бүхэн цөм мэх байжээ. Тэгэхээр Пентуэрийн үзүүлсэн бүхэн бүгд үнэн байх ямар албатай бил ээ? Тэд өөрийг нь мэхлэхийг оролдож байсан гэж хаан хөвүүн ор үндэсгүй сэрдээгүй. Зооринд буцламгай давирхайд шалзлуулаад гасалж бархирч байсан хүн бас л мэхэлж байсан. Тэр яах вэ. Хамгийн гол нь Херихор дайнд үнэнээсээ дургүй, Мефрес ч дургүй, тэдний нэгийн нь туслах, нөгөөгийн нь хайртай хүн Пентуэр гэдгийг ч Рамзес олонтоо үзэж мэдсэн нь чухал байв. 

	Хаан хөвүүний сэтгэл зүрхэн дотор ийнхүү нэг бол бүх юм ил тод байх шиг, нэг бол цөм манан буданд халхлагдсан юм шиг болон нэг ёсны тулалдаан болж байв. Нэг болохоор бүрэн итгэл төрж, нэг болохоор өдрөөс өдөрт Нил мөрний ус шиг нэг оволзож сэргэж ирээд, нэг татран буурч байжээ. 

	Гэвч яваандаа хаан хөвүүний санаа сэтгэл төвширч, сүмээс одох цаг болоход бодол шулуудчихсан байлаа. 

	Нэгд, Мисирт хамгийн олон хүн, хамгийн их газар хоёр яриангүй хэрэгтэй. Хоёрт, хүн олох хамгийн энгийн арга бол Азид дайлан орох явдал мөн. Гэтэл Пентуэр дайн улс орны гай зовлонг улам л ихэсгэнэ гэж хэлсэн. Гагцхүү тэр үнэн хэлсэн үү, худал хэлсэн үү гэдэгт л учир нь байна. 

	Зайран үнэн юм хэлээд байгаа бол хаан хөвүүн улс орноо сэргээн мандуулах өөр арга үл олох тул мухардана. Дайн хийхгүй л бол Мисирийн хүн ам жилээс жилд цөөрч, фараоны сан өрөнд баригдаад, дараачийн төрийн өнгөнд л аймшигт сүйрэлд орж шувтрах болно. 

	Пентуэр худлаа хэлсэн бол өөр хэрэг. Гэхдээ Пентуэрт худлаа хэлэх хэрэг юу байдаг бил ээ? Мэдээжийн хэрэг. Херихор, Мефрес хийгээд бусад зайрангууд л тэгж хэл гэж ятгасан байж таарна. Гэтэл зайрангууд яагаад дайны эсрэг байдаг бил ээ? Тэглээ гээд тэдэнд ямар ашигтай юм бэ? Зайрангууд ч, фараон ч дайнаар л хөлжиж байсан шүү дээ. 

	Ийм чухал хэрэг дээр зайрангууд түүнийг мэхэлнэ гэж үү? Мэхэлнэ гэдэг бол зайрангуудад зуршил болсон зүйл мөн. Гэхдээ төр улсын ирээдүйн тухай, чухам оршин тогтнож байх эсэхийн тухай дээр тулаад байхад арай ч мэхэлмээргүй юм даа. Тэднийг юм бүхэн дээр мэхэлж байдаг гэж хэлж бас болохгүй. Тэд тэнгэр нэрт хүчин зүтгэж, агуу их нууцыг хамгаалж байдаг улс. Сүмд нь элдэв сүнс сүлд оршсон байдаг. Үүнийг Рамзес сүмд ирсэн анхны шөнө биеэр үзэж үнэмшсэн юм. Тэнгэр нэр тахил шүтээндээ ч муу зүгийн юм хавьтуулахгүй, сүм хийдийг чандлан хамгаалдаг атлаа хамгийн ариун дээд Мисир орноо яагаад гаргуунд нь хаядаг бил ээ?

	Тэнгэр тайх их ёслол дууссанаас хойш хэд хоногийн дараагаар Хаторын сүмийн зайрангуудаар адислуулан мордохдоо хаан хөвүүн Азид довтлон байлдах нь Мисирт үнэхээр хөнөөлтэй юү? Ийм чухал хэрэг дээр зайрангууд ширээ залгамжлах хөвүүнийг мэхэлнэ гэж үү? гэдэг хоёр зүйлийг л тийн эргэцүүлэн шаналж байсан бөлгөө.


Дөрөвдүгээр бүлэг

	Хаан хөвүүн хэдэн цэргийн дарга дагуулан Хабу мужийн цуут нийслэл Пи-Баст хот руу морины хурдаар довтолгож явлаа. Паони сар шувтарч Эпифи (манай дөрөв — тавдугаар) сар гараад байв. Наран чанх дээр голлож, Мисир газрын амь бүтэм халуун эхэлж байгаагийн шинж орчихжээ. Элсэн цөлд хэдэн удаа угалз салхи болж, хүн мал халуун наранд цохиулан, тариалангийн талбай, таримал модод өлөн тоосонд дарагдаад, өвс ногоо шарлан гандаж байгаа ажээ. Сарнай цэцгийн үр түүж дуусаад тосыг нь шахаж, амуу будаа, гэрийн хушаангар ид хурааж байгаа цаг. Худгийн цах зогсоо зайгүй хяхнаж, шинээр үр цацах гэж зассан газрыг булингартай усаар нэвтэлж байлаа. Инжир жимс, усан үзэм түүж эхэлж байв. Нилийн ус татарч, суваг шуудууны ёроолд үлдсэн ус өмхийрөөд, хааяагүй гангийн униар суунаглан, шатаам халуун наран төөнөж байлаа. 

	Гэвч хаан хөвүүн тэр бүхнийг эс анзааран, сэтгэл тэнүүн довтолгож явна. Сүмд буян үйлдэж суусаар уйдаж чилж гүйцээд наргиан цэнгэл, эмс охид, шуугиант амьдралын мөрөөсөл болж байсан ажээ. Тэндхийн газар нутаг тэгш толигор агаад суваг шуудуугаар хэрүүлж торлуулж гүйцсэн хэдий боловч бас чамлахааргүй үзэсгэлэнтэй билээ. Хабу мужид Мисирчүүдээс гадна эрт дээр цагт мисир газрыг байлдан дагуулаад хэдэн зуун жил эзэгнэн захирч байсан дайчин гиксос удмынхнаас бас цөөн хүн аж төрдөг. 

	Унаган мисирчүүд, хөөгдөн зайлсан тэр дайчин омгийнхноос уул нутагт үлдэж хоцорсон хэдий нь их л гадуурхан хавчдаг боловч Рамзес харин тэднийг ойшоон үздэг бөлгөө. Эршүүд зантай, зоримог царайтай, өндөр чийрэг биетэй тэр хүмүүс ширээ залгамжлагч, цэргийн дарга нарын өмнө мисирчүүд шиг дөрвөн хөллөөд ойчдоггүй, сурвалжит идэр хүмүүсийн өөдөөс мятралгүй харж чаддаг боловч бас увайгүй зан гаргадаггүй байжээ. Гиксосчууд цохиод авсан хүнийг адилхан цохиод авдаг, хэтэрхий дарлах гэсэн хүнийг алаад хаяж орхидог ч удаа бийг мэддэг бичээч түшмэл ая засаж явдаг тул тэдний нуруунд ташуур туйвангийн ор сорви ч байдаггүй. Нөгөөтээгүүр хамгийн шилдэг сайн цэрэг тэдний дотроос гардаг болохоор Фараон гиксосчуудыг бас ивээж байдаг байжээ. 

	Пи-Баст хотод дөхөх тусам олон сүм хийдийн бараа униар тоосон дундаас улам улам тодорч, замын хөл хөдөлгөөн ихэссээр байв. Их зам, зам дагасан суваг хоёроор хотынхны өдөр тутмын хэрэгцээний мал, улаан буудай, үр жимс, цэцэг навч, талх тариа тэргүүтэн өдий төдий юмс зай завсаргүй цувж, хот руу яваа аяны хүн, ачаа бараа, Мемфист их баярын өдөр л тийм байдаг шиг хоорондоо шахцалдан шуугилдан байгаа нь эндхийн ердийн үзэгдэл ажээ. Пи-Баст хотын хавь газар бүтэн жилийн туршид шөнө дүлээс бусад цагт их хөлийн зах шиг л байдаг аж. 

	Үүний учрыг олоход амархан. Өрнөд Азийнхны бишрэн тэмүүлдэг эртний алдарт Ашторет сүм энэ хотод байдаг юм. Пи-Баст хотын дэргэд өдөртөө сасу буюу араб, финик, еврей, филистин, хетт, ассир тэргүүтэн есөн хэлийн гурван түмэн харь хүн майхан саваа босгон буудалладаг юм гэхэд дэгс ярьсан болохгүй. Улсад их орлого оруулдаг тэр үй түмэн мөргөлчдөд Мисирийн төр найрсаг хандаж, зайрангууд хүлцэнгүй харилцдагийн дээр хөрш хэдэн мужийнхан, тэдэнтэй арилжаа наймаа хийдэг ажээ. 

	Хот хүрэхэд цагийн газар үлдээд байхад нүцгэн газар барьсан мөргөлчний шавар тагз, асар майхан дайралдаж эхлээд цааш явах тусам улам олширсоор байлаа. Мөргөлчдийн зарим нь гадаа хоол ундаа хийж, зарим нь бараа таваар тасралтгүй цутган ирж байгаа худалдаачны мухлагийн гадаа овоорон наймаа хийж байна. Нэг хэсэг нь бүхэл цуваагаараа сүм рүү явж байна. Амьтан сургагч, могой ховслогч, тамирчин, бүжигчин, илбэчин, есөн шидийн хүн энд тэнд улс цуглуулан цэнгүүлж байв. Тэр түмэн амьтны дээгүүр амь давчдам халуун агаар хөшиглөж, дуу чимээ тасралтгүй дүнгэнэн байлаа. 

	Хотын хаалган дээр Рамзесийг ордныхноос нь гадна Хабу мужийн захирагч олон түшмэдтэйгээ цуг тосож байжээ. Гэвч угтах ёслол цаанаа л нэг хөндий, хүйтэн байв. Гайхсан жанжин сайд хажуудаа зогсож байсан Тутмосоос:

	— Та нар чинь намайг, энэ одоо гэмийг маань уудалж ялд унагахаар ирлээ гэсэн юм шиг яасан хачин харцгаагаад байна вэ? гэж шивнэн асуувал тэр шадар хүн нь:

	— Эзэнтэн таны царай тэнгэр нэртэй цуг байж байгаад ирсэн хүнийх шиг л харагдаад байна шүү дээ гэжээ. Тэр үнэн хэлжээ. Дияан хийж суусандаа ч юм уу, эрдэмт зайрангуудтай цуг байсан болохоор ч тэр үү, магадгүй олон хоног их юм бодсоноосоо болоод Рамзес өөр болсон байв. Турж борлоод, царай нь хянуур хэрсүү, байдал нь цаанаа л нэг сүрхий болчихсон ажээ. Бас хэдхэн долоо хоногийн дотор хэдэн нас нэмчихсэн ч юм шиг харагдаж байлаа. 

	— Хотын гол гудамжны нэгээр орж иртэл үй олон хүн бужигнаж, цагдаагийн газрынхан ширээ залгамжлагч хийгээд бараа бологчдод нь арай гэж зам тавиулж байв. Тэр олон амьтан хаан хөвүүнд баяр хүргэх ч үгүй огт хараагүй дүр үзүүлэн, ямар нэгэн хүнийг хүлээж байгаа бололтой, багахан шиг харшийг тойрон бүчиж байлаа. 

	Хүн ардынхаа тийн хэнэггүй байгааг үзээд зэвүү нь хүрсэн Рамзес мужийн захирагчаас:

	— Энд юу болоод байгаа юм бэ? гэж асуусанд:

	— Энэ харшид Тир хотоос ирсэн... Хирам ноён буугаад байгаа юм. Өдөр бүр элбэг дэлбэг өглөг түгээдэг нигүүлсэнгүй сэтгэлт хүн болохоор ядуучуул шаваад байгаа нь тэр гэв. 

	Ширээ залгамжлагч морин дээрээсээ эргэж хараад:

	— Фараоны албат нар байж байгаа харагдана. Тэд бас финик баяны өглөгөөс горьдож яваа хэрэг үү? гэхэд захирагч хариу хэлж чадсангүй. 

	Аз болоход ордны гадаа ирж, Рамзес ч Хирамыг мартаж орхижээ. 

	Ширээ залгамжлагчид зориулсан найр хэдэн өдөр үргэлжлэв. Гэхдээ нэг их хөгжил цэнгэлтэй ч найр болсонгүй, харин эвгүй будилаантай зүйл нэг биш удаа гарчээ. 

	Амраг бүсгүйчүүлийн нь нэг өмнө нь бүжиглэж байхдаа уйлж байгаа харагдсанд Рамзес дуудаж суулгаад, тэвэрч учрыг нь асуув. 

	Тэр бүсгүй анхандаа туньсхийн тээнэгэлзэж байснаа ширээ залгамжлагчийг аргадаж эрхлүүлэхэд уяран улам, уйлж:

	— Эзэнтэн минь, бид сурвалжит гэрээс гаралтайн дээр таны амраг сэтгэлт бүсгүйчүүл. Иймд биднийг хүндэтгэж үзэх ёстой гэсэнд Рамзес:

	— Тэгэлгүй яах вэ? гэвэл бүсгүй:

	— Гэтэл нярав чинь бидний зарлагыг хязгаарлаад байна шүү дээ. Тэр ч байтугай зарцгүй болгох гэж байна. Зарцгүй бол бид хувцсаа өмсөж үсээ самнаж чадахгүй болно гэжээ... 

	Рамзес нярвыгаа дуудуулж авчраад зад загнаж, бүсгүйчүүлийн гарал, зиндааг хүндлэн юу шаардсан бүгдийг биелүүлж бай гэж тушаасанд нярав дөрвөн мөчөөрөө газар тулан мөргөж, ёсоор үйлдье хэмээн амлажээ. 

	Хэдэн өдрийн дараа ордны боолчууд үймээн дэгдээж, нярав дарс өгөхөө байлаа гэж гомдол мэдүүлсэнд ширээ залгамжлагч өг гэж тушаав. 

	Маргааш нь цэргийн жагсаал хийдэг цагаар хороодын төлөөлөгчид ирж цэргийн иддэг мах талхны хэмжээг хорогдуулаад байна гэж мэдүүлсэнд хаан хөвүүн бас л тэдний шаардлагыг ёсоор гүйцэтгэ гэж тушаажээ. 

	Гэтэл нэг өглөө ордны хаалган дээр хүмүүс хашхиралдан түүнийг сэрээв. Рамзес юу болж байгааг асуухад хааны албат нар гадаа цуглаад хөлсөө нэхэж байна гэж ээлжид суусан цэргийн дарга хэлэв. 

	Рамзес нярваа дуудуулж авчраад, ихэд уурсан:

	— Юу болж байгаа нь энэ вэ? Намайг ирснээс хойш өдөр өнжихгүй гомдол мэдүүлцгээж байна. Ингээд байх юм бол ажлыг чинь шалгуулж, авч иддэгийг чинь эцэс болгоно! гэж зандран загнавал цаадах нь дөрвөн хөллөж мөргөөд:

	— Эзэнтэн та намайг алсан ч хамаагүй!.. Таны сан, амбаар сав, малын хашаа хороо цөм хоосорчхоод байхад би өөрөөр яах бил ээ? гэж уйлагнан өчжээ. 

	Хаан хөвүүн хэдий их ууртай байсан боловч нярав үнэхээр буруугүй ч байж болох юм гэж бодоод түүнийг гарган, Тутмосыг дуудуулав. 

	Жанжин сайд, шадар хүнээ орж ирүүт:

	— Чи аан гэж бай хө. Миний дасаа ч үгүй, учрыг нь ч олох аргагүй олон хэрэг угсраа угсраагаараа гараад байна. Миний цэргүүд, хааны албат нар хөлсөө аваагүй байна. Миний амраг бүсгүйчүүлийн зарлагыг хязгаарласан байна. Нярваас учрыг нь асуухаар манай сан хөмрөг, малын хашаа хороо хүртэл цөм хов хоосон гэх юм... гэхэд Тутмос:

	— Үнэн хэлжээ гэвэл Рамзес дахин дүрсхийж:

	— Яагаад тэр бил ээ? Миний замын зардалд хаан эцгийн минь гаргаж өгсөн хоёр зуун талантын эд бараа, алт хоёрыг зараад дууслаа гэж үү? гэхэд Тутмос:

	— Тийм ээ, гэжээ. 

	Жанжин сайд ихэд зэвүүрхэж:

	— Яаж үрэхээр тэгдэг байна? Юунд зарсан юм бэ? Явсан газар бүхэнд маань биднийг мужийн захирагчид дайлж цайлж байсан биш үү? гэхэд Тутмос:

	— Бид идсэн уусныхаа үнийг төлөөд явсан юм чинь гэв. 

	— Тэгвэл тэр өөдгүй новшнууд чинь биднийг зочилж байгаа дүр үзүүлээд сүүлд нь тонож байжээ!

	— Битгий уурла. Би учрыг нь хэлье гэж Тутмосыг хэлэхэд Рамзес:

	— Суу гэлээ. 

	Тутмос суугаад:

	— Бүтэн сарын турш зоогийн чинь газар хооллож, домбоноос чинь дарс ууж, хувцсыг чинь өмсөж явсныг чи мэдэхгүй байна гэхэд хаан хөвүүн:

	— Чи тэгж явах эрхтэй хүн шүү дээ гэжээ. 

	— Урьд би тэгж үзээгүй юм. Санд чинь гай болохгүй гээд өөрийнхөө зардлаар хувцаслаж, наргиж, аж төрж байлаа. Миний хийсэн өрийг чи бишгүй л дарж өгч байсан. Гэхдээ тэр бол миний зарлагын өчүүхэн хэсэг нь байсан юм. 

	— Өглөг авлага битгий яриад бай. 

	Тутмос яриагаа үргэлжлүүлэн:

	— Ордны чинь арван хэдэн сурвалжит идэр хүн ч бас тэгж л явсан юм. Даргынхаа алдар сүрийг дэмжихийн төлөө гаргасан зарлагаа өөрсдийнхөө юмаар л тагладаг байсан. Одоо бол тэд миний өрөөсөн болж, хүний өөдөөс сарвайх юмгүй болцгоочхоод чиний юмаар аж төрцгөөж байгаа... гэхэд Рамзес үгийг нь таслан:

	— Хэзээ нэгэн цагт би тэдний ачийг өгөөмөрхөн шиг хариулна аа гэвэл Тутмос үгээ залган:

	— Тэгэхээр бид гачигдаж арга тасрахдаа сангаас чинь аль хэрэгтэйгээ авч байна. Мужийн захирагчид ч мөн өөрцгүй болжээ. Бэл нь хүрдэг байсан бол тэд чамд зориулсан найрыг өөрсдийнхөө зардлаар хийж байлгүй яах вэ дээ. Одоо чи тэднийг хулгайч гэж хэлмээр байна уу? гэв. 

	Рамзес бодол болон, нааш цааш хэд алхаад:

	— Би тэднийг дэндүү яаран зэмлэжээ. Уур унтуу нүдийг минь таглаж орхиж. Тэгж хэлсэндээ одоо би ичиж байна. Гэлээ ч гэсэн, би ордныхон хийгээд цэрэг, албат нараа гомдоож явахыг хүсэхгүй. Нөөц маань дууссан болохоор зээлдэхээс биш яах вэ? Зуун талант байвал болох болов уу гэж санах юм. Чи юү гэж бодож байна вэ? гэхэд Тутмос:

	— Зуун талант зээлдүүлэх хүн олдохгүй л байх аа даа гэж бодож байна гэж аман дотроо дуугарав. 

	Жанжин сайд түүн өөд ихэмсэг байдалтай харж:

	— Фараоны хүүд үү дээ? гэсэнд Тутмос:

	— Чи намайг хөөгөөд гаргавал гарга. Би үнэн үг хэлж байна. Одоо бидэнд хэн ч мөнгө зээлдүүлэхгүй, зээлдүүлэх хүн ч байхгүй болсон гэвэл жанжин сайд гайхаж:

	— Дагон яасан бил ээ? Миний ордонд шадар суудгаа больсон уу? Эсвэл үхсэн үү? гэхэд

	— Дагон Пи-Бастад бий нь бий. Гэхдээ финик худалдаачидтайгаа хамт Ашторет сүмд буян үйлдэж, мөргөл хийн өдрийг өнгөрөөдөг болсон гэжээ. 

	— Гэнэт юун их сүсэгтэй болж орхио вэ? Намайг сүмд очихоор мөнгө хүүлэгчид маань тэнгэр нэртэй ярих хэрэг бас гараа юм болов уу?

	Тутмос хулгасхийн:

	— Финикүүдийн сэтгэл зовж, нэг юм дуулаад бүр ч сандарцгааж байх шиг байна гэв. 

	— Юун тухай?

	— Чамайг хаан ширээнд суунгуутаа финикүүдийг нутгаасаа хөөгөөд, хөрөнгийг нь хурааж улсын санд оруулах юм гэнэ ээ гэсэн нэг үг гарчхаад байна. 

	— Уухай, гэхдээ тэр болтол зай их байна аа гээд ширээ залгамжлагч мушийн инээмсэглэжээ. 

	Тутмос өөр нэг юм хэлэх гэсэн боловч ам нээж зүрхлэхгүй байгаа бололтой байснаа, аяархан дуугаар:

	— Хаантны, түм наслах болтугай, лагшныг чилээрхүү байгаа гэсэн үг дуулдаад байдаг боллоо... гэхэд хаан хөвүүн цочсоноо:

	 — Тэр худлаа! Над дуулгалгүй яах вэ гэвэл Тутмос:

	— Юу боловч зайрангууд фараоныг илаарьшуулан тэнхрүүлэх гэж нууц мөргөл үйлдэж байгаа юм байна. Би баттай мэдсэн гэж шивнэв. 

	Рамзес улам гайхаж:

	— Миний эцэг чилээрхэж, зайрангууд мөргөл үйлдэж байхад би одоо болтол мэдээгүй байна гэсэн чинь юу гэсэн үг вэ? гэж дуу алдахад Тутмос:

	— Хаантны биеийн чилээг бүтэн жил тайлагдахгүй юм гэнэ ээ гэж ярьцгаах юм гэлээ. 

	— За, за, чи нэг үлгэр шиг юм дуулчхаад сэтгэлийг минь үймүүлж байна. Финикүүдийн тухай ярь. Тэр чинь л сонин байна гэсэнд Тутмос:

	— Чамайг сүмд байхдаа, финикийн хор хөнөөлтэйг сая үнэмшиж, тэднийг хөөн зайлуулна гэж тангарагласан гэнэ ээ гэж дуулсан. Миний дуулсан юм ингээд гүйцлээ гэвэл ширээ залгамжлагч:

	— Сүмд байхдаа гэнэ ээ? Сүмд миний юуг үнэмшиж, яах гэж шийдэж байсныг хэн мэддэг бил ээ? гэхэд Тутмос далаа хавчисхийлгээд, хариу хэлсэнгүй. 

	Ширээ залгамжлагч:

	— Тэнд бас урван тэрслэх явдал байдаг байх нь ээ? гэж шивнэн хэлснээ, дуугаа өндөрлөн, — Дагоныг дуудаад ир. Би хов живийн эзнийг олж, тэнгэрийн өмнө энэ яриаг эцэс болгоно гэхэд Тутмос:

	— Зөв, эзэн минь, энэ бүх цуурхал бүх Мисирийн ая тавыг алдуулж байна. Одоо мөнгө зээлдүүлэх хүнгүй боллоо. Цуурхал даамжирвал худалдаа ч хаагдана. Манай сурвалжтанууд хоосорч, яахаа мэдэхээ больчхоод байна! Тэр ч байтугай ордон чинь юм бүхнээр гачигдаж сарын дараа гэхэд хааны ордон ч... гэтэл Рамзес:

	— Дуугаа тат! Дагоныг одоохон дуудаад ир гэж зандрав. 

	Мөнгө хүүлэгч оройхон иржээ. Хар эмжээртэй цагаан нөмрөгтэй орж ирэхэд нь ширээ залгамжлагч:

	— Та солиорчихоо юу, энэ чинь? Одоохон би магнайг чинь тэнийлгээд өгье л дээ... Над зуун талант хэрэгтэй байна. За яв. Миний хэргийг бүтээхгүй бол дахиад нүдэнд минь бүү үзэгдээрэй гэж түс тас хэлбэл Дагон сөгдөж, нүүрээ даран:

	— Эзэн минь, миний хөрөнгийг хуу хамж аваад намайг гэрийнхэнтэй минь цуг зарж орхи... юу байгааг минь ав. Амийг минь ч ав. Зуун талант гэв үү? Тийм их хөрөнгө зөөр би хаанаас олох бил ээ? Финикт ч, Мисирт ч байхгүй... гэж уйлагнан өчихөд ширээ залгамжлагч тачигнатал инээж: 

	— Дагон, чамайг Сет ордослож орхив уу? Намайг хөөгөөд гаргаж орхино гэж бодов уу? гэж хэлтэл мөнгө хүүлэгч дахиад хөлд нь мөргөж:

	— Би яаж мэдэх вэ дээ... жирийн нэг худалдаачин өчүүхэн боол хүн. Амь бие, жаахан хөрөнгө хоёрыг минь үнсэн товрог болгоход ердөө л хагасхан сарын ажил шүү дээ... гэжээ. 

	Ширээ залгамжлагчийн тэсвэр барагдаж:

	— Наадах чинь юу гэсэн үг вэ, хэлээд орхи гэж зандрахад Дагон:

	— Би юү хэлэхээ ч мэдэхээ байлаа. Ингээд аман дээрээ алгадуулахаа мэдсэн сэн бол... өдийд би тэнгэрт мөргөөд усан нүдэлж хэвтэхгүй юунд ингэж явах билээ дээ гэлээ. “Финикүүд бас мөргөл үйлдэг шүү юм байжээ?” гэж Рамзес бодов. 

	Дагон:

	— Танд би өөрөө тус болж чадахгүй ч гэсэн ядаж нэг зүйл зөвлөе... Энд, Пи-Бастад, Тирээс ирсэн сайхан сэтгэлтэй, өвгөжөөр, ухаалаг, их баян нэг ноён бий. Түүнийг дуудуулаад зуун талант гуй. Тэр тус болж магадгүй... гэсэнд Дагоноос одоо илүү юм горьдолтгүй гэж мэдсэн Рамзес Хирам руу элч илгээнэ гэж амлаад түүнийг явуулжээ.


Тавдугаар бүлэг

	Маргааш өглөө нь цэргийн дарга, ордныхон тэргүүтэй өдий төдий бараа болооч дагуулсан Тутмос Тирийн ноёнд бараалхаж, жанжин сайдын заллагыг айлтгажээ. Энгийн жуузанд сууж, өөрийнхөө өршөөл хүртээсэн найман үгээгүй мисирээр дамнуулсан Хирам үдийн алдад ширээ залгамжлагчийн ордны гадаа ирэв. Их гарын финик худалдаачид хийгээд өдөр бүр харшийн нь гадаа цугладаг өнөөх олон амьтан түүнийг дагажээ. 

	Сүрлэг сайхан байдалтай, ухаалаг хурц нүдтэй тэр өвгөнийг анх хараад Рамзес дотроо гайхасхийв. Цав цагаан нөмрөг нөмөрч, толгойдоо алтан цагариг угласан Хирам хаан хөвүүний өмнө эрхэмсгээр мэхийн ёслоод, гараа толгой дээр нь өргөн ерөөлийн үг хэлэхэд тэнд байсан хүмүүсийн сэтгэл уярчээ. 

	Жанжин сайд, өөрийг нь суудалд уриад ордныхныгоо гадаалж бай гэж явуулмагц Хирам:

	— Эрхэм танд зуун талант хэрэгтэй болоод байгааг өчигдөр Дагон зарц чинь над дуулгалаа. Би сонссон даруйдаа, Сабне Хетам, Сетроэ, Буто гурван хот руу, тэнд байгаа хэдэн хөлөг онгоцны бүх эд барааг нааш нь авчир гэж элч зарсан. Тэр жаахан юм хэд хоногийн дараа таны гар дээр ирчихсэн байх болов уу гэж бодож байна гэхэд Рамзес инээмсэглэж:

	— Жаахан юм гэнэ ээ! Зуун талантыг жаахан юм гэхээр үзэхэд ноён та жаргалтай хүн юм аа гэвэл Хирам толгой сэгсрээд, нэг хэсэг дуугүй байснаа:

	— Эрхэм дээдэс таны өвөг эцэг, мөнх наст Рамзес-са-Птах надтай нөхөрлөж гийгүүлж явсан. Гэгээн эцгийг тань, мөнх наслах болтугай даа, би бас танина. Бараалхах завшаан олдвол амрыг нь эрэх санаатай... гэсэнд хаан хөвүүн:

	— Бараалхаж чадах эсэхэд эргэлздэг тань юу бил ээ? гэж, зочин нь:

	— Фараонд биеэр бараалхах хүсэлтэй хүмүүсийн заримыг нь оруулаад заримыг нь оруулдаггүй ч явдал бас байдаг. Гэхдээ тэр яах вэ... Үүнд таны буруу байхгүй болохоор би өвөг эцэг, аав хоёрын тань хуучин танилын хувьд өөрөөс тань, их зүрх гаргаад нэгэн зүйл асууя гэжээ. 

	— Асуу, асуу. 

	— Төр улс тань нэг буман талантын авлагатай байхад фараоны ширээ залгамжлах хөвүүн, жанжин сайд та нэг зуун талант бусдаас зээлдэхэд хүрч байдаг, энэ ямар учиртай юм бол оо?

	Рамзес:

	— Хэнээс авах авлага бил ээ? гэж дуу алдан асуув. 

	— Юу хэнээс гэж? Азийнхнаас авах алба татвар яагаа вэ?.. Финикүүд таван мянгыг өгөх ёстой. Гэнэтийн саад тохиолдохгүй бол түүнийг өгөхдөө л өгнө гэдгийг би баталъя. Түүнээс гадна Израил гурван мянга, Филистим, маоби хоёр тус бүр хоёр мянга, хетт гурван түмийг өгөх ёстой. Бусад жижиг сажгийг нь би сайн мэдэхгүй байна. Ямар ч байсан нэг бум гурван түм юм уу, таван түмийн авлагатай л юм даг. 

	Рамзес уруулаа хазаж, золбоолог нүүрэнд нь зэвүү хүрсэн шинж тодорч ирээд дуугүйхэн доошоо харжээ. 

	Хирам гэнэт шүүрс алдаад жанжин сайдын өөдөөс ширтэн:

	— Энэ үнэн биз дээ?.. Үнэн юм шүү хө!.. Гэхдээ хөөрхий Финик, Мисир хоёр ч дээ!.. гэхэд жанжин сайд хөмсгөө зангидаж:

	— Эрхэм та юу яриад байна вэ? Наад гаслаад байгаагийн чинь учрыг би олохгүй юм гэв. 

	Хирам:

	— Миний яриад байгаа юмны учрыг эрхэмсэг хаан хөвүүн та сайн мэдэж байгаа юм байна. Гагцхүү хариу хэлэх хүсэлгүй ажээ гээд босож, — Гэхдээ би амласнаа буцахгүй шүү. Ноён та зуун талант хүлээж авах болно гэж хэлээд доор гэгч мэхийн ёслоод явахыг завдтал жанжин сайд суугтун гэж буцааж суулгажээ. 

	Рамзес:

	— Ноён та надаас нэг юм нуугаад байна. Финикт юм уу, Мисирт ямар гай зовлон нүүрлээд байгааг над хэлж өгч болох уу гэж гоморхсон янзтай хэлэхэд Хирам бас тээнэгэлзэсхийсэн янзтай:

	— Фараоны ширээ залгамжлах хөвүүн та үүнийг үнэхээр мэдэхгүй байна гэж үү дээ? гэж асуув. 

	— Би юу ч мэдэхгүй байна. Сүмд сар гаруй байж байгаад сая ирлээ. 

	— Харин тэнд чинь л бүх юмыг мэдэж болдог газар! юм сан... 

	Жанжин сайд өмнөх ширээгээ шааж:

	— Эрхэм та над зүгээр хэлээд аль! Би хэнээр ч даапаалуулахгүй шүү гэж хашхирав. 

	Хирам:

	— Хаан хөвүүн таныг надаас дуулсан зүйлээ хэнд ч хэлэхгүй гэж ам алдвал хэлж өгнө. Гэхдээ би үүнийг ширээ залгамжлагчид одоо болтол мэдэгдээгүй байгаа юм гэж ер... гэхийн сацуу хаан хөвүүн гайхаж, үгийг нь таслан: 

	— Над итгэхгүй байна уу? гэж асуухад Хирам:

	— Би тийм зүйл дээр Фараоноос өөрөөс нь ч ам алдахыг шаардана гэж эрс хэлжээ. 

	— За тэгвэл өөрөөс чинь дуулсан юмаа хэнд ч хэлэхгүй гэж илд, хорооныхоо туг хоёроор тангараглая. 

	— Боллоо. 

	— Би чагнаж байя. 

	— Хаан хөвүүн та Финикт одоо юу болж байгааг мэдэж байна уу?

	— Би үүнийг ч мэдэхгүй гэж жанжин сайд цухалдан хэлэв. 

	Хирамыг:

	— Манай хөлөг онгоцнууд, хүн ардаа хөрөнгө хогшилтой нь анхны дохиогоор л өрнө зүг рүү, тэнгис гаталган зөөх гэж замбуутивийн өнцөг булан бүрээс эх орондоо буцаж ирж байгаа... гэж шивнэхэд жанжин сайд гайхаж:

	— Яагаад тэр бил ээ? гэвэл:

	— Ассир манайхыг эрхэндээ оруулах гээд байгаа шүү дээ гэжээ. 

	Рамзес тачигнатал инээж:

	— Эрхэм хүн та солиорсон шиг байна. Ассир финикийг эрхэндээ оруулах гэж үү дээ? Бидний юу гэж хэлэхийг мэдэж байна уу? Мисир бидний... гэхэд Хирам:

	— Мисир зөвшөөрдгөө зөвшөөрчихсөн юм чинь гэв. 

	Хаан хөвүүний хамаг цус хөөрч чамархай нь лугшаад иржээ. 

	— Энэ халуунд өвгөн чиний ухаан орж гарч байгаа юм аа даа. Тийм хэргийг фараоны ч, миний ч зөвшөөрөлгүйгээр хийдэггүй юм гэдгийг бүр мартаж орхио шив. 

	— Дараа айлтгах байлгүй дээ. Одоо зайрангууд хэлэлцээр хийж байгаа. 

	— Ямар зайрангууд? Хэнтэй тэр вэ?

	Хирамыг:

	— Ассир хааны бүрэн эрхт элч, Халдейн сүмийн тэргүүн зайран Бероэстэй хэлэлцээр хийж байна. Мисирийн талаас чухам хэн хэн байгааг би цөмийг нь тоолж чадахгүй. Лав л эрхэмсэг Херихор, гэгээн эцэг Мефрес, вивангиридч Пентуэр гурав байгаа бололтой гэхэд хаан хөвүүний царай зэвхийрч:

	— Финик ээ, чи төрийн их хэргэмтнүүдийг улсаас урван тэрсэлсэн хэрэгт чихэж байгаагаа эргэж нэг бодоорой гэвэл Хирам:

	— Хаан хөвүүн та эндүүрч байна. Энэ бол урван тэрсэлж байгаа хэрэг огт биш. Мисирийн тэргүүн зайран, Фараоны сайд нар хөрш гүрнүүдтэйгээ хэлэлцээр хийх эрхтэй шүү. Харин та, энэ бүхэн фараоны тааллаас гадуур болж байгаа хэрэг гэж яаж мэдсэн юм бэ? гэв

	Уул хэлэлцээр төрд тэрсэлсэн хэрэг биш хэдий боловч ширээ залгамжлагч хөвүүнийг огт эс тоомсорлосон хэрэг мөн. Жилийн дараа ч фараон болж магадгүй байгаа түүнд зайрангууд ийм элэгтэй байдаг вий! Пентуэр дайныг ад үзэж, Мефрес дэмжээд байдаг нь ийм учиртай ажээ!

	— Тэр хэлэлцээрийг хэзээ, хаана хийсэн юм бэ? гэж Рамзесийг асуухад Хирам:

	— Мемфисийн Сет тэнгэрийн сүмд шөнө л хийсэн болов уу? Чухам хэдийдийг нь яг мэдэхгүй байна. Гэхдээ чамайг Мемфисээс мордсон өдрийн шөнө л хийсэн байж магадгүй гэж би боддог юм гэжээ. 

	“Уухай л даа, муусайн новшнууд миний зэрэг дэвийг ингэж л үзэж байгаа юм. Тэгэхээр сүмд төр улсын байдлыг дүрслэн үзүүлэхдээ ч намайг мэхэлсэн нь гарцаагүй биз?.. Нэг ээлтэй тэнгэр бүр сүмд байхын л намайг түүнд эргэлзүүлээд байсан юм...” гэж жанжин сайд дотроо бодов. 

	Рамзес нэгэн хувь хэр дотроо тийн хямраад, зориуд дуугаа өндөрлөн:

	— Тийм байх ёсгүй!.. Нотолгоо гаргаагүй цагт наад үгийг чинь үнэмшихгүй гэсэнд Хирам:

	— Нотолгоо байлгүй яах вэ. Ассар хааны шадар хүн, ассирийн их мэдэлтэн Саргон өнөө маргаашгүй Пи-Бастад ирнэ. Тэр Ашторет тэнгэрийн сүмд мөргөл үйлдэнэ гэдэг нэрээр хаан хөвүүн танд болон фараонд их бэлэг хүргэж ирэх юм. Тэгээд л хаан та хоёр, зайрангуудын үгсэн шийдсэн, финикийг мөхөөх, магадгүй танай өөрийн зовлонгийн нэг шалтгаан болох тэр хэлэлцээрийг дуусгах, үнэн хэрэг дээрээ төрийн тамгыг дарах болно гэвэл ширээ залгамжлагч:

	— Хэзээ ч үгүй! гэж хашхирснаа, — Мисир үүнийхээ төлөө ямар шан авах юм? гэж асуу л даа. 

	— Мөн хө. Хаан хүний хэлдэг үг дээ, наадах чинь. Мисир ямар шан хүртэх вэ гэнэ ээ? Улсад унах ашиг нь их бол ямар ч хэлэлцээр сайн болох нь тэр. Харин Мисирийг энэ тухайд бол баахан тааруу хэлэлцээр хийж байна уу даа гэж би гайхаад байгаа юм. Яагаад гэвэл Ассирчууд финикээр зогсохгүй бараг бүх Азийг мэдэлдээ авна. Сэтгэл хараад Израил, Филистим, Синайн хойгийг танайд үлдээх нь үлдээжээ. Гэлээ ч гэсэн Мисирийн хуучин татдаг их алба тэр аяараа байхгүй болоод наад зах нь фараон одоо авах ёстой нэг бум таван зуун түмэн талантаа ч алдана шүү дээ. 

	Ширээ залгамжлагч толгой сэгсрээд:

	— Чи мисир зайрангуудыг мэдэхгүй байна. Иймэрхүү хэлэлцээрийг тэдний хэн нь ч хэзээ ч хийхгүй гэхэд Хирам:

	— Яагаад тэр бил ээ? Финикийн зүйр үгэнд “элсэн цөлд хэвтээ алтнаас эргэнэг саванд байгаа арвай дээр” гэж байдаг. Мисир өөрийнхөө дэндүү сул дорой байгааг мэдээд Ассиртай дайтсанаас Синай, Палестиныг боловч найр тавиулж авч үлдсэн нь хонжоотой гэж үзсэн байж болно л доо. Гэхдээ үүнийг нь л би гайхаад байгаа юм. Одоо бол Ассир нь Мисирээсээ амархан дийлдэхээр байна. Баруун хойд талдаа их будилаантай, цэрэг нь цөөнөөс гадна чанар чансаа муутай байгаа. Мисир одоо Ассир луу дайрах юм бол дор нь бут ниргээд Ниневи, Бабилоны хэмжээгүй их эрдэнийн санг гартаа оруулж авахын дээр Ази дахь эрх дархаа үүрд бататгаж авах юм сан гэжээ. 

	— Тийм юм бол энэ хэлэлцээрийн уг учрыг чи юу гэж тайлбарлах гэж байна?

	— Зайрангууд... Мисирт фараоны засаг төрийн эрхийг үүрд устгая л гэвэл... ингэж хөдлөх байх даа гэж бодож байна. Эндээ гэж хэлэхэд, тэд үүнийг бүр өвөг эцгийн тань үеэс эрмэлзсээр ирсэн юм шүү... 

	Хаан хөвүүн сэтгэлээ түгшиж ирэхэд, үгийг нь таслан:

	— Юу ярьж байгаагаа өөрөө мэдэж байгаа биз? гэж дуугарав. 

	Хирам өөдөөс нь учиртай харцаар харж:

	— Би эндүүрч байж болно оо. Гэхдээ миний хэлэх үгийг сонс... гээд сандлаа дөхүүлж суун, — Фараон Ассирт дайн зарлах юм бол дийлэхээр барахгүй, өөртөө үнэнч их армитай болж, одоо авах нэг буман талантын албан дээрээ Ниневи, Бабилон хоёроос хоёр түмийг, эзэлсэн орнуудаас жил бүр бараг нэг түмийг нэмж олох болно. Тийм их баялаг, зайрангуудад барьцаалуулсан бүх эдлэн газраа буцаан зольж авах бололцоог хаанд олгохоор үл барам зайрангуудын засгийн эрхэнд оролцдогийг эцэс болгоход элбэг хүрэлцэнэ гэж шивнэн хэлжээ. 

	Рамзесийн нүд сэргээд ирэв. Хирам үгээ залган:

	— Арми одоо Херихорын мэдэлд байна гэдэг зайрангуудын мэдэлд байна гэсэн үг. Харийн хөлсний хэдэн хороог эс тоолбол хаан гар мухар байна. Түүний дээр сан нь хов хоосон, эдлэн газрынхаа ихэнхийг сүмийн мэдэлд алдчихсан байдаг. Хаан зөвхөн ордныхоо зарлагыг нөхье л гэхэд жил бүр шинэ өр тавихаас өөр аргагүй болсон байна. За тэгээд цаашдаа финикүүдийг байхгүй болохоор та нар зайрангуудаас л зээлдэх болно шүү дээ. Тэг тэгсээр арван жилийн дараа гэхэд фараон, түм наслах болтугай! хамгийнхаа сүүлчийн эдлэнгээс хагацна. Цаашдаа юу болох вэ? гэхэд Рамзесийн духны хөлс бурзайв. 

	— Эрхэм эзэн та сайтар болгоогтун. Зайрангууд фараоны төрийг нүд үзүүрлэж, үгүй хийх гэсэн цорын ганц тохиолдолд л Ассиртай арга буюу ийм шившигтэй гэрээ байгуулна. Харин Мисир сул дорой байна, юу болж байсан ч энхийг эрхэмлэх ёстой энээ тэрээ гэдэг бол шал өөр шалтаг юм шүү... 

	Хаан хөвүүн босон харайгаад:

	— Дуугаа тат! Улс орноо ингэж басуулан доромжлуулсан дор бол хамгийн үнэнч зарц албат минь урван тэрсэлсэн нь хамаагүй дээр. Мисир Азийг Ассирт найр тавьж өгөхөд хүрч байна гэнэ ээ?.. Өөрийнхөө сул доройг хүлээн зөвшөөрөөд тийм хэлэлцээрт гарын үсэг зурна гэдэг жилийн дараа өөрөө тэдний буулгад орно гэсэн үг... гэж хашхиран, ууртаа багтарч хойш урагшаа гүйж байхад Хирам зовсон ч үгүй, хайрласан ч үгүй, хэнэггүй харж суулаа. 

	Рамзес гэнэт зогтусаад:

	— Энэ бүхэн цөм худлаа! Хирам чамайг, нэг ажлаа алдсан зальхай амьтан хуурсныг л чи үнэмшсэн байна. Үнэхээр тийм хэлэлцээр хийсэн юм аа гэхэд агуу их нууцын ёсоор чандлан хадгалах ёстой. Аль эсвэл, чиний нэрийг нь хэлсэн тэр гурав дөрвөн хүний нэг, фараонаар барахгүй цуг хуйвалдсан хүмүүсээ чамд бариад өгч орхисон юм уу? гэхэд Хирам:

	— Тэдний яриаг дуулсан тав дахь хүн байж болно шүү дээ гэв. 

	— Тэгээд энэ нууцыг чамд худалдаж орхио юу?

	— Алтны хүчин чадлыг өдий болтол гүйцэд таниагүй яваа чинь хачирхалтай байна гэж Хирам дуугарлаа. 

	— Чамайг баячууд дотроо баян гэхэд манай зайрангууд чинийхээс илүү алттай шүү хө, эрхэм ээ!

	— Би ганц сохор зоос гарт ороод ирэхэд л олзуурхаж байдаг юм. Тэгэхэд тэд талант талантаар нь гаргахдаа гар таталгүй яах вэ дээ. 

	— Тэд бол тэнгэрийн зарц нар. Тэнгэрийн гэсгээлээс эмээлгүй яах вэ. 

	Финик инээмсэглэж суулаа. Тэгээд:

	— Би янз бүрийн ард түмний олон сүмээр орж үзсэн. Том жижиг, мод чулуу, тэр ч байтугай алтаар хийсэн өдий төдий онгон шүтээн байдаг л юм. Харин тэнгэрийг өөрийг нь хаана ч олж харсангүй гэхэд Рамзес:

	— Тэнгэрт тэрслүү санаатай амьтан! гэж хашхираад: — Би тэнгэрийг нүдээрээ харж, мутраа биед хүргэхийг нь мэдэрч, дууг нь дуулж явсан юм аа гэжээ. 

	— Хаана тэр вэ?

	— Хаторын сүмд, сүмийн үүдэн танхимд ч үзсэн. Суудаг өрөөндөө ч үзсэн. 

	Хирамыг:

	— Өдөр үү? гэж асуухад Рамзес:

	— Шөнө гэж хэлээд жаахан бодол болов. 

	— Тэнгэр нэрийн дууг шөнө сонсож, мутраа биед тань хүргэхийг мэдсэн юм биз дээ? гэж хэлсэн үгийг нь үг үгээр нь давтан хэлээд, — Шөнө олон юм үзэж болно. Гэхдээ чухам яасан юм бэ? гэхэд Рамзес:

	— Толгой, гар, хөлд маань л хүрсэн юм даа. Тангараг, үнэн шүү... гэхийн сацуу Хирам инээвхийлж:

	— Иш-ш! Дэмий юманд тангараг таалал болох хэрэггүй байдаг юм гэжээ. 

	Тэгээд, цэцэн гярхай нүдээрээ Рамзесийг нэвт шувт ширтэн, залуу хүний сэтгэлд баахан эргэлзээ төрснийг ажмагцаа:

	— Эзэнтэн танд би бас нэгэн зүйлийг айлтгая. Хашир сууж гүйцээгүй байгаа таныг бусармаг амьтад хүрээлчихсэн ажээ. Би бол өвөг эцэг, аав хоёрын тань сайхан танил хүн. Тэгэхээр би өөрт тань тус болъё. Нэг шөнө Ашторетийн сүмд оч. Гэхдээ... энэ нууцыг хадгална гэж ам өгнө шүү... Гав ганцаараа очоорой. За тэгээд чухам ямар тэнгэр бидэнд үг хэлж, биед маань хүрдгийг тэр сүмд мэдэж авах болно доо гэхэд Рамзес:

	— Би очно оо гэв. 

	— Хаан хөвүүн минь, өглөө нь над хэл өгчилгөөрэй. Сүмд орох шөнийн нууц дохиог би хэлж өгөмз. Тэгвэл ороход саадгүй болно. Өөрийгөө ч, намайг ч бариад өгчхөж болохгүй шүү гээд финик хүн цайлган маяг үзүүлэн инээмсэглэж, — Нууцаа задруулсан хүнийг тэнгэр нэр заримдаа өршөөгөөд өнгөрдөг байхад хүн бол хэзээ ч тэгдэггүй юм... гэснээ мэхийн ёслоод, дээш харан хоёр гараа өргөж, тарни уншиж эхлэхэд хаан хөвүүн:

	— Бялангач амьтан!.. Тэнгэр нэрт сүсэлдэггүй байж бас мөргөнө гэж дуугарлаа. 

	Хирам уншлагаа дуусаад:

	— Тэр үнээн. Би мисир, ассир хоёрын тэр ч байтугай финикийнхээ тэнгэрт итгэдэггүй, түмэнд нэр нь тодроогүй цорын ганц тэнгэрт л биширдэг гэхэд Рамзес:

	— Манай бөө, зайрангууд ч бас цорын ганц тэнгэрийг шүтдэг юм гэвэл Хирам:

	— Халдейнхан ч өөрцгүй л дээ. Гэлээ ч аль аль нь бидний эсрэг үгсэцгээдэг юм... Ер нь энэ орчлонд үнэн юм байхгүй шүү, хаан хөвүүн минь!.. гэлээ

	Хирамыг одмогц, ширээ залгамжлагч, ариун ном уншина хэмээн мухрынхаа өрөөнд ороод дотроос нь түгжиж орхив. 

	Хаан хөвүүн дөнгөж сая дуулсан зүйлээ дэвэрсэн сэтгэл дотроо тэр даруй эмхлэн цэгцлэж аваад нэгэн төлөвлөгөө боловсруулж амжжээ. 

	Юуны өмнө, зайран финик хоёрын хооронд үхэх сэхэхээ үзэх ширүүн тэмцэл өрнөж байгааг тэр мэдэв. Юунаас болоод тэр бил ээ?.. Мэдээжийн хэрэг эрх нөлөө хийгээд эд баялгийн төлөө л тэмцэлдэж байгаа хэрэг. Финикүүдийг Мисирээс хөөж орхивол зөвхөн фараоны төдийгүй, мужийн захирагч, сурвалжтан нарын эдлэн газар тэр аяараа зайрангуудын мэдлийнх болно гэж Хирам хэллээ. 

	Рамзес зайрангуудад хэзээ ч талтай байгаагүй билээ. Мисирийн дийлэнх нутаг зайрангуудын мэдэлд байдаг бөгөөд тэдний хот суурин баян тансаг, тариалангийн талбай тордлого додомдлого сайтай, хүмүүс нь цатгалан байдгийг тэр хэдийнээ мэднэ. Сүм хийдийн эд баялгийн зөвхөн тал нь л фараоныг мөнхийн зовлонгоос ангижруулж, эрх сүрийг нь мандуулж чадна гэдгийг тэр бас мэднэ. 

	Хаан хөвүүн тэр бүхнийг мэдэхээр барахгүй халаглан ярьдаг байсан билээ. Гагцхүү, Херихорын дэмжлэгтэйгээр жанжин сайдын зэрэгт хүрч Мемфисийн корпусыг захирдаг болсноосоо хойш зайрангуудтай эвлэрсхийж, урьдын итгэмжгүй зангаа орхисон ажээ. 

	Гэтэл өнөөдөр тэр бүхэн нь дахин сэргэж ирэв. Зайрангууд Ассиртай гэрээ байгуулах гэж байгаагаа дуулгаагүйгээр барахгүй Саргон гэдэг элч төлөөлөгчийн хэзээ мөдгүй ирэх гэж байгааг ч хэлдэггүй байна шүү... 

	Тэр бол сүм хийд хийгээд төрийн маш нууц хэрэг байж болох юм. Гэтэл Азийн орнуудаас Мисирт төлөх алба татварыг түүнээс нуугаад байдгийн учир юу бил ээ? Нэгэн буман талант Фараоны санг нэг амиар өөд татаж чадах их мөнгө шүү дээ! Энэ хотын зөвлөлийн гишүүн Тирийн ноён хүртэл мэдэж байгаа юмыг хаан хөвүүнээс нуугаад байхын хэрэг юү бил ээ?.. 

	Ширээ залгамжлагч хөвүүн, жанжин сайдын нүдийг харийн хүн ийн нээж өгнө гэдэг даанч ичгүүртэй хэрэг бус уу!

	Түүнээс ч долоон дор юм бий. Мисир орон дайн дажнаас зайлсхийх ёстой гэдгийг үнэмшүүлэх гэж Пентуэр, Мефрес хоёр аль байдгаараа оролдоод байдаг... 

	Хаторын сүмд байхад нь түүнд нэг л хачин сэжиг төрөөд байсан ажээ. Дайн төр улсыг нь түм буман боолтой болгож, улс орныг нь өөд татах юм шиг санагдаад л байсан. Гэтэл одоо хуучин алба татвараа бүрэн гувчиж авахаар барахгүй шинийг олох явдал Мисирт хэзээ хэзээнээс илүү чухаг байгаа нь дамжиггүй болов. 

	Хаан хөвүүн ширээ тохойлдон суугаад тооцоолж үзлээ. 

	“Одоо татах буман талантын алба бий... Бабилон Ниневийг цөлбөвөл хоёр бумыг олж болно гэж Хирам хэлсэн. Нийлээд гурван бум болно. Тийм их мөнгө ямар урт удаан дайны сүйтгэлийг нөхөж чадна. Бас хэдэн буман боолтой болно. Тэгээд дээр нь, эзэлсэн орнуудаас жил тутам дор хаяхад нэг буман талантын алба татаад байна. Яваандаа зайрангуудтай тооцоо бодно доо!” 

	Ийн бодохуйяа Рамзесийн дотор наран ургах мэт болжээ. Гэтэл “Мисир Ассирийг дайлаад дийлдэж орхивол яадаг бил ээ?..” гэдэг нэгэн бодол толгойд нь зурсхийж, чамархайны нь судас лугшаад ирэв. 

	“Яалаа гэж?.. Хеттийн үй олон тэрэгт цэргийн өөдөөс гав ганцаараа уулгалан дайраад яйр цохиж байсан Аугаа их Рамзесийн удам намайг арми толгойлж байгаа цагт Мисир Ассирийг няц дарж чадахгүй гэж үү дээ!.. 

	Төрийн их эздийг гартаан дийлж чаддаг болов уу гэдгээс бусад бүх юм санаанд нь багтаж байх шиг Рамзест санагдаж байжээ. 

	Хэмжээгүй их зориг амтагдаж байв. Морин дэл дээр хийсгэж яваа өөрийн нь барааг үзүүтээ дайсны цэрэг эс буруулан дутааваас гайхах байв. Фараоны байлдааны хөнгөн тэргэн дээр тэнгэр нэр ч бас заларч дайсны хөнөөлөөс түүнийг хамгаалнам бөгөөд эсэргүүцэл этгээдийг нь тэнгэрийн сумаар нэвт харвалцнам бус уу! 

	“ Харин... Тэнгэрийн талаар Хирам юу ярьж орхив доо? Ашторет тэнгэрийн сүмд аваачиж юу үзүүлэх гээ юм бол?.. Үзнэ дээ!” гэж хаан хөвүүн бодож байлаа.


Зургаадугаар бүлэг

	Хирам хэлсэн үгэндээ хүрчээ. Улаан буудай, арвай, борц, бөс нэхмэл, пиво тэргүүтэн ачсан, дамнасан үй олон илжиг, боолын цуваа Пи-Паст хотноо байдаг жанжин сайдын ордон руу хөвөрч байлаа. Шижир алт, эрдэнийн чулууг финик худалдаачид Хирам ноёны төлөөний хүмүүсийн харгалзлага дор хүргэж ирж байв. 

	Нэг зуун талант тийнхүү таван өдрийн дотор хаан хөвүүний гарт ороод иржээ. Хирам их хүү нэхсэнгүй. Жил бүр дөрвөн талант тутамд нэгийг авахаар тохирч, барьцаа ч гэсэнгүй жанжин сайдаас шүүхийн баталгаатай баримт бичиг аваад л болжээ. 

	Ордны гачигдал арвин дэлгэр тайлагдаж, хаан хөвүүний гурван далд амраг гоёлын шинэ өмсгөл, ариун үнэртэн авч, тус бүрдээ зүс холилдсон хэдэн шивэгчинтэй болов. Зарц нар нь хоол хүнс, пивоор туйлж, хааны албатууд хөлсөө нөхөж авснаар үл барам цэрэг эрсийн хоол унд ч нэмэгджээ. 

	Ордныхны, тэр дундаа Хирам ноёны тушаалыг дагасан Финикүүдээс арвин их зээл авсан Тутмос мэтийн олон сурвалжит идэр эрс хийгээд үнэт бэлэг сэлт хүлээн авсан Хабу мужийн захирагч, түшмэдийн магнай тэнийж байлаа. 

	Халуун ид шатаж байсан цаг авч найр цэнгэл угсран, олны баясан жаргаж байгааг үзээд жанжин сайдын сэтгэл тэнийж байв. Гагцхүү Мефрес болон бусад зайрангуудын аяг ааш сэтгэлийг нь баахан зовоож байжээ. Хаторын сүмд айлдсан номлолыг нь сөрж, финикээс өдий их зээл авлаа хэмээн ихэс дээдэс хилэгнэн загнах нь зайлшгүй гэж хаан хөвүүн бодож байсан ажээ. Гэтэл гэгээн эцгүүд таг чиг байгаагаар үл барам ордноор нь ч үзэгдэхгүй байдаг... 

	Рамзес нэг өдөр Тутомст:

	— Зайрангууд таг чиг байгаад байдаг ямар учиртай юм бэ, хө? Бид одоо шигээ ийм баян тансаг загнаж явсан удаагүй билээ. Өглөөнөөс шөнө дүл болтол хөгжим хангинаж, бид ч наран ургахын сацуу ууж эхлээд үдэш хүүхэн тэвэрч, дарстай домбо дэрлээд унтаж байна биш үү... гэхэд цаадах нь баахан эгдүүцсэн янзтай:

	— Тэд юу боллоо гэж буруушаах юм бэ? Бид чинь, зугаа цэнгэл хамгийн таатай мөргөл болж, янаг сэтгэл яг таарсан тахил тавиг болдог Ашторет хотод байж байгаа биз дээ? Ер нь ч төдий олон хоног мацаг барьж, мөргөл үйлдсэн чамайг ингэж нэг зугаагаа гаргах эрхтэй гэдгийг зайрангууд ойлгож байгаа гэжээ. 

	Хаан хөвүүн, сэтгэл нь улам түгшиж:

	— Тэд чамд энэ талаар ямар нэгэн үг цухуйлгасан юм биш биз? гэвэл Тутмос:

	— Ганц удаа цухуйлгаад зогсоогүй шүү. Мефрес хутагт өчигдөрхөн чамайг, тэнгэр нэрт мөргөж, төр засахаас наргиан цэнгэлийг эрхэмд үздэг насан дээрээ яваа юм даа гээд л инээж байна билээ гэв. 

	Саррагийн ачаар өнөө маргаашгүй эцэг хүн болох гэж байгааг нь зайрангууд даанч эс тоон, томоогүй нэг жаал л гэж бодоцгоосоор байгаа юм биз дээ? Тэгэх тусмаа сайн. Толгой дээр чинь цахиур хагалаад өгнө өө, гайгүй... Рамзес ийн боджээ. Чухамдаа гэвэл, хаан хөвүүн Хаторын сүмээс мордсон цагаасаа хойш Хабу мужийн ажил төрлөөр ганц өдөр ч оролдолгүй өдий хүрээд байгаадаа өөрөө өөрийгөө дотроо зэмлэж байгаа билээ. Гэтэл, зайрангууд түүнийг Пентуэрийн ятгал сургаалд номхорсон, эсвэл төрийн хэргээс уйдаж залхаж гүйцсэн амьтан гэж бодож байгаа биз... 

	Рамзес сэтгэлийнхээ мухарт:

	— Тэгэх тусмаа сайн! Тэгэх тусмаа л сайн! гэж давтан тавтан бодож байлаа. Ойр шадар хүмүүсийнхээ ямагт далдуур хөнөөгч муу санаа өвөрлөж явдгийг ажиж мэдсэний дээр ер тийм хэрэг гарахгүй гэх газаргүй гэж сэжиглэдэг тул Рамзес аль хэдийнээс эхлээд үнэн санаагаа дотроо хадгалж явж сурсан ажээ. Хирамтай чухам юу ярьсан, дотроо юу бодож төлөвлөж явааг нь зайрангууд гадарлах ч үгүй байгаа гэж тэр бат итгэж байв. Төрийн жолоог гартаа тас атгаж авлаа гэж ташуурсан зайрангууд өөрийг нь тийнхүү наргиан цэнгэлд умбаж байгаад бах нь ханаж, засгийн эрх бидний гарт эргэлтгүй орж ирэхэд энэ бол тустай хэрэг мөн гэж бодоцгоож байгаа гэж тэр боджээ. 

	“Тэнгэр нэр тэдний ухаан санааг тийн булингартуулаад, Хирам ноён яагаад ийм их юм зээлдүүлдэг билээ гэж эргэцүүлэвч нарийн учрыг ухаж тайлах сөхөөгүй болжээ. Эсвэл энэ зальтай финик зайрангуудын хартай муу санааг аргалсан хэрэг!.. Тун сайн!..” гэж Рамзес дотроо бодож байлаа. 

	Зайрангуудыг чулуу хөөлгөж дөнгөлөө гэж бодоод хаан хөвүүний сэтгэл гайхалтай сайхан тайтгарч, улам их наргиж, зайрангуудыг улам их төөрүүлье гэж шийджээ. 

	Үнэндээ ч зайрангууд, тэр дундаа Мефрес, Рамзес Хирам хоёрын тухайд эндүүрсэн байжээ. Тир газрын зальтай өвгөн, жанжин сайдтай ойр шадар болсондоо их л бардам сайрхуу байгаа дүр үзүүлж байсны дээр Рамзес ч төрхгүй хүүхдийн рольд түүнээс дутуугүй овсгоотой тоглож байв. Ширээ залгамжлагч хөвүүн финикүүдийг Мисирээс хөөж гаргая гэж эргэлтгүй шийдээд, хэзээ ч эргүүлж өгөхгүй гэсэндээ тэр их юмыг өөрийнхөө болон ордныхны нэрээр зээлдэн авав гэж Мефрес нут итгэж байжээ. 

	Тэр үед Ашторетийн сүм хийгээд орчны нь олон цэцэрлэгт мөргөлчин дүүрч байлаа. Үзэгдээгүй их халуун шатаж байсан боловч, алс холын Ази нутгаас охин тэнгэрийн их сүмд шинэ шинэ мөргөлчид цаг тутмаа байя гэхэд өдөр алгасалгүй цутган ирсээр байжээ. Ядарч зүдэрч, хөлс тоосонд баригдсан тэр хачин мөргөлчид хөгжим дэлдэж, завхай дуу хоолой мэдэн дуулж, бүжиглэж явдаг байв. Тэд өдөржин пиво ууж дүрсгүйтэж байгаад шөнө болохоор Ашторет тэнгэрт зориулсан ичгүүр сонжуургүй садар самуун явдалд умбах бөлгөө. Том том амьд цэцгийн баглаа тэвэрч, Пи-Паст хотын дүүрэгт суудаг хүүр занданшуулагчдад үхсэн муур өгч чихмэл хийлгээд хожим энэ газар ирсний дурсгал — ариун шүтээн болгон авч буцах гээд барьж яваа тэд алсаас харахад ч андашгүй ажээ. 

	Месори (хэмээх тав зургаадугаар) сарын шинэдээр Хирам ноён Рамзес рүү элч зарж, финикийн Ашторет сүмд үдэш морилон ирнэ үү гэж хэлүүлжээ. Жанжин сайд харуй бүрий болмогц богино илд агсаж, юүдэнтэй цув нөмрөөд боол зарц нарынхаа нүднээс далдуур сэм гарч Хирамын суудаг байшин руу одов. 

	Өвгөн баян хүлээж байжээ. 

	Рамзесийг харуутаа инээмсэглэж:

	— За эрхэм дээдэстэн тахилын ширээнд нь харгис хэрцгий явдал ноёлж, садар самуун хэрэг үүрлэн үйлчилж байдаг финик сүмд орохоосоо айхгүй юу? гэхэд Рамзес урдаас нь бараг зэвүүцсэн янзтай хараад:

	— Айх аа? Ашторет чинь Ваал биш, би танай тэнгэр нэрийн улайссан гэдэснээс айдаг нялх хүүхэд биш гэжээ. 

	— А, эзэнтэн та түүнийг үнэмшдэг юм бий?

	Рамзес мөрөө хавчисхийлгээд:

	— Танайд хүүхдээр тайлга үйлдэж байхыг нүдээрээ үзсэн итгэмж бүхий хүн над ярьсан юм л даа. Нэг удаа далайн шуурганд танай арав гаруй хөлөг онгоц сүйрсэнд Тир хотын зайрангууд, ард олныг цуглуулаад их тайлга үйлдэж гэнэ ээ. Ваалын сүмийн үүдэнд үхэр толгойт тэнгэрийн аварга том хүрэл хөрөг босгоод гэдсийг нь улайдтал гал өрдөж байв гэнэ. Тэгээд зайрангуудын чинь зарлигаар тэнэг финик эхчүүд хамгийнхаа хөөрхөн бяцхан хөвгүүдийг тэр тэнгэрийн хөлд тавьж байжээ... гэхэд Хирам:

	— Зөвхөн бүстэй хүүхдийг шүү дээ гэвэл Рамзес:

	— Тийм ээ, зөвхөн бүстэй хүүхдийг, гэж давтан хэлээд Зайрангуудыг хүүхэд бүрийг ариун үнэртнээр сүрчиж өнгийн цэцгээр чиммэгц тэнгэрийн хөрөг тэр нялх амьтныг хүрэл гараараа шүүрч аваад орилуулж бархируулан ам руугаа хийж орхиход амнаас нь тэр тоолон л нэг их дөл бадарч байж... гэв. 

	Хирам аяархан инээж:

	— Та үүнд итгэж байна уу? гэхэд Рамзес:

	— Хэзээ ч худлаа хэлэхгүй хүн үүнийг над ярьсан юм аа гэвэл Хирам:

	— Тэр хүн үнэхээр үзсэн юмаа л ярьж дээ. Гэхдээ нэг ч эх хүн уйлахгүй байхыг хараад гайхаагүй юм болов уу? гэсэнд хаан хөвүүн:

	— Яльгүй юманд уйлж унжиж байдаг бүсгүйчүүл тэгэхэд огт тоосон шинжгүй байгааг хараад үнэхээр гайхсан гэдэг юм. Тэр ч яах вэ дээ танай ард түмний харгис хатуу шинжийн нотолгоо л доо гэжээ. 

	Өвгөн финик толгой сэгсрээд:

	— Тэр, эрт болсон хэрэг үү? гэж асуухад Рамзес:

	— Хэдэн жилийн өмнө болсон хэрэг ээ гэв. 

	Хирам үгээ зөөн:

	— За яамай, эрхэм таныг Тир хотод морилон очвол би тийм нэг ёслол үзүүлэмз гэхэд хаан хөвүүн:

	— Би тийм юмыг үзэхийг хүсэхгүй гэлээ. 

	— Тэгээд бид сүмийн өөр нэг хашаагаар орно. Тэнд нэг сайхан сургууль байх вий. Хэдэн жилийн өмнө галд орсон өнөөх хөвүүд тэнд эрүүл саруул, сэргэлэн цовоо хичээллэж суухыг та үзнэ ээ. 

	— Яана гэнэ ээ?! Тэд шатаж үхээгүй хэрэг үү? гэж Рамзес дуу алдан асуув. 

	— Зоригт далайчид болох гээд өсөж торниж байгаа нь тэр дээ. Эзэнтэн таныг фараоны, түм наслах болтугай! ширээ залган суухын цагт тэдний хэн нэг нь хөлөг онгоцыг чинь зална. 

	— Тэгвэл та нар ард түмнээ мэхэлдэг байх нь ээ? гээд хаан хөвүүн ихэд инээжээ. 

	— Бид хэнийг ч мэхэлдэггүй. Гагцхүү ухаанд үл багтах тэр ёслолын уг учрыг асуудаггүйгээс л хүмүүс өөрөө өөрийгөө хуурдаг хэрэг. Манайд үгээгүй бүсгүйчүүл үр хүүхдийнхээ хувь заяаг даатган төрдөө өргөж орхидог юм. Тэдгээр хүүхдийг гэдэс дотроо улайссан зуухтай Ваал тэнгэрийн ам руу хийдэг ээ. Тэр ёслол хүүхдийг үнэндээ шатааж орхиж байгаа юм биш, гал руу унаж орхих мэт болсноороо эхээсээ үүрд хагацаад, сүм хийдийн бүрэн мэдэлд орох нь тэр. Тэд зуух руу ордоггүй, хэдэн жил гардан тэжээж хүн болгох асрагч эхчүүлийнхээ гарт очиж байгаа юм. Тэгээд л Ваалын сүмийн зайрангуудын сургуульд орж ном үзнэ. Авьяас билигтэй нь зайран, түшмэл болж, номын ухаан муутай нь усан цэрэг болоод, хожим баяжих нь цөөнгүй байдаг юм. Тирийн эхчүүд хүүхдийнхээ хойноос уйлдаггүйг одоо та гайхахаа болиод Мисир газрын хуульд байдаг шиг хүүхдээ алсан эх хүнийг гэсгээх тухай зүйл анги манай хуульд яагаад байдаггүйн уг учрыг олох байгаа гэж Хирамыг сүрхий нухацтай өгүүлэхэд Рамзес:

	— Өөдгүй амьтад хааяагүй бий л дээ гэвэл Хирам:

	— Хүүхдээ тэжээх тэнхэлгүй хүний үр хүүхдийг төр улс, сүм хийд ивээлдээ авдаг болохоор манайд хүүхдээ алдаг хүн гэж байдаггүй юм гэв. 

	Рамзес нэг хэсэг бодол болон зогссоноо, гэнэт Хирамыг тэврэн авч:

	— Танай тухай аймшигт үлгэр ярьдаг тэр хүмүүсээс та нар хавьгүй дээр улс ажээ. Би их баярлаж байна гэж дуу алдвал Хирам:

	— Манайд муу юм мундахгүй олон бий л дээ. Гэвч ноён таны дуудсан цагт бид цөмөөрөө үнэнч зарц чинь болно гэсэнд хаан хөвүүн:

	— Нээрэн үү? гэж асуугаад шинжсэн харцаар ажиглажээ. 

	Өвгөн гараараа зүрхээ даран:

	— Мисирийн хаан ширээ залгамжлагч хөвүүн, хожмын фараон танд, бид бүхний нийтийн дайсны эсрэг гар хөдөлгөж эхэлмэгц чинь, финик даяар нэгэн хүн шиг босож яаран туслахаа амлая. Өнөөдрийн ярианы дурсгал болгож энэ нэгэн зүйлийг танд барьсуу гээд хувцасныхаа хормойг сөхөж, нууц тэмдэг зайгүй шивсэн алтан зүүлт гаргаж ирээд Рамзесийн хүзүүнд зүүж:

	— Энэ сахиусыг зүүгээд замбуулинг тойрч болно. Тэгэхэд финик хүн хаана ч дайралдсан үүнийг үзээд танд мэргэн зөвлөгөө, алт мөнгө, тэр ч байтугай илд мэсээрээ тусална. За бид хоёрын явах цаг болов... гэжээ. 

	Нар жаргаад хэдэн цаг болмогц саран гиймэл тунгалаг шөнө залгажээ. 

	Сэрүү унаж өдрийн тэсэхүйеэ бэрх халуун намжаад нүд аргаж, амьсгал бүтэм өлөн тоос ч дарагджээ. Номин хөх тэнгэрт одод түгээд, сарны сүүн цагаан гэрэлд нэг үзэгдэн нэг алга болон жирвэлзэнэ. 

	Гудамжны хөл тасраад байшин бүрийн хавтгай дээвэр дээр хүмүүс наргин цэнгэж, хот тэр аяараа хөгжим, дуу, инээдмээр цалгин, хундага жингэнэсэн нэгэн их том танхим мэт болжээ. Хаан хөвүүн финик хоёрыг гудамжны аль сүүдэртэй талыг бараадан хотын зах руу шогших шахам явж байхад, олон амьтан дээвэр дээрээ шуугин цэнгэж, зарим нэг нь тэр хоёрыг дээрээс нь өнгийн хараад:

	— Хүүе, шөнийн тэнүүлчид ээ! Харанхуй шөнөөр олз хайсан хулгайч биш бол наашаа гараад ир. Сайн дарс, сайхан хүүхэн байна шүү! гэж урин, цэцэг чулуудаж байлаа. 

	Манай хоёр хүн тэр найрсаг урилгад хариу өгүүлэх ч завгүй яаран алхсаар байшин барилга сийрэгтэй агаад тэнгисийн чийглэг агаарын буянаар Мисирийн өмнөд мужид байдаггүй өндөр саглагар ургасан ургамал мод бүхий нэгэн газар хүрч ирэв. 

	— За одоо ч дөхлөө дөө гэж Хирамыг дуугарахад Рамзес өлийн харвал өтгөн ногоон моддын дээгүүр, орой дээрээ цагаан давхарлаг бүхий оюу номин өнгөт тэг дөрвөлжин цамхаг үзэгдсэн нь Ашторетийн сүм байжээ. Цааш хэд алхан цэцэрлэг рүү шургавал, тэндээс өнөөх байшин барилга ив илхэн дурайж байна. Тэр сүм хэдэн давхарлагтай ажээ. Доод давхарлаг нь хааш хаашаа дөрвөн зуун алхам урт агаад хэдэн метр өндөр бараан чулуун суурьтай, зүүн талдаа гонхтойн дээр гонхны нь ич солгой хоёр этгээдэд өргөн өгсүүр шат байна. Нөгөө гурван талд нь цамхаг бүрийн хооронд таван цонх харагдаж байв. 

	Түүний дээр хааш хаашаа хоёр зуун алхам, өнцөг бүрдээ цамхагтай, өгсүүр ганц шаттай тэг дөрвөлжин бас нэг давхарлаг байна. Тэр давхарлаг хондон улаан өнгөтэй ажээ. 

	Түүний дээр хэдэн метр эрс бүхий бас нэг багавтар дөрвөлжин давхарлаг байна. Тэр алтан өнгөтэй ажээ. Дээр нь буюу оюу номин өнгөт бэсрэгхэн дөрвөлжин давхарлагийн дээр бас нэг цав цагаан өнгөт бяцхан давхарлаг байна. 

	Тэр сүмийг бүхэлд нь харвал газар дээр аварга том бараан шоо тавиад дээр нь хондон улаан, алтан шар, оюу, мөнгөн өнгөт олон шоог жижгэрүүлэн давхарлаж тавьсан аятай агаад шоо бүрийн зүүн талаас нэг буюу хоёр шат өгсжээ. 

	Шат, хаалганы хооронд мисир газрын ховдос, хүн толгойтой жигүүрт бухын баримал дүрс тавьжээ. 

	Ойн нов ногоон дэвсгэр дээр сарны гэрэлд үзэсгэлэн төгс дурайн байгаа тэр сүмийг жанжин сайд их л шохоорхон харж байв. Халдей газрын маягаар цогцолсон тэр сүмийн давхарлагийн тогтолцоо хийгээд эрс босоо хана нь мисир газрынхаас их л ялгаатай ажээ. Мисир газрын барилгын хана нь дээгүүрээ ойртож, наманчилсан янзтай байдаг билээ. 

	Цэцэрлэг дотор энд тэнд жижигхэн байшин, асар цацар үзэгдэн хааяагүй гэрэл дэн гялалзаж, дуу хөгжим хангинаад сэтгэлтэй болсон залуу хосууд модон дотуур явах нь хааяа харагдаж байлаа. 

	Тэр хоёр луу нэг өвгөн бөө хүрч ирээд Хирамтай хэдэн үг солимогцоо ширээ залгамжлагчид дор гэгч мэхийн ёсолж:

	— Ноён та намайг дагаад явж ажаамуу гэхэд Хирам:

	— Эзэнтэн таныг тэнгэр нэр өршөөн соёрхох болтугай! гэжээ. 

	Рамзес бөөг даган одов. Сүмийн хажууханд өтгөн модны дунд нэг чулуун сандал байна. Түүнээс зуугаад алхмын зайтай байгаа харшид хүн дуулж байлаа. 

	— Тэнд мөргөл үйлдэж байгаа юм уу? гэж хаан хөвүүнийг асуухад бөө илт дургүйцсэн янзтай:

	— Үгүй ээ, Ашторет сүмийн тахилын газрын мөнх галыг даасан манай удган Камаг шүтэн бишрэгчид цуглаад байгаа нь тэр гэжээ. 

	— Өнөөдөр тэр бүсгүй хэнийг хүлээж авч байгаа юм бэ?

	— Хэнийг ч хэзээ ч хүлээж авдаггүй юм! Гал даасан удган сахил санваараа ариун сахихгүй бол үхнэ гэж бөө цухалдан өгүүлэв. 

	— Хэрцгий хууль юм гэж ширээ залгамжлагчийг дуугарахад финик бөө хүйтнээр:

	— Ноён та энэ сандал дээр сууж бай. Хүрэл хавтанг гурван удаа дэлдэхээр сүмд орж, дээш өгсөөд хондон улаан давхарлагт ороорой гэлээ. 

	— Ганцаараа юу?

	— Тийм ээ. 

	Хаан хөвүүн чидун жимсний модны ёроол дахь сандал дээр суугаад харшид бүсгүй хүн цангинатал инээхийг чагнан “Кама... сайхан нэр! Залуу хөөрхөн бүсгүй биз дээ. Энэ тэнэг финикүүд үхлээр айлгаад л... Магадгүй, эднэр тийм маягаар сүм хийддээ арав юм уу арван таван бие эвдрээгүй залуу бүсгүйчүүл байлгахыг хүссэн ч юм бил үү?” гэж бодоод мушийн инээвхийлэв. Гэлээ ч сэтгэлд нь гуниг төрж, яагаад ч юм бэ, хайр сэтгэл булшны нь босго болсон тэр үл таних бүсгүйг дотроо өрөвдөж суужээ. 

	“Тутмос тэр бүсгүйн оронд байсан бол охин тэнгэрийн өмнө ганц ч зул асааж амжилгүй үхнэ дээ” гэж бас бодов. 

	Харшид гунигтай аялгуу наадаж буй лимбэ хангинаад бүсгүйчүүл хүүхэд бүүвэйлэх мэт А-а-а! А-а-а! хэмээн түрж байна. 

	Бүсгүйчүүл дуугүй болоод лимбэ хангинаж байтал гэнэт цээл сайхан хоолойтой эр хүн эллин хэлээр:

	— “Үүдэн тагтан дээр өмсгөлийг чинь үдшийн хурц одод шиг мяралзахад наран ургахын өмнөхөн найртай хорвоо нам гүм болдог шиг алтан гургалдай ч дуугаа хурааж, алагхан зүрх минь амгалан болъё уу...” гэж дуулахад бүсгүйчүүл лимбэний аянд:

	— А-а-а! Аа-а! Аа-а! гэж түрэв. 

	— “Сүмд мөргөл үйлдэхээр сүслэн одохуйн цагт чинь анхилам сайхан үнэрээрээ нил цэцэг чамайг мялаан, алаг эрээн эрвээхэй амыг чинь бүчин мяралзаад даамай гоолиг төрсөнд чинь бишрэн дал модод мэхийн ёсолдог...” 

	— А-а-а! Аа-а! Аа-а!

	— “Уулзаагүй цагтаа чиний усгал дөлгөөн царайг санах гэж дээшээ тэнгэр ширтэн зогсдог минь дэмий ажээ. Тэнэгэр уужим сэтгэл чинь тэнд байхгүйгээр барахгүй атгахан зүрхийг минь шатаадаг хайрын чинь дөлийн дэргэд аагим халуун нарны нь илч ч аяа нэгэн жавар буюу...” 

	— Аа-а! Аа-а!

	— “Тунгалаг мэлмийгээрээ халиахын чинь цагт тана, шунх, алтны өнгө хослон дэлгэрдэг сайхан сарнайн хүрээлэнд санамсаргүй нэг орлоо би. Өвдгийг чинь түшин өнгөрүүлсэн өлзий бүрдмэл цагийг хэлтэс бүр нь, адбиш сайхан сарыг алаг цэцэг бүр нь аюулхай цээжинд минь ахин нэг санагдууллаа. Ангамал говийн халуун салхийг ундаалдаг ариун шүүдрийн дусал бүр нь аяа миний нулимс буюу. 

	Хариу үгээ хэлээч дээ. Хайртай чамайгаа аваад халуун элгэн нутгаа зорьё. Хярхаггүй их тэнгис хавчин хяхагсдаас биднийг салгаж, өмнө газрын мөнх ногоон төгөл өрөөл бусдаас хайр сэтгэлийг минь далдлаг. Амраг хайрын тэнгэр таалж алсын маань заяаг тэтгэг”. 

	— Аа-а! Аа-а!

	Рамзес нүдээ аниад сэтгэл зүүдний орчлонд умбажээ. Буусан сормуусны нь цаана цэцэрлэг модод үзэгдэхээ болиод сарны сүүн цагаан туяанд олон хар толбо хөвж, тэр үл таних хүний хэн нэгэн бүсгүйд зориулан дуулсан дуу л хангинасаар байлаа. 

	Тэр дуу ширээ залгамжлагч хөвүүнийг агшин зуурын дотор эзэмдэж сэтгэл зүрхэнд нь харван ороод, энэ хайрын дуу чинь би, өөрөө биш үү? гэж өөрийн эрхгүй өөрөө өөрөөсөө асууж суужээ. 

	Энэхэн үед, түүний хэргэм зэрэг хийгээд төрийн чухал хэрэг явдал тэр саруулхан шөнө, янагийн сэтгэлд дийлдсэн зүрхний дуун хоёрын дэргэд юу ч биш юм шиг санагдаж байв. 

	Фараоны эрх мэдэл, одоогийнхоо автан суугаа сэтгэлийн жаргал хоёрын алийг нь шилэх вэ гэж түүнээс асуувал, бүх ертөнцийг өөрийг нь, тэр ч байтугай цаг хугацааг мартагнуулаад дуугаар жигүүрлэн мөнхийн амгалан өөд дүүлэх гунигийг үлдээгч эл санаашралт мартагналыг гэх байсан. 

	Хаан хөвүүн гэнэт сэргэв. Нөгөө дуу аль хэдийнээ зогсож, харшийн гэрэл унтраад, олон цонх нь цав цагаан ханан дээрээ хав харлан харагдаж байжээ. Цэцэрлэг дотор ч хүний хөл татарч, нам гүм болоод навчис сэржигнүүлж байсан аясын салхин хүртэл тогтчихсон байна. 

	Сүмээс зэс харангын хахир чанга дуу нэг!.. хоёр!.. гурав!.. дахин цуурайтлаа. 

	Хаан хөвүүн “За!.. Явах цаг минь болжээ!” гэж бодсон боловч тэрхэн үед чухам хаашаа, яахаар явахаа сайн мэдэхгүй байв. Гэлээ ч мөнгөн цагаан цамхаг нь моддын дээгүүр өөрийг нь даллах мэт цайвалзан байгаа сүм рүү алхлаа. 

	Нэг л хачин жигтэй эрээлжилсэн бодолд автан согтуу юм шиг явж байв. Модон дотор давчуухан оргиод, даруйхан л тэр цамхгийн орой дээр гарч, цээж дүүрэн амьсгалаад зах хязгааргүй алсыг хармаар санагдаж байжээ. Одоо месори сар шүү дээ гэж бодтол нь ноднин жил яг өдийд хээрийн сургуульд явж байсан нь санагдаад, дахиад тийшээ нэг явах сан гэдэг тэсгэлгүй их хүсэл оргилж байв. Хос морь хөллөсөн байлдааныхаа хөнгөн тэргэн дээр ямар их баяр хөөртэй үсрэн гараад амьсгал давчдуулж, зам хаах модгүй тэр мэлцийм тал дундуур яасан сайхан давхих! бол... 

	Сүмийн ёроолд ирээд сая нэг сэхээ орж давхарлаг өөд өгсөв. Хамаг юм царцаж хөшчихсөн мэт нам гүм, эл хуль ажээ. Гагц усан оргилуур л алсад шаагьж байгаа дуулдав. Хоёр дахь шатан дээр нөмрөг, илд хоёроо тайлж тавиад цэцэрлэгийн моддын дээгүүр сартай салах ёс хийх мэт нэг өлийн харснаа сүм рүү орж явчихлаа. Түүнээс дээш гурван давхарлаг бий билээ. 

	Хоёр хатавчинд нь хүний тэргүүнтэй жигүүрт бухын14 хос шуумал хөрөг бардам тайван царайлан зогсож байгаа нэг хүрэл хаалга онгорхой байлаа. 

	Рамзес тэр хөргийн түмэн гөрлөөт сахлыг хараад “Ассир хаад ийм ажээ” гэж бодон, хаалгаар орвол нүх шиг харанхуй байв. Гагцхүү өндөр хавчиг цонхоор нь туссан сарны нарийхан цагаан гэрэл тэр харанхуйг зүсэн зурайж байлаа. 

	Хоймор голлосон Ашторет тэнгэрийн хөргийн өмнө хоёр зул мандаж байгаа харагджээ. Харин чанх дээрээс нь туссан нэгэн хачин гэрэлд тэнгэрийн хөрөг тов тодхон дурайж байх юм. Тэмээлжин хяруулын далавчтай бүсгүй хүний тэр аварга том баримлыг Рамзес сайн харав. Тууш олон нугалаатай намирсан урт хувцас өмсөж, тэргүүн дээрээ шовх оройт малгай тавиад баруун гартаа хос тагтаа барьсан тэр бүсгүйн үзэсгэлэн гоо царай, дутуухан буулгасан аньсага нь ариун нигүүлсэнгүйн шинжийг илтгэх тул хаан хөвүүн өөрийн эрхгүй гайхан биширчээ. Гэлээ ч энэ охин тэнгэр өшөө хонзон, цадигаа алдсан ужид самуун явдал хоёрыг ивээн тэтгэгч билээ. 

	Финикүүд нэг нууцаа Рамзесийн өмнө ийн задалдаг юм байжээ. 

	“Цусанд дуртай тэнгэр нэр нь хүн иддэггүй, ужид самуун явдлыг нь охин биеэ эвдээгүй удгад хийгээд гэнэн хонгор царайтай бүсгүй тэнгэр ивээн тэтгэж байдаг хачин ард түмэн шүү” гэж хаан хөвүүн бодлоо. 

	Гэнэт нэг могой аятай юм хөл доор нь гулбисхийхэд Рамзес цовх харайгаад сарны зурвас гэрэлд зогсох зуураа:

	— Рамзес! Рамзес! гэж нэг хүн шивнэхийг сонсов. 

	Эр эм хоёрын алины дуу болох, чухам хаанаас дуудаж байгаа тэргүүтнийг ялгаж мэдэхийн аргагүй ажээ. 

	Тэгэхээр нь гэрэлгүй газар очоод тонгойн хартал хоёр зөөлөн гар толгойд нь хүрсэнд барьж авах гээд давхийн эргэвэл юу ч байсангүй. 

	Цэх болоод харахад нь лянхуа цэцэг уруулыг нь шүргэх шиг болсонд сарвасхийвэл, мөрөнд нь нэг хүн хүрээд, тахилын газрын тэндээс:

	— Рамзес! Рамзес! гэж байлаа. 

	Хаан хөвүүнийг эргээд дэмий л мэлрэн зогсоход хэдхэн алхмын цаана сарны зурвас гэрэл дотор өөртэй нь үсэг солихын аргагүй ав адилхан идэр сайхан эр зогсож байжээ. Нүүр нүд нь ч уруул хацар дээр нь сая ургаж цухуйсан, ноолуур шиг зөөлөн үс сахал нь ч, хувцас хунар, хөдлөх аяглах байдал нь ч цөм адил ажээ. 

	Рамзест, фараоныд ч байхгүй аварга том толины өмнө очоод зогссон шиг санагдсан авч цаадхыгаа толинд туссан өөрийн нь дүр биш, яах аргагүй амьд хүн гэдгийг түдэлгүй мэдэв. Гэтэл хүзүүн дээр нь нэг хүн үнсээд авах шиг болсонд давхийн эргэж харвал хэн ч байсангүй. Тэрхэн зуурт нөгөө өөртэй нь адил хүн ч алга болчихсон байжээ. 

	— Энд хэн байна вэ? Би мэдье! гэж Рамзесийг уурсан хашхирахад:

	— Би байна аа. Кама... гэсэн наалинхай дуу гараад, сарны зурвас гэрэлд гуяа алтан тасмаар ороосон нүцгэн хүүхэн үзэгдэв. 

	Рамзес ухасхийн гар дээрээс нь шүүрээд:

	— Чи Кама юу? Үгүй, чи чинь... чамайг Дагон над руу явуулж байсан биш бил үү? Чи тэгэхэд нэрээ Уян гэдэг гэж... гэхийн сацуу бүсгүй цайлганаар:

	— Би Уян ч мөн гэжээ. 

	— Чи над гараа хүргээд байсан юм уу?

	— Би мөн. 

	— Яаж хүргээд байсан юм бэ?

	— Ингээд л гээд тэр бүсгүй Рамзесийг хүзүүгээр нь тэврэн үнсэж орхив. 

	Рамзесийг лавшруулан тэвэрч авахад тэр бүсгүй тийм турьхан биед баймгүй их чадлаар гарыг нь тавиулан зайлжээ. Хаан хөвүүн гарыг нь дахиад өөрийн мэдэлгүй тачаадан атгаад:

	— Чи удган Кама юм биз дээ? Өнөөдөр тэр нэг эллин хүн чамайг магтаж дуулаад байсан уу? Хэн гэдэг хүн бэ? гэж асуувал Кама эс тоомсорлосон янзтай мөрөө хавчисхийлгээд:

	— Сүмд л байдаг юм гэв. 

	Рамзесийн нүд нь сэргэж, хамар нь сарталзан чамархай нь лугшаад иржээ. Хэдхэн сарын өмнө энэ бүсгүйг хараад нэг их сүйд болоогүй билээ. Гэтэл одоо яахаас ч буцахгүй хүслийн дөл бадарч тэр эллин хүнд атаархах сэтгэл төрөхийн сацуу энэ бүсгүй түүнийх болжээ гэхэд заавал үхнэ шүү дээ гэж бодоод их гуньхарч:

	— Чи яасан сайхан төрсөн хүн бэ? Хаана суудаг бил ээ?.. А тийм л дээ, нөгөө харшид суудаг... Танайхаар очиж болох уу?.. Дуучин ороод байж болдог газар би орж бололгүй яах вэ дээ. Чамайг ариун галыг сахидаг удган гэлцдэг үнэн үү? гэвэл бүсгүй:

	— Үнэн гэжээ. 

	— Хүнд сэтгэлтэй болохыг чинь зөвшөөрдөггүй танай хууль мөн хатуу яа? Гэхдээ тэр бол хоосон сүрдүүлэг. Миний хувьд чи тэр ёсыг зөрчиж болно шүү. 

	— Тэгвэл финик даяар намайг хараан зүхэж, тэнгэр нэр гэсгээн цээрлүүлнэ. 

	Бүсгүйг инээд алдан тийн өгүүлэхийн сацуу Рамзес өөр лүүгээ таттал дахиад л гарыг нь тавиулаад, илт өдсөн янзтай:

	— Хаан хөвүүн та болгоомжтой байгаарай, финик хүчирхэг, тэнгэр нь... гэмэгц Рамзес:

	— Тэр тэнгэр мэнгэр, финик чинь над ямар хамаатай юм бэ? Чиний сайхан тэргүүнээс ганц ширхэг үс унагаасан байвал би цаадуулыг чинь хорт могой шиг дэвслээд талхлаад хаяж орхино гэтэл тэнгэрийн хөргийн тэндээс

	— Кама! Кама! гэж дууджээ. 

	Бүсгүй цочиж:

	— За тэр, намайг дуудаж байна. Тэнгэр шүтээн дайрсан үгийг чинь аягүй бол дуулсан даа гэхэд хаан хөвүүн:

	— Дуулах ч бага хэрэг ээ. Уг нь намайг хилэгнүүлэхгүй л байвал өөрсдөд нь өлзийтэй юм сан гэж шаралхвал Кама:

	— Тэнгэрийн хилэн ч аймшигтай даа... гэчхээд гараас нь мултран, сүмийн хав харанхуй мухар луу гүйгээд орж явчхав. Рамзес араас нь ухасхийснээ зогтуслаа. Өмнүүр нь час улаан дөл хөшиглөн цоролзож, аварга том сарьсан багваахай, хүний нүүртэй могой, нэвсгэр бараан сүүдэр тэргүүтэн элдэв үзэшгүй муухай юмс дотуур нь сүлжилдэн, өөр лүү нь улам улам дөтлөн ирэхэд хаан хөвүүн үзээгүй юмаа үзэж сандран мэгдэн ухарсаар гэнэт салхи сэнгэнэхэд сэхээ аван харвал өөрөө сүмийн гадаа гарчихсан, өмнө нь хүрэл хаалга нүжигнэн хаагдаж байв. Нүдээ арчаад эргэн тойрноо ажвал саран баруунаа тонгойсон байжээ. Рамзес, нөмрөг илд хоёроо олж аваад шатаар согтуу юм шиг найгалзсаар буулаа. 

	Хаан хөвүүнийг шөнө орой болсон хойно ордондоо орж ирэхэд царай нь цонхийж, нүдний нь гал буурсныг ажсан Тутмос цочин:

	— Эзэнтэн та ингэхэд хаачаад ирэв ээ? Ордноор л нэг сэтгэл нь зовж, нойр нь хулжсан амьтад байна гэхэд:

	— Хотоор явж үзлээ. Мөн ч сайхан шөнө байна... гэвэл цаадах нь хүн урьтаад дуулгаж орхих вий гэж айсан юм шиг:

	— Сарра чамд хүү гаргаж өгсөн шүү гэж яаран дуулгав. 

	— Нээрэн үү?.. Намайг салхинд гарахад араас хэн ч бүү зовж байгаасай л гэж би бодох юм. 

	— Ганцаараа явж байх гэж үү?

	Рамзес:

	— Дуртай газраа ганцаараа явж чадахгүй юм бол би энэ гүрний хамгийн золгүй боол болж орхино шүү дээ гэж ёозгүйхэн хэлээд илд нөмрөг хоёроо Тутмост өгмөгцөө унтдаг өрөө рүүгээ орж явчихжээ. 

	Хүүтэй болсныг нь өчигдөр дуулгасан бол учиргүй их баярлах л байсан даа. 

	Гэтэл одоо хэнэг ч үгүй байна. Насандаа үзсэн элдэв зүйлийн дотроос хамгийн хачирхалтай юмтай учирсан тэр үдэш л түүний сэтгэл санааг эзэмдэж байжээ. 

	Сарны сүүн цагаан туяа нүдэнд нь үргэлж харагдаад өнөөх эллин хүний дуу чихэнд нь хангинасаар л байлаа. Энэ Ашторет гэдэг охин тэнгэрийн сүм үү!.. 

	Хаан хөвүүн хурмын төдий ч нүд анилгүй өглөө болгожээ.


Долоодугаар бүлэг

	Маргааш өглөө нь Рамзес хэвхэн босож, ухиал үйлдээд хувцсаа өмсмөгцөө Тутмосыг дуудуулсанд гоёж гоодож, тансаг үнэртэн түрхэж сүршсэн ганган эр орж ирээд, аяд нь таацуулах гэж юуны түрүүн л ширээ залгамжлагчийн царайг шинжин харвал ядарснаас өөр онц юм мэдэгдсэнгүй. 

	— Хүү төрсөн гэдгийг чи лавтай мэдэж байгаа юм биз дээ?

	— Хутагт Мемфесээс л тийм хэл авсан... 

	— Мөн, мөн! Вивангридчид хэдийнээс эхлээд миний гэр бүлийн хэргийг сонирхдог болоо вэ дээ?

	— Эзэн таныг өөрсдөд нь нааштай болсон цагаас л байлгүй дээ. 

	Ширээ залгамжлагч:

	— Аа тийм юм бий? гээд бодол болов. 

	Өчигдөр Ашторетийн сүмд үзсэн юмаа санаад Хаторын сүмийнхтэй харьцуулан “Энд ч, тэнд ч намайг нэрээр минь дуудлаа. Тэнд бол өрөө нь давчуу, хана нь зузаан байсан. Энд намайг дуудсан хүн, олон баганын ард биеэ нуугаад л шивнээд байсан биз. Тэр хүн Кама байсан. Түүнээс гадна энд харанхуй, Хаторын сүмд бол миний хавчиг өрөө гэрэлтэй байсан шүү дээ” гэж дотроо бодож суугаад гэнэт:

	— Хэзээ болсон хэрэг вэ? гэж асуухад Тутмос:

	— Хүүтэй болсон чинь үү? Арваад хоногийн өмнө юм байх... Эх, хүү хоёул эрүүл энх, царай зүс нь сайхан байна гэнэ. Нярайлах үед нь эрхэмсэг хатан ээж, эрхэмсэг Херихор хоёрын оточ Менис өөрөө байжээ... гэсэнд хаан хөвүүн:

	— Уухай, уухай... гээд түрүүчийнхээ бодлыг задлан “Түрүүн ч, энэ удаа ч... хүн биед минь хүрсэн... ялгаа байв уу? Байжээ. Энд өөрийн минь өрөөсөн “намайг” үзүүллээ. Хаторын сүмд тэгж чадаагүй... Энэ зайрангууд бэрх ухаантай улс аа! Тэнгэр, хүн хоёрын аль нь ийм юм хийгээд байна вэ? гэдгийг л мэдэх юм сан. Ээ дээ зайрангууд ухаантай шүү! Тэгэхдээ манай зайран, финик зайран хоёрын аль нь илүү овтойг мэдэхгүй юм” гэж гайхаж сууснаа:

	— Тутмос чи сонсож бай. Тутмос аа... Тэд наашаа ирэх хэрэгтэй байна. Би хүүгээ үзнэ... Ер нь хэн ч өөрийгөө надаас илүү хүндтэй гэж бодох эрхгүй шүү... гэжээ. 

	— Эрхэмсэг Сарра хүүтэйгээ хоёул одоохон ирэх гэж үү?

	— Бие нь л сайн бол аль болохоор хурдан ирэг. Ордны гортиг дотор тохитой байшин олон бий. Халууны цаг ойртож байна. Модон доторх нам гүм, сэрүүн байрыг сонголгүй болохгүй... Хүрээд ирэг, би хүүгээ түмэнд харуулна. 

	Хаан хөвүүн ингэж хэлээд дахиад л гүн бодолд дарагдахад Тутмосын сэтгэл зовж эхэлжээ. 

	Рамзес “Тийм ээ, эд нар ухаантай юм! Зайрангууд, ард түмнийг эрээ цээргүй мэхэлдгийг би мэднэ ээ. Хөөрхий тэр ариун Апис бух! Ёслолын үеэр тариачдын өмнө нь элэглэн хэвтээд мөргөж байх хооронд тэр бухыг хэчнээн хатгаж шүтгэж тамладаг билээ дээ... Харин намайг мэхлэх юм гэж би огт санаагүй явсан юм сан... Гэтэл тэнгэрийн хэлсэн үг, үл үзэгдэх гар, буцламгай халуун давирхайгаар шалзлуулсан хүн... эд цөм доогтой эхлэл байжээ. Дараа нь, газар нутаг, хүн ам хорогдож байгаа тухай, түшмэд, финикийн тухай, Пентуэрийн ятгалга залгасан. Тэр бүхэн цөм намайг дайнаас жигшээх гэсэн арга ажээ” гэж бодож сууснаа гэнэт:

	— Тутмос аа! гэв. 

	— Би урд чинь дөрвөн хөллөөд л байж байна... 

	— Тэнгис хавийн хэдэн хот дахь хороодыг даруй татаж ирэх хэрэгтэй байна. Би цэргийн үзүүлэх сургууль хийлгээд, үнэнч байсны нь төлөө шан хүртээнэ. 

	Тутмос:

	— Сурвалжит бид чамд үнэнч байгаагүй гэж үү? хэмээн гайхаж асуувал ширээ залгамжлагч:

	— Сурвалжтан, цэрэг хоёр ав адил аа гэжээ. 

	— Номарх, түшмэл хоёр?.. 

	— Түшмэл ч над үнэнч байгааг Тутмос чи мэднэ. Над үнэнч финик ч цөөнгүй... гэхдээ урван тэрслэгчид олон байна. 

	Тутмос айж, хажуугийн өрөө рүү шагайж харснаа эргэж ирээд шивнэн:

	— Тэнгэрийг бодоод, аяар ярьж үзээч дээ гэхэд хаан хөвүүн инээж:

	— Уухай! Чи сүрхий болгоомжтой болчихжээ? Манайд урван тэрслэгчид байгаа гэдэг бол чамд нууц зүйл биш биз дээ хө? гэвэл Тутмос:

	— Хаан хөвүүн чиний, чухам хэний тухай ярьж байгааг би мэдэж байна. Чи ер нь цаг ямагт л сэрдэж... гэхийн сацуу Рамзес:

	— Хэнийг? гэж асуув. 

	— Хэнийг ээ? Би ч гадарласан л даа... харин Херихортой эвлэрч, сүмд байгаад ирснээсээ хойш... 

	— Сүмд байгаад яасан гэж? Тэнд байхдаа, үржил шимтэй газар, хамгийн эрэлхэг ажилсаг хүмүүс, үнэт их баялаг хаа сайгүй л фараоны мэдлээс гадуур байдаг юм байна гэдгийг улам баттай мэдсэн. 

	Тутмос:

	— Аяар, аяар гэж яриаг нь таслахад Рамзес:

	— Би дандаа амаа хамхиж, үргэлж эелдэг найртай явлаа. Одоо, сэтгэлдээ хураасан юмнаас чамд ханатлаа ярьж авъя л даа. Гэхдээ эцгийн минь мэдэлд бүхлээрээ харьяалагддаг Мисир газрын ширээ залгамжлагч, жанжин сайд атлаа аргагүйн эрхэнд Тирийн ноёноос зуун талант зээлдэхэд хүрснээ Дээд зөвлөлийн өмнө хэлэх эрхтэй хүн шүү, би. Финикээс зээл авна гэдэг шившигтэй хэрэг биш гэж үү! гэвэл Тутмос энэ осол зэхий яриаг хурдхан шиг дуусгахыг хичээн:

	— Чи үүнийг заавал өнөөдөр ярьдаг нь ямар учиртай юм бэ? гэсэнд Рамзес:

	— Ямар учиртай юм гэнэ ээ? гэж хэлээд таг болж, өнөөх л гүн бодолдоо дарагдав. “Зайрангууд намайг мэхэлж л байг. Би одоохондоо ширээ залгамжлагч байгаа болохоор нууц бүхнийг мэдэж байх ч албагүй юм. Гэхдээ тэд эцгийг минь бас мэхэлдэггүй гэхийн баталгаа байна уу?.. Гучин гурван жилийн турш зайрангуудад голгүй итгэж, ид шидэд нь бишрэн, тэнгэр нэрийг элбэг дэлбэг тайж тахисаар ирсэн нь... эд баялаг, эрх мэдлээ нэр төрд дуртай тэдгээр булай муухай амьтдын гарт алдах гэж л тэр үү! Гэтэл энэ талаар эцгийн минь нүдийг нээгээд өгөх хүн алга! Фараон надтай адил шөнөөр финикийн сүмд очиж болохгүй, өөрт нь халдаж дотночлон ярих хүн байхгүй. 

	Хирамын хэлсэнчлэн зайрангууд фараоны төрийг самууруулах гэж эрмэлзээгүйг хэн над нотолж өгөх юм бэ?.. Финикүүд өөрсдөд нь хэрэгтэй цаг болоход үнэн үг хэлдэг юм гэж эцэг минь над хэлж байсан. Эднэр Мисирээс хөөгдөж, Ассирийн эрхэнд орж орхихгүйг үнэхээр бодох нь бодож байгаа юм. Ассирчууд бол галзуу арслан л даа!.. Яваад өнгөрсөн газарт нь түймэрт тас хуйхлуулчихсан юм шиг сүйрсэн хот тосгон, үхдэл, хүүр л үлддэг!”

	Рамзес тийн бодсоноо, гэнэт өлсхийн чагнав. Алсад лимбэ, эвэр бүрээ хангинаж байна. 

	— Юу болж байна вэ? гэж асуухад Тутмос инээмсэглэж

	— Их сонинтой байгаа шүү дээ!.. Алс Бабилон газраас ирсэн нэгэн эрхэм мөргөлчинд Азийнхан бараалхаж байгаа нь энэ... гэв. 

	— Бабилоноос гэнэ ээ?.. Хэн гэдэг хүн бэ?

	— Нэр нь Саргон... 

	Ширээ залгамжлагчийг

	— Саргон!.. Саргон!.. ха-ха-ха! гэж инээгээд, — Ямар хүн юм бэ? гэхэд Тутмос:

	— Ассар хааны ордны шадар ихсийн нэг юм байх аа. Арван заан, говийн нэгэн сүрэг аргамаг хөлөг, өдий төдий боол зарц авчирчээ гэжээ. 

	— Яах гэж ирсэн юм бэ?

	— Ази даяар дээдлэн шүтдэг гайхамшигт охин тэнгэр Ашторетод бараалхахаар иржээ. 

	Хаан хөвүүн, ассир элч ирнэ гэж Хирамын ярьж байсныг санаад инээд нь хүрч:

	— Ха-ха-ха! Саргон... Ассар хааны садан Саргон Пи-Баст хотод байдаг охин тэнгэр Ашторетод мөргөхөөр зүдэргээтэй алс замыг туулж ирдэг, мөн ч их сүсэгтэй болж дээ... Ниневид арай хүчирхэг тэнгэр, арай эрдэмтэй зайрангууд олдох л байсан... Ха-ха-ха! гэхэд Тутмос гайхан харж:

	— Рамзес аа, яав аа? гэлээ. 

	Ширээ залгамжлагчийг:

	— Гайхалтай юм болж байна даа! Ийм юм аль ч сүмийн он дарааллын бичигт байхгүй шүү. Юмыг чинь үргэлж хулгайлаад байгаа өөдгүй амьтныг яаж барья даа гэж гайхаш тасран байтал түмэн хүний нүдэн дээр авдар луу чинь гараа шургууллаа гэж чи бод л доо, Тутмос оо... Ха-ха-ха! Саргон сүсэгтэй буянтай мөргөлчин гэнэ ээ! гэхэд Тутмос улам гайхан:

	— Бүр юу ч ойлгохоо болилоо гэж амандаа дуугарвал жанжин сайд:

	— Заавал ойлгох гээд байх хэрэггүй ээ. Саргон охин тэнгэр Ашторетын сүмд буянт үйлийн төлөөнөө иржээ л гэж бодож бай гэв. 

	— Наад яриад байгаагаар чинь бол ер нь л аюултай хэрэг мандах... гэж Тутмосыг дөнгөж дуулдах төдий хэлтэл Рамзес:

	— Тийм тусмаа л чи энэ талаар хэнд ч бүү юм дурс гэвэл цаадах нь:

	— Би хүнд хэлэхгүй. Итгэж болно. Харин эзэнтэн өөрөө л хичээгээрэй дээ. Ааш чинь хурц, ам чинь түргэн шүү... гэжээ. 

	Рамзес мөрөн дээр нь гараа тавиад андынхаа нүд рүү эгц ширтэн:

	— Битгий сандар. Сурвалжтан, цэрэг та нар над чин үнэнч хэвээрээ л байж бай. Тэгвэл гайхалтай хачин юмыг ч үзнэ, та нарт хэцүү цаг ч шувтарна!.. гэхэд Тутмос гараараа цээжээ дараад:

	— Бид цөмөөрөө гагц тушаалаар чинь амиа цөлөхөд бэлэн байдаг шүү дээ гэвэл ширээ залгамжлагч түүний сүрхий төвшин сүрлэг болсон царайг хараад энэ хээнцэр ханхүүгийн дотор ухаан, илд хоёрт итгэж болох эрэлхэг зоригт эр нуугдаж яваа юм даа гэж урьд бодсоноо энэ удаа дахин нэг бодов. 

	Ширээ залгамжлагч тэр өдрөөс хойш Тутмостой тийм ноцтой зүйл нэг ч удаа ярьсангүй. Гэвч Саргоны ирсэн явдал зайрангуудын дур мэдэн шийдсэн, төрийн нэг чухал хэрэгтэй холбоотой юм байна гэдгийг үнэнч нөхөр, зарц нь аль хэдийнээ ухаарсан ажээ. 

	Тийн байтал Мисирийн дээгүүр мэдэлтэн, сурвалжтан, түшмэд, цэргийн жанжид, тэргүүнүүд ч нэг сүрхий хэрэг мандах нь дээ гэж хоорондоо шивэр авир хийлцдэг болж орхижээ. Гэтэл финикүүд л, тэднээс хүнд хэлэхгүй гэсэн амыг нь аваад Финикийг баллаж, Мисирийг шившигт хутгах магадгүй, фараоны нутаг орныг Ассирт алба барьдаг болгож орхиж ч мэдэх ямар нэгэн хэлэлцээрийг Ассиртай үгсэн хийсэн тухай сэм яриад байгаа ажээ. 

	Сэтгэл нь хэдий аймшигтайяа дэнслэн байвч сурвалжтан нар түүнээ хэнд ч мэдэгдэхгүй байв. Ширээ залгамжлагч хийгээд Доод Мисирийн мужийн захирагч нарын ордонд найр цэнгэл үргэлжилсээр л байлаа. Ид халууны цаг болохоор хүн амьтан цөм солиорчээ гэлтэй, найр наадам, ёслол жагсаал өдөр алгасахаа больж, шөнө бүр гэрэл дэн бадрааж, хашхиралдаж, бархиралдаж байдаг болжээ. Зөвхөн Пи-Бастаар барахгүй, бусад олон хотод ч бамбар, хөгжим хийгээд дүүрэн шар айрагтай домбо барьж жагсан гүйлдэх гэдэг нэг ёсны чамин сайхан юм болсон ажээ. Айлын гэр оронд бөөнөөрөө дайран ороод унтаж байсан эзнийг нь наргиан цэнгээнд албаар аваачдаг болжээ. Зугаа цэнгэл гэдэг, мисир хүний дуртай юмны нэг тул хүн толгойтон бүхэн нь тийнхүү дарвин цэнгэсээр бөлгөө. 

	Рамзесийг Хаторын сүмд байх үеэр финикүүд ямар нэгэн юмнаас айж мэгдэн, хэнд ч юм зээлдүүлэхээ больж орхиод эргэл мөргөл хийн өдрийг бардаг болоод байж билээ. Гэтэл Хирамыг жанжин сайдтай ярилцсан тэр нэг өдрөөс хойш тэдний сүжиг сэжиг хоёр бүрмөсөн алдарч, Мисир газрын сурвалжтануудад хэзээ хэзээнээс илүү нүнжигтэй, өгөөмөр ханддаг болж орхижээ. 

	Доод Мисир нутаг эд баялаг, алт эрдэнээр ингэж бялхаж, тэр дундаа ийм бага хүүтэй зээл авч байсныг хамгийн ахмад настнууд нь ч мэдэхгүй ажээ. 

	Хатуу сэтгэлт зайрангууд нийгмийнхээ хамгийн дээд ангийнхны энэ эх толгойгоо алдсан солиорлыг ажин харсаар л байсан авчиг учрыг нь ухан олж чадахгүй л байлаа. Тэр нутагт болж байгаа хэрэг явдлын талаар Херихорт хэд хоноод л мэдээлж байсан Ментесуфис гэгээн ч, ширээ залгамжлагч хөвүүн Хаторын сүмд буян үйлдэн суусаар уйдаж гүйцээд одоо ухаан алдтал наргин цэнгэж, сурвалжит идэр хүмүүс түүнийг дагаад бужигнаж байна л гэдэг байв. 

	Эрхэмсэг сайд илтгэлийг сонссоор атал хариу эс өгөн, таг чиг байгаад байдаг нь хаан хөвүүний тийн найрлан цэнгэж байгааг зүйн доторх хэрэг гэхээр үл барам харин ч ашигтай зүйл гэж бодож байгаагийн нь тэмдэг биз. 

	Наргиан цэнгэл даамжрах тусам Рамзес улам чөлөөтэй болж, ордныхныгоо ид улаан зээрд болох үеэр бараг л үдэш бүр гадагшаа гарч, цэргийн дарга хүний бараан нөмрөг нөмрөөд зэлүүд гудамж бараадан явсаар хотоос гарч Ашторетийн сүмийн цэцэрлэгт очдог байжээ. 

	Рамзес, Камагийн харшийн өөдөөс харсан нөгөө урт сандалд дөхөж очмогцоо модны араар нуугдаад бамбарын хурц гэрлийг ажин, удганд сээтэн хаясан идэр эрчүүлийн дуулахыг чагнаж, бүсгүйг мөрөөдөн зогсдог байв. 

	Саран аль хэдийн хуучирч, улам улам оройтон гардаг болоод шөнө харанхуй байдаг болсон авч хаан хөвүүн, цонхоор цацран байгаа гэрлийг урьдын хэвээр ширтэн, эллин хүний дуулахыг улам ч чих тавин чагнасаар байлаа. 

	Камагийнд ороод очъё гэж, сандал дээрээсээ үе үе босон харайх боловч ичингүйрэх сэтгэлдээ дийлдээд буцаад суучихна. Хаан ширээ залгамжлагч хүн сүмд элбэг дэлбэг өргөл барьц барих гэсэн мөргөлчин шавриачин хүний орж гарч байдаг тэр удганы өрөөнд шууд ороод очих гэдэг нэн зохисгүй хэрэг мөн гэж бодохын дээр хамгийн гол нь, өөрт нь тачаан тэмүүлсэн элдэв согтуу хөлчүү амьтад хийгээд дарсны домбо саваар хүрээлүүлчихсэн Камагийн тэр нэг сартай шөнийн байдал, хачин гайхалтай үзэгдэл сэлт хаан хөвүүний сэтгэлээс гарч өгөхгүй айдсыг нь хүргээд байдаг ажээ. 

	Тэр нэг удаа Дагоны зараалаар, жанжин сайдын уур хилэнг үлдэн тонилгож өгөх гэж ирэхдээ Кама, Рамзест жирийн л нэг ялдамхан бүсгүй харагдсанаас биш, төлөөнөө нь толгойгоо ч алдахаас буцмааргүй сайхан хүн үзэгдээгүй билээ. Гэтэл хаан хөвүүн — жанжин сайд амьдралдаа анх удаа бүсгүй хүний гэрийн гадаа шөнийн мөрөөдөлд дарагдан углайн сууж, өөр нэг эр хүний халуун хайрын дууг чагнан, энэ насандаа бас анх удаагаа хүсэх, гуних, харамлах холилдсон хачин жигтэй бодолд автчихсан байж байдаг!

	Хэрвээ Камаг гав ганцаараа эзэгнэж байсан сан бол түдэлгүй сонь нь буураад барааг нь олж харах гэж яасан ч ингэж үхэлдэж явахгүй байсан даа. Гэтэл тэр бүсгүйн унтлагын нь өрөөний үүдэн дээр отож байдаг үхэл, энэ нэг хайр сэтгэлдээ дийлдсэн дуучин, түүний хажуугаар, би л хүн бүрийг дийлж байх ёстой гэсэн төрийн их хүний бардам дээрэнгүй сэтгэл сэлт Рамзесийг ийш нь өдөн даллаад, энэ арав хоногийн дотор бараг л үдэш бүр Ашторетийн сүмийн цэцэрлэгт ирж, амьтан хүнээс нүүрээ буруулан, насандаа үзээгүй юмаа үзэж суугаа нь энэ. 

	Нэг үдшийн найр дээр Рамзес ахиухан шиг дарс ууж аваад өнөөдөр ямар ч байсан Камагийнд орно, цаад харчуул нь цонхны нь дор дуулж л байна биз дээ гэж бодон санаа шулуудаад ордноосоо мөн л сэмхэн гарч, хот дундуур яаран алхсаар сүмийн цэцэрлэгт ороод ирсэн боловч дахиад л ичиж алхаагаа татав. 

	“Фараоны ширээ залгамжлагч, хүүхэн хүний хойноос, тоож арван драхм зээлдүүлэх хүнгүй ядуу доорд бичээч аятай, өөрөө ингэж харайлгаж явна гэдэг ер үзэгдэж дуулдаагүй хэрэг биш үү? Хүн бүр над бараалхдаг юм чинь, тэр удган ч бас над бараалхах ёстой...” Хаан хөвүүн ингэж бодоод буцах гэснээ “Тэр бүсгүй тэгж болохгүй шүү дээ. Алуулж орхино” гэж санаад тээнэгэлзэн зогслоо. 

	Тэгснээ, “Хэн түүнийг алах юм бэ?.. Юунд ч итгэдэггүй Хирам уу, аль эсвэл ариун дээд гэж сүслэх юмгүй Дагон уу?.. А тийм, энд хэт бишрэлтэй, зэрлэг бүдүүлэг эргэлчин мөргөлчин гээд, өөр бусад есөн шидийн финик үй түмээрээ бий шүү. Кама над руу явж байгаад тэр тэнэгүүдийн нүдэнд өртчихвөл сахил санваараа бузарлалаа гэцгээнэ...” гэж бодоод эргэж Камагийн харш руу алхав. Тэнд ямар аюул тохиолдож болохыг ч эргэцүүлж бодсонгүй. Сэлмээ сугалах нь байтугай, зүгээр нэг муухай харахад нь бүх л замбуулин өлмийд нь сөгдөх юм чинь. Би чинь Рамзес шүү дээ. Юун аюул байх бил ээ!.. 

	Жанжин сайд модон дотроос гарч ирээд удганы байшин урьд урьдынхаас илүү их гэрэл гэгээтэй, илүү их хөл хөдөлгөөнтэй байгааг харлаа. Өрөө тасалгаа, тагт тавцангүй л зочид, гадуур нь ч өдий төдий амьтан бужигнаж байна. 

	“Эднэр чинь юун улс байдаг бил ээ?” гэж хаан хөвүүн бодов. 

	Ерийн нэг цугладгууд нь ч биш ээ. Хондон улаан хөшигтэй, алтан жууз бүхий аварга том заан гадаа нь зогсож байна. Зааны хажууд, бүдүүн хүзүүтэй, чийрэг хөлтэй, гөрмөл сүүлтэй, толгойдоо төмөр дуулга шиг чимэгтэй арван хэдэн сайхан морьд газар цавчлан янцгаалдаж байна. 

	Байж ядаж байгаа эмнэг хангал морьдын дундуур, Рамзесийн урьд өмнө үзээгүй өрвөгөр үс гэзэгтэй, урт урт сахалтай хэдэн хүн хөлхөж байх юм. Зарим нь шагай шүүрсэн урт, бүдүүн цэмбэн дээл, чихтэй гозгор малгай өмсжээ. Зарим нь богино хүрэм, шалбуур өмд, урт түрийтэй гуталтай байна. Цөмөөрөө илд, нум сум, жад агсжээ. 

	Хонины өөхний үнэр ханхлуулан, төвөнгөөрөө дуугардаг этгээд хачин хэлээр хоорондоо ярилцаж, эрээ цээргүй чанга чанга инээлдэн байгаа эв хавгүй лагс чийрэг биетэй харийн хүмүүсийг хараад Рамзес шар нь буцлаад ирэв. Арслан хэдий цатгалан байлаа ч гэсэн, өөр амьтан үзсэн даруй үсрэн ноцохоор завддагчлан, ширээ залгамжлагч гэм зэмгүй, мөрөөрөө байгаа тэр хүмүүсийг үзэнгүүтээ аймшигтай муухай хорсон зэвүүцжээ. Хэл яриа, хувцас хунар, ханхлах муухай үнэрт нь, тэр ч байтугай морь малд нь хүртэл уурсан, чамархайны нь судас лугшаад ирсэнд, даруй дайран орж, хүн малгүй тасар цавчин хаяхаар завдан илдийнхээ бариулыг шүүрч авснаа, нэг сэхээ оров. 

	“Сет намайг илбэдэж байгаагаас зайлахгүй!” гэж бодлоо. 

	Гэтэл, бэлхүүсэвч, оройвч хоёроос өөр өмсгөлгүй нэг нүцгэн мисир хүн хажуугаар нь явж байгаа харагджээ. Ширээ залгамжлагчид тэр хүн их л таатай, тэр ч байтугай, дотно санагдав. Учир юун гэвэл мисир хүн шүү дээ. Рамзес арван хэдэн драхмын үнэ хүрэх алтан бөгжөө хуруунаасаа суга татаж аваад тэр боолд өгч:

	— Хөөе, энэ чинь юун хүмүүс юм бэ? гэж асуусанд нөгөө мисир нь:

	— Ассирчууд гэж хэлээд үзэн ядсан харцаар тэднийг ширэв татав. 

	— Ассирчууд аа? Тэд энд юугаа хийж яваа юм бэ?

	— Саргон ноён нь ариун удган Камаг эргүүлж, эднэр нь манан хамгаалж шүү байгаа юм байх аа... Уяман яранд өвчлүүлсэн муусайн гахайн зулбадаснууд!

	— За чи яв. 

	Нүцгэн хүн, Рамзест газар шүүртлээ мэхийн ёслоод гүйн одов. Хоолны газар луу л яарсан байлгүй дээ. 

	Хаан хөвүүн нөгөө хачин хүмүүс рүү ширтэж, үл мэдэгдэх хэлийг нь сонсох зуураа “Ассирчууд гэнэ ээ? Бид нэртэй ахан дүүс болох, мэхлэн бусармаглах хоёрын нэгийг хийх гэж Нилийн эрэгт тулаад ирсэн бий, та нар... Гэтэл тэргүүн нь Камаг эргүүлж байна гэнэ ээ?” гэж бодсоноо, харихаар буцаад явлаа. 

	Сэтгэл санааг нь дэнсэлгэсэн саяын санамсаргүй учралаас болоод хаан хөвүүн түрүүчийнхээ хүсэл мөрөөдлийг мартаж орхижээ. Тэр хэдийгээр буянтай нигүүлсэнгүй хүн гэвч, Мисирийн үүрдийн дайсантай анх удаагаа нүүр тулгараад, тэднийг зүйрлэшгүй муухай жигшин үзэв. 

	Хаторын сүмээс мордож, Хирамтай ярилцсан цагаасаа хойш ширээ залгамжлагч Азийг дайлъя гэж боддог болсон боловч тэр нь зөвхөн бодлоос хэтрээгүй байсан билээ. Мисирт хүн, фараонд мөнгө хэрэгтэй. Аль алийг нь олж авах хамгийн хялбар арга бол дайн мөн. Дайнаар бас алдар олж авдаг. Тийм л учраас хаан хөвүүн дайтах бодлоо тавиагүй явсан юм. 

	Гэтэл одоо эрдэнэ баялаг, боол зарц, алдар нэрийн аль аль нь бодогдохгүй, зөвхөн үзэн ядах сэтгэл л барьж тогтоож байхын аргагүй айхавтар хүчтэй оргилон буцалж байна. Фараонууд Ассиртай урт удаан хугацаагаар байлдаж, хоёр тал хэчнээн их цус асгаруулсан билээ дээ. Гэтэл үзэн ядах сэтгэл гэдэг, ассир хүний барааг харуутаа ширээ залгамжлагч хөвүүн илдээ шүүрэн барихаар яасан гүн гүнзгий ярган бугшиж орхисон байдаг юм бэ? Дайнд эрсдэн унасан цэрэг эрсийн сүнс, тэдний бүхий л зовлон идэр хунтайжийн сэтгэлд амилан, өшөөг минь ав гэж хэлээд байгаа юм шиг санагджээ... 

	Хаан хөвүүн ордондоо орж ирүүтээ Тутмосыг дуудуулав. Нэг нь уусандаа согтчихсон, нөгөө нь ууртаа шатчихсан уулзлаа. 

	Хаан хөвүүнийг:

	— Чи сая хэнийг харсныг минь мэдэж байна уу? гэхэд цаадах нь

	— Зайрангуудын нэгийг л хараа биз... гэвэл Рамзес:

	— Би ассирчуудыг харлаа... Ээ тэнгэр! Намайг ямар болсон гэж санана! Яасан муухай амьтад вэ! Араатан л гэсэн үг. Хөлөөсөө толгойгоо хүртэл хонины нэхийгээр баглаж, хуршсан тосны үнэр ханхлуулаад л... Үс сахал хэл ярианы нь ёозгүйг яана даа!.. гээд өрөөн дотуураа нааш цааш уухилан явж:

	— Би өөрийгөө авлигач бичээч, зусарч номарх, зальхай нэр алдарт дуртай зайрангуудыг үзэн яддаг гэж боддог байлаа. Би еврей нэрээс жигшиж, финикүүдээ болгоомжилдог... Гэтэл сая ассирчуудыг харж, яриаг нь сонсоод, тэр маань юу ч биш юм байна гэж мэдлээ. Урдуур нь гүйсэн муурыг нохой яагаад тасчиж хаядгийн учрыг би сая л ойлголоо... гэсэнд Тутмос яриаг нь таслан:

	— Эрхэм дээдэс та еврей, финик хоёрт дасаж орхиж Ассирыг анх удаа харсан болоод л тэр... гэв. 

	Хаан хөвүүн өөртөө хэлж байгаа юм шиг:

	— Финикүүд юү ч биш ээ! Финик, филистим, шасу, ливи, тэр ч байтугай этиоф хүн нэг гэрийн хүн шиг л санагдаж байна. Албаа цагт нь барихгүй бол бид тэдэнд уурладаг, барьчихаар нь уучилдаг... Гэтэл Ассир бол бүр харийн хар элэгт дайсан. Дайны талбарт тэднээр махан уул босгож, буман гар тас цавчиж авахаас нааш миний санаа амрахгүй!.. гэв. 

	Рамзесийн ийм байхыг Тутмос огт үзээгүй билээ.


Наймдугаар бүлэг

	Жанжин сайд хэд хоногийн дараа шадар нөхрөө Кама руу илгээж, урилга айлтгуулсанд тэр бүсгүй түдэлгүй, битүүлэн татсан хөшигтэй жуузаар хүрч иржээ. 

	Рамзес Каматай хоёулхнаа нэг өрөөнд ороод:

	— Би нэг үдэш оройхон танай гадаа очсон гэж хэлэхэд удган:

	— Ээ Ашторет! гэж дуу алдаад, — Өршөөлт дээдэс минь би одоо яадаг бил ээ? Эрхэм эзэн та тэгээд өчүүхэн боолоо дуудуулахгүй яасан юм бэ? гэжээ. 

	— Танай гадаа олон мал байна билээ. Ассирчууд байгаа юм шиг байсан. 

	— Тэгвэл ноён та өчигдөр орой өөртөө тэгж төвөг удсан байх нь ээ? Эзэн маань гадаа хэдхэн алхмын цаана зогсож байгаа гэж бодож би огт зүрхэлсэнгүй шүү. 

	Хаан хөвүүний царай улайв. Төчнөөн олон оройг цонхны нь дор өнгөрүүлснийг нь Кама мэдвэл яасан их гайхах бол! Инээмсэглэж, доошоо хараад байгааг нь үзвэл, мэдсэн ч байж магадгүй бололтой... 

	— За тэгвэл, Кама чи ассирчуудыг хүлээж авсан юм шив дээ! гэж Рамзесийг асуухад Кама:

	— Тэр их том ноён!.. Хааны нь садан, Саргон гэдэг хүн. Сүмд маань таван талант өргөх гэж ирсэн юм л даа гэж яаран хэлбэл хаан хөвүүн:

	— Кама, чи одоо ачийг нь хариулах юм байгаа биз дээ? Цаадах чинь, финикийн тэнгэр чиний аминд хүрэхгүйгээр их нүнжигтэй юм өргөжээ гэж егөөдсөнд Кама алга хавсран байж:

	— Ноён та, юу айлдаж байна даа? Азийнхантай элсэн цөлд учраад биеэ өгсөн ч тэд над гар хүрэхгүй гэдгийг та өөрөө мэднэ шүү дээ. Тэнгэр нэрээс айна... гэжээ. 

	— Тэр өмхий новш... үгүй ээ, тэр буянтай ази хүн чамтай уулздагийн учир юу бил ээ?

	— Намайг Бабилоны Ашторет сүмд урих гэж уулзсан юм. 

	— Чи тэгээд очих уу?

	— Ноён таныг оч гэвэл очно оо гэж, торон шаагаар нүүрээ бүтээх зуураа хэлэв. 

	Хаан хөвүүн дуугүйхэн, гарыг нь барихдаа, уруул нь чичирч байлаа. Кама, сэтгэл нь догдолсон янзтай:

	— Ноён та над битгий хүрээрэй. Та бол миний эзэн миний болоод энэ оронд байгаа бүх финикийн түшиг шүү... Нигүүлсэж хайрла... гэлээ. 

	Жанжин сайд гарыг нь тавиад, өрөөн дотуураа алхах зуураа:

	— Өнөөдөр их халуун байна, тийм биз дээ? Мехир сард, галд хайлаад ус болчихдог, ноолуур шиг хүйтэн цагаан юм тэнгэрээс буудаг газар байдаг гэж хэлэлцдэг юм. Кама минь, тэнгэр нэрээсээ гуйж, тэр ноолуураас над өчүүхнийг боловч илгээлгэж өгөөч дээ. Ганц над байдаг нь ч юу юм бэ дээ! Тэнгэр нэр чинь таалбал, Мисир газрыг тэр аяар нь бүтээлгээд аль. Тэр ноолуур цөм ус боллоо ч гэсэн миний зүрхний халууныг дарж чадахгүй биз дээ... гэхэд Кама:

	— Та өөрөө Амон тэнгэр, хүний дүрээр хувилсан наран болоод л тэр шүү дээ. Харсан зүгт тань гэрэл сацарч, мэлмийн тань туяанд цэцэг дэлгэрнэ... гэсэнд Рамзес түүн рүү очив. Кама:

	— Өршөөж хайрла. Амгалан тэнгэр минь та өчүүхэн боолоо гомдоож болохгүй шүү гэж шивнэсэнд хаан хөвүүн дахиад холдон одох зуураа ямар нэг хүнд юмыг биеэсээ авч хаяж байгаа юм шиг биеэ займчихад араас нь гэтэн харж байсан Кама үл мэдэг инээмсэглэж байлаа. 

	Тийн нэлээд дуугүй байцгаатал, Кама:

	— Эзэн захирагч та, намайг дуудуулсан билээ. Би айлдварыг тань хүлээж байна гэж дуугарсанд ширээ залгамжлагч нэг гол хэргээ сая санаж:

	— Аа тийм л дээ. Сүмд чинь миний харсан, надтай адилхан тэр залуу хүн юун хүн юм бэ? Удган чи хэлж аль гэвэл Кама хуруугаараа амаа дараад:

	— Тэр бол ариун нууц гэв. 

	— Нэг нь нууц, нөгөө нь цээртэй. Гэлээ ч, тэр чинь хүн юм уу, сүнс юм уу гэдгийг хэлчхэж болно биз дээ. 

	— Сүнс. 

	— Тэр сүнс л цонхон дор чинь дуулаад байдаг юм биз дээ?

	Кама инээмсэглээд, хариу хэлсэнгүй. 

	— Би танай сүмийн нууцад халдах гээгүй юм шүү гэж ширээ залгамжлагчийг хэлэхэд Кама:

	— Халдахгүй гэж ноён та амласан шүү дээ гэжээ. 

	Ширээ залгамжлагчийн уур хүрч:

	— Тэгсээн! Тэгсэн! Тэгсэн ч учраас би тэр гайхалтай юмны талаар Хирамтай ч, чамаас өөр... хэнтэй ч ярихгүй. За тэгэхлээр Кама минь, чи тэр надтай адилхан сүнсэндээ ч, хүндээ ч, хэнд ч үзэгдэж харагдалгүй Мисирээс даруй тонил гэж байна гэж хэл. Аль ч төрд хоёр ширээ залгамжлагч байж болдоггүй юм гэж хэлснээ бас нэгэн чухаг зүйл санаанд нь орж ирэхэд духаа алгадаад, Камаг сүрхий ажиглан:

	— Танай нутгийнхан чухам яах гэж тэр амьд хөргийг над харуулсан юм бол? Чамайг орлох хүн бий шүү гэж над одоогоос сануулж байгаа юм уу? Үнэнээ хэлэхэд би, тэгснийг нь тун их гайхаад байна гэж хэлэхэд Кама хөлд нь сөгдөж:

	— Ноён оо, манай хамгийн ариун сахиусыг хүзүүндээ зүүж яваа та, финик хүнийг, өөртөө муу юм хийж орхих вий гэж сэрдэх хэрэггүй. Танд ямар нэгэн аюул учрах, дайснаа мэхлэх хэрэг гарахын цагт тань тэр хүн хэрэг болох биш үү?.. Финикүүд тэгж бодсондоо л тэр хүнийг сүмд аваачиж танд харуулсан хэрэг... гэж шивнэн хэлэхэд Рамзес далаа хавчисхийлгээд “Уухай, намайг хүнээс тус эрэхийн цагт гэнэ ээ... Финикүүд намайг ганцаараа, хүч мөхсөдөх хүн гэж үздэг байх нь ээ? Тэгвэл тэд муу л ивээн тэтгэгч сонгож авч дээ!” гэж дотроо бодов. 

	Кама үгээ үргэлжлүүлэн:

	— Аугаа их Рамзес хоёр ч адилхан хүнтэй байсныг ноён та мэдэхгүй гэж үү дээ? Хаан, тэр хоёрыгоо золионд гаргачхаад өөрөө олон жил энх тунх явсан... гэж шивнэхэд ширээ залгамжлагч:

	— За боллоо гэж яриаг нь зогсоогоод, — Кама, Азийнхан миний өгөөмөр, нигүүлсэнгүй сэтгэлтэйг мэдэг гэж би танай сүмийн ший янгууны сүйтгэлд таван талант хандивлая! Түүнийг чамд өнөөдөр хүргүүлнэ гэж хэлээд удганыг яв гэж толгойгоороо дохив. 

	Удганыг гарсан даруй хаан хөвүүний сэтгэлд олон шинэ бодол орж иржээ. 

	“Энэ финикүүд үнэхээр зальтай улс. Миний амьд хөрөг хэрвээ хүн юм бол, би Мисир газар урьд өмнө дуулдаагүй хачин юм хийж болно. Фараон Мемфист байх атлаа Тебе, Танис хотоор явж байна... Фараон ассирын гол хүчээ хуралдуулж байгаа Бабилон руу их цэрэгтэй мордож байх атлаа өөр нэг армитайгаа Ниневийг байлдан эзэлж байна... Ийм хачин юмыг үзээд ассирчууд яасан их гайхах бол...” гэж бодохын сацуу хүчирхэг Азийнханд өшсөн өшил нь сэргэж, ассир хүний хүүрээр дүүрсэн байлдааны талбар дундуур давхиж яваа дайны ялгуулсан хөнгөн тэрэг нь, огтолсон гараар дүүрсэн олон сагс тэргүүтэн нүдэнд нь үзэгдэв. Одоо түүнд дайн хийх гэдэг, хүнд хоол ямар хэрэгтэй бил ээ, тэрчлэн эрхэм чухал юм болжээ. Дайн бол Мисир орныг баяжуулж, хаан санг дүүргэн, мөнхийн алдар олох төдийгүй, сэтгэлд нь аяндаа хоногшин яваад одоо сэдрэхийн туйлд хүрээд байгаа, Ассирийг үнсэн товрог болгох гэсэн өнийнхөө хорсголонт санааг гүйцэлдүүлж бахаа хангах ганц завшаан мөн гэж тэр бодож байна. 

	Өтгөн сахалтай тэр цэрэг эрсийг нүдээрээ үзээгүй байхдаа тэдний тухай төдий л их юм боддоггүй байж. Гэтэл одоо хаяанд нь ирчхээд өөрт нь гай болж байдаг! Тэд нэртэй цуг хөрст газар дээр аж төрнө гэхэд замбуулин хомсдоод байх шиг санагдаад, хаан хөвүүн, “та нар уу, би юү? нэг маань л тонилно доо” гэж боджээ. 

	Одоогийн хэрэг явдалд Хирам, Кама хоёр чухам ямар үүрэгтэй байгааг хаан хөвүүн нарийвчлан бодож ойлгоё ч гэсэнгүй. Нүүдлийн шувууд пахон сар гарахаар умар зүг нисэх цаг боллоо гэж аяндаа мэддэг шиг, Ассиртай дайтах цаг болов гэхээс өөр юм хаан хөвүүний санаанд орохоо больсон ажээ. 

	Хаан хөвүүн, дайны тухайд даамжирсан хүсэлдээ автаад үг нь цөөрөн, инээхээ ч больж, найр цэнгээний үед бодолд дарагдан дүнсийж суудаг болсноор үл барам хамаг цагаа цэрэг, язгууртан хоёрын дунд өнгөрүүлдэг болов. Зэвсэг агссан хүмүүсийг хаан хөвүүн онц нигүүлсэн үзэж байгааг мэдсэн угсаа сайт идэрчүүл төдийгүй нас нь харьсан эрчүүл ч цэргийн хороонд бүртгүүлээд эхлэхийг ажсан Ментесуфис хутагт, Херихорид нэгэн захиа илгээжээ. Захидлын нь үг: “Ассирчууд сая Пи-Баст хотноо ирсэнд ширээ залгамжлагч хөвүүн их л цочин зэвүүцэж, ордонд нь дайтахын уур амьсгал орж байна. Өөрөө урьдын адил ууж наргиж, ясан пай наадсаар байгаа мэт авч жирийн хувцас, хиймэл үс тэргүүтнээ тайлаад, зуны аагим халуун цагт ч цэрэг оройвч, дээлтэй явдаг боллоо. Энэ байдал нь эрхэмсэг Саргоны дургүйг хүргүүзэй хэмээн эмээж сууна, би” гэжээ. 

	Херихор тэр захидлыг уншиж үзээд “Ассирчуудыг энд байх үеэр манай танхил агь цэргийн хэрэгт дуртайгаа харууллаа гээд муу болох юун. Харин ч тэд биднийг улам ойшоон үздэг болном заа. Тэнгэр нэрийн ачаар хэрсүүжиж яваа эрхэмсэг жанжин сайд, тэр дайнч ард түмний зарсан элчийн байгаа цагаар зэвсгээ нэг дуугаргаад авахад гэмгүй гэж бодож л дээ. 

	Идэрчүүлийн маань энэ дайчин аяг ааш Саргонд жаахан ухаан нэмж, хэлэлцээрт уян зөөлөн байхын үүдийг нээнэ гэж би хувьдаа итгэж сууна” гэсэн хариу ирүүлжээ. 

	Мисирийн оршин тогтнож ирсэн түүхэнд, ширээ залгамжлагч идэр хөвүүн анх удаа хашир зайрангуудын толгойг эргүүлж чадаж байгаа нь тэр буюу. Гэхдээ уул хэрэгт, Ассир, зайран хоёрын хооронд болж байгаа хэлэлцээрийн нууцыг нээж өгсөн, финикүүдийн тус их бий билээ. Гагцхүү, зайрангууд үүнийг нь зүүдлээ ч үгүй байв. 

	Чин санаагаа, дээгүүр мяндагт хар санаат зайрангуудаас нуухад нь ширээ залгамжлагчид тус болох нэгэн сайн халхавч бол түүний тогтворгүй зан байдал билээ. Өнгөрсөн жил Пи-Байлос хотын дэргэд нам гүм хөдөөгийн гацааны Сарра хүүхний хойноос хөөцөлдөөд хээрийн сургуулийг хэрхэн мартаж байсан, сүүлийн үед найр цэнгэлд нэг умбаж, төрийн ажлаар нэг оролдож, эргээд зугаа цэнгэл хэрхэн хөөцөлдөж байгаа тэргүүтнийг нь цөм андахгүй. Ийм учраас, тэр тогтворгүй идэр хөвүүний санаанд ямар тугнасан бодол боловсорч түүнээ биелүүлэхийн төлөө хожим хэрхэн нугарч няцашгүй үзэлцэх гэж байгааг нь Тутмосоос өөр гадарлаж итгэсэн хүн нэгээхэн ч үгүй ажээ. 

	Гэтэл Рамзесийн тогтворгүй сэтгэлийн шинэ нотолгоо болсон нэг хэрэг төдөлгүй мандав. 

	Зуны ид халуун цаг байсан авч Сарра хүү хоёр нь ордныхонтой хамт Пи-Баст хотод хүрээд иржээ. Сарра үл ялиг цонхийж, хүүг нь бие жаахан тавгүйтсэн, замдаа ядарсан юм уу гэмээр байснаас биш, хоёулын нь царай зүс их л сайн байв. 

	Хаан хөвүүн учиргүй их баярлаж, Сарраг, ордны цэцэрлэгийн хамгийн үзэсгэлэнтэй сайхан хэсэг дэх харшид суулгаад, өөрөө өлгийтэй хүүгийнхээ дэргэдээс хэдэн өдөр холдсонгүй. 

	Рамзес наргиан цэнгэл, цэргийн сургууль, сэтгэлийн шаналан цөмийг нь мартжээ. Идэр сурвалжтанууд дангаараа ууж наргиж байснаа, агссан илдээ тайлж тавиад, гоёлын хувцсаа ч өмсгөцгөөв. Хаан хөвүүн, хүүгээ, өөрийнхөө үрийг үзүүлнэ гэж тэднийг хэд хэдээр нь Саррагийн харшид дагуулан аваачиж байсан болохоор хувцсаа солихоос биш яах вэ. 

	Рамзес шадар нөхөртөө:

	— Тутмос оо, чи хар хө. Хөөрхөн хүү шүү. Сарнайн дэлбээ л гэсэн үг. Энэ өөдсөн амьтан, цагаа болохоор жинхэнэ эр хүн болно доо! Энэ улаан ангаахай хэзээ нэгэн цагт гүйж, ярьж, зайрангийн сургуульд орж мэргэн ухаан заалгана. Тутмос чи, энэ жаахан гарыг хар. Хожим намайг хүүгээрээ цэргийн хороо захируулаад, ямбаны минь саран балтыг барьж яв гэж тушаахын цагт, энэ хоёр хөөрхөн гарыг дурсан ярихын тулд сайн харж ав... Миний үр, төрсөн хүү минь юм шүү хө! гэж хэлэхийг нь чагнаж байсан ордныхны сэтгэл зовсон нь гайхалтай хэрэг биш юм. Энэ гүрэн төрд эдлэх ямар ч эрхгүй тэр амьтанд эдний хэн нь ч асрагч юм уу, хөхөлт эх болох учиргүй ажээ. Гэлээ ч тэр, хожмын фараоны ууган хүү яах аргагүй мөн билээ. 

	Гэвч финикүүдийн санаанд нийцээгүй тэр хайрын явдал удаан үргэлжилж чадсангүй. 

	Хирам нэг өдөр хаан хөвүүний ордонд худалдаачин, боол, өөрийнхөө нигүүлсэл үзүүлсэн үгээгүй мисирчүүд тэргүүтэн олон бараа болоочид дагуулан хүрч ирээд

	— Уужим сэтгэлт эзэн минь! Азийнхан биднийг өршөөн болгоодгийнхоо нотолгоо болгож, охин тэнгэр Ашторетийн сүмийн ший янгууны сүйтгэлд та таван талант хандивласан билээ. Таны таалал биелж, бид ший наадам бэлдэв. Гэгээн биеэрээ морилон очиж гийгүүлмүү гэж би заллага айлтгаж ирлээ гэжээ. 

	Тирийн тэр буурал ноёныг тийн өгүүлээд, шийн хүрээлэнгийн гоо давхарлагийн түлхүүрийг алтан тосгуур дээр тавьж барихад Рамзес дуртайяа тосож авсанд, хутагт зайран Мемфес, Ментисуфис хоёр ч, жанжин сайдыг Ашторет тэнгэрт зориулсан ёслолд оролцох гэлээ гэж дургүйцсэнгүй. 

	Эрхэмсэг Мемфес Ментисуфис зайранд:

	— Нэгд, Ашторет гэдэг чинь Халдейн Иштар юм уу, манай Исида гэсэн үг. Хоёрт, бид Азийнханд, манай нутаг дээр сүм хийд цогцолгохыг нь нэгэнт зөвшөөрсөн болохоор тэнгэр нэрийг нь мөн л дээдэлж байх учиртай гэсэнд эрхэм Ментисуфис инээмсэглэн:

	— Бид Ассиртай хэлэлцээр хийснийхээ дараа ч финикүүдэд жаахан ч атугай талтай байлгүй болохгүй ээ!.. гэж санааг нь дэмжжээ. 

	Үд хэвийж, дөрвөн цаг болохын алдад жанжин сайд, мужийн захирагч нар хийгээд дээд тушаалын дарга нараа дагуулан, Ашторет сүмийн цэцэрлэг дотор байдаг шийн хүрээлэн рүү одов. Тэр шийн хүрээлэн нь дугуй талбайг тойруулаад, гадагш нь өгсүүлэн зассан олон суудал, гоо давхарлагтайн дээр гадуураа хоёр эрвэй15 өндөр ханатай, гагцхүү дээвэргүй ажээ. 

	Гоо давхарлаг бүрийн дээр, олон өнгийн бөсийг эрвээхэйн далавч дуурайлган татсан байх бөгөөд зарц үйлчлэгч нар түүн рүү анхилам үнэртний ханд цацаж тусгай татуургаар нэгэн жигд дэрвэлзүүлэн сэрүү татуулж байдаг байна. 

	Жанжин сайдыг гоо давхарлагт орж очиход хүрээлэнд хурсан ази, мисир үй олон хүн уухай хашхиран угтахын сацуу хөгжимчин, дуучин, бүжигчдийн жагсаал явж үзвэр эхэлжээ. 

	Рамзес эргэн тойрноо ажин харвал, баруун талын нь гоо давхарлагт Хирам тэргүүтэй дээгүүр зиндааны финикүүд, зүүн талынхад нь финик зайран, удгад суусан үзэгдэв. Гэтэл зүүн давхарлагийн нүүрэн талд Кама, арвин тансаг гоёл чимэг, гоо сайхан царайгаараа олны нүд булаан сууж байгаа харагдлаа. Тэр бүсгүй, өнгө өнгийн хатгамалтай сиймхий даавуу нөмрөг, алтан бугуйвч, шилбэвчтэйн дээр эрдэнийн чулуу шигтгэж, лянхуа цэцэг дуурайлган урласан цагариг оройвч духдуулжээ. 

	Кама, дагалт нарынхаа хамт хаан хөвүүнд доор гэгч мэхийн ёсолмогцоо, цаад давхарлаг руугаа эргэж буурал орж яваа үстэй, жавхлантай сайхан царайтай нэг харь хүнтэй инээлдэн ярьж гарав. Тэр харь хүн ч, бараа болоочид нь ч цөм үс сахлаа олон салаалан сүлжсэн ажээ. 

	Рамзес хүүгийнхээ дэргэдээс шууд энд ирсэн болохоор сэтгэл нь тэнэгэр байсан билээ. Гэвч Камаг харийн хүнтэй тийн ярилцаж байгааг харуутаа царай нь барсхийж:

	— Тутмос оо, чи тэр удганы сээтгэнээд байгаа эрхмийг таних уу? гэхэд Тутмос:

	— Бабилоноос ирсэн нөгөө цуутай мөргөлчин, эрхэмсэг Саргон гэгч чинь тэр дээ гэжээ. 

	— Өвгөн хүн байна шүү дээ. 

	— Бид хоёрын насыг нийлүүлснээс ч ах настай хүн л дээ. Гэвч сайхан төрсөн эр... 

	Хаан хөвүүнийг уурлаж:

	— Энэ бүдүүлгүүдэд бас сайхан гэж байдаг юм бий?! Цаадхаас чинь лав хонины өөх ханхалж байгаа даа гэхэд эзнийхээ санаанд таараагүй хүнийг магтаж орхисондоо бантсан Тутмос үг дуугарч чадсангүй. Уур нь хүрсэн жанжин сайд ч таг болжээ. 

	Тэр хооронд талбай дээрх үзвэр үргэлжилж, тамирчин, могой ховслогч, бүжигчин, илбэчин, салбадай нар цувран гарч ирж тоглосоор, үзэгч олон ч баясан хашхиралдсаар авай. 

	Гагцхүү түр зуур намдасхийсэн хүслийн нь дөл дахин бадарч ассирчуудыг үзэн ядах, Камаг харамлах хоёр давхцан, сэтгэл нь хямарч гүйцсэн жанжин сайд л баргар царайлан сууж байлаа. 

	“Элдсэн нэхийн хөрс шиг хөрзгөр нүүр, тогтворгүй бараан нүд, ямаан сахал бүхий тэр өвгөний юунд нь болоод энэ хүүхэн ингэтлээ сээтгэнээд байгаа бил ээ?..” гэж хаан хөвүүн гайхан бодлогоширч суув. 

	Жанжин сайд нэг үзвэрийг л сүрхий анхааран харжээ. 

	Гарч ирсэн хэдэн нүцгэн халдей хүний өвгөжөөр нь гурван жад үзүүрийг нь дээш харуулан газарт зоочхоод, гараа элдвээр хөдөлгөн байсаар хамгийнхаа залууг унтуулж орхитол нөгөөдүүл нь өргөөд жадны үзүүр дээр тавьж, нэг нь толгойг нь, хоёр нь нуруун дороос нь, нөгөө нь хөлөөс нь түшиж зогслоо. 

	Унтаа хүнийг гуалин шиг гулдайн хөшиж орхимогц нөгөө өвгөн гараа дээгүүр нь хэд хий хөдөлгөөд, хөлийг нь тулж байсан жадыг авч хаялаа. 

	Гэтэл тэр унтаж байгаа халдей хүн, гэгээн цагаан өдөр, олон мянган хүнийг харсаар байтал, газраас дээш хэдэн тохой өндөрт, ямар ч тулгуургүй хий тогтсон хэвээр үлдэх нь тэр. 

	Унтаа хүнийг нэг хэсэг тийн байлгаад, өвгөн татаж газар буулгамагцаа сэрээвэл, хүрээлэнд хурсан олон амьтай гайхан мэлмэрч, дуугарах, алга таших сэхээтэй хүн байсангүй. Харин зарим гоо давхарлагаас хэдэн цэцэг чулуудаж байгаа харагджээ. 

	Рамзес ч бас гайхаж, хажуугийнхаа давхарлагт суугаа Хирам руу хазайж, чихэнд нь:

	— Та нар ийм гайхалтай юмыг Ашторет сүмдээ үзүүлж чадах уу? гэж асуусанд цаадах нь баахан тулгамдаж:

	— Би зайрангуудынхаа бүх нууцыг мэдэхгүй шүү дээ. Харин халдейнхны нохой занг андахгүй гэвэл Рамзес:

	— Гэхдээ л, энэ залуу хүний, агаарт хий тогтоод байхыг бид өөрсдийн нүдээр үзлээ шүү дээ гэсэнд Хирам:

	— Хай зайлуул, манийхаа л нүдийг урвуулж16 орхиогүй бол... гэж дуугараад, царайгаа барайлган суув. 

	Түр завсарлага болж, язгууртан дээдсийн давхарлагаар сая зулгаасан анхилуун үнэрт цэцэг, хүйтэн дарс, амтлаг боов түгээсний сүүлээр үзвэрийн хамгийн сонирхолтой хэсэг болох бухт тулалдаан эхэлжээ. 

	Нарийн бүрээ, бөмбөр, лимбэ эгшиглэж, толгой нүдийг нь ёрог даавуугаар бүтээсэн хүчирхэг том бухыг талбайд хөтлөн оруулж ирэхэд нэг нь богино чинжаал, бусад нь жад барьсан хэдэн нүцгэн хүн араас нь гарч ирэв. 

	Ширээ залгамжлагчийг дохимогц хөтөлж явсан зарц нар нь таран зугтаж, нэг жадчин бухын толгойн бүтээлгийг хуу татсанд, тэр адгуус яах учраа олохгүй хэдэн хурам зогссоноо, жадаар чичин өдөөж байсан хүмүүс рүү довтоллоо. 

	Тулалдаан арван хэдэн хувь17 үргэлжилжээ. Жадчидад сийчүүлэн тамлуулж, ам хамраараа хөөстэй цус сахруулсан бух хойд хөл дээрээ үе үе цоройн, дайснаа элдсээр байсан авч сүүлдээ гүйцэх тэнхэл нь бүрмөсөн тасарчээ. 

	Хаан хөвүүний залхуу хүрч, тулалдааныг орхин, финик зайрангуудын давхарлаг руу харвал, Кама Саргоны дэргэд оччихсон хөгжилтэй нь аргагүй ярилцаж суув. Цаад ассир нь түүнийг нүдээрээ идчихээс наахнуур налиглаж, наадах нь ичингүйрхсэн янзтай инээн, чихэнд нь юм шивнэхэд, үс нь тэр бүдүүлэг амьтны арчгар үсэнд хүрч байна. Тэгж байснаа Кама худлаа тунирхан гэдэсхийж байх юм. 

	Түүнийг ажигласаар байтал Рамзесийн зүрх нь шимшрээд иржээ. Өөрийн нь дэргэд бүсгүй хүн анх удаа өөр хүнийг дотночлон үзэж байгаа нь энэ билээ. Тэгээд очиж очиж хөгшин ассирыг шүү!.. 

	Үзэгчдийг дүнгэнэн ярилцаж эхлэхээр харвал, өнөөх богино чинжаалт хүн зүүн гараа цээжиндээ бариулан хүлүүлж, бусад нь зарц нарын хөтлөн гаргаж ирж байгаа бас нэг бухыг тосон, жадаа зэхэж байгаа үзэгджээ. 

	Нэг жадчин толгойны нь бүтээлгийг хуу татан хаятал, нөгөө бух, өөрийн нь эсрэг хэдэн хүн байгааг тоолох гэсэн мэт нэг сайн тойруулан харснаа, духайн зогсоод довтлогчдын хөдлөх гишгэх бүрийг алдахгүй ажиж эхлэв. 

	Жадчид анхандаа их л болгоомжилж хажуу талаас нь чичин өдөөж байснаа бухыг огт хөдөлж өгөхгүй болохоор зориг орж, халз өөдөөс нь өдөөн улам улам ойртсоор байх боллоо. 

	Бухыг, дөрвөн хөл нь газарт шигдчихсэн юм шиг огт хөдлөхгүй байхаар үл барам толгойгоо улам духайлгахын сацуу үзэгчид нирхийтэл инээв. 

	Гэвч тэр инээд агшин зуурын дотор ханиадам болон хувирчээ. Бух, яг тэр үеэр сиймхий тааруулан ухасхийж, нэг жадчиныг эврээрээ олин хаяад, тэр хүнийг газарт унаж, яс нь тасхийн хугарахын сацуу, хэд харайн талбайн нөгөө захад гараад шинэ тулалдаанд бэлдэн зогсов. 

	Жадчид бухыг дахиад бүслэн өдөөж байх хооронд хүрээлэнгийн хэдэн үйлчлэгч, ёолон хэвтээ хүн рүү гүйж очлоо. Бух, жадаар чичих хатгахыг эс тоон хөдлөхгүй зогсож байснаа, нөгөө гурван үйлчлэгчийг бэртсэн жадчинаа өргөнгүүт хуй салхи мэт дайран цөмийг нь унагаад хайр найргүй гишгэчиж гарахад үзэгчид яах ч учраа олохоо больж, бүсгүйчүүд уйлалдан эрчүүл хараал тавьж, гартаа өртсөн юмаар чулуудаж гарав. 

	Талбайд таяг, хутга, тэр ч байтугай сандлын түшлэг банз хүртэл унаж байлаа. 

	Нэг жадчин улангассан адгуус руу дайран орсон боловч бусад нь зүрх алдаад хүчин хавсарч чадсангүй. Бух нөгөө хүнийг мөн л ольж хаяад бусдыг нь элдэж гарав. 

	Энэ хүрээлэнд урьд өмнө үзэгдээгүй явдал болжээ. Талбай дээр таван хүн гулдайн хоцорч, үлдсэн хэд нь улангассан адгууснаас амиа хамгаалж ядан, айж сандарсан үзэгчид дэмий л орилолдож байлаа. 

	Гэтэл гэнэт цөм таг чиг болоод үзэгчид өөрийн мэдэлгүй суудлаасаа өндийн талбай руу бүлтийн ширтэж, айж хувхай цагаан болсон Хирам хий л гараа дэвэн зогсож байв. Дээдсийн гоо давхарлагаас хоёр хүн талбайд буугаад ирчихжээ. Нэг нь илдээ сугалаад атгачихсан Рамзес, нөгөө нь богино иштэй сүх барьсан Саргон байлаа. 

	Газар шүүртэл духайж, сүүлээ агссан бух талбайн захаар тоос хадаан давхисаар хаан хөвүүнийг чиглэн ирснээ хааны агиас сүрдэв үү гэлтэй, гэнэт булга тусан тойроод Саргон руу улаан халз тулан очлоо... гэтэл л дороо тэрийн ойчив. Овсгоотой, гүжир ассир сүхээрээ хоёр нүдний нь хооронд ганцхан цохиод унагаж орхисон ажээ. 

	Үзэгчдийн сэтгэл сая нэг онгойж, уухай хашхиралдан Саргон, үхсэн бух хоёр луу цэцэг шидэлж гарахад, гайхах, уурлах хосолсон Рамзес илдээ далайсан хэвээрээ, хажуу дахь хүнийхээ цэцгийг шүүрч аваад ассир хүн рүү чулуудаж байгаа Кама удган руу гөлрөн зогсож байв. 

	Үзэгчдийг тийн талархан байхад Саргон ер юу ч болоогүй юм шиг хэнэггүй царайлан зогсож байснаа, үхэж үү, үгүй юү гэсэн шиг, бухыг нэг өшиглөж үзээд, хаан хөвүүний өмнө очиж, аргагүй л эрхэмсэг их сурвалжит хүний байдал үзүүлэн, өөрийнхөө хэлээр хэдэн үг хэлмэгцээ мэхийн ёсолжээ. 

	Нүдний нь өмнүүр цусан манан татах шиг болж, тэр дийлсэн этгээдийн цээжинд илдээ зоож орхимоор санагдсан авч Рамзес биеэ барьж, нэг ухаан сийлээд, хүзүүнийхээ алтан сондрыг авч Саргонд өгөв. 

	Ассир хүн дахин мэхийн ёсолж, сондрыг нь үнсээд хүзүүндээ зүүжээ. Царай нь хүрэн хар болсон Рамзесийг жүжигчдийн хаалгаар гарах гэж явахад, үй олон хүний уухайн дуу намдаагүй л байв. Тэр нь хаан хөвүүнд адгийн муухай доромжлол мэт санагдсан ажгуу.


Есдүгээр бүлэг

	Тот (зургаан сарын сүүл, долоон сарын эхэн) сар гараад байв. 

	Амь бүтэм халууны тэр цагаар Пи-Баст хот хийгээд хотын дүүрэгт гаднаас ирэх хүний хөл татарсан боловч Рамзесийн ордонд найр цэнгэл үргэлжилсээр л, шийн хүрээлэнд болсон явдлыг хүмүүс ярилцсаар л байжээ. 

	Ордныхон нь жанжин сайдынхаа эрэлхэг зоригийг л шагшин магтаж байхад болчимгүй ганц нэг нь Саргон чадал тэнхээг бахадсаар ажээ. Зайрангууд болохоор хоорондоо, ширээ залгамжлагч, жанжин сайд хүн, бухтай тулалдаж байх учиргүй, тулалдаж, хөлс авдаг тусгай хүмүүс бий шүү дээ. Гагцхүү тэд нь олонд ер нэр гарч хүндлэгддэггүй амьтад байдаг билээ гэж шивэр авир хийлцэх бөлгөө. 

	Рамзес тэр элдэв шалдав яриаг сонсдог ч үгүй сонслоо ч тоодоггүй, гагц боддог юм гэвэл, бухтай тулалдахад дийлдэг, бас Камаг эргүүлдэг нөгөө ассир хүн, тэр хүнд нүүр тал өгч элдвээр сээтгэнэж байгаа Кама хоёр л болжээ. 

	Финик удганыг шууд дуудаад авчиръя гэхэд бас эвгүй тул нэг өдөр, уулзах сан гэж их бодож байна, хэзээ очвол болох вэ гэсэн захиа илгээвэл, Кама өнөө орой уулзъя гэсэн хариу ирүүлжээ. 

	Үдэш од түгэхийн алдад хаан хөвүүн ордноосоо сэмхэн (өөрөө л тэгж бодсон хэрэг шүү дээ) гараад Ашторет сүм рүү одлоо. 

	Хаалгыг нь аяархан тогшиход удган өөрөө тайлж өгөөд үүдний харанхуй өрөөнд хаан хөвүүний гарыг үнсэх зуураа, шийн хүрээлэнд, улангассан бух таныг гэмтээчихсэн бол би үхэх байсан шүү гэж хэлэхэд Рамзес:

	— Нууц амраг чинь миний амийг аварсан болохоор одоо чи санаа амар байж болно гэв. 

	Хаан хөвүүн, гэрэлтэй газар оруутаа Камагийн уйлж байгааг хараад:

	— Чи яав? гэж асуувал удган:

	— Эзний минь сэтгэл надаас буруулсан ажээ. Арга ч үгүй биз дээ... гэсэнд Рамзес мушийн инээвхийлж:

	— Чи, бүр нууц амраг нь болчхоод байна уу, болохоор завдан байна уу, ариухан бүсгүй минь?.. гэвэл Кама:

	— Нууц амраг гэнэ ээ?.. Хэзээ ч нууц амраг болохгүй шүү! Тэр аймаар хүний эхнэр нь болж болох юм гэжээ. 

	Рамзес суудлаасаа босон харайж:

	— Би зүүдэлж байна уу? Аль эсвэл Сет намайг хорлож байна уу? Ашторет сүмийн мөнх галын сахиул, үхлээс айж нэг насаар охин биеэ эвдэх учиргүй удган чи, хүний эхнэр болно гэнэ ээ?.. Үнэндээ ч, финикүүдийн хоёр нүүртэй нь амьтан хүний хэлэлцдэгээс бүр хол давжээ!.. гэж хашхиртал Кама нулимсаа арчин:

	— Эзэн минь та сонсож хайрла. Би буруутай бол гэсгээн цээрлүүл. Саргон намайг татвар эмээ биш бүр авааль гэргийгээ болгоё гэж байгаа юм. Манай ёсонд, удган хүн онцгой чухал тохиолдолд, тэгэхдээ зөвхөн хааны удмын хүний эхнэр болж болдог. Саргон бол Ассар хааны хамаатан юм л даа... гэж хэлэв. 

	— Чи тэгээд эхнэр нь болъё гэж бүр шийдчихсэн хэрэг үү?

	— Тир хотын зайрангийн дээд зөвлөл тэг гэж тушаавал би яах ч аргагүй болно шүү дээ. 

	Кама ингэж хэлээд улам уйллаа. 

	— Тэр зөвлөл Саргонд ямар хамаатай юм бэ? гэж жанжин сайдыг асуухад Кама санаа алдаад:

	— Ассирчууд финикийг эзэлж авах гэж байгаа. Саргон жанжин сайд нь болох юм гэнэ ээ л гэлцэх юм байна шүү!дээ гэвэл Рамзес:

	— Чи солиорчээ! гэж хашхирав. 

	— Би мэдэж байгаа юмаа л танд айлтгаж байгаа минь энэ. Финикүүд, нүүрлэсэн гай зовлонг зайлуулж өгөөч гэж, манай сүмд хоёр ч удаа их мөргөл үйлдлээ. Анхных нь, эзэн таныг манай сүмд ирэхийн өмнөхөн болсон юм. 

	— Яахаараа дахиад мөргөл хийдэг бил ээ?

	— Финикийг эзлэх талаар танайтай хэлэлцээр хийх бүрэн эрхт төлөөний хүнээр Саргоныг томилсон Ассар хааны зарлигийг Халдейн зайран Издубар хэдхэн хоногийн өмнө Мисирт хүргэж ирсэн юм гэнэ ээ. 

	— Би үүнийг... гэж хашхирснаа хаан хөвүүн таг болов. “Огт мэдээгүй юм байна” гэж хэлж орхих тун шахжээ. 

	Рамзес инээмсэглэж:

	— Кама, сэрүүн тунгалаг байгаа эцгийнхээ нэр төрийг барьж тангараглая. Намайг амьд байсан цагт, Ассирчууд Финикийг эзлэхгүй ээ. Одоо болов уу? гэхэд бүсгүй хөлд нь мөргөн ойчиж:

	— Ээ эзэн минь!.. Эзэн минь!.. гэж дуу алдсанд хаан хөвүүн:

	— За, чи одоо тэр зэрлэгийн эхнэр болохоо болино биз дээ? гэж асуувал Кама давхийж:

	— Пээ!.. Та өнөөх л юмаа асуусаар байна уу? гэв. 

	— Чи минийх болно... гэж хаан хөвүүнийг амандаа дуугарахад Кама зэрвэсхийж:

	— Хүүе, та намайг алах гээ юү? гэж дуу алдаад, — За яах вэ, таны таалал тийм байгаа бол би үхэхэд бэлэн байна гэвэл Рамзес:

	— Би чамайг амьд яваг гэж... тэгэхдээ миний дэргэд амьдраг гэж бодож байгаа юм л даа гэж шивнэв. 

	— Тэр бүтэхгүй хэрэг. 

	— Тирийн зайрангийн дээд зөвлөл зөвшөөрөхгүй гэж үү?

	— Зөвлөл, намайг хүний эхнэр л болгоно... 

	— Би чамайг гэртээ аваачна шүү дээ. 

	— Би танайд, эхнэр чинь болж л очихгүй юм бол үхэх учиртай... гэсэн ч би таны төлөө маргаашийн нарыг үзэлгүй үхэхэд бэлэн байна. 

	Ширээ залгамжлагчийг:

	— Тайвшир. Миний ивээлд багтсан хүнд ямар ч аюул тохиолдохгүй гэж их л нухацтай дуугарахад Кама дахин өмнө нь сөгдөж, алгаа хавсран:

	— Чухам учир нь юундаа байх бил ээ? гэж асуужээ. 

	Сэтгэл нь догдолсон Рамзес зэрэг дэв, үүрэг зорилго аль байдгаа мартаж орхиод, тэр удганд, чамайг эхнэрээ болгож авна гээд ам алдаж орхих шахав. Гэвч хашир хэрсүү ухаан нь биш, далдын нэгэн зөн ашгүй тийм ам нээлгэсэнгүй. 

	Наалинхай харцаар харж:

	— Яахаараа тэр бил ээ? Яахаараа тийм байдаг бил ээ? гэж шалгаан хөлийг нь үнссээр байсан Камаг хаан хөвүүн татаж босгоод, зайсхан суулгаж инээмсэглэн:

	— Яахаараа тийм байдаг бил ээ? гэж чи асууж байна. Би одоо чамд учрыг нь хэлж өгье. Намайг нас бие гүйцэх үед ном зааж байсан, сүүлчийн минь багш, тэнгэр, хаан, зайран, тэр ч байтугай эгэл доорд түшмэл, тариачинд тохиолдож байсан элдэв хачин явдал өдий төдийг цээжээр хэлдэг нэг өвгөн зайран байсан юм. Өлзий буян, ид шид хоёроороо алдаршсан тэр өвгөн яагаад ч юм бэ дээ, бүсгүй хүнд асар их дургүй, дургүйгээр ч үл барам айдаг байж билээ. Бүсгүй хүний хорон муу санаатайг дандаа ярьж өгдөг байсан. Нэг удаа, эр хүйстнийг эмс хэрхэн ааглаж байдгийн нотолгоо болгон ийм нэг түүх ярьж өгсөн юм сан. Түүнийг би чамд ярьж өгье л дээ. 

	“Үүргэвчиндээ сохор улаан мөнгө ч үгүй, арвайн гурилын ганц бин төдийхөн зөөртэй ягир ядуу нэг бичээч эр амь зуух ажил олж хийх санаатай доод Мисирийн Тебе балгас руу одож гэнэ ээ. Улс гүрний маань тэр хэсэг нутагт хамгийн бэлтэй худалдаачин, баяд ноёд суудаг болохоор, аз чинь таарвал яваандаа баяжиж болох алба ч олдож юу магад гэж түүнд олон хүн хэлсэн юм байж. Нилийн эрэг дагаад (усан онгоцны хөлс төлөх тэнхэлгүй болохоор) явган явж байхдаа: Аав ээжийнхээ үлдээсэн ганц, хоёр ч байг арав ч байг, алтан талантыг өвлөж аваад арилжаа наймаа хийх юм уу ахиухан шиг унацтай хүүлэн арвижуулахын оронд адаг сүүлд нь, яаснаа ч өөрөө мэдэхгүй үрэн таран хийж орхидог хүмүүс мөн ч болчимгүйеэ. Над ганц драхм байдаг бол... үгүй ээ, драхм ч дэндүү багадна, нэг талант, адаглаад үржил шимтэй хэсэгхэн газар бол, би жил жилд мөнгө хураасаар яваандаа, хамгийн бэлтэй мужийн захирагчаас ч дутахгүй баян болох байсан даа. 

	Одоо яая ч гэх вэ дээ... Тэнгэр нэр тэнэгүүдийг л ивээгээд байх юм. Би бол өмссөн хиймэл үснээсээ аваад өсгийнхөө хүүхэн өндгийг хүртэл эрдэм номоор өвч хуягласан хүн. Эд баялгаа үрэн таран болгож чаддаггүй, дээд тэнгэрээс заяагаагүй үйл үйлдэж мэддэггүйг маань л тэнэгт эс тоолбол над өөр муу юм юу байх вэ дээ?” гэж бодож явжээ. 

	Ядуу бичээч ийм юм бодоод нэгэн шавар тагзын гадуур өнгөрч явахдаа, үүдэнд нь суугаа хүнийг харвал залуу ч биш, хөгшин ч биш, нэвт шувт цоргисон харцтай нэгэн үзэгдсэнд угаас өрөвтас мэт сэргэлэн ухаантай эр болохоор, за энэ ч нэг тэнгэр заларч байгаагаас зайлахгүй боллоо гэж санаад, өмнө нь очиж мэхийн ёсолмогцоо:

	— Гоё байшингийн эрхэм эзэн таны амрыг айлтгая. Гагцхүү, эрхэм танд хүндэтгэлийн ёс гүйцээж над байгаа бүхэн таны мэдлийн юм гэдгийг нотлон барих дарс, махгүйдээ ихэд харамснам гэж хэлжээ. 

	Идэр бичээчийн тэр найрсаг үгийг хүний дүрээр хувилан сууж байсан Амон тэнгэр ихэд таалж, нүүр өөд нь ширтэн:

	— Ирж явахдаа чи юу бодож явав? Магнайг чинь харваас сэцэн сэргэлэн хүн юм чи. Би бол, ятуу үр тариаг ширхэг ширхгээр нь түүдэгчлэн мэргэн үгийг нэг нэгээр нь түүдэг хүн гэхэд бичээч санаа алдаад:

	— Би өөрийнхөө ядуу зүдүүг, мөн хөрөнгө зөөрөө юуны төлөө яах гэж үрэн таран болгож байгаагийнхаа учрыг олдоггүй, болчимгүй баячуулыг бодож явлаа гэвэл тэр тэнгэр, хүний дүрд оршсон хэвээр:

	— Чи бол үрэхгүй юү? гэж асуужээ. 

	Бичээч:

	— Эрхэм та намайг хар л даа. Хувцас минь далан цоорхойтой болж, танаг нь тасарсан муу улавчаа сая замдаа хаялаа. Гэтэл би папирус, янтай18 хоёроо голт зүрх шигээ нандигнан хадгалсаар л явна. Би, “тэнэг баян болсноос ухаантай гуйлгачин явсан нь дээр” гэж босох суух тоолондоо бодож явдаг хүн. 

	Санасан бодсоноо хоёр янзаар бичиж, хамгийн нарийн тооцоог ч гаргаж чаддагийн дээр тэнгэрийн доор оршигч бүх ургамал, амьтныг андахгүй мэддэг би яалаа гэж хөрөнгөө үрэн таран хийх юм бил ээ? гэсэнд амилсан тэнгэр бодосхийснээ:

	— Та ярих ч гэж, Нил мөрөн Мемфисээс доохнуур яаж урсдаг бил ээ, түүн шиг л ундруулж алдаж байна. Үнэхээр тийм ухаантай хүн мөн юм бол “Амон” гэдэг нэрийг над хоёр янзаар бичээд аль гэвэл бичээч бийр янтай хоёроо гаргаж, тагзын хаалган дээр “Амон” гэдэг нэрийг хоёр янзаар, хүний хэл үл мэдэх амьтан ч зогтусан хүндэтгэмээр сайхан бичиж орхижээ. 

	Тэр тэнгэр их л ойшоон:

	— За чи, энэ бичиж байгаа шигээ овсгоотой сүрхий бодож чаддаг юм бол наймааны нэг тооцоог над гаргаж өг. Нэг ятууг дөрвөн өндгөөр зарвал, долоон ятуу хэдэн өндөг болох вэ? гэхэд бичээч жижигхэн чулуу түүж, хэдэн хэсэг таслаад, нааш цааш нь шилжүүлэн тавьсаар, нар жаргахын өмнөхөн хариуг нь гаргаж, долоон ятуу хорин найман өндөг болно гэвэл бүхнийг чадагч Амон тэнгэр амаргүй мэргэн хүнтэй учирснаа мэдэж:

	— Чи өөрийгөө ухаантай хүн гэж үнэн хэлжээ. Хэрсүү бат, уужим буянт сэтгэлтэй байж чадвал чинь, би чамд насан эцэс болтлоо жаргал эдэлж, үхсэн хойноо үр ач нараараа оршил бунхан дээрээ хөргөө сийлүүлэн мөнхрөх буяны хутгийг олгоё. Ариг гамтай эдлэхээр барахгүй өсгөж үржүүлнэ гэж бодоход, хэдий хэрийн юм чамд хэрэгтэй байна? гэж асуужээ. 

	— Бичээч, тэр нигүүлсэнгүй сэтгэлт тэнгэрийн өмнө дөрвөн хөллөж мөргөн:

	— Над энэ шавар байшин, дөрвөн ам дөрвөлжин тариалах газар байхад л би баян болох нь тэр гэсэнд тэнгэр:

	— За яамай. Гэхдээ чи эргэн тойрноо сайн хараарай. Саяын хэлдэг чинь хүрэлцээтэй юм биз дээ? гээд тагзад дагуулж ормогцоо, — Энд дөрвөн оройвч, дөрвөн хормогч, тэнгэрийн муухайд давхар хучих хоёр хөнжил, бас хоёр хос улавч байна. Энэ голомт чинь, тэр хэвтэх ор чинь. Буудай нүдэх уур, гурил исгэх сав тэр байна гэж хэлж өгсөнд бичээч, ёрог даавуугаар бүтээсэн нэг баримлыг зааж:

	— Тэр юу вэ? гэж асууж гэнэ. 

	— Тэр юманд гар хүрч болохгүй. Хүрлээ л бол хамаг эд баялгаасаа хагацна шүү гэж тэнгэрийг айлдахад, бичээч:

	— Өө яах вэ! Мянган жил ингээд байж байсан ч би гар хүрэхгүй! Харин тэр саахалтын газар харагдаж байгаа эдлэн хэнийх вэ? гэж асуугаад цонхоор шагайж харахад, Амон тэнгэр:

	— Чи үнэн хэллээ. Тэр үнэхээр нэг сайхан эдлэн газар байгаа юм. Тэр эдлэнгийн байшин нь том, тариалах газар нь тавин ам элбэг хүрнэ. Арван хэдэн мал, бас төдий хэр боол бий. Чи тэр эдлэнг авъя гэвэл... гэхийн сацуу бичээч, өмнө нь дөрвөн мөчөөрөө газар тулан ойчоод:

	— Арвайн бинг улаан буудайнхаас илүүд үзэх тэнэг хүн нартад байх уу даа? гэжээ. 

	Тийн өгүүлэхийг нь сонсоод, Амон тэнгэр нэгэн шидэт үг хэлтэл, хоёул том эдлэнгийн байшинд ирчихсэн байжээ. 

	Тэнгэрийг:

	— За энд сийлмэл ор, таван ширээ, арван сандал байна. Бас нарийн хатгамалт хувцас, дарсны домбо хундага, тосон дэн, дамнуурга тэргүүтэн бий... гэхийн сацуу, бичээч, мосул гэдэг нарийн шаан бөсөөр бүтээсэн нэгэн зүйл байшингийн буланд байсныг зааж:

	— Тэр юу вэ? гэж асуухад тэнгэр

	— Гар хүрч болохгүй цорын ганц юм чинь тэр. Хүрлээ л бол хамаг эд баялгаасаа хагацна шүү гэж. 

	Бичээч ч: 

	— Түмэн жил амьд явсан ч түүнд гар хүрэхгүй байж чадна!.. Мэргэн ухааны дараа орох чухаг зүйл бол эд хөрөнгө гэдгийг би мэднэ шүү дээ гэжээ. 

	Гэтэл бичээчид нэгэн их цэцэрлэг харш үзэгдсэнд хуруугаараа зааж:

	— Тэр лав, ноёдын эдлэн буй заа? гэж асуувал тэнгэр:

	— Ноёдын эдлэн мөөн. Тэнд ордон харш хийгээд таван зуун ам тариалах газар, зуун боол, хэдэн зуун толгой мал бүхий том эдлэн эрхэлж байгаа юм. Хэрэв чи өөрийгөө тийм эдлэн эрхэлж чадах ухаантай гэж санаж байвал... гэж өгүүлэхийн сацуу, бичээч хөлд нь сөгдөж ойчоод:

	— Ээ эрхэм дээдэс минь! Торх дарсыг аяга шар айргаас дорд үзэх тэнэг хүн байх уу даа? гэж дуу алджээ. 

	Амон тэнгэр

	— Хамгийн ээдрээтэй нарийн тооцоог ч гаргаж чаддаг мэргэн хүний хэлдэг үг мөн дөө хө, наадах чинь! гээд хэдэн үг амандаа шивнэн хэлтэл, тэнгэр бичээч хоёр нөгөө эдлэнд ирчихсэн байв гэнэ. 

	Өлзийт тэнгэр:

	— За, зоогийн чинь өрөө энэ байна! Алтан түрхмэлт хэдэн буйдан хийгээд олон янзын үнэт мод зүйж урласан ширээ сандал байна. Таван тогооч нэгэн зэрэг хоол унд зэхэх гал тогооны газар, мах, загас, боорцог боов тэргүүтэн хадгалдаг газар, тэргүүн зэргийн дарстай зоорь цөм доор байгаа. Нойрсох өрөө чинь энэ. Шөнийн бүгчим халуунд бол зарц нар чинь нээгээд, чамайг сэвүүрдэн сэрүүцүүлж байхаар бодож хийсэн гүйдэг дээвэртэй юм шүү. Хүрлээр цутгаж урласан арслангийн дөрвөн хөлтэй, царс модон ороо хар. Зотон торгоор хийсэн хувцсаар дүүрсэн хорго, бөгж, сондор, бугуйвч тэргүүтэн агуулсан хайрцаг энд байна... гэсэнд бичээч, алтан шар, цусан улаан өнгийн утас ороож эмжсэн нарийн шаан бүтээлэгтэй баримлыг зааж

	— Энэ юу вэ? гэж асуувал тэнгэр:

	— Чиний хүрч болохгүй ганц юм чинь л энэ дээ. Гараа хүргэлээ л бол эд баялаг, хамаг байдаг юмнаасаа хагацна шүү. Ийм эдлэн Мисир газар цөөхөн байдаг юм. Бас тэр хуурцаг дотор арван талантын үнэ хүрэх алт, эрдэнийн чулуу бий гэвэл бичээч:

	— Эзэн минь!.. Алтаар бүтээсэн гэгээн баримлыг тань ордондоо залаад өдөрт гурван удаа сан тавьж, мөргөл үйлдэж байх соёрхол хайрлана уу... гэж гуйхад тэнгэр шаан бүтээлэгтэй хөрөг рүү зааж:

	— Үүнд хүрвэл хамаг юмнаасаа хагацна гэдгийг битгий мартаарай гэж хэлээд алга болжээ. 

	Аз жаргалтай золгож, нар нь гарсан бичээч ордон дотуураа баахан явж, цонх бүрээрээ шагайж хараад эрдэнийнхээ санд орж алтыг нь гараараа дэнсэлж үзвэл тун хүнд байжээ. Үнэт чулууд нь ч жинхэнэ эрдэнэс мөн байжээ. Идэж уух юм авчирч өг гэж тушаасанд, боол зарц нар гүйлдэн ирж, усанд оруулаад, сахлыг нь хусаж, хөнгөн нимгэн хувцас өмсгөжээ. 

	Бичээч цадталаа идэж уужээ. Тэр, энэ насандаа тэгж цадаж үзээгүй хүн ажээ. Өлөн явсныг ч хэлэх үү, хоол ундны сайхан амттайг ч хэлэх үү, үгээр хэлэх аргагүй таатай байж дээ. Тэгээд Амон тэнгэрийн баримлын өмнө ариун үнэртэн шатаалгаж амьд цэцгээр чимээд, цонхны дэргэд очиж суун гадагш харвал сийлбэрт сүйхэнд хөллөсөн хоёр морь янцгааж байв гэнэ. Цаана нь жад, тор барьсан олон хүн, анд явах нь гэж хөөрч цовхчсон нохдыг хорьж тогтоож ядан байгаа харагджээ. Тарианы амбаарын гадаа нэг бичээч тариачдын авчирсан үр тариаг хэмжин авч, малын хашааны дэргэд бас нэг бичээч сүргийн даамалтай тооцоо хийж байгаа үзэгджээ. Алсад, чидун жимсний модны төгөл, усан үзмийн тариалан бүрхсэн ухаа, голд нь хасарваанийн дал мод шигүү тарьсан улаан буудайн талбай алаглан байжээ. 

	“Одоо, ёстой юм ёсоор болж, би үнэхээр нэг баян хүн болов. Өдий олон жил ядуу зүдүү, амьтны адаг явсан минь л ухаан санаанд багтаж өгөхгүй байна. Харин нэгд, үүнээс илүү их юм над хэрэггүй, хоёрт, зарж борлуулах зав цаг гарч өгөхгүй тул энэ их хөрөнгийг өсгөж арвижуулж чадах эсэхээ мэдэхгүй л юм даа”. 

	Бичээч ийн бодож байтлаа баахан уйдаад гарч цэцэрлэг дотуураа явж, тарианыхаа газрыг тойрон үзэх зуураа зарц нартайгаа хэдэн үг сольж үзвэл цаадуул нь цөм газар мөргөн ёсолж байв гэнэ. Гэтэл тэд нь, өчигдөр бол бичээч өөрөө л өмнө нь ойчиж гарыг нь үнсэж байхаар сүрхий сайн хувцас хунартай улс байжээ. Тийн явж явтал нь бичээчийн сонь мөн л төдхөн буурч, ордондоо эргэж ирээд дүүрэн дүүрэн юмтай амбаар пин, зоорь саваараа орж, өрөө тасалгааныхаа тавьц хогшлыг шохоорхон үзэж гарчээ. 

	“Гоё юм аа, гоё юм. Гэхдээ, цул алтаар бүтээсэн тавилга хогшил, дан эрдэнийн чулуугаар хийсэн сав суулгатай байсан бол бүр ч нүнжигтэй сайхан байх байж дээ”. 

	Бичээч ийн бодож байтлаа буланд байгаа уран сайхан хатгамал бүхий нарийн шаан бүтээлэгтэй баримал руу харвал цаадах нь амьсгалж байгаа үзэгдсэнд “Чи амьсгалж л бай, амьсгалж л бай.” гэж бодоод бойпор авч Амон тэнгэрийн хөргийн өмнө сан уугиулангаа “Хөл нүцгэн гуйлгачныг ч болов ухаанаар нь тэнсэж, буян хайрладаг өлзийт тэнгэр шүү. Над хэчнээн их эд баялаг өгөв дөө!.. Би ч тэр шавар тагзын хаалган дээр ариун алдрыг нь хоёр янзаар сайхан бичиж хүндэтгэлээ илэрхийлсэн билээ. Долоон ятуугаар хэдэн өндөг худалдаж авч болохыг бодож өгсөн минь сайн болсон юм. Цэцэн цэлмэг оюун тэнгэрийн лянхуаг19 боловч нээмүй гэж багш нарын маань айлддаг нь үнэхээр үнэн үг ажээ” гэж сүслэн бодох зуураа булангийн хөрөг рүү эргэж нэг харвал тэр нь амьсгалсаар л байв гэнэ. 

	“Тэр буланд байгаа юманд ердөө хүрч болохгүй шүү гэж Амон анд минь юунд захиад байсан юм бол? Ийм их эд баялгийг над хайрласан юм чинь, би үгэнд нь орсон ч ороогүй ч ганцын зэрэг болзол тавих эрх түүнд эрхбиш байлгүй л яах вэ дээ. Ордон харшийг бүхэлд нь эрхэндээ оруулж, юм бүрийг нь эдлэх цорын ганц эзэн болсон би очиж очиж тэр муу хөрөгт хүрч болохгүй болоод байхдаа ч яадаг юм бэ, ай?.. Амон хүрч болохгүй, харж болно гэсэн сэн бил үү?” 

	Бичээч ингэж бодоод булангийн баримал руу очиж бүтээлгийг нь сөхөж харвал үнэхээрийн үзэсгэлэн гоо нэг хүн байж байв гэнэ дээ. Идэр эр гэхэд идэр эр биш... өвдгөө хүртэл намирсан урт үстэй, нүүр царай, нүдний харц аргагүй л сэтгэл булаам нэгэн байхлаар нь:

	— Чи юу юм бэ? гэж дуу алдсанд цаадах нь финикк чинжаалаар зүрхийг нь цөм дүрж орхив уу гэлтэй нэг хачин уяхан сайхан дуугаар:

	— Би бүсгүй хүн байна аа гээд орхижээ. 

	— “Бүсгүй хүн гэнэ үү? Зайрангийн сургуульд над ийм юм зааж өгөөгүй билээ... Бүсгүй хүн гэнэ үү!” гэж бодоод бичээчийг:

	— Энэ чинь юу юм бэ? гэж асуухад:

	— Нүд гэжээ. 

	— Нүд ээ?.. Гэрэл үзүүтээ хайлж орхимоор ийм нүдээр чи бас юм харж чадна гэж үү?

	— Энэ бол юм харахаар заяасан нүд биш, чамд харуулах нүд. 

	Хөргийг тийн хариулахад бичээч “мөн хачин нүд юм даа” гэж бодон өрөөн дотуураа нэг тойрсноо, дахиад л хөрөг рүү очиж:

	— Энэ чинь юу юм бэ? гэж асуусанд цаадах нь. 

	— Миний ам гэжээ. 

	— Ээ тэнгэр минь! Турж үхэх юм байна даа чи. Ийм хариугүй жаахан амаар цадтал идэж болно гэж үү!

	— Миний ам бол юм идэхээр заяасан ам биш, чамд үнсүүлэх ам байхгүй юу даа. 

	— Үнсэх гэнэ үү? Ийм юмыг над зайрангийн сургууль зааж өгөөгүй юм даа. Энэ чинь юу юм бэ?

	— Миний хоёр жаахан гар. 

	— Жаахан гар гэнэ шүү! Зүгээр л “гар” гээгүй нь болж. Ийм хоёр гараар юу ч хийх юм билээ дээ. Хонь сааж ч болохгүй юм байна. 

	— Миний хоёр жаахан гар ажил хийхээр заяасан юм биш ээ гэжээ, гээд ширээ залгамжлагч, удганы жаахан гарыг илж:

	— Кама, чинийх шиг л ийм хөөрхөн гартай юм байж л дээ гэв. 

	Бичээчийг:

	— Тэгээд яадаг гар юм бэ дээ? гэж гайхан асуухад тэр бүсгүй:

	— Чиний хүзүүгээр тэврэх гар юм аа гэж гэнэ. 

	Зайрангуудад туйвандуулах тоолондоо шилдүүлсээр байж зүрх нь үхсэн бичээч, бүсгүйн тэгж хэлэхийн сацуу давхийж:

	— Чи “шилдэнэ” гэж байгаа юм уу? гэж хашхирвал бүсгүй:

	— Яалаа гэж дээ. Шилдэхгүй. Ингэхгүй юу даа... гээд бичээчийг ингэж... (гэж хэлээд хаан хөвүүн удганыг хүзүүгээр нь тэвэрч) хүзүүдэж аваад цээжиндээ наалдуулан бас ингээд тас тэвэрч орхижээ... (гээд Камаг бас тас тэврэв). 

	Камаг:

	— Эзэнтэн та яаж байгаа нь энэ вэ? Энэ чинь миний хувьд үхэл шүү дээ! гэхэд хаан хөвүүн:

	— Битгий ай. Тэр баримал, бичээчийг чухам яасныг л би чамд үзүүлж байгаа юм гэв. 

	Хаан хөвүүн яриагаа залган:

	— Гэтэл газар гэнэт доргин хөдлөөд ордон харш, нохой, морь, боол зарц цөм алга болж, усан үзмийн тариалан бүрхсэн өнөөх ухаа нүцгэн хад болоод, чидун жимсний модод өргөст бутанд хувилж, улаан буудай нь улаан элс болж орхижээ. 

	Хүүхэнд тас тэврүүлсэн бичээч сая нэг сэхээ орохчоо болоод, өчигдөр замд явсан шигээ ягир ядуу болж орхиод байгаагаа ухаарсан боловч хайрлаж янагласан бүсгүй нь нэгэнт цуг үлдсэн болохоор алга болсон эд хөрөнгөндөө огт харамссангүй гэнэ ээ гэхэд Кама гэнэн цагаан сэтгэлээр:

	— Бүх юм нь алга болоод байхад тэр хүүхэн л байж байлаа гэж үү дээ? гэж дуу алдвал Рамзес:

	— Өршөөлт Амон тэнгэр бичээчийн сэтгэлийг тайтгаруулах гэж нөгөө бүсгүйг нь үлдээсэн юм байж л дээ гэжээ. 

	— Өө, Амон тэнгэр бичээч нэрт их нигүүлсэнгүй сэтгэл гаргадаг юм байна. Гэхдээ энэ үлгэрийн чинь гол нарийн санаа нь юу юм бэ?

	— Чи таа л даа. Ядуу бичээч эр, бүсгүй хүнд үнсүүлэхийн төлөө юу юунаасаа салж байгааг чи өөрөө сонслоо шүү дээ. 

	— Хаан ширээнээс бол ч тэр бичээч тэгж амархан салахгүй л байсан л даа. 

	— Бүү мэд. Сайн шиг ятгаад гуйгаад байвал хүн яах ч юм билээ дээ... гэж Рамзесийг тачаадан шивнэхэд Кама хаан хөвүүний тэвэрсэн гарыг тавиулан зайлаад:

	— Өө болохгүй шүү! Хаан ширээгээ алдаж орхивол финикүүдэд амласан юм юу болох вэ!.. гээд үг алдаж орхижээ. 

	Хаан хөвүүн, удган хоёр бие биеэ их л удаан ширтэв. Гэтэл Рамзесийн зүрх шимширч ирээд хайр сэтгэл нь гэв гэнэт алга болж орхижээ. Тэнэг тачаал бүрмөсөн унтраагүй байсан авч Камаг хүндлэх итгэх сэтгэл нь нэгэнт үгүй болсон ажээ. 

	“Энэ финик хүүхнүүд цаанаа л нэг хачин шүү. Янаглаж хайрлаж болох боловч итгэж огт болохгүй!” 

	Хаан хөвүүн ийн бодох зуураа сүрхий ядарснаа мэдээд Каматай салах ёсны үг хэлэлцсэн боловч орхиод явчхаж тэвчихгүй байгаа бололтой өрөөн дотуур тойруулан харж жаахан саатсанаа “Чи ямар ч гэсэн минийх болно оо. Финикийн тэнгэр нэрт сүм дуган, бөө зайран хоёр нь эрхэм байдаг бол чамайг яалаа ч гэсэн алахгүй” гэж бодсоор гарч одов. 

	Рамзесийг дөнгөж, босго алхан гармагц түүнтэй үсэг солих юмгүй адилхан төрсөн идэр эллин хар хурдаараа орж ирээд уураа дарж ядан байхыг харж цочсон Камаг дэмий л:

	— Ликон!.. гэж дуу алдахад цаадах нь:

	— Өөдгүй муу хорт могой! Над хайртай гэж, намайг дагаад эллин газар оргон одно гэж ам алдсан атлаа сар ч болоогүй байж өөр хүний хүзүүгээр тэвэрнэ гэнэ ээ чи! Тэнгэр нэр чинь цөмөөрөө хиарч орхио юу, цаад хууль нь цалайж хоцроо юу?.. гээд давшилж гарчээ. 

	— Хор шарандаа түлэгдсэн новш! Намайг алах чинь дутаад байна уу?

	— Яг тийм. Чулуун тэнгэртээ биш, над алуулна гэж мэдээрэй. Хүний татвар эм болдог юм бол чинь би энэ хоёр гараараа чиний багалзуурыг шахаж ална, мэдэв үү!

	— Хэний татвар эм болох юм болж байна?

	— Хэн мэддэг юм бэ?.. Хөгшин ассир, хаан хөвүүн хоёрын хоёулынх нь нь ч болох гэж байгаа юм бил үү. Цаадхыг чинь үүгээр дахиад салгалж ирэх юм бол тархийг нь хага дэлсэнэ шүү. Хаан хөвүүн гээд байгаа, үхсэн хойно оо! Мисир газрын эм сүвтэн бүхэн эрхэн доор нь байхад харийн ганц удганы хойноос үхэлдээд байдаг... Удган гэдэг чинь зайрандаа л болохоос биш, харийн хүнд... гэж эллинийг хэлэхийн сацуу Кама:

	— Чи өөрөө бас харийн хүн биш үү? гэж дооглон асууж орхисонд идэр эрийн уур улам шатаж,

	— Муу могой! Танай тэнгэр нэрийн төлөө зүтгэдэг би та нарт харилхуулаад байхдаа яадаг юм бэ! Мисирийн хаан ор залгах хөвүүнтэй адил төрсөн минь хаан хөвүүнийг нууцаар шашин номдоо оруулж авсан гэж Азийн мунхгуудад үнэмшүүлэхэд нь танай финикүүдэд хэчнээн удаа тус болсон билээ хө! гэвэл удган:

	— Аяар, аяар! гээд амыг нь алгаараа таглажээ. 

	— Кама, миний төрсөн ахын захирч яваа, эллиний нэг хөлөг онгоц хэзээ мөдгүй Себеннит буланд орж ирэх гэж байна. Пи—уто хот руу чамайг нэн даруй илгээх шийдийг тэргүүн зайрангаараа гаргуулахыг хичээж үз. Тэгээд хоёулаа замаасаа умар зүг рүү, Эллин тийш, финик хүний хөл гишгээгүй газар луу зугтааж орхиё... гэж эллин залууг хэлтэл, удган үгийг нь таслан:

	— Тэнд бүглээ ч гэсэн эднэр намайг олохдоо л олно гэвэл идэр эрийн омог бадарч:

	— Толгойноос чинь ганц ширхэг үс унагаах л юм бол Дагоноос эхлээд... эндхийн бүх финик толгойгоо авхуулах, чулууны газар үйлээ үзэж үхэх хоёрын нэгийг үзнэ дээ! Эллин хүн юу хийж чаддагийг үзүүлээд өгнө өө гайгүй... гэж шазуур зуун загнасанд, удган:

	— Хорин таланттай болохоос нааш эндээс ховхрохгүй гэж би чамд хэлсэн шүү дээ. Гэтэл би одоо дөнгөж наймхан таланттай гэжээ. 

	— Дутаж байгааг нь чи хаанаас олох юм бэ?

	— Саргон, ширээ залгамжлагч хоёр өгнө өө. 

	— Саргоноос авч болно оо. Харин хаан хөвүүнээс авахыг би зөвшөөрөхгүй шүү!

	— Ликон, тэнэг минь ээ, тэр жулдрайд яагаад царай өгч байгааг минь чи мэдэхгүй байна гэж үү?.. Чамтай адилхан харагддаг болохоор нь л... 

	Энэ үгийг дуулаад эллиний дотор жаахан онгойж 

	— За яамай, яамай, тийм болог. Уг нь ширээ залгамжлагч, над шиг дуучин хоёрын нэгийг бүсгүй хүн шилэх болжээ гэхэд гологдож орхидог болов уу гэж нэг их айхгүй ээ, би. Гэхдээ би хар ихтэй, омоглон зантай хүн шүү. Цаад хаан хөвүүнээ холхон шиг байлгасан нь өлзийтэй шүү гэдгийг хэлчихье. 

	Идэр эр ингэж хэлүүтээ Камаг нэг үнсчхээд гүйн гарч өтгөн цэцэрлэг рүү шурган орсонд удган:

	— Өчүүхэн салбадай!.. Чи бол миний дэргэд дууч боолоос үл хэтрэх амьтан шүү дээ гэж зүхсээр хоцорчээ.


Аравдугаар бүлэг

	Маргааш нь Рамзесийг хүүгээ эргэж ирэхэд Сарра уйлж суулаа. Уйлсны нь учрыг асуухад анхандаа яагаа ч үгүй гээд, дараа нь уйтгартай байна гэж булзааруулж байснаа сүүлдээ улам уйлж Рамзесийн хөлд ойчоод: — Эзэн минь, эзэн минь!.. Та над хайр сэтгэлгүй болжээ. Тэр яах вэ. Өөрийгөө л бодоорой доо, та... гэж бархиран өгүүлсэнд хаан хөвүүн гайхаж:

	— Намайг чамд сэтгэлгүй болжээ гэж хэн хэлэв? гэж асуувал Сарра:

	— Та өндөр дээд сурвалжит гурван шинэ бүсгүй гэртээ авчирсан гэжээ. 

	— Өө чи тэглээ гэж уйлж байгаа юм бий!.. 

	— Та дөрөв дэх нь болох буруу санаат финик хүүхний хойноос гүйж өөртөө гай даллаж явна шүү дээ. 

	Рамзес энэ үгийг сонсуутаа их л цочжээ. Сарра тэр Камаг, бас хар муу санаатайг нь газрын хаанаас мэдчихсэн байдаг бил ээ? гэж гайхан:

	— Авдар саванд нарийн тоос яаж ийгээд орж орхидог шиг хамгийн амгалан гэр хотолд ч элдэв муу үг бас ороод ирчихдэг юм шүү. Финик хүүхний талаар хэн чамд яриа вэ? гэсэнд

	— Нэг муу ёрын төлгө, совин хоёр давхцаад байгаа юм. 

	— Төлгөч эмсийн л тарьсан хэрэг биз дээ?

	— Аймаар муухай төлгө буусан юм. Нэг хөгшин удган, болор үрэл дотор л харсан байлгүй дээ, биднийг цөмийг... тэр дундаа хүү бид хоёрыг финик эмээс болж амиа алдах юм байна гэж хэлсэн юм гээд Сарра эхэр татан уйлав. 

	— Цорын ганц Яхве тэнгэрт итгэдэг хүн чи очиж очиж нэг хөгшин эмийн дэмий балай ярианаас ингэж айж байх ч гэж дээ. Тэр чинь нэг, төрийн хутгуур байсан юм биш биз?

	... Чиний нөгөө аугаа хүчит тэнгэр яасан билээ хө?

	— Тэр тэнгэр бол зөвхөн миний тэнгэр, бусад нь танайх. Танай тэнгэрийг би бас дээдэлж явах учиртай шүү дээ. 

	— Тэгэхлээр, тэр эмгэн чамд финикүүдийн талаар ярьсан хэрэг болж байна уу? гэж Рамзесийг асуухад Сарра:

	— Тэр бол намайг бүр Мемфист байх цагт ярьсан үг л дээ. Харин одоо нэг финик удганы тухай амтай бүгд л ярих болж... Чихэнд чийртэй, сэтгэлд тээртэй гэдэг нь. Түүний хорлолоор л эзэн таныг босон харайж циркийн талбай дээр гарсан гэлцэх юм. Бухад алуулж орхивол яана! Тэгж бодохоор одоо ч гэсэн дотор хүйт оргих юм... гэвэл хаан хөвүүн:

	— Шал инээдэмтэй юм даа. Сарра минь! Миний ивээлд багтсан хүнд аймшигтай юм тохиолдох учиргүй, тэр дундаа эм хүний дэмий балай үг юу ч болохгүй гэж наргиа болгон өгүүлэв. 

	— Нүүрлэсэн гайг яах вэ? Түүнээс биднийг халхлах өндөр уул хаана ч байхгүй шүү дээ!

	— Эх хүн болоод чи баахан ядарч байгаа юм байна. Энэ их халуунаас болж бас сэтгэлийн тав алдаж байгаа биз. Битгий ингэж хямар. Хүүг минь сайхан бөөцийлж хүн болго, гээд Рамзес бодол болж, — Тэр хүн хэн ч бай, финик, эллин аль нь ч бай хамаагүй, өөрийнхөө өрөөсөн амьтдад л гай болохоос биш энэ замбуулингийн эзэн тэнгэр болсон биднийг яаж ч чадахгүй гэвэл Саррагийн сэтгэлд улам сэв орж:

	— Та юун эллиний тухай яриад байна даа?.. Ямар эллин бэ? гэж асуусанд хаан хөвүүн:

	— Би “эллин” гэж хэлсэн гэж үү? Аа мэдэхгүй... Чи! буруу дуулсан байх аа гэжээ. 

	Рамзес Сарра, хүү хоёроо үнсээд гарч одохдоо сэтгэлийн дотор баахан түгшүүртэй «Миссир газар үл задрах нууц нэгээхэн ч байхгүй гэдгийг насандаа мартаж болохгүй юм байна даа. Зайрангууд ордныхонтой маань нийлээд намайг мөрдөж явдаг ажээ. Ордныхны мал болтлоо согтдог нь бөөн бааш байж шүү. Финикүүд бас Камагаас могойн харцаа салгахгүй байгаа л даа. Тэр хүүхнийг одоо болтол надаас нуухгүй байхыг бодоход охин биеийн нь эвдрэхийг юманд тоохгүй байгаа хэрэг. Чухам яах санаатай ингэж байгаа юм бэ?.. Намайг аргадаа оруулах гэхдээ сүм хийдийнхээ элдэв нарийн нууцыг хүртэл задалсан... Кама яалаа ч гэсэн минийх болохоо л болно... Финикүүдэд би даанч их хэрэгтэй байгаа болохоор тэд намайг уурлуулж өөрсдөдөө балаг тарихыг хүсэхгүй...” гэж бодож явлаа. 

	Хэд хоногийн дараа, цэргийн хэрэг эрхэлсэн сайд Херихорын туслах Ментесуфис зайранг хүрч ирэхэд Рамзес цонхийсон царай, буусан аньсагыг нь хараад л финик удганы тухай хэрэг явдлыг эд нар мэдчихжээ гэж боджээ. Гэтэл Ментесуфис ширээ залгамжлагчийн сэтгэл зүрхний хэрэг явдлыг огт хөндсөнгүй. Албаны хүний хөндий хүйтэн дуугаар амар мэндийг нь асуугаад суу гэсэн газар нь суумагцаа ам нээж:

	— Эрхэм дээд төрөлт Ассир хааны ордны зурхайч бөгөөд шадар зөвлөх, Халдейн их зайран Издубар хэзээ мөдгүй Пи-Бастад морилон ирэх гэж байгаа тухай мэдээг Мемфисээс түмэн наст эзэн хаан маань илгээжээ гэж хэлэхэд нь Рамзес Издубарын ямар хэрэг зоригтой ирж явааг Ментесуфист арай л хэлж орхилгүй амаа татав. 

	Ментесуфис үгээ үргэлжлүүлэн:

	— Өөрийнхөө ураг төрөл бөгөөд жанжин сайд эрхэмсэг Саргоныг манайтай хэлэлцээр хийх бүрэн эрхт элчээр томилсон Ассар хааны итгэмжлэх бичгийг цуут зайран Издубар хүргэж ирж яваа ажээ гэж өгүүлэхэд Рамзес арай л инээд алдаж орхисонгүй. Хаан хөвүүнд аль хэдийнээ илэрхий болсон зүйлийг ярьж байгаагаа мэдэхгүй онц нарийн нууц хэргийг сая л дуулгаж байна гэж санаад бөөн намжир болон суугаа Ментесуфисийг хараад Рамзесийн хөх инээд нь хүрч, “хамаг булхайтай явдал нь над ил тод болоод байгааг энэ будилааны эзэн зүүдлээ ч үгүй л яваа шүү дээ” гэж бодож байлаа. 

	— Эрхэм Саргон, хүндэт Издубар хоёр эзэн хаанд маань бараалхаж өлмийг нь үнсэхээр Мемфис орно. Наана нь эзэнтэн та жанжин сайдын хувиар тэр хоёр ихсийг бараа болооч сэлттэй нь найрсгаар хүлээн авч уулзах болов уу гэж Ментесуфисийг хэлэхэд хаан хөвүүн,

	— Тэгье, тэгье. Далимд нь, Ассирчууд хугацаа хэтэрсэн албаа хэзээ барих гэж байгааг нь ч асууж авъя гэвэл зайран өөдөөс нь сүрхий ширтэн:

	— Та үнэхээр асуух гэж байна уу? гэсэнд

	— Үнэхээр байлгүй яах вэ! Хаан санд маань алт хэрэгтэй байна шүү дээ гэв. 

	Ментесуфис босож намуухан боловч захирангуй дуугаар:

	— Эзэн хаан, амьдралыг ивээн тэтгэгчийн жанжин сайд аа! Ассирийн алба татварын талаар ялангуяа Саргон, Издубар хоёртой, ер нь тэгээд бараа болоочдын нь хэн нэгэнтэй ярихыг хааны нэрийн өмнөөс хориглож байна гэж тулган хэлбэл хаан хөвүүн босож ирээд:

	— Зайран та, ямар эрхтэй болоод над ийн тушааж байгаа бил ээ? гэж асуухад Ментесуфис гадуур өмсгөлийнхөө энгэрийг яраад алтан оосор бүхий фараоны нэг шижир бөгжийг хүзүүнээсээ мултлан авч өгсөнд жанжин сайд дуугүйхэн харж харж үнсээд буцааж өгөх зуураа:

	— Хутагт аав, эзэнтэн таныхаа зарлигийг дагая гэжээ. Хоёул буцаж суусны дараа хаан хөвүүн зайрангаас: 

	— Улсын санг гачаалаас нь нэг удаа бүрэн гаргаж чадах тэр албыг Ассирчууд манайд яагаад барихгүй болж байгаагийн учрыг эрхэм та над тайлж өгөх сөн болов уу? гэж асуухад Ментесуфис хүйтнээр:

	— Яагаад гэвэл, Ассираас түүнийг албадан гаргуулъя гэхэд хүч мөхсөдөөд байна шүү дээ. Манайх ганц бум хоёр түмэн цэрэгтэй. Гэтэл Ассирт гурван түмэн цэрэг бий. Би өөрийг тань төрийн том хүний зиндаанд бодож нарийн юм ярьж байна. Энэ бол бид хоёроос өөр хүн мэдэх учиргүй зүйл шүү гэв. 

	— Ойлгож байна. Тийм юм бол, таны шадарлан зүтгэж яваа цэргийн хэрэг эрхэлсэн сайдтан, манай армийн цэргийн тоог яагаад зургаан түмэн хүнээр хоргодуулсан юм бэ?

	— Хааны ордны орлогыг түм хоёр мянган талантаар нэмэгдүүлэх гэж тэгсэн юм гэж зайранг хэлэхэд жанжин сайд:

	— Аа тийм учиртай юм уу? Саргон чухам ямар санаатай фараоны өлмийд бараалхах гэж байгаа юм бол? гэж асуув. 

	— Мэдэхгүй. 

	— Мэдэхгүй гэнэ ээ? Хаан ширээ залгамжлах хөвүүн би үүнийг яагаад мэдэж болдоггүй бил ээ?

	— Төрийн хэдэн томчуудаас өөр хүн мэдэх учиргүй, улсын нууц гэж байдаг юм. 

	— Оройн дээд эцгийн минь мэдэх учиргүй нууц гэж бас байх уу?

	Ментесуфисийг:

	— Байлгүй яах вэ. Зайрангийн хамгийн дээд мяндагт хараахан хүрээгүй яваа бол хаан хүн гээд ч мэдэх учиргүй зүйл бас байдаг юм гэхэд жанжин сайд бодосхийснээ:

	— Хачин хэрэг байна даа. Мисир фараоны мэдэлд байдаг байхад фараоны мэдэх учиргүй төрийн нууц гэж бас байдаг байх нь ээ?.. Эрхэм та над үүний учрыг хэлж өгнө үү гэж гуйлаа. 

	— Мисир гав ганцхан Амон тэнгэрийн мэдлийнх юм шүү, хүүхээ, Тэгэхлээр улсын онц чухаг нууцыг Амон тэнгэр, итгэж зориг санаагаа хэлдэг зөвхөн тэр хүндээ л мэдүүлдэг юм. 

	Зайрангийн сая хэлсэн үг хаан хөвүүнд, дүүрэн хутгатай орон дээр өөрийг нь хэвтүүлээд галаар түлж төөнөж байгаа мэт аягүй сэтгэгдэл төрүүлжээ. 

	Ментесуфисийг босохоор завдахад жанжин сайд түрхэн саатна уу гээд, аль болох уриалгахнаар:

	— Бас нэг хэлэх үг байна. Мисир орон маань Ассирт алба гувчуур дурсахын ч аргагүй сул дорой болчихсон юм бол... гээд амьсгаа нь давхцан түгдэрснээ, — Тийм өөдгүй болчихсон юм бол ассирчууд манай руу довтлохгүй гэж итгэж суух арга байна уу? гэж асуухад зайран, 

	— Хэлэлцээр л биднийг үүнээс аварна гэв. 

	Ширээ залгамжлагч гараа сажиж:

	— Сул доройгоо хэлэлцээрээр тэгшлэх гэдэг байж болохгүй хэрэг. Хэлэлцээрийн үг сийлсэн мөнгөн самбар илд жадаар баталж бэхлээгүй байгаа хилийг маань ямар сахин хамгаалж өгөх биш!.. гэхэд зайран:

	— Эрхэм дээдэс танд, хилээ баталж бэхлээгүй гэж хэн хэлсэн бил ээ? гэж хэдэрлэв. 

	— Та өөрөө хэлсэн. Манай ганц бум хоёр мянган цэрэг ассирчуудтай үзэлцээд, юу ч болохгүй гэж та сая хэлсэн шүү дээ. Ассирчууд уулгалаад ороод ирвэл Мисир газар хувхай хоосон цөл л болох юм байна. 

	— Тэд уулгалаад ороод ирдэг юм аа гэхэд эргээд нутгийнхаа барааг харж чадахгүй болно. Бид бүх язгууртан сурвалжтанаас авхуулаад тариачин, тэр ч байтугай чулууны газрын ялтнуудыг зэвсэглэнэ. Бүх сүм хийдийн эрдэнэсийн санг ёроолыг нь гартал дайчилна. Ассирын өөдөөс таван буман мисир дайчин тулна... 

	Энэ эх оронч маягийн сүржин ярианд сэтгэл нь хөдөлсөн Рамзес зайрангийн гарыг шүүрэн барьж аваад:

	— Манайх тийм арми гаргаж чадах байтлаа яагаад өөрөө Бабилон руу довтолж болдоггүй бил ээ? Их жанжин Нитагор тэгье гэж биднийг хэдэн жил гуйж байгаа биш бил үү? Ассирчуудын аяг ааш хаан эзний сэтгэлийг түгшүүлж байгаа биш үү? Бид тэдэнд хүчээ зузаатгах бололцоо олгох юм бол дийлдэхэд улам хэцүү болно шүү дээ. Харин бид өөрсдөө эхлээд... гэж хэлэхийн сацуу зайран үгийг нь тасалж:

	— Дайн гэдэг, тэр дундаа элсэн цөлийг туулж байж хийх дайн гэдэг чухам юу байдгийг хаан хөвүүн та мэдэж байна уу? Адаглаад л Евфрат мөрөн хүрэх зуурт манай цэрэг дамнуурчдын тал нь аяны хүндийг даалгүй хиарахгүй гэх баталгаа хаа байна? гэж асуухад Рамзес:

	— Ганц тулалдаанаар л бид бүх хохирлоо нөхөж орхих юм чинь гэж дуу алдав. 

	— Ганц тулалдаанаар гэнэ ээ? гээд зайран, — Эзэнтэн та тулалдаан гэж юу байдгийг мэдэж байгаа биз дээ? гэхэд ширээ залгамжлагч баахан бардам байдал үзүүлэн илдээ тасхийтэл алгадаад

	— Гадарлалгүй яах вэ дээ гэжээ. 

	Ментесуфисийг далаа хавчисхийлгээд:

	— Эзэнтэн таныг би, тулалдаан гэж юу байдгийг огт мэдэхгүй хүн байна гэж хэлэх байна. Өөрийнхөө, дандаа дийлэгч нь болж явсан цэргийн хээрийн сургуулирхуугаа л юм бодож байх шив. Уг нь та ганц нэг удаа боловч ялагдаж явсан бол зүгээр байж гэж хэлэхэд хаан хөвүүний царай барайгаад ирэв. Зайран өвөртөө гараа хийгээд:

	— Эрхэм дээдэс та, миний атгад юу байгааг таа даа гэхэд Рамзес гайхасхийж:

	— Юу байгаа гэнэ ээ? гэж үгийг нь давтан асуувал зайран:

	— Хурдан зөв таагаарай. Эс тэгвэл хоёр хороогоо алдана шүү гэлээ. 

	Рамзесийг инээд алдаад:

	— Бөгж л байна гэхэд Ментесуфис алгаа тэнийлгэн харуулбал папирусын өөдөс байв. 

	Зайранг дахиад:

	— Одоо миний атгад юу байна вэ? гэж асуухад ширээ залгамжлагч

	— Бөгж байна гэв. 

	Зайран

	— Биш ээ, бөгж биш, Хаторын тэнгэрийн сахиус байна гэж хэлээд үгээ үргэлжлүүлэн, — Эзэнтэн минь, тулалдаан гэдэг чинь энэ шүү дээ. Тулалдааны үед хувь заяа алхам тутамд маань таа гэж тушаана. Бид таахдаа алдана ч, ононо ч, гэхдээ нэг тоогүй юм нь, онохоосоо алдах нь л илүү байдаг юм шүү! Азын тэнгэр орхиж, заяа нь харласан хүн бол ононо гэж ердөө ч байхгүй!.. гэж хэлэхэд ширээ залгамжлагч цээжээ шаан:

	— Яалаа ч гэсэн бид Ассирийг няц гишгэхэд л гишгэнэ. Үүнд над тээнэгэлзэх юм алга. Тийм совин ч татаад байна... гэж хашхирахад зайран:

	— Таны лянхаар Амон тэнгэр өөрөө айлдаж байгаа буй заа! Тэр тийм байж болно оо. Ассир гүрэн эзэнтэн таны гараар бодио хөтлүүлэх учиртай ч байж юу магад... Гэлээ ч тэр нь одоо биш юм шүү... гэж хэлмэгцээ, салах ёс гүйцэтгээд гарч одсонд Рамзес гав ганцаар үлдээд толгой нь галаар төөнөсөн мэт халуу оргиж байгааг сая анзаарчээ. 

	“Та нарыг зайрангууд мэхэлдэг шүү гэж Хирамын хэлдэг үнэн ажээ. Эднэр Халдейн зайрангуудтай ямар нэгэн хэлэлцээр хийж, түүнийг нь миний гэгээн эцэг батлах нь гарцаагүй үнэн боллоо. Батлах ч гэж дээ, эднэр албаар батлуулах юм чинь!.. Ийм жигшүүртэй бузар булай юмыг чихт амьтан урьд өмнө сонссон болов уу?.. Амьтай голтой бүгд хийгээд өрнөд замбуулинг тэр аяар нь эзэгнэн захирагч байж далдуур хуйвалдан хорлогсдын үгссэн хэлэлцээрт мутрынхаа тэмдгийг дарахаас өөр аргагүй болж орхих ч гэж дээ, чааваас!..” 

	Ийн бодоод Рамзес урт гэгч санаа алдав. 

	“Харин Ментесуфис санаандгүй үг алдаж орхидог юм байна. Мисир гүрэн аргагүйд туллаа гэхэд хагас сая хүнтэй арми гаргаж чадах нь ээ!.. Харин хэцүү таавар таалгадаг хувь зохиолын үлгэрээр намайг айлгах санаатай байх шив. Эллин, Ливийн хорооныхон шиг шавхийсэн сургуультай хоёр буман цэрэгтэй бол би газар тэнгэрийн бүх хэцүү тааврыг алдалгүй тайлаад өгөх юм сан даа” 

	Хаан хөвүүнийг энд ингэж бодож байхад эрхэмсэг зайран Ментесуфис суудаг хавчиг өрөө рүүгээ алхах зуураа:

	“Омоглон байна даа, энэ саваагүй идэр хүү. Балмад амьтан. Гэхдээ чанга эр ээ. Одоогийн улбагар фараоныг өөд болохоор энэ хүү Аугаа их Рамзесийн үеийн дэглэмийг эргүүлж тогтооно шүү. Арван жил болоход хатуу одны тохиол ч өнгөрч, хаан хөвүүн ч эрийн зэрэгт хүрээд ассирийг үнсэн товрог болгоно биз. Тэр цагт Ниневи эвдэрч нурж хоцроод, ариун Бабилон орны хүчин чадал нь дахин сэргэн мандаж, Ливийн цөлөөс Ганг мөрөн хүртэлх уудам их нутагт цорын ганц ялгуулсан тэнгэр, Мисир Халдейн тэнгэр л эзэгнэн байх вий... 

	Гагц залбирах юм гэвэл, хаан ор залгах идэр хунтайж маань шөнө бүр финик удган руу харайлгаж явж нэрээ бүү хугалж орхиосой билээ. Ашторетийн сүмийн цэцэрлэгт байж байгаад нэг л харагдаж орхивол, ард түмэн маань ширээ залгамжлах хөвүүн финикийн шашинд сүсэгтэй болчихжээ гэж бодно. Ер нь манай энэ доод Мисирийнхэн шүтдэг тэнгэрээсээ буруулан одохдоо тун бэлэн улс шүү!.. Есөн хэлийн амьтан холилдсон газар байгаа юм даа!..” гэж бодож явжээ. 

	Түүнээс хойш мөн хэд хонож байтал эрхэм сурвалжит Саргон хаан хөвүүн рүү элч илгээж, ассирийн бүрэн эрхт элчнээр томилогдсоноо дуулгаад, уулзах өдөр цагийг товлон хэлүүлэхийг хүсэх ялдамдаа, фараонд бараалхахаар одох замын аюулгүй байдлыг бүрэн хангаж чадах найдвартай баг цэрэг гаргаж өгөхийг гуйлгажээ. 

	Хаан хөвүүн нөгөөдөр нь хоёр хоногийн дараа уулзъя гэсэн хариу өгөв. Аялал сургууль албан ажил, ер алив хэрэгт алгуурлаж сурчихсан дорно дахины заншилд дассан Саргон үүнд нь юм ч бодсонгүй. Харин цагийг талаар эс өнгөрүүлэн өглөөнөөс орой болтол ууж наргиж, Хирам болон бусад ази ноёдтой ясан пай наадан, самбаа л олдвол Кама руу Рамзес шиг сэмхэн гүйсээр байлаа. 

	Нас нь тогтож, дол цохисон эр тул удгантай нүүр учрах тоолондоо нүнжигтэй бэлэг барьж:

	— Кама минь, Пи-Бастад шигдэж, турж эцэж суухын хэрэг юу байна даа? Идэр сайхан насан дээрээ Ашторетийн сүмд ингээд байж байх аятай л байлгүй яах вэ. Нас ахиад ирэхийн цагт л явдалтай даа. Өнгөтэй өөдтэй бүгдээ биеэс чинь мулталж аваад, нэг залуу хүн оронд чинь суулгаж орхино. Тэр цагт чи амь зуух атга хуурсан арвай олохын төлөө эсвэл мэргэ төлөг тавьж, нэг бол хүүхэд эх барихад л тулна шүү дээ. Тэнгэр нэр намайг эм хүн болгож төрүүлэх юм бол би, эх баригч байснаас өөрөө нярайлсан нь дээр гэж бодно. Ийм болохоор, хал үзэж хашир таньсан хүний хувьд чамд л гэж хэлэхэд, энэ сүмийг орхиод, миний татвар эм бол! Би сүмд чинь чиний төлөө арван алтан талант, дөчин үнээ, зуун суулга улаан буудай өгнө. Зайрангууд бага юм өглөө, тэнгэр нэр гэсгээнэ, цээрлүүлнэ энээ тэрээ л гэлцэх байх. Би сохор зоос ч нэмэхгүй. Харин ганц хоёр хонь өгнө. Тэгээд тэднийг тэнгэрийн их ёслол үйлдэх цагаан алтан сондор, шижир цом нэжгээдийг нэмэх юм бол Ашторет тэнгэр өөрийн дүрээр морилон ирээд чамайг бүх л сахил цээрээс чинь чөлөөлөх болно гэж элдэвчлэн ятгах бөлгөө. 

	Кама, Саргоныг ийн ярьж байхад инээд алдаж орхихгүйг хичээж, уруулаа хазан суух бөгөөд наадах нь 

	— Намайг дагаад Ниневид оч. Цуутай нэг хатан нэмэгдэнэ дээ. Би чамд орд харш, агт морь, сүйх жууз, боол зарц өгнө. Энэ сүмд бүтэн жилийн дотор хэрэглэдэг тансаг үнэртэн, оо шунхаа тэнд ганцхан сард л эдэлж байх болно. Юмыг яаж мэдэх вэ, тэгж байтлаа Ассар хааны таалалд багтаад шадар эмсийн нь нэг болж орхих ч юм бил үү?! Тэгдэг юм бол чи ч жаргалын дээдийг эдэлж, би ч чиний төлөө гаргасан сүйтгэлээ эргүүлж олж авах болно гэж хэнэг ч үгүй бурж л сууна... 

	Ширээ залгамжлагчид Саргоны бараалхах ёстой өдөр болж, хаан хөвүүний ордны гадаа миссир цэрэг зэллэн жагсаад, хэрэгт сониуч үй олон хүн цугласан байлаа. 

	Жин үд болж халуун шатах үеэр ассирчууд хүрч ирэв. Илд шийдэм агссан цагдаа нар, удаа нь хэдэн нүцгэн хурдан хүн, гурван морьтой хүн цуван гарч иржээ. Морьтой гурван хүний хоёр нь бүрээчин, нэг нь мэдээч ажээ. Тэр гурван хүн замын уулзвар, булан тохой бүр дээр зогсож, бүрээчин нь бүрээгээ татсаны дараа мэдээч нь:

	— Хүчирхэг Ассар хааны садан бөгөөд бүрэн эрхт элчин, тоо томшгүй баян тансаг эдлэнг эзэгнэж, дайн тулаан бүхэнд ялан дийлэгч, олон их мужийг захирагч Саргон морилон ирж явна. Мисирийн эзэн захирагч — фараоны андыг хүндлэн ёсолцгоо!.. гэж хашхирсаар явж байна. 

	Бүрээчийн араас шовгор малгай, оодон хүрэм, бие барьсан өмдтэй, арван хэдэн морин цэрэг явж буйг үзвэл их дэлтэй, бахим хөлтэй морьд нь цөм толгой цээжиндээ загасны хайрсыг санагдуулам зэс ялтсан хуягтай ажээ. 

	Тэдний араас хормой нь газар шүүрсэн урт нөмрөг, төмөр дуулга бүхий явган цэрэг дагав. Нэг баг нь хүнд бороохой, нөгөө нь нум сум, удаах нь жад, бамбай барьсан бөгөөд цөм илд, хуягаар зэвсэглэжээ. 

	Явган цэргүүдийн араас морь, тэрэг, Саргоны жууз, цагаан, улаан, ногоон өнгийн хувцастай зарц нар... хойноос нь, сэрвээн дээрээ жуузтай таван заан цувж явна. Нэг зааныг Саргон, нөгөөг нь Халдейн зайрангийн Издубар хөлөглөжээ. 

	Уул цувааг морьтой, явган цэрэг хашин хамгаалж явнам бөгөөд ассир бүрээ, хэц хэнгэрэг, зэс цан хийгээд лимбэний дуу чихэнд хадан байлаа. 

	Хурц тод өнгийн, элдэв үнэт тансаг өмсгөлтэй зайран, цэргийн дарга, сурвалжтан нараар хүрээлүүлсэн хаан хөвүүн Рамзес дөрвөн тал нь нээлттэй, бараалхлын их танхимд харийн элчийг хүлээж байв. Ассирчууд, харсан мисир хүн тэднийг албаа авчирч барьж байна гэж санамаар нүнжигтэй бэлэгтэй ирснийг мэдсэн ширээ залгамжлагч хөвүүн сайхан ааштай байснаа, мэдээчийг ордны гадаа ирээд Саргоны ид хүчтэйг их дуугаар зарлан дуудахын сацуу хөмсгөө зангидаж, Ассар хааныг фараоны анд хэмээн хэлэхийг сонсмогцоо бүр зэвүү нь хүрчээ. Улангассан бух шиг хамраа сарталзуулж, нүдээ гялалзуулж байгаа жанжин сайдаа хараад цэргийн дарга, сурвалжтанууд ч хачин сүрхий царайтай болж, илдийнхээ бариулыг атгацгаахыг ажсан Ментесуфис:

	— Агуу их хааны бүрэн эрхт элчин эрхэм Саргоныг хүндлэн угтахыг сурвалжит ноёд, цэргийн дарга та бүхэнд би хутагт их эзний нэрийн өмнөөс тушааж байна!.. гэж өндөр дуугаар өгүүлсэнд ширээ залгамжлагч хөмсгөө тас зангидаж, өөрийн нь суудлыг зассан тавцан дээгүүр нааш цааш алхаж гарав. Харин дуулгаварт сурвалжтан, сахилгатай цэргийн дарга нар цэргийн хэрэг эрхэлсэн сайдын туслах Ментесуфисийг элэг баривал сайнаа үзэхгүй гэж мэдээд нам гүм болжээ. 

	Тэр хооронд өндөр нуруутай зузаан хувцастай ассир цэргүүд, хашаан дотор жагссан хагас нүцгэн, гавшгай мисир цэргийн өөдөөс хараад гурван эгнээ жагссан байлаа. Тэдний хэн хэний нь сэтгэлд өнийн өшөө хонзон сэргэж ирсэн хэдий боловч ёс ёмбогор, төр төмбөгөр тул гэнэт учирсан сүрэг барс, сүрэг хирс хоёр мэт бие биеэ хялайн харалцахаас цаашгүй ажээ. 

	Яг тэр үеэр хэдэн заан хашааны хаалгаар орж ирэхийн сацуу ассир, мисирийн бүрээ тасхийж, цэрэг эрс зэр зэвсгээ өргөн ёслоход хурсан олон нэгэн зэрэг сөгдөж, духаараа газар мөргөн ойчив. Ассирийн элч Саргон, Издубар хоёрыг жуузнаасаа бууж байх зуур ёслолын их танхим дахь лавирт ширээнийхээ ард заларсан хаан хөвүүн Рамзест нэг мэдээч бараалхаж:

	— Эрхэм дээд эзэнтэн минь ээ, агуу их Ассар хааны бүрэн эрхт элчин, алдар цуут Саргон, ариун буянт Издубар вивангиридч дагалтынхаа хамт түмэн наст фараоны ор залгах хөвүүн — жанжин сайдтан таны амгаланг айлтгахаар морилон ирлээ!.. гэж дуулгахад хаан хөвүүн:

	— Эрхэм зочдод, морилон орж нүд сэтгэлийг минь баясгах ажаамуу гэж байна гэж хэл! гэжээ. 

	Өвч алтан манжлага бүхий урт ногоон дээлтэй Саргоныг зэвсэг, чимгээ хангир жингэр дуугарган орж ирэхэд цав цагаан өмсгөлтэй өлзийт Издубар вивангиридч мөр зэрэгцэн, ширээ залгамжлагч хөвүүнд барих бэлгийн зүйлийг залсан сурвалжит хэдэн ассир хүн гэзэг даран бараа болж явна. 

	Саргоныг хаан хөвүүний залран буй лавирт тавцанд тулж очоод ассир хэлээр үг хэлж эхлэхэд хэлмэрч мисир хэлээр:

	— Хүчтэний дотор хүчтэн нь болсон Ассар хааны ураг бөгөөд дэсэлсэн сайд, цэргийн жанжин Саргон би хүчирхэг фараоны жанжин сайд чиний амар амгаланг айлтгахын ялдамд насан үүрд нөхөрлөж явахын тэмдэг болгож бэлгийн зүйл өргөн барьсуу... гэж даган хэлмэрчлэхэд хаан хөвүүн хоёр гараа өвдөг дээрээ тавьсан чигтээ, өвөг дээдсийнхээ баримал хөрөг мэт хүрлийн суусаар байсанд Саргон баахан гайхаж:

	— Хэлмэрч ээ, чи миний найрсаг ёсны үгийг жанжин сайдад ёоз муутай болгон дамжуулж орхив оо доо? гэж асуув. 

	Хаан хөвүүний хажууд зогсож байсан Ментесуфис тонгойгоод чихэнд нь:

	— Эзэн минь ээ, эрхэм сурвалжит Саргон тааламжтай хариу хүлээж байна гэж хэлсэнд Рамзес илт зэвүүрхэж:

	— Ямар учраас надтай эн чацуу хүн болж үг хэлэлцэх санаатай байгааг чинь би ойлгохгүй юм гэж байна гэж хэл гэвэл Ментесуфис бүр мэлэрч хоцров. Түүнийг нь мэдсэн хаан хөвүүн улам уурсаж, нүд нь гурвалжин болоод уруул нь шазав татавхийж байлаа. Халдейн зайран Издубар мисир хэл мэддэг хүн тул хамаг учрыг мэдээд Саргоны чихэнд:

	— Хоёул сөгдөж мөргөе өө!.. гэж шивнэхэд цаадхын нь гэдэн хөдөлж:

	— Би яалаа гэж үүнд дөрвөн хөллөж мөргөх юм бил ээ? гэсэн боловч:

	— Сөгд өө, сөгд, хаан эзнийхээ таалалд багтахаа больж, хар толгойноосоо салах гээгүй л юм бол сөгд гэм... гэж шивнээд Издубарыг шал мөргөн гулдайж ойчиход Саргон арга буюу дуурайсан хэр нь:

	— Энэ шар завжтай ангаахайн өмнө би ингэж хэвтэх ямар албатай юм бэ, гэж хэвтээгээрээ үглэж гарчээ. 

	— Энэ чинь жанжин сайд хүн шүү гэж Издубарыг дуугарахад Саргон:

	— Би бас хааны жанжин сайд биш юм уу? гэж хэдэрлэв. 

	— Энэ хүн хаан болно. Та болохгүй гэжээ. 

	— Хүчирхэг Ассар хааны элч нэр юун тухай маргалдаад байна вэ? гэж дийлсэндээ тав нь ханасан Рамзесийг асуухад овсгоотой хэлмэрч нь:

	— Фараонд илгээсэн бэлгийг танд үзүүлэх үү, аль эсвэл танд өгөх ёстойг нь өгөх үү гэж ярилцаж байна гэж хэлсэнд хаан хөвүүн:

	— Гэгээн эцэгт минь илгээсэн бэлгийг би үзнэ. Элч одоо дээшилж болно гэв. 

Автоматаар үүсгэсэн тайлбар]

	 

	Амьсгаа нь давхцаж, ууртаа ув улаан царайтай болсон Саргон өндийж шалан дээр завилан суумагцаа: 

	— Их хаан Ассарын ураг садан, бүрэн эрхт элч би Мисирийн жанжин сайдын шалны тоосыг хувцсаараа ийн арчих юм гэдгийг мэдсэнгүй! гэж шаралхан нэлээд чанга хэлэхэд ассир хэл мэддэг Ментесуфис хивсээр бүрсэн хоёр исэр авчруулж уурсаж уухилсан Саргон, ухаалаг хэрсүү Издубар хоёрыг суулгалаа. 

	Саргон амьсгаагаа баахан дарагдахаар албат нартаа, шилэн цом, ган илд авчир, алтан эмээлтэй хоёр аргамгийн үүдэнд хөтөлж ир гэж тушаагаад, тушаасан зүйлийг нь тоо ёсоор бэлэн болгомогц босож Рамзесийн өмнө очиж мэхийн ёслоод:

	— Миний эзэн, Ассар хаан Мисирийн хаан хөвүүн танд, дайн тулааны ялгуулсан хүлэг чинь болог гэж хоёр сайхан аргамгийг, зүрхэнд тань баясгалан хурааг гэж үнэт цом, мөн манай эзэн хааны зэвсгийн сангаас өөр газар байдаггүй ган илд нэжгээдийн хамт илгээсэн билээ гэж хэлж дуусмагцаа цалин мөнгө адил нүд гялбам хурц сайхан өнгөтэй урт цагаан илдийг хуйнаас нь суга татаж хоёр үзүүрийг нь нийлтэл тахийлган татаад тавихад тэр дороо хуучин хэвдээ орсонд

	— Үнэхээр гайхалтай зэвсэг юм!.. гэж хаан хөвүүн дуу алдаж орхив. Тэр цагтаа үнэхээр ч хосгүй сайнд орж байсан ассир зэвсгийнхээ ид хавыг үзүүлэн гайхуулах сайхан завшаан тохиосонд урам нь сэргэсэн Саргон түрүүчийнхээ уур шарыг бүр мартаж орхиод:

	— Жанжин сайд таныг таалбал би энэ илдийн бас нэг эрдмийг үзүүлсүү гэж хэлээд нэг мисир цэргийн даргыг илдээ сугалаад, над руу довтлох маягтай далайж бай гэж далайлгамагцаа, ган илдээрээ ганц ширвээд өнөөх даргын хүрэл илдийг хоёр хэсэг болгож орхивол танхимд байсан хүмүүс цөм гайхан шагшилдаж, гагц Рамзесийн нүүр улайжээ. 

	“Энэ харь хүн циркийн бухыг надаас өрсөж тонилгоод Камаг эхнэрээ болгох гэж байгаагаар үл барам манай илдийг зоргодос шиг тас цохиод хаяж орхидог зэвсгээрээ гайхуулж дээрэлхэж байх шив!..” гэж бодоод хаан хөвүүний зэвүү улам хүрч, Ассар хаан хийгээд ассирчууд, тэр дундаа Саргоныг үзэн ядах сэтгэл нь улам дэвэрч ирсэн боловч биеэ их л хичээн барьж, элчнээс фараонд өргөх бэлгээ үзүүлнэ үү гэж аль болох аятай дуугаар хүсжээ. 

	Анхилам үнэрт модоор хийсэн том гэгчийн авдар дамжлан оруулж ирэхэд ассирийн дээгүүр сурвалжтанууд уудалж хээ угалзтай их үнэт даавуу шаавуу, цом, домбо сав, ган зэвсэг, янгирын эврээр хийсэн нум, эрдэнийн чулуун шигтгээт хуяг бамбай тэргүүтэн гаргаж үзүүлэв. 

	Гэвч хамгийн нүнжигтэй сайхан бэлэг гэвэл, алт мөнгөөр урласан Ассар хааны ордны загвар байлаа. Байдлыг үзвэл, дээр дээр нь давхарлаж тавьсан дөрвөн байшин ажээ. Гадуураа олон баганат тэдгээр байшин дээшлэх тусмаа улам жижиг болсон байна. Гаднах хаалга бүрийг арслан юм уу, хүн тэргүүтэй жигүүрт бухууд батлан сахижээ. Шатны хоёр талаар, эзэн хааны алба татагчдыг өргөх бэлэгтэй нь барьсан баримал байлаа. Түүний хоёр талаар бас янз янзаар шууж барьсан хүлэг морьд байна. Саргон, хааны ордны нэг талын ханыг авсанд үнэт тансаг тавилга хогшил бүхий олон өрөө тасалгаа үзэгдэв. Хамгийн гайхалтай нь эзэн хааны ёслолын танхим байлаа. Өндөр ширээндээ заларсан эзэн хаан, шадар түшмэд, цэрэг эрс хийгээд хааныг хүндэтгэн ёсолж буй захирагчид нэгд нэгэнгүй дурайж байна. 

	Загвар өндрөөшөө найман тохой, уртаашаа хоёр алд ажээ. Ассар хааны зөвхөн энэ бэлэгт нэг зуун тавин талант зарцуулсан гэж хэлэлцэж байлаа. 

	Авдар савтай юмыг гаргамагц жанжин сайд хоёр элчийг бараа бологч сэлттэй нь хамт үдийн зоогт уриад, зоогийн үеэр үнэт бэлэг түгээжээ. Рамзес их л өгөөмөр загнаж зочны таалалд багтсан ордныхоо нэг бүсгүйг хүртэл Саргонд бэлэг болгон өгчээ. Гэхдээ өөртэй нь болон эцэг эхтэй нь ярилцаж тохиролцсон нь мэдээжийн хэрэг билээ. 

	Хаан хөвүүн тийн эелдэг найртай, өгөөмөр байсан боловч магнайн нь үрчлээ ганц ч удаа тавигдсангүй. Тэр ч байтугай Ассар хааны ордон санаанд нь хэр зэрэг таарсныг асуусан Тутмост:

	— Ниневи нутгийн үнсэн товрог дунд эвдэрхий балгас болоод байвал л над улам сайхан харагдах юм сан гэж хариулжээ. 

	Ассирчууд ч их бишүүрхүү зан гаргаж, нуур далай шиг их дарснаас амсах төдий болоод үг дуу цөөтэй байсны дээр Саргон ердийнхөө зангаар тачигнатал инээсэн ч үгүй, голдуу л доошоо харан бодол болж суув. 

	Харин халдейн Издубар, Мисирийн Ментесуфис хоёр зайран ирээдүйн хэрэг явдлыг илт тольдон хараад эзэн суух тавилантайгаа мэдчихсэн улсын ёсоор их л налгар тайван сууцгааж байлаа.


Арван нэгдүгээр бүлэг

	Саргон жанжин сайдад бараалхсаныхаа дараагаар Пи-Баст хотноо, Мемфисээс ирэх ёстой фараоны захиа бичгийг хүлээн суусаар байлаа. Тэр хооронд цэргийн дарга, сурвалжтануудын дунд элдэв хачин цуу яриа үе үе тарж байв. 

	Зайрангууд Ассирийн одоо болтол төлөөгүй албыг хэлтрүүлж, үүрд хүчингүй болгосны дээр Ассираас умар зүгт хийх дайныг хөнгөвчилж өгөхийн тулд урт удаан хугацааны найрамдлын гэрээ байгуулсны уг учир огт мэдэгдэхгүй байна гэж финикүүд их л нууцлан хэлэлцэх бөлгөө. 

	Тэд:

	— Зэрлэгүүдэд тийм буулт хийснийг мэдээд фараоны лагшин сүрхий чилээрхэж, Рамзес айхавтар халаглан гутарч байгаа боловч язгууртан ноёд хийгээд армидаа бүрэн итгэхгүй тул тэр хоёр арга буюу зайрангуудын эрхэнд орох болов гэж ярьцгааж байлаа. 

	Энэ үг мисирийн язгууртан сурвалжтан нарын зэвүүг их хүргэжээ. 

	Өрөнд баригдсан язгууртан нар өөр хоорондоо:

	— Төр улс маань бидэнд итгэхээ болино гэдэг чинь юу гэсэн үг вэ?.. Зайрангууд, юу ч болсон хамаагүй Мисирийн нэрийг гутааж, голомтыг нь харлуулъя гэж шийдсэн байна. Ассир одоо алс умар зүг рүү дайлах юм бол манайх ч бас тэднийг дайрах цаг болж. Хоосорсон хаан, байлдан олсон эд агуурсаар сангаа дүүргэж, язгууртан сурвалжтан нараа тэнхрүүлж авах аятай завшаан одоо л нэг гарах нь... гэж хэлэлцэх болжээ. 

	Ганц нэгэн идэр эрс, ассирийн зэрлэгүүдийн талаар чухам ямар бодолтой байгааг нь ширээ залгамжлагчаас зүрхлэн асуухад хариу эс хэлэх авч нүдний харц, зуусан шазуурыг нь ажвал дотор санаа нь ил ажээ. 

	— Хамаг юм тодорхой болов. Улс гүрэн маань зайрангуудын атгад ороод, эзэд дээдэс маань язгууртан сурвалжтан нарт итгэхээ бүр больжээ. Мисирт их гай нүүрлэж дээ... гэж язгууртнууд хоорондоо шивэр авир хийлцэнэ. 

	Тэр битүү эгдүүцэл нь түдэлгүй арай л хуйвалдаан болж орхисонгүй. Гэлээ ч өдий төдий хүнийг хамарсан нууц зөвлөгөөний хэмжээнд хүрсэн тэр явдлыг биеэ тоож, сэрэмж султай болсон зайрангууд огт мэдсэнгүй. Саргон, дайсагнасан үгсэлдээний талаар анир авсан боловч “юу л бол оо аж” гэж бодоод өнгөрчээ. 

	Ширээ залгамжлагч өөрт нь талгүй байгааг Саргон мэдсэн боловч циркт болсон явдал, Кама хоёроос болоод тэгж байгаа юм гэж бодоод элчнийхээ бүрэн эрхт байдалд найдан үргэлж ууж наргисан хэвээр байхын хамт эргүүлэх, бэлэг өгөх хоёрт нь их л дасан царай өгч эхэлж буй финик удган руу бараг л үдэш бүр гүйсээр байлаа. 

	Ихэс дээдсийн иймэрхүү янзтай байсан яг тэр үеэр нэг үдэш оройхон Ментесуфис зайран Рамзесийн ордонд ирээд жанжин сайдтай даруй уулзах хэрэг байна гэжээ. 

	Ордныхон нь, хаан хөвүүн амраг бүсгүйчүүлийнхээ нэгэнтэй нь байгаа болохоор тавыг нь алдуулах аргагүй гэж учирласан боловч Ментесуфис уулзана гэж зүтгэсээр дуудуулсанд ширээ залгамжлагч уурлаж уцаарласан ч үгүй гарч ирээд:

	— Юу бол оо вэ? Эрхэм таны өдий орой болсон хойно өөрөө явж байгааг үзвэл дайн дэгдсэн байлтай... гэж хэлэхэд Ментесуфис зайран Рамзесийг айхавтар сүрхий ажин харж байснаа урт гэгч санаа алдаад сэтгэл нь овоо онгойсон янзтай:

	— Та өнөө үдэш гадагшаа ердөө гараагүй юу? гэж асуув. 

	— Ордноосоо ганц алхам ч холдоогүй. 

	— Зайран хүний хувьд би үүний тань төлөө андгайлж болох уу?

	— Би хэлдэг үнэн үгээ хэлсэн хойно таны үг илүүднэ. Гэлээ ч гэсэн юу бол оо вэ?

	Хоёул хүнгүй өрөөнд орсон хойно зайран:

	— Эзэнтэн минь, нэг цагийн өмнө юу гэгч болсныг та мэдэж байна уу? Хэдэн идэр хүн Саргон руу дайрч мод шийдмээр балбасан байна шүү дээ гэж сандран дуулгаад:

	— Юун хүмүүс, хаана тэр вэ? гэж Рамзесийг асуухад жанжин сайдынхаа нүүрийг улам сүрхий ажин:

	— Өнөөх финик удган Камагийн гадаа юм байх аа гэжээ. Рамзес үнэхээр гайхан:

	— Уухай, сайн эрчүүл л дээ! Тийм мундаг эрийг дайрна гэнэ ээ! Ясаа баахан хэмхчүүлээ биз дээ? гэж дуу алдахад зайран

	— Очиж очиж элчин хүн рүү шүү... Ассир, Мисир хоёрын сүр сүлд сахиж байдаг их элчид гар хүрч орхиж... гэвэл хаан хөвүүн:

	— Ха-ха!.. Ассир хаан бүр байчхаад финик бүжигчин хүүхэн рүү элчнээ илгээдэг бол оо шив!.. гэж тас тас хөхрөн хэлэв. 

	Ментесуфис юу гэж хэлэхээ мэдэхгүй гайхасхийн байснаа гэнэт духаа алгадаад, түс хийтэл инээд алдан, их дуугаар:

	— Хаан хөвүүн минь, юу ч гэж хэлэх вэ дээ. Би төрийн бодлогод маруухан эгэл нэгэн ажээ. Саргон шөнө дүлийн цагаар сүжигтэй бүсгүйн гэрийн гадуур тэнэж явсан болохоор тэр үед элчин биш, жирийн л нэг хүн байж шүү дээ! гэснээ, — Гэлээ ч гэсэн тоогүй юм болжээ... Саргон манайд дайсан болно доо... гэв. 

	Хаан хөвүүн толгой сэгсэрч:

	— Зайран минь дээ, зайран минь! Саргон байтугай Ассир хаан өөрөө нөхөр ч бай, дайсан ч бол Мисирт огт падгүй хэрэг, айх юм байхгүй гэдгийг та мартаж байна... гэхэд идэр хаан хөвүүний голч шударга үгэнд дайруулж гэлмэсэн Ментесуфис дэмий л доор гэгч мэхийн ёслоод:

	— Тэнгэр нэр хаан хөвүүн танд тэргүүн зайрангуудад л заяадаг мэргэн ухаан хайрлажээ... Өлзий буян нь улам дэлгэрэг! Тэр дүрсгүй багачуудыг олж аваад цээрлүүл гэж тушаах гэж байлаа, би. Одоо мэргэдийн манлай болсон таны үгийг дуулъя. Яавал зохихыг эзэнтэн та над айлдаж хайрла гэвэл ширээ залгамжлагч:

	— Юу боловч өглөө болог. Тэнгэр нэр мэргэн зүүд хайрлаж, цөлх ухаан зааж өгдгийг зайран та юу эс андах билээ дээ гэжээ. 

	— Өглөө болтол нарийн ухаан сийлж эс чадвал яадаг бил ээ? гэж зайранг асуухад жанжин сайд:

	— Ямар ч гэсэн би өөрөө Саргонтой очиж уулзаад тэр нэг ялимгүй явдлыг мартуулахыг бодно оо гэлээ. 

	Зайран хаан хөвүүнтэй салах ёс гүйцэтгээд гэр үүгээ явж байхдаа “энэ хэрэгт хаан хөвүүн оролцоогүй гэдгийг би толгойгоо тавьж батална. Бусдыг өдөөж өөрөө зодолдох нь байтугай, юу болсныг мэдээ ч үгүй сууж байна. Болсон хэрэг явдалд ийм хэнэггүй, тас түс хандаж байгаа хүн яагаад ч оролцсон байж таарахгүй. Энэ зэрлэгийг тайтгаруулж эс чадвал, хэргийг нягталж, тэр дүрсгүй золигуудыг шүүхэд өгөхөөс өөр аргагүй болно доо. Элчнийг нь доромжилж эхэлж байж, хоёр орны хооронд найрамдлын гэрээ байгуулахаа ч хат даа!..” гэж бодож явав. 

	Маргааш нь Саргон, шарттал уусныхаа хойд өдөр хэвтдэг зангаараа үд хүртэл эсгий ханзан дээрээсээ өндийсөнгүй. Хажуугийн нь намхан буйдан дээр завилан суугаа буянт Издубар адар өөд ширтэн мөргөлийн ном уншиж байв. 

	— Издубар аа, өчигдрийн харласан явдлыг ордныхноос маань нэг ч хүн мэдээгүй гэдэгт чи бат нут итгэж байгаа юм биз дээ хө? гэж элчнийг шүүрс алдан байж асуухад зайран:

	— Харсан хүн байхгүй юм чинь, яаж мэдэх вэ дээ гэжээ. 

	— Мисирчүүдээс?

	— Мисирчүүдээс гэвэл, Ментесуфис, жанжин сайд хоёроос гадна таны нударганы амтыг нэг насаар мартах нь өнгөрсөн тэр хэдэн галзуу амьтан мэдэж байгаа. 

	— За тийм болог... Гэхдээ тэр хэдэн новшийн дотор хаан хөвүүн яах аргагүй байх шиг л санагдсан юм даа. Би намалдгийг нь нээж чадаагүй ч гэсэн нармийлгаж дөнгөсөн дөө, гайгүй... 

	— Тэнд байгаагүй хаан хөвүүний хамар яалаа гэж нармийх билээ дээ. 

	Зайранг тэгж хэлэхэд Саргон мөн л шүүрс алдан:

	— Тийм л юм бол хаан хөвүүн тэднийг олж чанга эрүү тулгавал зохино. Элчин гэдэг чинь... ариун халдашгүй... дархан гэвэл Издубар:

	— Уур шараа дарж, гомдол тэмцлээ орхи оо. Тэр хэдийн хэргийг шүүгээд эхэлмэгц л, Ассир хааны элч финикүүдтэй холбоо сүлбээтэй байжээ гэж замбуулин даяар түрхрэн хэлэлцэх болно. Харанхуй шөнө гав ганцаараа түүгээр гүйж явсан гэдэг чинь бүр ч шившигтэй юм. Газар дээр ганц өстөн чинь болсон тэргүүн түшмэл Ли-Багуш “Шөнө дүлийн цагаар сүмд нь морилж очоод хэн хэн гэдэг финиктэй, юу юу гэгчийг хэлэлцдэг байна даа, Саргон минь?..” гэж асуувал чи юу гэж хариулах хүн бэ хө! гэсэнд Саргон дэмий л урт урт шүүрс алдан хэвтээг зөвхөн чагнах юм бол арслан хүрхэрч байгаагаас ялгаа нь үгүй дуулднам бөлгөө. 

	Гэтэл нэг ассир цэргийн дарга хар гүйхээрээ орж ирээд түсхийтэл өвдөглөн суумагцаа шал мөргөн ёслоод Саргонд:

	— Эзэн хааны мэлмийн гэгээн гэрэл минь ээ! Мисирийн язгууртан сурвалжтан, ихэс дээдэс гадаа үүдэнд ирээд байна. Тэдний дотор Фараоны жанжин сайд бас өөрийн биеэр хүрэлцэн иржээ. Танд бараалхана гэнэ. Таныг хүндэтгэн ёслох гэж яваа хэрэг... гэж айлтгав. 

	Саргоныг хариу хэлж амжаагүй байтал хаан хөвүүн босго алхан орж ирээд, элчийн бие хамгаалагч булиа ассирийг замаасаа түлхэн зайлуулмагцаа, ханзан дээрээ хэвтсэн хэвээр авч, гэнэтийн энэ явдалд балмагдан сандарч, хажуугийнхаа өрөө рүү чармаа нүцгэн харайлгаад орж явчих хэцүү, эсгий гудсан доогуураа шургаад орчих эвгүй, чухам яах учраа олохоо болиод байгаа Саргон руу шууд алхан очив.

	Ассир цэргийн хэдэн дарга үүдэнд зогссон чигээрээ жанжин сайдын тэр бүдүүн хадуун занг дэмий л гайхан ширтэж байснаа Издубарыг ганц дохимогц хөшигний араар орж явцгаажээ. 

	Жанжин сайд гав ганцаараа орж ирсэн ажээ. Бараа болоочид нь гадаа үүдэнд үлдсэн юм байж. 

	— Агуу их хааны элчин, фараоны зочин чиний амгаланг айлтгая! Ямар нэгэн юмаар гачигдаж дутагдаж суугаа эсэхийг чинь мэдье гэж ирлээ. Түүнээс гадна, завтай агаад таалалд тань нийцэх аваас миний эцгийн агтын жүчээнээс хүлэг сайн морь сонгож унаад надтай цуг хотоор баахан явтугай. Хэрхэхийгээ хүчирхэг Ассир хааны, түм наслах болтугай, элчин чи өөрөө мэд! гэж Рамзесийг хэлэхэд Саргон ганц ч үг эс ойлгох тул зүгээр чагнаж хэвтлээ. Хаан хөвүүний үгийг Издубар хэлмэрчлэн хэлж өгсөнд тэр сая учрыг ухаж, ихэд баясан “Ассар Рамзес! Ассар Рамзес!” гэж давтан хэлж шал мөргөн ёсолсоор дотор нь онгойсхийж ийм эрхэм зочныг морилон ирж байхад тух тав муутай байж ёс алдлаа хэмээн хаан хөвүүнээс өршөөл гуйгаад:

	— Морилон ирсэнд тань баярлаж гялайснаа ийм хөгийн байдалтай илэрхийлж байгаад минь, ширээний тань хөлд хэвтдэг өт мэт өчүүхэн амьтан над бүү хилэгнээрэй. Над өнөөдөр хос баяр тохиолоо. Нэгд, би дээдийн дээд хүндлэлийг хүлээв. Хоёрт, өчигдөр орой над тохиолдсон золгүй явдлын гол буруутан нь эрхэм хүн таныг гарцаагүй мөн гэж би өчүүхэн ухаандаа бодож байв. Тэр ч байтугай таны бороохой л нуруун дээр минь бусдынхаасаа илүү жинтэй буугаад байх шиг над санагдаж байсан билээ гэж хэлснийг нь, баргийн юманд дав дув хийдэггүй Издубар нэгд нэггүй сайхан хэлмэрчилж өгсөнд хаан хөвүүн, аргагүй л хаан хүний буурь заан байж:

	— Саргон чи эндүүрчээ. Эндүүрчээ гэдгээ өөрөө ийн ухаж мэдээгүй байсан бол чинь, би чамайг тавь цавчиргад гэж тушаах байсан юм. Над шиг хүн, гав ганцаараа хүн рүү, тэгээд очиж очиж шөнийн цагаар хэзээ ч бүүрэлхэж дайрдаггүй юм гэдгийг санаандаа хадаж аваарай гэвэл Саргон, Издубарыг хэлмэрчилж гүйцээгүй байхад Рамзес руу мөлхөж очоод хөлийг нь тэврэн ойчиж:

	— Агуу их эзэн!.. Агуу их хаан!.. Ийм эзэн хаантай Мисир гүрний алдар бадраг! гэж бархирчээ. 

	Хаан хөвүүн үгээ үргэлжлүүлэн:

	— Өчигдөр орой өөрт чинь гар хүрсэн хүмүүс дотор миний ордны хүмүүс нэг ч байгаагүй гэдгийг би чамд зориуд хэлье. Чам шиг ийм мундаг эр ганцаар барахгүй хүний тархийг хага дэлс ээ биз. Харин миний ордныхны толгой цөм бүрэн бүтэн байгаа шүү гэхэд Саргон Издубарт:

	— Тэр үнэн. Ухаантай үг хэлж байна гэж шивнэв. 

	Хаан хөвүүн:

	— Уул хэрэгт би өөрөө ч, миний ордныхон ч огт холбогдолгүй хэдий боловч, ая тал муутайхан хүлээж авч байгаа манай хотынхонд уурсан хилэгнэсэн сэтгэлийг чинь тайтгаруулах явдал миний үүрэг гэж үзэж байна. Тэгээд ч би нойрсдог өрөөнд чинь ийн орж ирсэн юм. Дуртай цагтаа морилон очиход чинь миний гэрийн үүд өмнө чинь бас л ийн нээлттэй байх болно... энэ өчүүхэн бэлгийг тогтоон соёрхоно уу гээд бадмаараг, индранил хэмээх эрдэнийн чулуун шигтгээтэй алтан сондор өврөөсөө гарган барихад Саргон уяран нулимс унагасанд хаан хөвүүний дотор ч нэг хачин болж орхижээ. Издубар л хэнэггүй царайлсан хэвээр байв. Мэргэн хааны их элч Саргон дуртай цагтаа л уурсаж, баясаж, уйлж, инээж чаддагийг зайран анддаггүй ажээ. 

	Хаан хөвүүн салах ёсны үг хэлэлцэн гарч одох зуураа, ассирчууд хөдөх бүдүүлэг хэдий боловч уужим нигүүлсэнгүй сэтгэлийг ойлгодог, бас тийм ч өөдгүй амьтад биш юм байна шүү дээ гэж бодож явжээ. 

	Саргоны сэтгэл ихэд дэнсэлж, дарс авчруулан үд дундаас эхлээд үдэш болтол уун жаргав. Нар шингэснээс хойш Издубар зайран нэг гараад хоёр хүн дагуулан нууцгай хаалгаар орж иржээ... Саргон, тэднийг юүдэнгээ гэдрэг болгохоор нь хараад Мефрес зайран, Ментесуфис вивангиридч хоёр ирснийг мэдлээ. 

	— Эрхэм элчин танд бид хоёр сайхан хэл хүргэж ирлээ гэж Мефресийг хэлэхэд Саргон:

	— Би ч бас тийм хариу хэлдэг бол юутай сайн билээ. Гэгээн эрчүүл минь наашаа сууцгаа. Нүд минь яльгүй улайсан байгаа. Тэр яах вэ, надтай эрүүл хүнтэй ярьж байгаа юм шиг л ярьцгаа. Би ухаанаа уудаг эр биш ээ. Харин ч уучихаар ухаан сэргэдэг юм. Тийм биз дээ хө, Издубар аа!.. гэвэл халдей хүн:

	— Та нар айлтгах зүйлээ айлтга, айлтга гэжээ. Ментесуфис ам нээж:

	— Өнөөдөр над, эрхэмсэг сайд Херихороос захиа иржээ. Гэгээн эзэнтэн Фараон, мөнх наслах болтугай, эрхэм элчин таныг Мемфис дэх сэрүүн тунгалаг ордондоо хүлээх байна гэж бичсэн байна. Манай гэгээн эзэн, түм наслах болтугай, эрхэм тантай хэлэлцээр хийхэд бас бэлэн байгаа гэнэ ээ гэж дуулгасанд Саргон эсгий ханзан дээрээ хэдий найган байвч, үнэхээр эв эрүүл хүний нүдээр тэднийг ширтэн байж:

	— Би, гэгээн хутагт фараон руу, түм наслах болтугай даа, явж эзэн хааныхаа тамгыг хэлэлцээрийн бичигт дарна. Та нар тэр хэлэлцээрийн үгийг чулуун дээр шаантаг үсгээр сийлүүлж үзээрэй... Би танай бичгийг мэдэхгүй шүү. Хэрэг гарвал би танай дээдийн гэгээний, мөнх болтугай, өмнө өдөржин хэвтэж байгаад ч болсон хэлэлцээрийн бичигт гарын үсэг зурах болно. Харин та нар яаж амжуулах улс юм бэ... ха-ха-ха!.. Бүү мэд... гэж эрээ цээргүй их инээн хэлбэл Ментесуфис баахан дурамжхан болж:

	— Их Ассарын зарц чи манай эзэн хааны ариун хүсэл таалалд юун аймшиггүй эргэлзэж байна вэ? гэж асуув. 

	Саргон эндсэнээ тэр даруй ухаж:

	— Би гэгээн хутагт фараоны тухай яриагүй, ширээ залгамжлагч хөвүүний тухай л... гэж булзан дуугарахын сацуу Мефрес:

	— Ширээ залгамжлагч бол эцэг, зайрангийн дээд зөвлөл хоёрынхоо үгнээс огт гардаггүй, ухаан төгс дуулгавартай залуу даа гэжээ. 

	Согтуу хөдөх бүдүүлэг эр дахин их дуугаар инээж

	— Ха-ха-ха! Танай хаан хөвүүн үү!.. Худал үг хэлсэн байвал хөл гар минь тасарч ойчиг цаашаа... Би л бол Ассир маань ийм ширээ залгамжлагчтай болоосой гэх нь байна. Манай Ассирийн хаан хөвүүн бол номтой л зайран хүн... Дайтахаар мордох болбол урьдаар од сарны явдлыг ажиж, эм тахианы бөгс рүү шагайж байж мордоно. Танай хаан хөвүүн цэргээ тоолж үзээд, дайсан хаана байгааг тандуулж мэдмэгцээ хонь шүүрдэг бүргэд шиг л шунган дайрч орно. Ийм л хүн жанжин... хаан болдог юм!.. Тэр, зайрангийн зөвлөлийн үгэнд орох эр биш ээ. Илд жадтайгаа л ярилцана. Харин та нар үгийг нь дагадаг болцгооно доо... Та нартай хэлэлцээрт гарын үсэг зурлаа ч гэсэн би буцаж очоод эзэн хаандаа, өвчинд ороогдсон хаан, мэргэн ухаантай зайрангуудын цаана арслангийн зориг, бухын тэнхээг эзэгнэн төрсөн идэр ширээ залгамжлагч байдаг юм байна шүү гэж хэлнэ. Аман дээрээ бал бурам шиг ч гэлээ, аянга цахилгааныг зүрхэндээ хадгалсан эр дээ... гэхэд Ментесуфис зөрж:

	— Тэр худлаа үг ээ! Манай хаан хөвүүн залуу хүний зангаар зөрүүд, найр наадамд жаахан дуртай ч гэсэн мэргэдийн хэлсэн үг, гүрний эрхийг барих дээд газрын шийдвэр хоёрыг үг дуугүй дагадаг хүн гэвэл Саргон толгой сэгсэрч:

	— Мэргэд ээ гэж, номд цэцэн, од сарны явдалд нэвтэрхий улс даа, хөөрхий гэж дооглон хэлээд, — Би яах вэ, номгүй нэг цэргийн жанжин хүн. Мутрын тэмдэг дарахаас биш гарынхаа үсгийг зурж чадахгүй. Тийм ээ, та нар мэргэн цэцэн, би молхи толхи... Гэлээ ч гэсэн би энэ муу молхи ухаанаа та нарын мэргэн ухаанаар яасан ч солихгүй. Хааныхаа сахлыг барьж тангараглая... Яагаад тэр вэ гэж асуу. Та нар бол тоосго, папирус хоёрын ертөнцөд суудаг улс. Бидний аж төрдөг, эгэл ертөнц та нарт падгүй. Би эгэл хүн. Гэлээ ч нохой шиг үнэрч эр шүү. 

	 Нохой баавгайн үнэрийг барааны газраас анддаггүй юм. Миний муу улаан хамар бас жинхэнэ баатар жанжин хүнийг анддаггүй юм Та нар хаан хөвүүндээ зөвлөгөө өгнө гэнэ ээ?! Тэр чинь та нарыг могой тагтааг ховсолдог шиг л ховсолж орхисон гэж мэдээрэй. Харин намайг бол тэгж дөнгөхгүй ээ. Хаан хөвүүн над хэчнээн сайхан аашиллаа ч гэсэн намайг ч, ассирчуудыг маань ч заан харсан бар шиг үзэн ядаж байгааг нь би зузаан арьсаа нэвт мэдэрч байна аа. Ха-ха! Цаадхадаа цэрэг өгөөд орхи. Гурван сар бололгүй л Ниневид хүрээд очно доо. Тэгэхдээ цэргийн нь тоо хороогүй, харин өсөөд оччихсон байх вий, харж л байгаарай... гэсэнд Ментесуфис үгийг нь таслан

	— Чиний хэлсэн үнэн болог. Хаан хөвүүн Ниневи орох гээд үзэг. Гэлээ ч бүтэхгүй ээ хө! гэжээ. 

	— Фараон болж орхихоор нь хэн хорих вэ дээ?

	— Бид хорино. 

	— Та нар уу даа? Бид гэнэ шүү! Ха-ха-ха! гэж Саргон тачигнатал инээгээд, — Тэр идэр хөвүүн гэрээ хэлэлцээр байгуулах гэж байгааг маань огт мэдээгүй гэж та нар бодож байх шив... Би... Би... Ха-ха-ха!.. Би түүнийг аль хэдийн мэдсэн гэж хэлээд, мөрий алдвал арьсаа хуулуулж, шорон гадсан дээр сууя. Мисирийн арслан ассирийн бухаас өөрсдийг нь хамгаалж байгааг мэдээгүй бол финикүүд ингээд зүв зүгээр сууж байх гэж үү дээ? гэсэнд Ментесуфис, Мефрес хоёр бие бие өөдөө сэмхэн харав. Тэр хөдөх эрийн нэвт шувт хараа, зоримог үг, тийм гэж санаагүй явсан хоёр зайрангийн дотрыг палхийлгэжээ. Хаан хөвүүн тэдний далд санааг үнэхээр мэдсэн бол хэргийг бүтэлгүй болгох гэж оролдмоор юм аа даа?

	Хэсэг зуур юу гэж хэлэхээ мэдэхгүй дүлгэнэн суусан тэр хоёрыг түрүүнээс хойш дуугүй байсан Издубар ашгүй ам нээж аварчээ. 

	— Саргон, чи хүний хэрэгт бүү оролц хө. Эзэн хаан чамайг, Мисиртэй гэрээ байгуулж ир гэж л илгээсэн. Эдний ширээ залгамжлагч юу мэддэг, юу мэддэггүй, юу хийх, юу эс хийх нь чамд огт падгүй хэрэг. Мөнхийн заяат зайрангийн дээд зөвлөл хэлэлцээр бүтнэ гэдгийг нэгэнт батлан хэлсэн хойно, тэдний яаж бүтээх нь чи бид хоёрт огт хамаагүй гэж Издубарыг зэвүүн өнгөөр хэлэхэд Саргон дороо номхорч, дэмий толгой сэгсрэн:

	— Тоогүй, хайран жаал. Эрэлхэг дайчин, уужим дотортой эзэн хаан болох хүү юм сан даа гэж аман дотроо дуугарав.


Арван хоёрдугаар бүлэг

	Мефрес, Ментесуфис хоёр Саргонд бараалхаад, цувныхаа юүдэнгээр толгойгоо битүүлчихсэн харьж явахдаа дотроо их л бодол болон явжээ. 

	Ментесуфисийг:

	— Хэн мэдэх вэ, манай ширээ залгамжлагчийн талаар энэ согтуу Саргоны хэлдэг ортой ч байж мэдэх юм шүү гэхэд Мефрес:

	— Издубарынх л илүү ортой байж мэднэ гэж хүйтнээр хариулав. 

	— Гэхдээ, хаан хөвүүнийг хий сэрдэх хэрэггүй. Асууж мэдэх нь зөв гэж Ментесуфисийг хэлэхэд Мефрес:

	— Чи өөрөө асуугаарай гэжээ. 

	Маргааш өглөө нь хоёр зайран ширээ залгамжлагчид түгшсэн царайтай бараалхаад ний нуугүй ярилцах юм байна гэж хэлсэнд Рамзес:

	— Юу болоо вэ? Эрхэмсэг Саргон бас нэг юманд өртөж орхио юу? гэж асуувал тэргүүн зайран Мефрес:

	— Харамсалтай нь, Саргон бидний сэтгэлийг зовоосонгүй. Харин ард түмний дунд, эзэнтэн таныг итгэмжгүй финикүүдтэй ойр дотно болчихжээ гэсэн цуудам үг тарсан байна гэж хэлэв. 

	Энэ үг хоёр их вивангиридчийн ирсэн гол хэргийг хаан хөвүүнд тов тодорхой болгож өгчээ. Зайрангийн бүлэг хаан хөвүүн хоёрын хооронд тэмцэл эхэллээ гэдэг нь илт болов. Үүнийг мэдүүтээ хааны үр биеэ барьж, жирийн нэг сониуч дүр үзүүллээ. 

	— Финик аюултай ард түмэн, манай төрийн хэзээ язааны дайсан шүү дээ гэж Мефресийг хэлэхэд хаан хөвүүн инээж:

	— Гэгээн эцэг та нарыг над мөнгө зээлдүүлж, сүм хийдийн газар үзэсгэлэн гоо бүсгүйчүүлийг байлгадаг байсан сан бол би яалаа гэж та нараасаа хөндийрөх вэ дээ. Арга барагдаад л дуртай дургүй ч финикүүдтэй нөхөрлөсөн юм гэв. 

	— Эрхэм таныг шөнө дүлийн цагаар финик удган руу гүйдэг болсон гэлцэх юм. 

	— Тэр бүсгүйн ухааны сүвийг нээгдэж, гэрт минь ирэх хүртэл би тийшээ гүйсээр л байх болно. Гэсэн ч зовох хэрэггүй. Би илдээ биедээ үргэлж авч явдаг. Замд хүн өдвөл... 

	— Уухай л даа, тэр финик бүсгүйгээс болоод та ассирийн элчнийг үзэн яддаг болсон хэрэг байна шүү... 

	— Тэр бүсгүй огт хамаагүй. Наад Саргоноос чинь хонины өөхний үнэр ханхлаад болохгүй юм... Үгүй ингэхэд та минь, ямар хэрэгтэй болоод ийм юм шалгаагаад байна вэ? Аль эсвэл, гэгээн эцэг та нар миний сэтгэлтэй хүүхнүүдийг манаж цагдах албанд тохоогдож орхисон юм уу? Харин Саргон өөрийнхийгөө та нараар мануулахгүй байх шүү. Та нарт чухам юу хэрэгтэй вэ?

	Мефрес баахан тулгамдаж, гялайтал хусуулсан толгойны нь хуйх хүртэл улайж ирээд:

	— Хаан хөвүүн таны хэлдэг зөв өө. Хайр сэтгэлийн тань явдал бидэнд ямар хамаа байх вэ. Гэхдээ түүнээс долоон дор юм бас байх юм. Зальхай муу Хирамаас зуун талантын хүүгүй зээл ямар ч төвөггүй авсныг тань ард түмэн гайхаад барахгүй л байх юм гэж хэлсэнд хаан хөвүүн дотроо сүрхий цочсон боловч түүнээ гаднаа гаргалгүй тайвнаар

	— Хэлсэн үгэнд минь Мисирийн баячуулыг бодвол Хирам илүү итгэсний төлөө би буруудаад байх ч юу байх билээ дээ. Өрөнд орж аж төрж явснаас өвөг дээдсээсээ уламжилж ирсэн зэр зэвсгээс хагацсан нь дээр гэж боддогийг минь тэр хүн мэддэг юм байна. Над барьцаа, хүүгийн талаар ганц ч үг дурсаагүйг нь бодвол зээлийн хүүд нэг их зовоогүй хэрэг биз. Гэгээн эрчүүл та нараас нуугаад байх ч юу байх вэ дээ. Финикүүд мисирчүүдээс маань илүү нүнжигтэй байна шүү. Манай баячуул зуун талант зээлдүүлэх болбол баахан намжирдаж, туньж, наад зах нь сар хүлээлгээд адаг сүүлд нь өдий төдий барьцаа, хүү нэхэж гарна. Финикүүд хаан хүний сэтгэлийг тэднээс илүү мэддэг болохоороо шүүгч, гэрч ч гэхгүй л зээл өгч байна гэв. 

	Рамзесийн доогтой тайван яриаг сонсоод Мефресийн уур их хүрсэн боловч уруулаа тас жимийгээд юу ч дуугарсангүй. Ментесуфис төлөөнөөс нь дуугарч:

	— Умард Азийг Финиктэй цуг тэднийд өгнө гэсэн гэрээг Ассиртай байгуулах болбол эрхэм та юу гэх сэн бол? гэж гэнэт тулган асуугаад ширээ залгамжлах хөвүүний царайг айхавтар сүрхий ширтэн харахад Рамзес ажиггүй хэвээр:

	— Урван тэрслэгч л фараоныг тийм гэрээнд мутрынхаа тэмдгийг дар гэж ятгана даа гэлээ. 

	Хоёр зайран хэлэх үггүй болж, Мефрес дэмий л тэнгэр өөд гараа сунган залбирч, Ментесуфис ханцуй дотроо нударгаа зангиджээ. 

	— Гүрэн улсын аюулгүй байдал тэг гэж шаардаад байвал яах бил ээ? гэж Ментесуфисийг сөргүүлэн асуухад хаан хөвүүн уурлаж:

	— Тэгээд намайг яа гэх гээд байгаа юм бэ? Та нар миний амин хувийн хэрэг, охид эмсийн явдалд хүртэл оролцож, тагнуул туршуулаараа хүрээлүүлэн, номлол сургаал буулгаад зогсохгүй, одоо бүр элдэв шалдвын харш юм хүртэл шалгаагаад байдаг болох нь ээ? Тэгвэл би та хоёрт үнэн үгээ хэлээд өгье. Над хор өгч ална ч гэсэн би тийм гэрээнд гарын үсэг зурахгүй! Аз болоход одоо энэ хэрэг надаас биш, санаа зоригийг нь бид бүхэн үг дуугүй дагаж явах учиртай фараоноос өөрөөс нь шалтгаална гэв. 

	— Хаан хөвүүн та фараон байсан бол яаж шийдэх сэн бол?

	— Гүрний нэр төр, эрх ашиг яа гэж байна, түүгээр л шийднэ. 

	— Тэр ч тэгэлгүй дээ. Гэхдээ та чухам юуг гүрний эрх ашиг гэж үзэх сэн бол? Энэ талаар бид хэнээс заавар зөвлөгөө авах бил ээ? гэж Ментесуфисийг асуухад жанжин сайд зориуд, уурласан дүр үзүүлж:

	— Юун төлөө дээд зөвлөл байдаг бил ээ? Дан мэргэдээс бүрддэг гэж та нар хэлдэггүй бил үү? Мисирийн тухайд шившиг, мөхөл хоёрыг ёрлоно гэж миний бодож байгаа тэр хэлэлцээрийн хариуцлагыг тэд л үүрэх болно доо... гэж хашхиран хэлбэл Ментесуфис:

	— Тэнгэр эцгийгээ бидний хүсэж байгаачлан үйлдэхгүй гэж газрын хаанаас мэдсэн хүн бэ, та? гэж асуусанд Рамзес:

	— Үүнийг надаас юунд шалгаагаад байгаа юм бэ? Энэ чинь юун байцаалт вэ? Миний далд санааг ухаж төнхөх ямар эрхтэй улс вэ, та нар? гэж омогджээ. 

	Рамзесийн тийн омогдсон нь онож, хоёр зайрангийн дотор онгойгоод нэг нь:

	— Хаан хөвүүн та аргагүй л мисир хүний хэлэх үгийг хэлж байна. Бид ч гэсэн ийм гэрээнд дуртай биш ээ. Гэхдээ, төр улсаа төвшин байлгахын төлөө өөр мэхгүй болсон үед цагийн аяыг арга буюу дагах ч бас байдаг юм шүү... гэж учирлан хэлэхэд хаан хөвүүн:

	— Цагийн ая одоо яаж орхиод байна вэ? Манайх их тулаанд гартчихаа юу, аль эсвэл эр цэрэггүй болчихоо юу? гэж асуувал тэргүүн зайран:

	— Мөнхийн их мөрнөөр Мисир орныг тээж яваа хөлөг онгоцны сэлүүрч нь гэвэл тэнгэр нэр, залуурч нь гэвэл амьтан бүхний хамгийн их эзэн захирагч өөрөө билээ. Мань мэтийн улсад үл мэдэгддэг аюултай их эргүүлгийг эсэн мэнд гэтэлгэхийн тулд тэд хөлгөө зогсоож, хажуу тийш нь залж, тойрон гарах нь цөөнгүй байдаг юм. Тийм үед бид хүлцэнгүй дуулгавартай байх учиртай. Тэгснийхээ төлөө эрт орой нэгэн цагт, эгэл төрөлт хүний дөнгөж төсөөлж чадах энгүй их шан хишгийг хүртэх болно гэж айлджээ. 

	Ийн номлоод салах ёсны үг хэлэлцэн гарахдаа хоёр зайран, хаан хөвүүн энэ гэрээнд туйлын дургүй байгаа боловч онц саад хийхгүй нь, тэгэхээр Мисир оронд чухаг болоод байгаа энх амгалан байдлыг ямар боловч тогтоож болох боллоо гэж нутад бодож явав. 

	Тэднийг дөнгөж одмогц Рамзес Тутмосыг дуудуулан авчраад дотно хүнтэйгээ хоёул болмогцоо, барьж ядан байсан уур шараа зоргод нь тавьжээ. Буйдан дээрээ ойчоод, могой шиг атиран тэлчлэн, тархи толгойгоо нүдэж, орь дуу тавин бархирахад нь цочиж эмээсэн Тутмос дэмий л дарстай ус хийж өгч, тайтгаруулах сан уугиулмагцаа дэргэд нь суугаад учрыг нь лавлав. Рамзес суусан газраасаа хөдлөлгүй:

	— Чи наашаа суу хө. Манай зайрангууд Ассиртай шившгийн гэрээ байгуулсныг би өнөөдөр баттай мэдэж авлаа. Дайн ч хийхгүй, ямар нэгэн шаардлага ч тавихгүй! юм байна. Ингэснээрээ манайх юу алдаж байгааг чи мэдэж байна уу?.. гэхэд Тутмос:

	— Ассирчууд финикийг эзлэх санаатай байгаа юм гэж Дагон над ярьсан. Гэхдээ финикүүдийн сэтгэл нэг их зовохгүй байна. Яагаад гэвэл Ассар хаан зүүн хойд хил дээрээ дайтаж байгаа. Тэнд их олон дайчин ард түмэн бий. Тэр дайн яаж шувтрах нь одоо мэдэгдэхгүй байна. Яалаа ч гэсэн финикүүд хэдэн жилдээ дайнгүй байж, хүчээ зузаалан, холбоотноо олж авах бололцоотой болж дээ гэвэл хаан хөвүүн уурсан гараа сажиж:

	— За тэр дээ. Финик хүртэл өөрийгөө зэвсэглээд аягүй бол бүх хөршүүдээ зэвсэглэх гэж байхад манайх Азиас татаж чадахгүй байгаа бум гаруй талантынхаа албыг алдах гэж байна шүү. Чи ийм юм дуулсан уу хө? Буман талант шүү! Ээ тэнгэр минь! Фараоны санг нэг удаа дүүргэх хөрөнгө дөө. Бид цагийг нь олж Ассир луу дайрах юм бол ганц Ниневигээс юм уу Ассар хааны ордноос л барагдашгүй их сан олж авах байсан юм. Түүнээс гадна хэчнээн хүн олзолж авч болохыг бодоод үз! Хагас сая... Сая хүн олзолж болно. Тэнэг их хүчтэй нэг сая хүнийг Мисир орон боолоо болговол суваг шуудуу ухах, уурхайд чулуу бэлтгэх ажил хүүхдийн тоглоом... Хэдэн жилийн дараа газар шорооны маань үржил шим дээшилж, үгүйрч хоосорсон ард түмэн, улс орон маань хүч чадал, эд баялгаа сэргээн тэнхрэх сэн. Гэтэл зайрангууд уншиж ч болохгүй шаантаг бичиг эрээчсэн хэдэн мөнгөн самбар, шавар хавтангаар тэр бүх сайхан бололцоог үрэн таран хийх гэж байгаа нь энэ гэж хэлэхэд Тутмос босож, хүн чагнаж байх вий хэмээн хажуугийн өрөө рүү нэг сайн шагайж харчхаад буцаж суунгуутаа Рамзест:

	— Эзэн минь бүү гутар. Язгууртан сурвалжтанууд, цэргийн дээд тушаалын дарга нар тэр хэлэлцээрийн талаар бас юухан хээхэн олж дуулчхаад бухимдацгааж байх шиг байна. Та л товтой үгээ хэлээд аль. Бид тэр гэрээ бичсэн шавар хавтангаас эхлээд Саргоны толгойг, тэр ч байтугай Ассар хааныг өөрийг нь үйр яйр цохиод өгье гэж шивнэсэнд ширээ залгамжлагч:

	— Энэ чинь фараоны эсрэг үймээн дэгдээсэн хэрэг болно гэж хариуд нь бас шивнэжээ. 

	Тутмос царайгаа барайлган байж:

	— Би уг нь сэтгэлийг чинь зовоохоо болъё гэж бодсон юм. Гэсэн ч дуулгахаас биш яах вэ. Тэнгэртэй тэнцэх эцгийн тань лагшин тун чилээрхүү байгаа юм байна шүү дээ... гэсэнд Рамзес:

	— Худлаа! гээд босон харайв. 

	— Үнэн дээ үнэн! Чи харин үүнийг мэдсэн царай бүү гарга. Хаантан хөрст газрын амьдралаас уйдаж, биднийг орхин одохын мөн болж байна. Гагцхүү зайрангууд л тогтоож байгаа юм. Харин тэд Ассиртай байгуулсан гэрээнд гарын үсэг зурахад саад болуузай гэж болгоомжлоод чамайг Мемфис рүү дуудахгүй байна.

	— Урвагчид!.. Урван тэрслэгчид! гэж Рамзесийг шүд зуун хэлэхэд Тутмос:

	— Тэгэхээр чи эцгийнхээ, түм наслах болтугай, эрхийг залгаж аваад тэр гэрээг эвдэхэд төвөггүй шүү дээ гэвэл хаан хөвүүн бодол болж:

	— Түүнийг эвдэхээс гарын үсэг зурах нь амархан байлгүй яах вэ... гэж дуугарчээ. 

	Тутмос инээмсэглэж:

	— Эвдэх нь ч амархан! Азид, манай хил рүү довтлоход хэзээд бэлэн байдаг дуулгавар муутай ард түмэн алга гэж үү? Тэнгэрлэг Нитагор тэдний довтолгоог няцааж, нутаг орны нь дайлахад бэлэн, хил хязгаараа батлан суугаа биш бил үү? Мисир орон дайн хийхэд хүн, хөрөнгө хоёроор гачигдана гэж бодоод байна уу? Бид цөм дайнд мордоно. Цөм л ашиг хонжоо хайж, аз заяагаа тэнсэж үзэх сэн гэж байгаа шүү. Хөрөнгө зөөр сүм хийдэд бэлэн бий. Лабиринт20 яагаа вэ! гэж хэлэхэд хаан хөвүүн:

	— Хэн түүнийг гаргаж авах юм болж байна даа? гэж асуужээ. 

	— Хэн гаргаж авах юм гэнэ ээ? Дуртай мужийн захирагч, дуртай цэргийн дарга, дуртай язгууртан гаргаж авч чадна. Гагцхүү фараоны зарлиг л хэрэгтэй. Тэр эрдэнийн санд хүрэх замыг идэр бөө нэрийн хэн нь ч л заагаад өгнө гайгүй... 

	— Тэдний зориг дутна аа. Тэнгэрийн гэсгээлээс эмээнэ... 

	— Бид чинь өөрснөө хэн болж байна? Еврей, финик, эллинчүүд доог тохуу хийж, хэн дуртай хөлсний цэрэг хориг цээргүй доромжлоод байж болдог тэр тэнгэр гэдэг юмнаас айдаг тариачин малчин болж байна уу? Тэнгэр гэдэг чинь үнэндээ зайрангуудын санаанаасаа зохиосон зүйл шүү дээ. Зайрангууд өөрснөө ч түүнд итгэдэггүй юм. Сүм хийдэд цорын ганц эзэн хаан л тэнгэр байдгийг чи мэднэ. Харин зайрангууд элдэв шид үзүүлж, битүүхэндээ улс амьтнаар элэг доог хийцгээж байдаг юм. Тариачид л онгон шүтээний өмнө бахь байдгаараа дөрвөн хөллөж ойчсон хэвээрээ байна. Ажилчид бүхнийг чадагч Осирис, Гора, Сета тэнгэр нэрт эргэлздэг болж, бичээч нэр тооцоо бодохдоо тэнгэр нэрийг мэхэлж, зайрангууд тэднийг нэг ёсондоо эд агуурсынхаа сангийн үүд хаалганы цоож түгжээ болгож байна шүү дээ. Энүүхэндээ гэж хэлэхэд Мисир газар, сүм хийдийн зүгийн л юм бол сохроор итгэдэг тэр цаг нэгэнт өнгөрчээ. Одоо бид финикийн тэнгэрийг муучилж, тэд манайхыг гоочилж байна. Гэтэл тэр сүрхий гэсгээдэг аянга цахилгаан нь хаа байна?!

	Жанжин сайд Тутмосыг ихэд гайхан харж:

	— Чи газрын хаанаас ийм юм боддог болж орхио вэ? Саяхан л зайран гэдэг нэрийг дуулуутаа сүнс чинь зайлах шахдаг байсан биш бил үү хө... гэсэнд цаадах нь:

	— Би ганцаардаад байсан юм. Одоо бол бүх язгууртан сурвалжтан ийм бодолтой юм байна гэж мэдээд зориг орж орхихгүй юу... гэжээ. 

	— Ассиртай гэрээ байгуулж байгааг хэн чамд хэлсэн бэ?

	— Дагон ч хэлсэн. Өөр финикүүд ч ярьсан. Тэр ч байтугай цаг нь болохоор Азийн омог ястнуудыг манай эсрэг өдөөн турхирч бидэнд хил давж дайтах шалтаг гаргаж өгнө гэсэн. Биднийг Ниневи рүү дайтан дөтлөхийн сацуу финик холбоотнуудтайгаа манай талд нийлнэ гэж байгаа. Чи, Аугаа их Рамзест ч байгаагүй их цэрэгтэй болно оо гэж Тутмосыг хэлэхэд финикийн тэр их дотносог яриа хаан хөвүүний санаанд огт ч нийцсэнгүй. Дэмий л:

	— Та нарын энэ яриаг зайрангууд сонсож орхивол юу болох бол? Ганц чинь ч амьд гарч чадахгүй болох биш үү? гаж асуувал Тутмос:

	— Хэзээ ч мэдэхгүй! ”Хүч чадалдаа хэтэрхий эрдээд тагнуул туршуулдаа ч олигтойхон хөлс өгөхөө больж, нэг үгээр хэлэхэд бардам, шунахай хоёроороо Мисирт багтахаа больж байгаа амьтад... Язгууртан, цэргийнхэн, бичээч, ажилчин тэр ч байтугай эгэл доод бөө нэр хүртэл сүм хийдийг тас тоноод хамаг эд агуурсыг нь хаан ширээний хөлд хамж авчраад тавих дохиог л хүлээж байна. Хэмжээгүй их эд баялгаасаа хагацвал тэр гэгээн хутагт эрчүүлийн эрх дарх бүрмөсөн алдарна гэсэн үг. Алтан бөгжгүй болж орхивол амьтны толгой эргүүлдэг өнөөх илбэ жилбээ ч үзүүлж чадахаа болино гэж хэлэхэд хаан хөвүүн яриаг нь тасалж, өөр төөрхөн юм ярилцаж суугаад, Тутмосыг явууллаа. 

	Рамзес гав ганцаараа үлдээд бодолд дарагдав. 

	Язгууртан сурвалжтан нар зайрангуудад дайсагнаж, дээд ангийнхны дайтах хүсэл оргилж ирж байгаа нь финикүүдийн түлхээсгүй аяндаа бий болсон сон бол хаан хөвүүнийг их л баярлуулах байжээ. 

	Гэтэл одоо, финикүүд өөрсдөд нь ашигтай л бол илэн далангүй үнэн шулуун үгтэй болдог юм гэж эцгийн нь хэлсэн үг санагдав. Үнэндээ ч финикүүд Ассирийн гарт орж орхихгүй юм сан гэж туйлын их бодож байгаа юм. Тэгээд ч тэд дайны тухайд мисирчүүдийг холбоотон мэт дотночлон үзэж байгаа хэрэг бөгөөд Мисир ялагдана гэдэг өөрсдийн нь ялагдал мэт санагдаж байгаа цаг л даа. Нөгөө талаар гэвэл Ассиртай шившигт гэрээ байгуулж байгаа зайрангуудыг Рамзес урван тэрсэлж байна гэж үзэхгүй байгаа юм. Тэр бол урван тэрсэлж буй хэрэг биш, зайрангуудын ердийн л зоргоороо явдлын нь нэг гэж боджээ. Тэд энх амгалан байдал тогтоож тайван цагт эд баялгаа арвижуулж, эрх мэдлээ өргөтгөхийг л эрмэлзээд байгаа хэрэг. Дайн фараоны хүчин чадлыг бэхжүүлж, зайрангуудын гарлага зарлагыг улам их болгох тул тэд ингэх нь ч түмэн зөв юм гэж санажээ. Гэвч идэр хаан хөвүүн хэдий хал үзэж хашир таниагүй байгаа ч гэсэн яарч тэвдэлгүй нарийн бодож, хүнд бурууг өгөлгүй, гэхдээ хэнд ч нэн итгэлгүй ултайхан хөдлөх нь зөв гэж ойлгожээ. Гэсэн хэдий боловч Ассиртай цаг алдалгүй дайтаж эхлэхээр эргэлтгүй шийдсэн байна. Язгууртан, сурвалжтан хийгээд финикүүдийн хүслийг дагуулсандаа ч биш. Мисирт Ассир газрын их эд баялаг, ассир боол зарц хэрэгтэй болоод л тэгж шийдсэн хэрэг л дээ. 

	Дайн хийнэ гэж шийдмэгцээ хаан хөвүүн зайрангуудтай аль болохоор эвтэй байж тэднийг өөрийнхөө санасан хэргийг бүтээхэд тус болох тал руу аятайхан залах, эсэргүүцэх юм бол цэрэг, язгууртны нэгдсэн хүчээр дарах ухаан сийлсэн ажээ. 

	Хаан хөвүүн чинь зайрангуудын эрхэнд орох эр биш ээ, харин эрхэндээ л оруулна гэж хэлсэн Саргоныг гэгээн хутагт Мефрес, Ментесуфис хоёрын шоолон инээж байсан тэр үеэр Рамзес зайрангуудыг атгадаа оруулах төлөвлөгөөгөө жин тан болгоод чухам ямар хүч хөрөнгө зарахаа ч яг таг бодож орхисон байлаа. Харин дайныг чухам хэдийд ямар аргаар эхлэх вэ гэдгээ өнөө маргаашийн дотор шийдэх албагүй гэж боджээ. Тэгээд, олон хоног сар тээнэгэлзэн залхаж явсныхаа эцэст юу хийхээ ойлгож, хүчиндээ бүрэн итгэсэн хүний ёсоор тайвширч дотор нь онгойгоод “улирах цаг ухаан сэлбэнэ ээ хө” гэж бодмогцоо сэтгэлийнхээ чилээг гаргахаар Сарра руу оджээ. 

	Хүүтэйгээ эрхэлж наадсаар байтал сэтгэлийн нь шаналгаа арилж ааш аяг нь хүртэл сайхан болдог сон доо... 

	Гэтэл Рамзесийг орж очиход Сарра бас л усан нүдэлж суулаа. 

	— Сарра! Цээжинд чинь Нил мөрний усыг цөмийг нь юүлж орхисон ч уйлаад гаргаж орхих хүн юм аа чи... гэж Рамзесийг дуу алдахад Сарра:

	— Одоо уйлахгүй ээ гэж дуугарсан авч улам их уйлж гарчээ. 

	Хаан хөвүүнийг

	— Юу бол оо вэ? Бас л нэг мэргэч төлгөч эм авчраад, тэр нь финик эм энээ тэрээ гэж айлгаа биз дээ? гэж хэлэхэд Сарра:

	— Энэ удаа намайг ганц финик эм биш, финикүүд айлгаж байна. Эзэн минь, та тэднийг жигшүүртэй муухай амьтад гэж огт мэддэггүй шүү дээ... гэвэл Рамзес инээж:

	— Хүүхэд шатаадаг гэж үү? гэсэнд:

	— Шатаадаггүй гэх нь үү? гэв. 

	— Тэр бол үлгэр! Хирам над учрыг нь нэгд нэггүй ярьж өгсөн. 

	— Хирам гэнэ ээ! Тэр чинь ёстой хортой муухай амьтан. Ноён та ааваас минь асуугаарай. Харь газар явж байхдаа хөлөг онгоцон дээрээ идэр бүсгүйчүүлийг хуурч шүүрч байж гаргаад, гэнэт дарвуулаа өргөн хөдөлж, дамлан худалдахаар авч оддогийг нь танд ярьж өгнө өө. Хирамын хулгайлж ирсэн нэг цайвар үстэй боол бүсгүй манайд байсан юм. Нутаг орноо санаад байж сууж чадахгүй, тэгсэн атлаа эх орноо чухам аль зүгт байгааг хэлж мэдэхгүй зовж тарчилсаар байгаад үхсэн. Дагон ч гэсэн мөн л тийм өөдгүй новш доо... 

	— Тийм болог. Тэглээ ч гэсэн тэр бидэнд ямар хамаатай юм бэ? гэж хаан хөвүүн асуув. 

	— Их хамаатай. Эзэнтэн та одоо финикүүдээс зөвлөгөө авдаг болсон. Түүний хажуугаар финикүүд Мисир Ассир хоёрыг хооронд нь дайтуулах гэж оролдоод байгааг еврей нар мэдсэн байна. Тэр ч байтугай финикийн хамгийн баян худалдаачин, мөнгө хүүлэгчид хүртэл санасандаа заавал хүрнэ гэж аймшигт муухай андгай тангараг өргөж байна гэж ярилцах юм гэж Сарраг хэлэхэд хаан хөвүүн үл мэдэгч царай үзүүлж:

	— Дайнаар тэд яах гэсэн юм бол оо? гэж асуувал Сарра:

	— Яах гэнэ ээ? гэж дуу алдаад, — Тэд ассирийнханд ч, танайханд ч зэвсэг, бараа нийлүүлж, нууц мэдээ оруулаад хариуд нь давхар ашиг олно. Дайны үед хоёр талаас алагдсан шархадсан улсыг тононо. Ассир танай хоёроос тоносон эд юм, олзолж авсан боолуудаа эргүүлж худалдана. Энэ чинь бага юм гэж үү? Мисир Ассир хоёр орныг эвдэрч сүйрч орхихоор тэд нутаг дээр нь эд агуурсынхаа санг байгуулаад тонож дээрэмдсэн юмаараа дүүргэнэ гэж ярьсанд хаан хөвүүн инээмсэглэж:

	— Чи ийм ухаантай үгийг хэнээс сонсов? гэж асуув. 

	— Аав, хамаатан садан хийгээд танил талынхныхаа хоорондоо, хүн дуулж орхих вий гэж хулмалзан шивнэн хэлэлцэхийг л чагнахгүй юу! Тэгээд ч би өөрөө финикүүдийг эс мэдэх сэн бил үү? Эзэн минь, өмнө тань дөрвөн хөллөөд ойчиж байхад нь тэдний нүдэнд шуналын ногоон гэрэл, хорслын шар дөл сүүмс сүүмсхийж байхыг би олж харсан шүү. Та тэр ёозгүй харцыг нь олж хардаггүй юм билээ. Ээ дээ эзэнтэн минь, финикээс хорт могой адил сэрэмжилж яваарай даа, та!.. 

	Рамзес Сарраг ажин суутлаа, халуун хайрыг нь финик хүүхнүүдийн өгөө аваа тооцоолдог зантай, уян зөөлөн боловч эрэмцэл төгс чанарыг нь Камагийн хортой хүйтэн сэтгэлтэй харьцуулж нэг бодов. 

	“Үнэн! Финикүүд хорт могой мөн. Гэхдээ Аугаа их Рамзес дайнд арслан хэрэглэж болсон юм, би Мисирийн дайсны эсрэг могой хэрэглэж яагаад болдоггүй бил ээ?” 

	Камаг өөртөө халгаатай гэж бодох тусмаа Рамзес тэр хүүхэн рүү улам тэмүүлээд байдаг байлаа. Манай баатар жинхэнэ аюултай нүүрэлдэх сэн гэж бас үе үе мөрөөдөх ажээ. Сарратай салах ёсны үг хэлэлцэн гарахыг завдтал түрүү шөнийн явдалд Саргон өөрийг нь сэрдэж байсан тухай яагаад ч юм бэ, санаанд нь гэнэт орж ирэхэд “Өнөөх надтай адил хүн элчинтэй зодолдсон юм биш байгаа?.. Хэн зодолдуулдаг бил ээ?.. Финикүүд үү?.. Хэрэв нэрийг минь гутаах гэж ийм бузар үйл үйлдсэн бол, сэрэмжилж яваарай гэж Саррагийн захидаг түмэн зөв ажээ” гэж бодоод уур нь дүрсхийн шатаж, нэгэнт үдэш орой болж байсан цаг тул хэргийн учрыг нэгэн тийш болгоё гэж шийдээд шууд Камагийнх руу одлоо. 

	Хүн таньж орхих вий ч гэж зовсонгүй. Хэрэг гарлаа гэхэд илд нь бэлэн зэлэн яваа юм чинь... 

	Удганы өрөө гэрэлтэй, үүдээр нь хүн амьтангүй байв. “Намайг ирнэ гээд үйлчлэгч зарц нараа эрт явуулсаар л байгаа юм уу даа. Өнөөдөр намайг ирнэ гэсэн совин татсан хэрэг юм болов уу, аль эсвэл надаас илүү азтай нэг амраг эртэй учраа...” 

	 Хаан хөвүүн ийм юм бодсоор хоёр дахь давхарт гарч финик бүсгүйн өрөөний үүдэнд очоод нэг зогссоноо гэнэт ухасхийн хөшгийг нь хага яраад орж явчихвал Кама Хирамтай хоёулхан шивнэлдэн сууж байв. 

	 Хаан хөвүүнийг инээд алдаад:

	— Өө, би буруу цагаар иржээ! Үгүй энэ чинь, эр хүн ойртвол амиа алдах учиртай бүсгүйтэй ноён та бас ингэж байдаг вий гэж хэлэхэд Хирам удган хоёр суудлаасаа босжээ. 

	— Эзэнтэн таны тухай бид хоёрын ярьж суугааг сайн зүгийн юм танд дуулгажээ гэж Хирамыг хэлэхэд хаан хөвүүн:

	— Та хоёр, над нэг санаанд оромгүй хачин юм бэлдэж сууна уу даа? гэж асуувал Кама аальгүй харцаар ширтэж:

	— Тийм ч байж магадгүй! гэсэнд Рамзес царай өгөлгүй:

	— Хүний санаанд оромгүй юм хийдэг улс хожим нь хар толгойгоо цаазын илд, дүүжлүүрийн гогцоо хоёрт л бүү хүргэх болтугай... Тэгвэл, бэлдсэн юмандаа миний гайхахаас илүү өөрснөө гайхаж хоцорно доо гэхэд Кама инээх ярвайх хоёрын хооронд ангайн гөлөрч хоцров. 

	Хирамын царай хувьсхийж хаан хөвүүнийг их л хүндэтгэсэн дүр үзүүлэн:

	— Эзэнтэн, өмөг түшиг болсон та минь, бид хоёрт юуны учир ийн хилэгнэсэн бил ээ? гэж учрыг лавлахад хаан хөвүүн Хирамыг заналтайгаар ширтэн суух зуураа:

	— Над үнэнийг нь шууд хэлээд аль. Надтай, миний баруун зүүн хоёр гар хоорондоо хэр зэрэг адил вэ? Түүн лүгээ адил ижилхэн төрсөн тэр хүнээр ассир элчнийг хэн зодуулсныг би үнэнээр нь мэдэх хэрэгтэй байна гэвэл Хирам тулгамдасхийж финик бүсгүй рүү:

	— За тэр шүү, Кама, гэж дуу алдаад, — Цаадхын чинь, эзэнтэй дэндүү адил төрсөн нь бидэнд их гай удна гэж би хэлээд л байдаг даа. Ёсоор болжээ... Удаан ч хүлээх хэрэг гарсангүй гэж хэлсэнд Кама хаан хөвүүний хөлд ойчоод:

	— Би бүх үнэнийг нь хэлье. Финикүүдэд бүү муу юм сана, та! Намайг ална уу, гянданд хатаана уу, та өөрөө л мэд! Гагцхүү финикүүдэд л битгий хилэгнэж үз гэж бархирчээ. 

	— Саргоныг хэн барьж зодсон бэ?

	— Манай сүмд дуулдаг эллин Ликон тэгсэн гэж Камаг сөгдсөн хэвээр хэлэхэд Рамзес:

	— Уухай! Өнөөх надтай адил хүн чинь тэр юм бий? гэж асуувал Хирам зүрхэн тушаагаа дарж доор гэгч мэхийн ёслоод:

	— Эзэнтэн тантай адил болохоор нь хэзээ нэгэн цагт танд золгүй явдал тохиолдвол хэрэг болох болов уу гэж санаад бид тэр өөдгүй амьтанд харамгүй их хөлс төлж байсан юм сан... гэсэнд хаан хөвүүн:

	— Хэрэг болдгоо ч болж л дээ!.. Одоо хаа байгаа вэ? Би тэр сайхан дуучинтай нэг уулзмаар байна... Миний амьд хөрөг дөө, тэр чинь... гэжээ. 

	Хирам гараа дэлж:

	— Муу новш зугтааж орхисон. Гэлээ ч бид түүнийг ялаа батгана, өт хорхой болсон ч олохдоо л олно гэхэд финик бүсгүй хаан хөвүүний өвдгөн дээр гараа тавиад:

	— Эзэнтэн та, намайг өршөөх үү? гэж шивнэн асуусанд Рамзес:

	— Эм хүн олон ялаас мултардаг амьтан хойно доо... гэвэл бүсгүй Хирам өөд айсан янзтай харж:

	— Та над өшөө өвөрлөхгүй юм байгаа биз дээ? гэж асуув. 

	Өвгөн үгээ зөөж, их л нухацтайгаар:

	— Финикүүд, Рамзес ноёны маань, түм наслах болтугай даа, таалалд багтсан хүнийг хамгийн айхавтар гэмт хэрэг хийсэн байсан ч уучилна. Харин Ликоныг бол... гээд хаан хөвүүн рүү харж, — Ноёнтон таны гарт амьд үхсэн алин боловч тушаана гэж хэлээд доор гэгч мэхийн ёсолмогцоо, хаан хөвүүн удган хоёрыг орхиод гарч одлоо. 

	Рамзесийн сэтгэл дэнсэлж, өмнө нь сөгдсөн хэвээр байсан Камаг тэвэрч аваад:

	— Эрхэм Хирамын хэлсэн үгийг дуулав уу, чи? Финикүүд чиний хамгийн том гэмт явдлыг ч уучлах нь байна шүү дээ! Энэ над үнэхээр элэгтэй хүн. Энэ хүн нэгэнт ингэж дуугарсан хойно чамд цааргалах шалтаг одоо олдох уу? гэж шивнэсэнд Кама хаан хөвүүний гарыг үнсэж:

	— Та намайг дийллээ. Би боол чинь болжээ. Гэхдээ өнөөдөр яв. Охин тэнгэр Ашторетийн мэдлийн орныг хүндлэх ёстой гэвэл хаан хөвүүн:

	— Чи одоо манай гэрт очих юм байгаа биз дээ? гэж асуув. 

	— Ээ тэнгэр минь! Та юу айлдаж байна даа? Наран мандаж жаргадаг болсон цагаас хойш Ашторет тэнгэрийн удган зардас тэгж... Гэлээ ч одоо яая гэх вэ дээ?.. Финик орон, эзэнтэн танд өөрийн нь үр сад ч урьд өмнө үзээгүй их хүндэтгэл үзүүлж байгаагийнхаа нотолгоо болгож байгаа болохоор... гэж удганыг хэлэхийн сацуу Рамзес үгийг нь таслан:

	— Тэгвэл хоёул... гээд тэвэрч авахад удган:

	— Өнөөдөр энд болохгүй ээ! гэж учирлажээ.


Арван гуравдугаар бүлэг

	Финикүүд удганаа өөрт нь бэлэглэх болсныг Хирамаас дуулаад хаан хөвүүн, Камаг даруй гэртээ аваачихыг боджээ. Түүнгүйгээр аж төрж чадахгүй болсондоо ч биш, зүгээр л шинэ сэвүүн юм шохоорхсондоо тэр болой. 

	Гэтэл Кама цааргалж, мөргөлчдийн хөл татрах хүртэл үгүйдээ эрхэм хүндтэй элч зочдыг явах хүртэл хүлээж үзээч, эс тэгвэл сүмийн орлого хомсдож, би тэнгэрийн гэсгээл хүлээх болно гэж хаан хөвүүнийг гуйж ятгасаар бөлгөө. 

	Камаг:

	— Манай мэргэд, санваартнууд бол намайг өршөөнө өө. Гагцхүү харц доод хүмүүс л тэнгэрийн хилэнг над дээр хуралдуулна. Эзэн минь, тэнгэрийн мутар тун ч урт шүү гэж хэлэхэд Рамзес:

	— Миний гэрт шургуулж байж л бүү тас цохиулж орхиосой билээ дээ! гэжээ. 

	Гэхдээ хаан хөвүүний санаа бодол тэр үед өөр юман дээр байсан тул Камаг төдий л их шалж шахсангүй. 

	Ассирийн элч Саргон Издубартайгаа хоёул гэрээнд гарын үсэг зурахаар аль түрүүн Мемфис рүү мордсон билээ. Гэтэл яг тэр үеэр фараон Рамзесийн явсан хийсэн ажлын тайланг нэхжээ. 

	Хаан хөвүүн бичээч нэртээ, Мемфисээс мордсон цагаас хойш болсон бүх явдал, гар урлал, дархны газар, тариан талбайгаар явж үзсэн харсан, мужийн захирагч түшмэдтэй ярилцаж сонссон бүх зүйлийг нэгд нэггүй бич гэж тушааж бичүүлээд түүнээ Тутмост өгч:

	— Фараонд чи, миний зүрх хэл хоёр болж бараалх. Мисир гүрэн, хаан сан хоёрын хоосорч байгаа шалтгааны талаар юу бодож байгааг минь эрхэмсэг дээд Херихор асууна. Тэгэхэд нь чи, Пентуэр туслахаасаа асуу гээрэй. Тэр хүн миний бодол санааг, Хатор тэнгэрийн сүмд ном тавьсан тэр аргаараа нэгд нэгэнгүй хэлээд өгнө гэдгийг хэлээрэй Ассиртай байгуулж байгаа гэрээний талаар миний юу бодож байгааг Херихор асуувал хаан эзнийхээ тааллыг дагах нь миний үүрэг мөн гэж байна гэж хэлээрэй гэж захисанд Тутмос хэлсэн бүгдийг нь ойлгосны тэмдэг болгон толгой дохиж байв. 

	Хаан хөвүүн үгээ үргэлжлүүлж:

	— Чи хаан аавд минь, түм наслах болтугай, ганцаараа нэг бараалхаарай. Үгийг чинь хөндлөнгийн хүн сонсож орхино гэж зовох явдалгүй шүү. Өлмийд нь сөгдөөд ингэж хэлээрэй. “Эзэнтэн минь ээ, эрхэм таны буянаар амьдрал, эрх мэдэл хоёрт залгасан өчүүхэн үр Рамзесийн чинь хэлүүлсэн үг: Үржил шимт газар маань улаан элсэнд идүүлж улам улам хорсоор байна. Хүн ард маань хүнд хүчир ажил, өлсгөлөн зовлонд нэрвэгдэн цөөрсөөр байна. Энэ хоёр л Мисирийн гай зовлонгийн шалтгаан болж байна. Гэвч зайрангуудын чинь сан хөрөнгө төр улсад маань үхэл элс хоёроос дутуугүй гай болж байгааг гэгээн эцэг та болгоож ажаамуу. Зөвхөн сүм хийдэд нь манай бүх өр ширийг дарахад хүрэлцэхүйц их алт эрдэнийн зүйл цугласнаар үл барам хамаг сайхан эдлэн, хамгийн ажилсаг тариачид, ажилчид, тэр ч байтугай тэнгэр— фараон танд байгаагаас үлэмж их үржил шимт газар зайрангуудын өөрсдийн мэдэлд байдаг юм байна. Аялан явсан замынхаа туршид нүдээ загасны нүд мэт цавчилгүй харж, чихээ хэрсүү илжигний чих мэт сонор байлгаж явсан хүү Рамзес зарц чинь ийм үг хэлүүлсэн” гээрэй гээд Рамзесийг таг болоход Тутмос хэлсэн үгийг нь сэтгэлдээ давтан бодож суув. 

	Хаан хөвүүн:

	— Фараон ассирчуудын талаар юу бодож явааг минь лавлавал, өмнө нь хичээнгүйлэн мөргөөд “Хаан аав таныг болгоовол, Рамзес зарц чинь, ассир хүн бие томтой, тэнхээ ихтэй, зэр зэвсэг сайтай авч цэргийн эрдэмд баахан тааруу юм байна гэж зүрхлэн айлтгах бодолтой. Саргон ассирийн шилдэг нумчин, балтчин, жадчидыг дагуулж гарсан биз ээ. Гэвч тэдний нь дотроос тэгш сайхан жагсаалаар яваа зургаан хүнийг ч олж харж чадсангүй. Илдээ хазгай зүүж, жадаа хааш яаш бариад балтаа бүдүүн мужаан юм уу мах эвддэг хүн сүхээ барьдаг шиг л барьж явах юм. Хувцас нь хүнддэж, бүдүүн хийцтэй улавч нь хөлийг нь холгоод, бамбай нь сүрхий бөх бат боловч цэргүүд нь эдэлж чадахгүй болохоор нэмэр багатай ажээ” гэж байна гээрэй гэж хэлэхэд Тутмос: 

	— Үнэн шүү. Би өөрөө ч харсан. Цэргийн дарга нарын ийн ярилцаж байхыг ч сонссон. Энэ царайгаараа бол ассирын арми ливийн зэрлэг дээрэмчдээс илүү гарч шалихгүй юм байна даа гэж манай дарга нар ярьж байна билээ гэжээ. 

	Рамзес үгээ үргэлжлүүлэн:

	— Бид бүхэнд амьдрал хайрласан эзэн хаандаа чи, Мисирийн бүх язгууртан сурвалжтан хийгээд цэргийнхэн тэр аяараа, ассирчууд финикийг эзлэн авах нь гарцаагүй боллоо гэж хилэгнэцгээж байна. Финик бол Мисирийн боомт шүү дээ. Манай усан флотын шилдэг тэнгисчид гэвэл зөвхөн финикүүд л байдаг гэж хэлүүлсэн гэж айлтгаарай. Бас миний дуулснаар бол, (хутагт эзэн үүнийг надаас илүү мэдэж байгаа) Ассир умар зүгтээ дайтаж байгаагийн дээр өрнөд Азийнхан тэр аяараа тэднийд дайсагнаж байгаа болохоор одоо хүчин мөхөс байна. Энэ самбаанд нь бид довтлон орвол асар их эд баялаг хийгээд тариачдын маань ажилд туслах үй олон боол зарц олзлон авч болох юм сан. Хаан аав таны оюун ухаан үнэхээр хосгүй агаад өчүүхэн би зарлигийн тань ёсоор гүйцэлдүүлж чаддаг бол бид Финикийг Ассирт алдахгүй юм сан даа. Эс тэгвэл бид өөрснөө мөхнө. Яагаад гэвэл манай эрдэнэсийн сангийн хаалга нь Финик юм. Эрдэнэсийнхээ сангийн хаалгыг хулгайчийн мэдэлд өгдөг хүн гэж байх уу даа? гэж намайг айлтгаж байна гэж дуулгаарай гэж захив. 

	Тутмос Мемфис рүү паопи (долоо—наймдугаар) сард морджээ. 

	Нил мөрний ус мэдэгдэхүйц нэмэгдэж, Ашторетийн сүм рүү цувдаг Азийн мөргөлчдийн хөл татраад, хүмүүс усан үзэм, маалинга, хөвөнгөө хурааж авах гэж талбайд гарсан цаг байлаа. Пи-Баст хотод нам гүм болоод Ашторетийн сүмийн цэцэрлэгт хүн амьтан үзэгдэхээ больжээ. 

	Тэр үеэр хаан хөвүүн төрийн хэрэг, наргиан цэнгэлийг орхиод Камагийн тухай хэрэг явдлаар ид хөөцөлдөж байв. 

	Хаан хөвүүн Хирамаар дамжуулан Ашторетийн сүмд арван хоёр алтан талант, ногоолиноор урласан охин тэнгэрийн хөөрхөн хөрөг, тавин үнээ, зуун тавин суулга буудай өргөжээ. Тэр нь үнэхээр нүнжигтэй өргөл байсан тул сүмийн тэргүүн зайран өөрөө жанжин сайдад бараалхаж нигүүлслийн нь хариуд талархал илэрхийлээд, энэ буяныг тань Ашторет тэнгэрийг шүтдэг ард түмэн үеийн үед мартахгүй гэжээ. 

	Сүмийн талаарх ажлаа дуусгуутаа хаан хөвүүн Пи-Баст хотын цагдаагийн газрын даргыг урьж ирүүлээд элбэг нэг цаг ярилцсанаас хойш хэд хонож байтал бүх хотыг донсолгосон ер бусын нэгэн хэрэг мандав. 

	Ашторетийн сүмийн удган Кама булаагдаж манханд унасан элсний ганц ширхэг шиг сураггүй алга болж орхижээ. Тэр үзэгдэж дуулдаагүй хачин хэрэг ингэж гарчээ. 

	 Сүмийн тэргүүн зайран нь Кама удганыг Мензал нуурын хөвөөнд байдаг Ашторет тэнгэрийн нэг сүмд өргөлийн юм хүргэж өг гэж явуулсанд зуны өдрийн пүү халуун, нутгийн хүмүүсийн сониуч зан, элдэв ёслол хүндэтгэлээс төвөгшөөн завиар шөнө гарсан юм байжээ. 

	Үүрээр дөрвөн завьчин нь ядарч зүүрмэглэж эхэлтэл, эргийн хулс зэгсэн дотроос эллин, хеттүүдийн сэлүүрдсэн хэдэн завь гарч ирээд Камагийн завийг бүсэлж, удганыг булаан авчээ. Уул хэрэг нүд ирмэхүйн зуур болсон тул финик сэлүүрчид яаж ч чадсангүй. Удган амаа бариулчихсан бололтой, ганц ч үг дуугарч чадсангүй. 

	Муухай хэрэг үйлдсэн хетт, эллинчүүд тэнгис рүү орох гэж яаран зэгс хулсанд шурган орохдоо мөр зүгээ баллах санаатай, Ашторетийн сүмийн завийг хөмрүүлж орхиод явчихжээ. 

	Пи-Баст хот хөл хөөрцөг болж, гав ганцхан үүний тухай л ярьдаг болов. Тэр ч байтугай хэргийн эзнийг нэр заан хэлэлцдэг боллоо. Нэг хэсэг нь Камаг эхнэрээ болгоё гэж гуйсан Саргоныг сэрдэж, удган зөвшөөрөөд сүмээ орхин Ниневи рүү цуг явчихсан гэлцэнэ. Нөгөө хэсэг нь Ашторетын сүмийн дуучин байсан хүн, тэнэмэл эллинчүүдийг хөлслөх бэлтэй ч хүн, тэр буруу номтон л удган булаахаас буцахгүй амьтан гэнэ. 

	Ашторетийн сүмд баячуул хийгээд ариун буянтан нарын зөвлөлийг яаран цуглуулав. Зөвлөл Камаг удганы албанаас чөлөөлж, сахил санваараа бузарласны хүнд гэсгээлээс гэтэлгэх шийдвэр гаргажээ. 

	Энэ бол өлзийтэй, мэргэн шийдвэр юм. Хүний эрхэнд автан одсон удганд нээрэн ч ямар буруу байх билээ дээ. 

	Хэдэн хоногийн хойно Ашторет сүмийн сүсэгтнүүдийг эвэр бүрээний дуугаар цуглуулаад, Кама үхсэн гэж мэдэгдэхийн ялдамд хожим хэн нэгэн хүн тэр бүсгүйтэй адилхан хүнтэй тааралджээ гэхэд өшөө хонзон санаж, өөлж гоочлох явдалгүй гэж айлджээ. Яагаад гэвэл муу зүгийн юм авч одсон. Муу зүгийн юм л тэнгэрийн гэсгээл хүлээх юм гэнэ. 

	Яг тэр өдөр эрхэмсэг Хирам Рамзест бараалхаж, бяцхан алтан хайрцаг барьжээ. Тэр хайрцаг дотор зайрангууд мутрынхаа тэмдгийг дарж, нэртэй финикүүд гарын үсэг зурсан илгэн цаас агуулсан ажээ. 

	Тэр нь Камагийн сахил санваарыг хурааж, удганаа больсны нь төлөө оногдох гэсгээлээс хэлтрүүлэх тухай санваартны зөвлөлийн шийдвэр юм. 

	Нар жаргамагц хаан хөвүүн тэр бичгийг аваад цэцэрлэгийнхээ алсын буланд байгаа харшид очиж нууц хаалгаар нь ороод хоёр дахь давхарт байдаг нэг жижиг өрөөний үүдийг татвал, ариун үнэрт тостой, сийлбэрт дэнгийн гэрэлд, Кама сууж байгаа харагджээ. 

	Рамзес

	— За хэрэг бүтсэн! гэж дуу алдаад алтан хайрцгаа өгч, — Нөгөө хүсээд хүлээгээд байсан юм чинь энэ байна гэлээ. 

	Финик бүсгүйн сэтгэл нэлээд догдолсон бололтой, нүдний нь харц сүрхий хурц байв. Бүсгүй хайрцгийг хаан хөвүүний гараас угз татан аваад, нэг харснаа шалан дээр чулуудаж:

	— Чи үүнийг алт гэж бод оо юу? Биш ээ, хоёр талд нь нимгэн алт шарсан нэг муу зэс хайрцаг л байна. Худал гэвэл би хүзүүнийхээ зүүлтээр дэнчин тавья!.. гэхэд хаан хөвүүн ихэд гайхаж:

	— Ингэж амар мэндээ мэдэлцэж уулздаг болж байна уу? гэвэл Кама:

	 — Би нутгийнхнаа андахгүй ээ. Тэд алтыг байтугай бадмаараг, индранилыг хүртэл дуурайлгаад хийчхэж дөнгөнө... гэсэнд хаан хөвүүн үгийг нь тасалж:

	— Хүүхэн ээ! Чиний аюулгүй байдлын баталгаа наад дотор чинь байгаа юм шүү! гэв. 

	— Аюулгүй байдал гэдэг чинь хөх инээд хүргэж байна!.. Над уйтгартай, бас тэгээд аймшигтай байна. Дөрөв хоног энд шоронд орчихсон юм шиг л суулаа... 

	— Ямар нэгэн юмаар гачигдаж байна уу?

	— Гэрэл гэгээ... агаар салхи... инээдэм наадам... дуу хуур... хүн амьтан үгүйлэгдэж байна. Ээ хонзогногч охин тэнгэр минь, та намайг яасан хатуу шийтгэдэг юм бэ!.. 

	Рамзес мэл гайхан чагнаж байлаа. Энэ хорон үгтэй хийрхүү эмийг сүмд харсан удганаа, өнөөх эллиний магтан дуулаад байдаг бүсгүйг гэж танихад бэрх болжээ. 

	Хаан хөвүүн:

	 — Маргааш чи цэцэрлэг дотуур явж үз л дээ. Ингэсхийгээд хоёул Мемфис, Тебегээр явна. Тэгэхэд сайн наргиж цэнгэж аваарай. Чи намайг хараач. Чамд хайртай л байгаа биз дээ. Ивгээлийг минь хүртэх нь эмэгтэй хүнд их аз биш гэж үү? гэж асуувал Кама тунирхуу дуугаар:

	 — Тийм ээ, надаас өмнө дөрвөн ч хүүхэн байсан юм чинь гэв. 

	— Чамд би хэнээс нь ч илүү хайртай шүү дээ!

	— Үнэхээр л тэгж их хайрладаг юм бол чи намайг авааль эхнэрээ болгоод, еврей Саррагийн сууж байгаа тэр харшид суулгах хэрэгтэй. Сарраг биш, намайг харуулаар хамгаалуулбал зохино. Ашторет тэнгэрийн хөргийн дэргэд би нэгдүгээр хүн байсан. Сүсэгтнүүд тэнгэрийн хрегийн өмнө сөгдөөд мөргөж байхдаа над руу л хардаг байсан. Энд ирээд ямаршуу байна даа? Цаад еврейн чинь харшийн өмнө цэргүүд бөмбөр цохиж, лимбэ үлээж, түшмэд хоёр гараа элгэн дээрээ зөрүүлээд л бөхөлзөцгөөж байна... 

	Рамзес үгийг нь тасалж:

	— Ууган хүүг минь хүндэлж байгаа юм. Тэр еврей биш юм шүү! гэж унтууцан хэлэхэд Кама:

	— Еврей мөн! гэж хашхирав. 

	Рамзес босон харайж:

	— Чи солиоров уу! гэж зандарснаа биеэ барьж: — Миний хүү еврей байх учиргүй гэдгийг чи эс мэдэх сэн бил үү?.. гэж учирлан хэлбэл Кама ширээ шааж:

	— Би чамд еврей гэж хэлээд байна шүү! Өвөг эцэг шигээ, эхийнхээ ах дүү нэр шиг л еврей хүн. Нэр нь хүртэл Исаак... гэж хашхирчээ. 

	— Финик хүүхэн ээ, чи юу ярьж байна?.. Хөөгдөх сөн гэж хүсээд байна уу?

	— Худлаа хэлсэн байвал намайг хөөгөөрэй гээд Кама улам даварч, — Хэрвээ миний үг үнэн байвал чи тэр еврейгээ бутач зулбасгатай нь хөөж явуулаад харшийг нь над өгөөрэй... Би энэ гэрт, чиний авааль эхнэр байх ёстой хүн шүү... Цаад эм чинь чамайг мэхэлж, тоглоом тохуу хийж байна. Би чамайг л гэж тэнгэр шүтээнээ хүртэл огоорсон хүн... Тэнгэр нэр надаас хариугаа авахаа л нэг авна!.. гэж загнахад Рамзес:

	— Чи саяынхаа хэлсэн үгийг нотлоод аль. Тэгвэл би харшийг чамд өгнө... Үгүй дээ, шал худлаа! Сарра хүний итгэлийг тэгж тэсрүүлэх хүн биш... Миний ууган хүү яах аргагүй мөн! гэвэл Кама:

	— Исаак... Исаак!.. Чи очоод асуу. Тэгээд үнэмших болно, гайгүй! гэж хашхирав. 

	Рамзес чухам юу гэгч болж байгааг бараг мэдэхээ больчихсон, Саррагийн харш руу харайлгаж явлаа. 

	Сар саруулхан байсан авч ууртаа замаа ч олохгүй нэг хэсэг мунгинажээ. Гэвч сэрүүн агаар ухааныг нь жаахан сэргээж, Саррагийнд орохдоо бараг л тайвширчихсан байв. 

	Шөнө дүл болчихсон хэдий боловч тэднийхэн унтаагүй байжээ. Сарра хүүгийнхээ даавууг угааж, зарц шивэгчин нар нь ширээ тойроод суучихсан идэж ууж, хөгжим дуугарч байв гэнэ. Рамзесийг хачин царайтай орж ирэхийг хараад Сарра цочин дуу алдсанаа, жаахан тайтгарч:

	— Эзэнтэн таны амгаланг айлтгая! гэж амрыг нь эрэх зуураа нойтон гараа яаран арчиж, хөлд нь мэхийн ёсолжээ. 

	— Сарра, хүүгийн чинь нэрийг хэн гэдэг юм бэ? гэж Рамзесийг асуухад бүсгүйн дотор палхийж толгойгоо барьснаа:

	— Эзэнтэн та өөрөө мэдэж байгаа шүү дээ. Сети... гэж арай ядан дуугарав. 

	— Алив чи, миний нүд өөд хар хө... 

	— Ээ, Яхве Тэнгэр минь!.. 

	— Уухай чи бас худал хэлдэг вий! Би хэлээд өгье: Миний хүүгийн нэр Исаак шүү дээ. Тэр чинь Еврей, өөдгүй муу хар еврей, одоо мэдэв үү, чи!

	Сарраг

	— Ээ тэнгэр минь! Тэнгэр минь!.. гэж дуу алдаад хаан хөвүүний хөлд мөргөн ойчиход Рамзес толгойгоо өндийлгөсөн ч үгүй, харин царай нь хачин зэвхий болж ирээд:

	— Еврей хүүхэн гэртээ битгий авчир гэж над хэчнээн хэлцгээсэн билээ дээ. Би үгэнд нь ороогүй ээ... Эдлэнгээр маань дүүрэн еврей болж орхиод байхад ч би хайхрахгүй байхыг л хичээж явлаа... Чамайг л итгэж явсандаа тэр юм шүү дээ. Гэтэл чи цаад еврей нэртэйгээ нийлээд төрсөн ганц үрийг минь хулгайлж орхиод байдаг вий. Хүүхдийн хулгайч!.. гэж хэлсэнд Сарра хөлд нь хэвтсэн чигтээ орь дуу тавьж:

	— Түүнийг еврей болго гэж зайрангууд л айлдсан шүү дээ гэж хэллээ. 

	— Зайрангууд гэнэ ээ? Чухам ямар зайран тэгж хэлсэн юм бэ?

	— Эрхэмсэг Херихор, Мефрес хоёр л хүү чинь еврейн анхны хаан болох хувьтай төрсөн хүн. Тэгэхээр еврей байх учиртай юм гэсэн шүү дээ. 

	— Зайрангууд, Мефрес гэнэ ээ? гэж хаан хөвүүн давтан хэлээд, — Еврейн хаан болно гэсэн гэв үү? Би чамд өөрийнхөө харваачдын дарга юм уу бичээчээ болгоно гэж хэлсэн шүү дээ. Гэтэл өөдгүй амьтан чи еврейн хааны цол хэргэмийг миний нумчин бичээч хоёртой эн сацуулж үзнэ гэнэ ээ? Мефрес... Херихор!.. Тэнгэр нэрийн ачаар би тэр дээд хэргэмтнүүдийн далд санааг ухлаа. Миний хүүгийн хувь заяаг ямраар эргүүлэх санаатайг нь би одоо л мэдлээ гээд шазуураа зуун бодосхийснээ гэнэт захирангуй ширүүн дуугаар:

	— Хүүе, зарц, цэргүүд ороод ир! гэж дуудсанд нүд ирмэхийн зуур өрөөгөөр дүүрэн хүн орж ирэв. Эхлээд Саррагийн зарц, шивэгчид уйлан хайлан орж ирэхэд араас нь гэрийн даамал, бичээч хоёр, сүүлд нь боол зарц, хэдэн цэрэг, дарга орж иржээ. 

	Сарра:

	— Үхэл! гэж яс үсэнд хадтал муухай бархираад өлгийтэй хүүгээ шүүрч авуутаа өрөөний буланд шигдэж, — Албал намайг ал... хүүгээ би яасан ч өгөхгүй гэж хашхирав. 

	Рамзес зэвүүн инээмсэглээд, цэргийн дарга өөд харж:

	— Зуутын дарга чи энэ эмийг хүүхэдтэй нь хамт аваад яв. Миний боолуудын суудаг дан байшинд оруул. Энэ еврей хүүхний хатан ахай гэж явах хоногийн тоо гүйцжээ. Өөрөө, одоо оронд нь ирэх бүсгүйн зарц болно гээд гэрийн даамалд, — Үүнийг өглөө ирүүлж, тэр бүсгүйн хөлийг угаалгахаа мартуузай. Угаахгүй гэж цааргалбал нэвширтэл торлогдуулаарай. За наадахаа аваачаад боолуудын байшинд суулга! гэжээ. 

	Зуутын дарга, гэрийн даамал хоёр Сарра руу очсон боловч шууд гар хүрч чадахгүй тээнэгэлзэн зогслоо. Гэвч тэгж зүрх алдахын хэрэггүй байжээ. Сарра уйлж байгаа хүүгээ алчуураар ороогоод:

	— Авраам, Исаак, Иаков тэнгэр минь, нигүүлсэж хайрлаач дээ намайг... гэж шивнэсээр хаан хөвүүний өмнө доор гэгч мэхийн ёсолмогцоо нулимс асгаруулан гарч одов. 

	— Авраам тэнгэр, Иса... гэж үүдний өрөөнд шивнэн хэлэх нь Рамзест сонсогджээ. 

	Тийн чимээ тасармагц жанжин сайд, цэргийн дарга, гэрийн даамал хоёрт:

	— Алив та хоёр бамбар аваад залгалт модон доторх байшин руу оч... гэхэд даамал:

	— Жа

	— Тэнд байгаа бүсгүйг одоохон нааш авчир. 

	— Жа. 

	— Тэр бүсгүй одоо та нарын хатан ахай, еврей хүүхэн Саррагийн эзэн ахайтан болно. Тэр еврей хүүхэн эзэн авхайнхаа хөлийг өглөө бүр угааж, гар дээр нь ус хийж өгөөд толийг нь өмнө нь барьж өгч байг. Энэ бол миний хүсэл, зарлиг мөн!

	— Жа ёсоор гүйцэтгэе. 

	— Шинэ зарц аль хэр дуулгавартай байгааг над маргааш өглөө мэдэгдээрэй. 

	Хаан хөвүүн зарлиг буулгаад ордондоо эргэж очсон боловч бүтэн шөнийн турш унтаж чадсангүй. Өшөө хорслын дөл сэтгэл зүрхийг нь хуйхалж байх шиг байжээ. 

	Өөрийг нь мэхэлж зүрхэлсэн золгүй еврей хүүхэн Сарраг дуугаа ч өндөрлөлгүй агшин зуурын дотор няц гишгэж орхисон юм шиг түүнд санагдаж байлаа. Ямар ч дээгүүр зиндааны хүнийг хөмсгөө ганц хөдөлгөөд л боол зарц нарын хөлгүй хар эргүүлэгт шидэж орхидог хаан хүний ид шидээр тэр хүүхнийг гэсгээж дөнгөх нь ч дөнгөжээ. Гэвч Сарра зайрангуудын зэвсэг болсон л нэг амьтан шүү дээ. Зэвсгийг нь хугалж хаясан атлаа эзний нь хөндөлгүй орхих нь жанжин сайдын хувьд даанч хэтэрхий шударга бус явдал билээ

	Зайрангуудын халдашгүй дархан байдал нь түүнийг улам ч галзууруулав. Хаан хөвүүн Сарраг харанхуй шөнөөр үрийг нь тэврүүлээд зарц боолын оромж руу хөөж орхиж байна. Херихорын эрх мэдлийг мухарлаж, Мефресийг тэргүүн зайрангийн сууринаас ховх цохиж чадахгүй шүү дээ. Сарра няц гишгүүлсэн өт аятай өмнө нь ойчиж байхад ууган хүүг нь салгасан өнөөх өнөөх Херихор Мефрес хоёр үнэндээ Мисирийн дээр зайдагнаж, (мөн ч бузар муухай яа!) фараон болох гэж байгаа өөрөөс нь дээш сүмбэр цац шиг л сүндэрлэж байна шүү дээ. 

	Зайрангууд өөрийг нь хэчнээн гомдоож байсныг (энэ жил гэхэд л хэдэн удаа болов доо!) тэр андахгүй ээ. Сургуульд байхад нь ууц нурууг нь улаан нялга болтол торлогдож, гэдсийг нь нуруунд нь наалдтал өлсгөж байсан билээ. 

	Ноднин жилийн хээрийн сургуулийн үеэр Херихор төлөвлөгөөг нь эвдэж орхисон атлаа, сүүлд нь хамаг бурууг өөрт нь тохоод, корпус захирах эрх эдлүүлэхгүй болгож байсан биш үү. Мөн л Херихор, Сарраг гэртээ авчирсны нь төлөө хутагт эцгийн нь хайр хишгээс нэг хэсэг салгаад, нэг ёсны сайн дурын цөллөгт хэдэн сар хэвтсэний нь сүүлээр сая эрх мэдлийг нь эргүүлж эдлүүлэхчээн болж байсан шүү дээ. 

	Корпус захирагч, жанжин сайд болбол зайрангуудын гараас мултрах юм шиг түүнд санагдаж байсан ажээ. Гэтэл одоо өөрт нь дайсагнадаг хүчин хоёр дахин өсөж орхиод байх юм. Зайрангууд яах гэж түүнийг жанжин сайд болгосон юм бэ? Фараоны дэргэдээс зайлуулж, араар нь Ассиртай шившигт гэрээ байгуулах л гэж тэгсэн хэрэг байна. Улс гүрнийхээ байдлын талаар мэдээ сэлт олж авъя гэж хүсэхээр нь их нүгэлтэн болгож сүмд аваачаад айлгаж цочоож, элдэв хуурамч ид шидийн аргаар мэхэлж, толгойг нь эргүүлэн, шал худал мэдээ тайлбар өгч байсан байна. 

	Адаг сүүлд нь болохоор амин хувийн амьдрал, эмс охидын нь явдал, финик бүсгүйн нь хэрэгт хүртэл оролцож, өр ширээр нь өөтүүлж нэг үзээд, одоо болохоор мисир түмний доог тохуу болгох гэж ууган хүүгээс нь хагацуулж байна. 

	Хөдөх эрчүүл, боол, зарц, ялтан хэрэгтэн хэн ч бай, дуртай л мисир хүн одоо түүнд “Над еврей хүү байхгүй болохоор би жанжин сайд чамаас илүү цэвэр нэртэй хүн” гэж хэлэх эрхтэй болж байх шив. 

	Тийн хүний үнэргүй муухай доромжилсны нь нэгд нэггүй бүртгэн санахтайгаа зэрэг Рамзес өшөө хорслоо одоо тайлж болохгүй, алгуур аажим үзэлцэх нь зөв гэж шийджээ. Зайрангийн нь сургуульд сурч байх үеэсээ авхуулаад биеэ барьж сурсны дээр ордны амьдрал дунд торнихдоо гомдлыг тэвчин тэсвэрлэж, гэмгүй царай гарган явж чаддаг болсны хэрэг юу билээ дээ. Зайрангуудтай нэгийгээ үзэхэд тэр нь л илд бамбай болном заа... Одоохондоо тэднийг төөрөлдсөн чигт нь орхиж байгаад аятай цагийг ирмэгц дахин сэхэхгүй болтол нь цохиж орхихоос таатай юм юу байх билээ... 

	Үүрийн шаргал туяа ордны цонхоор тусах үед хаан хөвүүн бөх гэгч унтаж орхисон байлаа. 

	Рамзесийг сэрэхэд нүдэнд нь өртсөн анхны хүн, Саррагийн гэрийн даамал байв. 

	Хаан хөвүүнийг:

	— Цаад еврей чинь яаж байна? гэж асуухад даамал:

	— Эзэн таны тушаасан ёсоор хатан ахайтныхаа хөлийг угааж өгсөн гэжээ. 

	— Хэр дуулгавартай байна?

	— Номхон хүлцэнгүй байна аа. Ганцхан баахан дүй муутай байсанд шинэ хатан ахайтан хилэгнээд нүүр лүү нь өшиглөж орхисон. 

	Рамзес өндөсхийж:

	— Тэгээд Сарра яав? гэж хашхирвал даамал:

	— Шалан дээр ойчсон. Шинэ хатан ахайтныг зайл гэж зандрахаар аяархан уйлаад л гарч явчихна билээ гэв. 

	— Хаан хөвүүн өрөөн дотуураа нааш цааш хөлхөж байснаа:

	— Шөнө яаж хонов доо? гэж асуужээ. 

	— Шинэ хатан ахайтан уу?

	— Биш ээ, би Сарраг асууж байна. 

	— Таны айлдсан ёсоор хүүгээ аваад зарц нарын сууцанд очсон. Нэг шивэгчин бүсгүй өрөвдөөд шинэ чийрс дэвсэж өгсөн боловч Сарра, бүтэн шөнө нүд аньсангүй, хүүгээ өвдгөн дээрээ тавиад суугаагаараа өглөө болгожээ. 

	— Хүү яаж байна?

	— Хүү нь сайн. Өнөө өглөө Сарраг шинэ хатан ахайтанд үйлчилж байх хооронд, өөр бүсгүйчүүл хүүг нь бүлээн усанд оруулаад хөхүүл хүүхэдтэй нэг малчны эхнэр хөхөө хөхүүлсэн байна билээ. 

	Рамзесийг:

	— Үнээ тугалаа хөхүүлж байхын оронд анжис чирээд тас гуядуулж явна гэдэг сайхан хэрэг биш ээ. Тэр еврей хүүхэн хүнд алдас хийсний төлөө гэм зэмгүй үр нь зовж байж болохгүй. Саррагаар шинэ хатан ахайтны хөлийг угаалгаж, өшиглүүлж цохиулж байдгийг нь болиул. Зарц нарын сууцанд тусад нь нэг өрөө гаргаж өгөөд, сая нярайлсан бүсгүй хүнийг яаж хооллож торддог вэ, тэр ёсоор байлга. Сэтгэл амар, хүүгээ л бойжуулж сууг гэж хэлэхэд даамал:

	— Эзэн захирагч та мөнх наслах болтугай! гээд жанжин сайдын тушаалыг биелүүлэхээр яаран гарч одов. 

	Зарц шивэгчин нар нь цөм Саррад хайртай байсан болохоороо адайр муухай ааштай, аяглаж загнахын дон туссан Камад хэдхэн цагийн дотор дургүй болж орхижээ!

	 


Арван дөрөвдүгээр бүлэг

	Финик удган Кама Рамзест арвихан зовлон чирч ирсэн байжээ. 

	Сарраг харшид орж төвхнөсний дараа анх удаа очихдоо хаан хөвүүн, тэр бүсгүйг улаа бутарсан царайтай, сайхан ааштай уулзана гэж бодож явав. Гэтэл Кама бараг дайсагнан угтжээ. 

	— Энэ чинь юу гэгч болж байгаа юм бэ? Хагас өдөр ч болоогүй тэр муу еврей хүүхнийг ивээнэ гэнэ ээ, чи! гэж Камаг хашхирахад хаан хөвүүн:

	— Тэр зарц нарын байшинд суусан хэвээрээ л байгаа шүү дээ гэв. 

	— Тэр бага хэрэг ээ. Миний хөлийг угаахаа больсон гэж даамлын над хэлдэг юү гэсэн үг вэ?

	Хаан хөвүүн тулгамдасхийснээ:

	— Чиний сэтгэл баахан дундуур байгаа юм аа даа? гэвэл финик хүүхэн улам шатаж:

	— Тэр еврей эмийг буулгаж аваагүй байсан цагт, өмнөө сөгдүүлж боолын боол болгоогүй байсан цагт, чиний авааль эм гэж энэ орд харшийг эзэгнэж суусны нь мартуулж чадаагүй байсан цагт миний сэтгэл ханахгүй гэж мэдээрэй. Миний боол зарц нар надаас бишүүрхэж зэвүүцэж, тэр хүүхнийг өрөвдөж байсан цагт санаа минь амрахгүй... гэжээ. 

	Финик хүүхэнд Рамзес дургүй нь хүрч:

	— Кама, чи миний хэлсэн үгийг сайн тогтоож аваарай хө. Миний зарц, гөлгөө хөхүүлж байсан гичийг өшиглөөд авах юм бол би түүнийг тэр дор нь хөөж орхино. Гэтэл эх хүн, эмэгтэй хүнийг чи өшиглөсөн байна. Манай Мисир газар эх хүнийг дээдлэн үздэг юм. Ёстой төртэй мисир хүнд энэ замбуулин дээр тэнгэр, фараон, эх хүн гурваас эрхэм юм гэж байдаггүй юм шүү! гэсэнд Кама орь дуу тавин буйдан дээр гулдайж ойчоод:

	 — Ээ, чааваас даа!.. Охин тэнгэрийг орхиж одсоны минь хариу шан энэ ажээ. Долоохон хоногийн өмнө над руу цэцэг чулуудаж, өмнө минь арц хүж шатааж байсан билээ. Гэтэл одоо энэ... гэж бархирахад хаан хөвүүн тэр чигт нь орхиж одоод хэд хоногийн хойно эргэж ирвэл Кама мөн л муухай ааштай хэвээр угтаж:

	— Над үүнээсээ арай жаахан ч гэсэн илүү халамжтай байхыг эзэнтэн танаас хичээнгүйлэн гуйя! Зарц, шивэгчид үг дуулахаа болиод, цэргүүд хүртэл ёозгүй муухай хардаг боллоо. Хоолонд минь хор хийж орхих вий гэж айх юм... гэжээ. 

	Хаан хөвүүнийг:

	— Цэргийн сургууль хийгээд хэдэн хоног ирж чадсангүй гэхэд Кама уурлаж:

	— Худлаа битгий хэл. Өчигдөр чи манай тагтан дор зогсож байгаад цаад еврейнхээ суудаг зарц нарын байр луу явчих чинь билээ. Над гайхуулж байгаа юм байлгүй... гэвэл Рамзес үгийг нь тасалж:

	— Боль хө! Би чиний тагтан дор ч байгаагүй, зарц нарын байраар ч очоогүй… хэрэв чамд надтай адилхан хүн харагдсан бол өөрт чинь сэтгэлтэй болсон өнөөх бузар эллин, мисир газрыг орхиж одоогүйгээр үл барам бүр цагаандаа гарч орхиод цэцэрлэг дотуур минь хүртэл шиншилж яваа нь тэр гэв. 

	Финик хүүхэн энэ үгийг дуулаад ихэд айж:

	— Ээ Ашторет минь! Аварч хайрла... Хөрст этүгэн минь намайг нуугаад өгөөч! Ликон үнэхээр эргээд ирсэн бол над аюул нүүрлэх нь тэр... гэж гаслахад хаан хөвүүн инээд алдаж, улиг үгийг нь цааш сонсох дургүй нь хүрээд:

	— Тайвшир, тайвшир. Хэд хоногийн дараа Ликоныг чинь баригдсан цөөвөр чоно шиг хүлж авчраад өмнө чинь хаяхад бүү гайхаарай. Миний тэвчээр барагдлаа шүү гэж хэлчхээд гараад явчихжээ. 

	Рамзес ордондоо эргэж ирүүт Хирам, цагдаагийн дарга хоёрыг дуудуулж авчраад, өөртэй нь адилхан төрсөн эллин Ликон ордны хавиар тэнэж явааг дуулган, даруй баривчлахыг тушаавал Хирам, финикүүд цагдаагийн газартай хүчин хавсарсан байхад тэр эллинийг барихаа л нэг барина гэж бардам үг хэлэхэд цагдаагийн дарга дуугүйхэн толгой сэгсэрч суув. 

	Рамзесийг:

	— Чи баахан эргэлзэж байна уу даа? гэж асуухад цагдаагийн дарга:

	— Тийм ээ, эзэнтэн минь. Пи-Баст хотод үй олон сүсэгтэн ази хүн аж төрж байна. Тэдний бодлоор бол тахилын газрыг орхиж одсон удган амь алдах ёстой. Тэр эллин Камаг алж өгнө гэж ам алдсан бол цаадуул нь түүнд тусалж, нууж дараад зугтах замыг нь засаж өгнө шүү дээ гэлээ. 

	Хаан хөвүүн Хирам өөд харж:

	— Ноён чи юу гэж хэлмээр байна? гэвэл өвгөн:

	— Цагдаагийн газрын хүндэт дарга цэцэн хариу хэллээ шүү дээ гэсэнд Рамзес өөдөөс нь:

	— Та нар өөрснөө тэр бүсгүйн сахил санваарыг хурааж авсан биз дээ! гэж зандрахад:

	— Финикүүд Камад одоо гар хүрэхгүй гэдгийг би батална. Эллинийг ч тэд мөрдөн хөөх болно. Гагцхүү Ашторет тэнгэрийг сүслэн дагагч бусад олон л яадаг юм бол доо? гэж дуугарахын сацуу цагдаагийн дарга:

	— Чухам одоохондоо тэр бүсгүйд хор хүргэх гээгүй ч байж мэднэ. Тэгэхлээр Кама зоригтойхон үзэлцэх юм бол тэр бүсгүйн тусламжтайгаар цаад эллинийг чинь таны ордонд оруулж ирж байгаад барьж авах нэг арга байж болох юм гэв. 

	Хаан хөвүүн:

	— Тэгвэл чи Кама руу очоод наад үгээ хэлж, арга зохиоцгоо. Тэр өөдгүй амьтныг барьж өгөх юм бол би чамд арван талантын шан хүртээнэ гээд салах ёсны үг хэлэн тэр хоёрыг гаргахад Хирам цагдаагийн даргад

	— Эрхэм дээдэс ээ, зайран хүний мэргэн ухаантай төрсөн та, хоёр зүйл бичгийн учрыг нь аль хэдийн олсон байж таарна. Тэгэхээр та туурга нэвт сонсъё л гэвэл сонсоно. Хав харанхуйд харья л гэвэл харна. Тийм хүнд худгаас ус юүлдэг тариачин эрчүүл, гар урчууд, улавчны наймаачин, тэр ч байтугай өдий төдий зарц боолоор хүрээлүүлж орхиод өөрийгөө эхийнхээ умайд байгаа хүүхдээс ч наанагүй амар амгалан орчинд аж төрж байна гэж эрэмшин явдаг ихэс дээдэс, ер хүн бүхний бодож санаж байгаа юм цөм ив ил байх ёстой гэж хэлсэнд цаад түшмэл нь:

	— Чи үнэн л үг хэлж байна. Тэнгэр нэр над үнэхээр билгийн хараа хайрласан юм шүү гэжээ. 

	Хирам үгээ залган:

	— Тэгвэл, хүнээс хэт их билигтэй төрсөн та, манай хаан хөвүүнтэй адилхан зүстэй төрснөөрөө далимдуулан олон амьтны толгойг эргүүлж, үймүүлж яваа тэр өөдгүй амьтныг барьж авах аргыг бодож олсон байх ёстой. Даруй барьдаг юм бол танд Ашторетын сүм хорин талантын шан хүртээнэ. Бас нэмж хэлэх нэгэн зүйл гэвэл түүний хаан хөвүүнтэй адил төрсөн нууцыг Мисир газар задран тархах замыг хааж өгвөл манай сүм танд арван талантын шан нэмж хүртээнэ. Эгэл боол төрөлт хүн тэнгэрээс заяат төрсөн дээдэстэй адилхан зүс царайтай төрнө гэдэг хүн үнэмших аргагүй ёсон бусын хэрэг биш үү дээ. Гэхдээ Ликоны талаар та бид хоёрын ярьж яваа энэ үг, тэр буруу номтны мөрийг мөшгөн хөөх тухай бүх л хэрэг явдлыг та бид хоёроос өөр хүн мэдэх учиргүй юм шүү гэж хэлэхэд түшмэл:

	— Мэдлээ. Тийм гэмт этгээд барьж шүүхэд өгөхөөс маань өмнө үхэж далд орох ёстой юм байна гэвэл Хирам гарыг нь атгаж:

	— Та миний хэлсэн үгийн цаад утгыг нарийн ухжээ. Финикүүд шаардсан бүхнээр чинь танд тус болоход бэлэн байна гэв. 

	Тэд өөр хүний гарт л оруулж орхихгүй бол хэний нь ч чинжаал амин газар нь орсон ялгаагүй нэгэн том анг амьхнаараа мөрдөн хөөж яваа хоёр сайн нөхөд мэт тийн ярилцаад салж одоцгоолоо. 

	Хэд хоногийн дараа Рамзесийг Кама руу очиход цаадах нь бараг солиорчихсон байжээ. Үсээ ч самнахгүй, нүүр гараа ч угаахгүй, хоол унд ч идэж уухгүй, харшийнхаа нэг бяцхан өрөөний харанхуй буланд шигдэж орхиод, зарц нартаа хачин хачин юм тушаадаг болчихсон гэнэ. 

	Зарц шивэгчин нараа цөмийг нь цугла гэж тушаагаад цугламагц нь хөөж гаргаад, эсвэл шөнө дунд харуулын цэргийг дуудаж, орж ирэхээр нь зугтааж дээврийн хөндийд гарчхаад эд нар намайг алах гээд байна гэж бархирдаг болсон гэнэ. 

	Юун хайр дурлал! Рамзесийн сэтгэл түгшүүр зовлонгоор дүүрэв. Камагийн гэрийн даамал, харуулын дарга хоёрыг ийм хачин юм дуулгахаар хаан хөвүүний гайхаш тасарч:

	— Би энэ бүсгүйг охин тэнгэрээс нь холдуулж, тоогүй юм хийжээ. Гагц тэр охин тэнгэр л энэ хүүхний аашийг тэсвэрлэж байж шүү дээ!.. гэж амандаа дуугарчээ. 

	Гэлээ ч тэр, Камагийн байсан өрөөнд орж үзвэл цаадах нь цонхийсон царайтай, үс гэзэг нь сэгсийсэн, чичирч хавшсан амьтан:

	— Халаг минь, халаг минь! Би дайсан дотор гав ганцаараа байж байна. Өмсгөлчин над хор өгөх гээд, үсчин над өвчин халдаах гээд, цэргүүд илд, жадаараа бүлж орхих гээд отоод байна. Гал тогоонд хортой өвс хандалж байгаа байх гэж би айгаад байна. Цөмөөрөө намайг үхээсэй гэж байна... гэж бархирч байв гэнэ. 

	Хаан хөвүүнийг:

	— Кама! гэж дуудахад:

	— Намайг ингэж битгий дууд. Зовлон л даллахын нэмэр гэж айн шивнэжээ. 

	— Газрын хаанаас чамд ийм бодол төрдөг байна аа?

	— Газрын хаанаас гэнэ ээ? Өдөр, харшийн гадуур гаднын хүн хөлхөж, зарц нараа дуудахын маань хооронд алга болж орхиод байгааг намайг харахгүй л байгаа гэж чи бодож байна уу? Шөнө гадаа хүн шивнэлдээд байхыг сонсохгүй л байна гэж бодож байна уу?

	— Чамд л тэгж санагдаад байгаа байлгүй дээ. 

	Камаг, нулимс асгаруулж:

	— Хараал идмэрүүд! Хараал идмэрүүд! Та нар цөм, тэгж санагдаад байгаа байлгүй дээ л гэцгээх юм. Уржигдар нэг буруу санаатай амьтан унтлагын өрөөний цонхоор нөмрөг чулуудчихсаны нь мэдэлгүй, өөрийнхийгөө гэж санаад өдрийн хагас өмсөж орхисон. Над тийм нөмрөг ерөөсөө байгаагүй юм гэхэд хаан хөвүүний сэтгэл сэрдхийж:

	— Тэр нөмрөг чинь хаана байна? гэвэл

	— Би шивэгчин нартаа үзүүлээд шатаалгачихсан гэв. 

	— Чиний нөмрөг биш байлаа гээд чамд ямар муу юм болов?

	— Одоохондоо болсон муу юмгүй л байна. Мэдэлгүй хэд хоног өмсчихсөн бол эдгэшгүй муухай өвчин халдах байсан байлгүй. Азийнхны ямар муухай юм хийж чаддагийг нь би мэднэ. 

	Залхаж, уур нь хүрсэн Рамзес, Камагийн битгий яв гэж гуйсныг нь ч эс тоон яаран гарч оджээ. Зарц шивэгчин нараас нь нягталж асуухад өмсгөлчин нь, үнэхээр нэг үл таних хувцас цонхоор дотогш нь чулуудчихсан байсан гэв. 

	Ширээ залгамжлагч, харшийн дотоод, гадаад харуулыг хоёр дахин нэм гэж тушаагаад гэр лүүгээ явж байхдаа “Ганц турьхан бүсгүй ийм их төвөг учруулна гэж хүн хэлбэл би огт үнэмшихгүй л байсан даа. Гэтэл баригдсан дөрвийн дөрвөн дэлт чоно ч энэ финик бүсгүйн дайтай хэрэг тарьж чадахгүй шүү” гэж бодож явжээ. 

	Гэртээ ороход нь Мемфисээс дөнгөж эргэж ирээд замынхаа шороог угааж, хувцсаа сольсон Тутмос сууж байлаа. 

	Рамзес хайртай нөхрийнхөө царайг халти харуутаа, таагүй мэдээ хүргэж иржээ гэж гадарлаад:

	— За ямар хэлтэй ирэв дээ? Дээдийн гэгээнтэнтэй биеэр уулзаж чадав уу? гэж асуусанд Тутмос хоёр гараа элгэн дээрээ зөрүүлэн мэхэсхийгээд:

	— Мисирийн наран гэрэлт тэнгэрт биеэрээ бараалхлаа. Над айлдсан үг нь: “Мисирийн хүнд дугуйт тэргийг гучин дөрвөн жил чирлээ. Одоо ядрахын туйлд хүрээд, нөгчигсдийн орноо одохын мөн болж сууна даа. Мөдхөн, намайг хөрст замбуулингаас одохоор Рамзес хүү минь хаан ор залгаад, төрийн жолоог мэргэн шударга хоёрын айлдсанаар залах болно” гэлээ гэвэл хаан хөвүүн:

	— Гэгээн эцэг минь нээрэн ингэж айлдлаа гэж үү? гэж асуув. 

	Тутмос:

	— Айлдвар нь энэ ээ. Би гээлгүй хүргэж ирлээ. Харин чамайг, Мисирийн жолоог өөрийнхөө санаснаар л залаг, над түүнд хожим хойдын явдлыг зааж, захиж, орхих зүйл үгүй гэж эзэнтэн хэд дахин дурсана билээ гэсэнд Рамзес: — Ээ гэгээн минь! Өвчин нь тийм айхавтар даамжирсан юм байх даа? Тэгсэн атлаа яагаад намайг хүрч ир гэж тушаахгүй байгаа юм бол? гэж их цөхөрсөн гутарсан дуугаар хэлжээ. 

	— Чамайг чухал хэрэгтэй хүн гээд л энд нь байлгаад байгаа юм байлгүй дээ. 

	— Ассиртай байгуулах гэрээ юу бол оо бол? гэж ширээ залгамжлагчийг асуухад Тутмос:

	— Байгуулжээ. Гэхдээ, Ассирийг умар, дорно зүгтээ дайн хийхэд нь манайх саад хийхгүй гэж тохиролцсон юм байх. Харин чамайг хаан ширээнд суух хүртэл финикийн асуудлыг нэгэн тийш болгохгүй гээд үлдээсэн гэнэ гэвэл хаан хөвүүн:

	— Ээ буянтан минь! Хутагт их эзэн хаан минь!.. Ямар их аймшигт өвөөс намайг ангижруулж өгөв дөө гэж дуу алдав. 

	 Тутмосыг үгээ үргэлжлүүлэн:

	— Финикийн тухай асуудал ч яах вэ, тэгээд л үлдэж. Гэхдээ хаантан маань, Ассирийг умар зүгийнхээ улсуудтай байлдахад нь саад хийхгүй гэснийхээ нотолгоо болгож армиа хоёр түмэн хөлсний цэргээр хорогдуулах зарлиг буулгасан байна шүү дээ гэсэнд гайхаж хоцорсон ширээ залгамжлагч:

	— Юу гэлээ гэнэ ээ хө, чи? гэж хашхирвал Тутмос дэмий л толгой сэгсрэн:

	— Харамсалтай нь энэ үнэн юм шүү. Ливийн дөрвөн хороог аль хэдийнээ тарааж орхисон байна билээ гэхэд хаан хөвүүн гараа нужигнатал атгаж:

	— Энэ чинь галзуурсан явдал мөн! Яалаа гэж өөрийнхөө хүчин чадлыг сулруулж байгаа юм бэ? Тэр олон хүнийг тэгээд яах болж байна! гэж хашхирлаа. 

	— Харин ээ, харин! Тэд Ливийн цөл рүү л явцгаасан байна. Нэг бол Ливи рүү довтолж манайд түмэн төвөг удна, эсвэл цаадуултайгаа нийлээд манай баруун хязгаар нутгийг уулгалан иднэ дээ гэж Тутмосыг хэлэхэд хаан хөвүүн дахиад л:

	— Би тэр талаар юу ч мэдээгүй сууж байдаг! Юу хийж байгаа нь энэ вэ, та минь! Хэзээ тэгсэн хэрэг вэ? Ядаж цуу үг ч болсон бидэнд дуулддаггүй байна шүү! гэж хашхирав. 

	— Цэргээс халагдсан хөлснийхнийг Мемфисээс шууд л цөл рүү хөдлөхөд, Херихор тэдний талаар ам бүү ангай гэж олон түмэнд тушаасан юм байх аа. 

	— Мефрес, Ментесуфис хоёр бас юу ч мэдээгүй сууж байгаа хэрэг үү?

	— Тэд мэдэж байгаа юм байх аа. 

	— Тэдний мэдэж байгаа юмыг би мэдээгүй сууж байдаг гэж хэлснээ ширээ залгамжлагч гэнэт тайтгарсан боловч царай нь цайсан хэвдээ, идэр сайхан нүүрэнд нь хэн нэгийг үзэн ядсан шинж ил тод үзэгдэж байлаа. Тэгснээ итгэмжит нөхрийнхөө гарыг шүүрэн барьж чанга гэгч атгаад:

	— Чи сонсож бай хө!.. Эцэг эх хоёрынхоо ариун сайхан тэргүүнийг барьж тангараглая... Агуу их Рамзесийн ялгуусан алдрыг барьж андгайлъя... Хотол тэнгэр хийгээд амьтай бүхний нэрийг барьж ам алдъя. Төрийн жолоог бариад би, зайрангуудыг, эсвэл хүсэл зоригийнхоо өмнө сөгдүүлнэ, эсвэл няц дарна гэж андгайлахад Тутмос айж хулганан чагнаж суув. 

	Хаан хөвүүнийг:

	— Нэг бол би дийлнэ, эсвэл тэд дийлэг. Мисир орон хоёр эзэнтэй байх ёсгүй гэхэд хаан хөвүүний итгэмжит нөхөр:

	— Угаасаа л ганц фараон эзэн нь байсан шүү дээ гэжээ. 

	— Чи над үхтлээ үнэнч явж чадах уу, хө?

	— Би, бүх сурвалжтан, арми цөм чамд үнэнч байх болно. Тангараглая. 

	— Боллоо. Тэд хөлсний хороодыг тарааж, гэрээ хэлэлцээр байгуулж, сарьсан багваахай шиг бүгж нуугдаж, мэхэлж бусармаглаж л байг. Цаг ирнэ ээ гайгүй!.. За Тутмос чи амарч аяныхаа чилээг гаргаад оройн найрт ирээрэй. Тэд намайг найр цэнгэлээс өөр юм мэдэх биш гэж бодоцгоож л байг. Найрлана ч, цэнгэнэ ч... гэхдээ Мисир орны эзэн хэн болохыг, тэд үү, би юү гэдгийг би та нарт үзүүлээд өгнө өө гайгүй!

	Үнэхээр ч тэр өдрөөс эхлээд найр наадам тасрахаа больж ширээ залгамжлагч хөвүүн цэргүүдээсээ гирвэшсэн юм шиг, дасгал сургуулийг нь хийлгэхээр очихоо ч больжээ. Ордонд нь язгууртан сурвалжтан, цэргийн дарга нар, ордны жүжигчид, илбэчин, ховсчин, дуучид бужигнаж, шөнөдөө согтуу хөлчүү улс бархиралдан, найрынхны их дуу, эмс охидын хийрхүү инээдэмд босоо ятгын эгшиг ч дарагдан бөлгөө. 

	Рамзес тийм нэг найртаа Камаг урьсан боловч ирсэнгүй. Ширээ залгамжлагчийн гомдсоныг Тутмос ажиглаад:

	— Сарра чиний ивээлд багтахаа больсон гэж үнэн үү? гэж асуувал:

	— Чи тэр еврейг над бүү сануулаад бай. Хүүг минь яасныг нь чи мэдэж байгаа шүү дээ гэжээ. 

	Тутмосыг:

	— Мэдэлгүй яах вэ дээ. Гэхдээ тэр бүсгүйн буруу биш шүү. Чиний эрхэмсэг хатан ээж Никотрис, эрхэмсэг сайд Херихор хоёр, хүүг чинь Израилын хаан болгох гэж байгаа юм гэнэ ээ гэж би бүр Мемфист байхдаа сонслоо гэхэд ширээ залгамжлагч зөрж:

	— Израилд хаан байдаггүй шүү дээ! Санваартан, шүүн таслах газар хоёр л эрх барьдаг гэвэл Тутмос:

	— Хаангүй нь ч хаангүй л дээ. Гэхдээ хаантай болох санаатай юм байх аа. Санваартныхаа засгаас уйдаж орхисон юм байлгүй гэсэнд ширээ залгамжлагч гараа сажаад:

	— Тэр эсэн бусын муусайн хаад, тэр дундаа израилын угаасаа байгаагүй хаанаас фараоны тэрэгчин илүү хүндтэй гэв. 

	Тутмос дахиад үг өдөж:

	— Ер, ямар ч байлаа гэсэн Саррагийн буруу тийм их биш шүү гэхэд Рамзес:

	— Тийм ч байж болно. Гэлээ ч гэсэн би зайрангуудтай тооцоо бодохдоо л бодно гэсэнд Тутмос:

	— Үүнд зайрангууд ч гэсэн тийм их буруутай биш шүү. Эрхэмсэг Херихор чиний гүрэн төрийн алдар, хүчин чадлыг нэмэгдүүлэх л гэсэндээ хатан ээж Никотристай санал нийлж тийм юм сэдсэн хэрэг гэвэл хаан хөвүүн:

	— Тэгвэл Мефрес яах гэж миний амин хувийн амьдралд оролцоод байгаа юм бэ? Ариун ёсоо сахих нь гол болохоос биш миний хожмын удам угсааны хэрэг түүнд огт хамаагүй гэлээ. 

	— Мефрес өвгөрөөд зөнөглөж байна шүү дээ. Ордныхон цөмөөрөө л түүний маяг даягийг шоолон инээлддэг болж. Харин би өдөр бүр уулздаг байсан, уулзсаар байгаа хэр нь түүнийг нь огт ажиглаагүй байх юм. 

	— Сонин юм. Ямар маяг даяг гаргадаг болсон юм бэ дээ?

	— Сүмийн нууц тахилын оронд өдөрт хэдэн удаа мөргөл үйлдэж мөргөл үйлдэх тоолондоо, тэнгэр нэр намайг агаарт хий хөөргөж байна уу, үгүй юу ажиглаж бай гэж бөө нэртээ тушаадаг болсон юм байх аа. 

	Рамзес тачигнатал инээж:

	— Ха-ха-ха! Тэр бүх юм энэ Пи-Баст хотод олны нүдний өмнө болж байдаг байхад би юу ч мэдээгүй сууж байдаг байна шүү. Харин циркт халдейн нэг илбэчин хий агаарт тогтож орхиод байхыг би нэг удаа харсан юм байна гэхэд Тутмос:

	— Би ч бас харсан. Тэр бол илбэ л дээ. Манай Мефрес бол буяныхаа жигүүрээр агаарт хөөрөх гээд байгаа хэрэг гэвэл хаан хөвүүн:

	— Үзэгдэж дуулаагүй хөгийн юм! Бусад зайрангууд нь түүнийг юу гэдэг бол? гэж асуусанд тутмос:

	— Манай ариун номд, урьдын цагт агаарт хий тогтож чаддаг вивангиридичд байсан гэж заадаг болохоор Мефресийн чармайлтыг бусад зайрангууд төдий л гайхдаггүй юм байна. Чи ч өөрөө мэднэ дээ, манай Мисир газар доод хүмүүс нь дээд хүнийхээ тааллыг бишрэн дагадаг шүү дээ. Тэгэхээр зарим гэгээн эрчүүд Мефрес суудлаасаа үнэхээр нэг хуруу хөндийрч байгаа гэж нотолж байгаа юм байх аа гэв. 

	Рамзес:

	— Ха-ха-ха! Ордныхон тэр их нууцыг мэдээд баясан инээлдэж байхад чи бид хоёр тариачин, газар ухагчид аятай нүднийхээ өмнө болж буй гайхамшигт юмыг төсөөлөх ч үгүй сууж байдаг байна. Мисирийн ширээ залгамжлагч хөвүүн үнэхээр өрөвдөлтэй хувь заяатай хүн ажээ гэж их л инээжээ. 

	Тутмосыг хоёр дахь удаагаа гуйхад хаан хөвүүн овоо тайтгарч, Сарраг хүүтэй нь хамт зарц нарын байшингаас гаргаж Камагийн анх ирээд сууж байсан цацарт оруул гэж тушаасанд ширээ залгамжлагчийн зарц нар эзнийхээ шийдвэрт баясан, зарц шивэгчин, боол, тэр ч байтугай бичээч нэр хүртэл Сарраг шинэ сууцанд нь уриа хашхирч, хөгжим хангинуулан хүргэж өгөв. 

	Финик хүүхэн тэр их дуу чимээг сонсоод юу гэгч болж байгааг асууж, Сарра ширээ залгамжлагч хөвүүний ивээлд дахин багтаж зарц нарын сууцнаас цацарт орж байгааг дуулмагцаа галзууртлаа уурлаж Рамзесийг дуудуулжээ. 

	Хаан хөвүүнийг хүрч очиход Кама ууртаа шатаж:

	— За, чи намайг яаж дарлаж байгаа чинь энэ вэ! Яаж байгаа чинь энэ вэ! Чи намайг авааль их эхнэрээ болгоно гэж амласан атлаа сарын хугас ч бололгүй үгээ буцна гэнэ ээ! Чи, Ашторет тэнгэрийн хилэнгийн сум удганаас хэтэрч фараоны хүүд тусахгүй гэж бод оо юу? гэж хашхичин омогдоход Рамзес тайвнаар:

	— Чи цаад Ашторет тэнгэртээ, хааны хүүд битгий дайсагнаарай. Эс тэгвэл боол зарцын байранд оруулж орхино шүү гэж анхааруулж хэлээрэй гэсэнд Кама:

	— Би чиний үгийн цаад учрыг мэднэ ээ! Чи намайг боол зарцын байранд, тэр ч байтугай, шоронд хаяж орхиод цаад еврейтэйгээ шөнийн жаргал эдэлж хэвтэх гэж байна. Чамайг гэж ганц хором ч сэтгэл амсхийхийн заяагүй, идэр сайхан нас, амь амьдрал, аль байдгаа баллаж яваагийн минь хариу нь энэ юм биз дээ! гэж бархирав. 

	Өөрийн нь төлөө Кама үнэхээр олон зүйлийн хохирол зовлон амсаж явааг Рамзес ухаараад хатуу үг хэлчихсэндээ дотроо баахан гэмшиж:

	— Би Саррагийнхаар очоо ч үгүй, очих ч үгүй. Нэг золгүй бүсгүйг хүүхдээ тайван хооллож бойжуулаг гэж тавтай байранд нь буцааж орууллаа гээд чамд муу юм юу болох билээ дээ гэвэл финик хүүхэн салганан чичирснээ нударгаа зангидан далайсанд, үс гэзэг нь сэгсийж, нүднээс нь хорслын гал бадраад:

	— Чи над юу гэж хариулна гэнэ ээ? Чамд харшаасаа хөөгдсөн еврей эм золгүй болдог, тэнгэр нэртээ тахилын ариун ордноос хөөгдсөн би сэтгэл хангалуун явдаг юм болж байх шив. Миний сэтгэл... нус нулимс, айдас, зовлонд живсэн удган хүний сэтгэл чамд еврейн тэр бутач зулбадаснаас үнэгүй болж байна даа! За яамай... тэр чинь удаан амьд явахгүй ээ гэж бархирахад хаан хөвүүн:

	— Дуугаа тат! гэж зандарсанд бүсгүй айн давхийснээ:

	— Би зовлонгоо тоочиж хэлэх эрх ч үгүй бол оо шив дээ? Чи тэр зулбасгадаа тийм л их хайртай юм бол намайг яах гэж сүмээс хулгайлж, авааль эхнэрээ болгоно гэж амласан юм бэ?.. Мисир түмэн миний хувь заяа иймээр эргэж байгааг мэдээд чамайг итгэлийг тэсрүүлэгч гэж бүү л нэрлэг. Нэрээ бодоорой гэж загнажээ. 

	Хаан хөвүүн хэрхэх учраа эс олон дэмий л толгой сэгсэрч мушийн инээвхийлж байснаа суугаад:

	— Эм хүнээс болгоомжилж яваарай гэж багшийн минь үргэлж сануулан захидаг байсан нь үнэхээр зөв ажээ. Чи бол ангаж цангаад түй гэх шүлсгүй болсон хүний нүдэнд өртсөн тоорын боловсорсон жимс мэт дур булаам сайхан хүн... Гэтэл зөвхөн өнгө юм... Ийм жимсийг шүүрч аваад хазсан тэнэг хүний аманд амтат сайхан шүүс орохын оронд хэл амаар үл барам зүрхийг хатган хорлох шар зөгий гарч ирнэ гэхэд Кама:

	— Бас зэмлэх нь ээ! Чамайг л гэж, удган нэрээ алдаж, ариун ёсоо огоорсон хэр нь наад ичгүүр сонжуургүй зэмлэлээс чинь ангижирч чадахгүй нь ээ дээ! гэв. 

	Ширээ залгамжлагч хөвүүн инээмсрэн толгой сэгсэрч:

	— Тариачдын үдшийн шөнөөр хэлэлцдэг үлгэр ийм үнэн бодтой болох юм гэж огт бодоогүй юм сан. Одоо нэгмөсөн үнэмшлээ. Кама, нэгд ухаанаа сэлбэх гэж, хоёрт өөрийг чинь хайрлан биширсэн сэтгэлийг минь бүрмөсөн үргээж орхихгүйн тулд чи сайн чагнаж бай хө гэсэнд, бүсгүй:

	— За бас үлгэр сонсох юм болж байна уу? Түрүүн нэгийг сонссон... Түүний балаг ч чамлалтгүй... гэхийн сацуу Рамзес:

	— Чи л учрыг нь сайн ухаж авдаг юм бол энэ үлгэр чамд яриагүй тус болох вий гэжээ. 

	— Еврей хүүхэд л гардаг үлгэр биз дээ?

	— Удган гардаг үлгэр. За чи сайн чагнаж бай. “Эрт урьд цагт энэ Пи-Баст хотод болсон хэрэг ажээ. Сатни гэдэг нэг ноён Птахын сүмийн өмнөх талбай дээгүүр явж байгаад нэг хөөрхөн хүүхэн олж харж гэнэ. Тийм сайхан хүүхнийг тэр ноён насандаа ч хараагүй юм байж. Хамгийн гол нь эдэлж яваа алт эрдэнэ нь тоймгүй их байж гэнэ. Ноён, тэр. хүүхнийг харуутаа учиргүй их дурлаад, Пи-Баст хотын тэргүүн зайрангийн охин гэдгийг мэдсэн даруй агтчинаа илгээн “Түрхэн зуур боловч надтай хоёулхнаа байвал чинь алтан бөгж өгнө” гэж хэлүүлжээ. 

	Агтчин нь тэр үзэсгэлэн гоо төрсөн Тбубуид21 Сатни ноёныхоо хэлүүлсэн үгийг хэлбэл, ихэд хичээнгүйлэн сонсоод, сайн хүмүүжилт бүсгүй хүний хэлдэг ёсоор “Би бол тэргүүн зайрангийн үр, ариун явдалт бүсгүй хүн. Бусгал явдалт эм биш ээ. Ноён та надтай танилцахыг үнэхээр хүсэж байгаа бол миний гэрт хүрч ир. Юм бүхэн бэлэн зэлэн байхаас гадна бидний явдал хөрш айлын бүсгүйчүүлийн нүдэнд өртөхгүй өнгөрөх болно” гэж хэлж гэнэ. 

	Сатни ноён, хэлсэн ёсоор нь хүрч очоод, бүсгүйтэй хоёул дээд давхарт байдаг унтлагын нь өрөөнд орж дээ. Хана туургыг нь хас номин хавтангаар доторлож, ногоон саарал паалан гүйлгэн гоёсон ажээ. Их үнэт эдээр бүрсэн өдий төдий буйдан хана дагуулан тавьсны өмнө нь алтан цом хэдэн дугуй ширээ тавьсан байж гэнэ. Тбубуи дүүрэн дарстай алтан цом ноёнд бариад:

	— Тогтоож хайрла гэсэнд ноён

	— Дарс уух гэж ирээгүйг минь та мэдэх сэн билээ гэжээ. 

	Гэлээ ч хоёул найрын ширээнд сууж гэнэ дээ. Тбубуи нягт ширхэгт урт өмсгөл өмсөөд товчийг нь хоолойдоо тултал нэгд нэггүй товчилсон байжээ. Ноён бүсгүйг үнсэх гэтэл цаадах нь булт үсрэн зайлаад:

	— Энэ гэр нэгэнт таных болсон. Намайг журамтай бүсгүй хүн гэдгийг битгий мартаарай. Намайг хэлсэн үгэндээ оруулах санаатай бол та над үнэнч байхаа амлаад, буй бүх хөрөнгө зөөрөө өвлүүлэх гэрээсээ өг гэсэнд ноён:

	— Тэгвэл бичээчийг одоо ирүүл гэж тушаа гэжээ. 

	Бичээчийг ирмэгц эр эм болсны баталгаа бичиг үйлдүүлээд, буй бүх мөнгө, хөрөнгө, зөөр, эдлэн газраа Тбубуигийн нэр дээр бичүүлжээ. 

	Гэтэл үдэш орой ноёны зарц нар ирж, хүүхдүүд чинь гадаа ирээд хүлээж байна гэж айлдсанд Тбубуи нэг гараад сиймхий даавуу өмсгөл өмсөөд орж ирж гэнэ. Сатни түүнийг тэврэн таалахыг завдтал бас л булт үсрэн зайлаад:

	— Энэ гэр нэгэнт таных болсон. Би бусгал явдалт эм биш, ариун явдалт бүсгүй хүн. Хэрэв та намайг өөрийн болгож авах санаатай бол хүүхдүүдээрээ, өв хөрөнгө булаалдахгүй гэсэн баталгаа бичүүлж өг. Хожим үр хүүхдэд минь төвөггүй болно гэвэл Сатни хэдэн хүүхдээ дуудаж оруулж ирээд эцгийн хөрөнгийг өвлөх эрхээс татгалзаж байна гэсэн баталгаа бичиг үйлд гэж тушаан үйлдүүлж гэнэ. 

	Ноён тэгээд Тбубуид ойртохыг хүстэл тэр бүсгүй хавьтуулсангүй. 

	— Энэ гэр нэгэнт таных болсон... “Би садар самуун эм биш, охин бие эвдрээгүй бүсгүй хүн. Та над үнэхээр сэтгэлтэй болсон бол, хожим миний үр хүүхэдтэй, үлдээсэн өв хөрөнгөө булаалдуулахгүйн тулд бүх хүүхдээ алуул гэж гэнэ ээ...” гэж хаан хөвүүнийг хэлэхийн сацуу Камагийн өнөөх тэвчээргүй зан нь хөдөлж:

	— Яасан урт үлгэр вэ? гэсэнд ширээ залгамжлагч

	— Одоохон дуусна. Кама, чи Сатни ноёныг юу гэж хариулсан гаж бодож байна? “Чи нэгэнт тэг гэж байгаа хойно одоо яая гэх вэ” гэсэн юм гэнэ билээ. 

	Тбубуи уухайн тас болж, бүх хүүхдийг тасар огтчуулан, цонхоороо нохой муурт хаяж өгчээ. Тэгээд Сатни сая нэг юм санасандаа хүрч зааны ясан чимэгтэй зандан модон оронд орж гэнэ дээ...”22 гэвэл Кама:

	— Эр хүний үгэнд нь итгэхгүй тэгж эцэс мохоолд нь хүргэсэн Тбубуигийн зөв гэж бах нь ханасан янзтай дуу алджээ. 

	Хан хөвүүн:

	— Үгүй ээ, Сатни илүү зөвтсөн юм. Гэнэт сочин сэрэхэд нь энэ үлгэрт гардаг бүхэн ердөө л нэгэн аймшигт зүүд байжээ. Кама, чи сайн санаж яв хө. Янаг хайрынхаа сэтгэлд согтуурч гүйцсэн эр хүнийг сэрээх хамгийн баттай арга гэвэл үр хүүхдийн нь муу муухайг үзэх гэж оролдох явдал юм гэдэг шүү гэсэнд Кама баахан сулбайж:

	— Эзэн минь та одоо тайван бай даа! Би үүнээс хойш элдэв зовлон тоочиж, үр хүүхдээр чинь оролддогоо болъё гэж дуугарахад нь Рамзес:

	— Би ч чамаас хайр сэтгэлээ буцааж авахаа болъё. Чи аз жаргалтай явна аа гэжээ.


Арван тавдугаар бүлэг

	Ливийн хөлсний цэргийн тухай айхавтар сүрхий цуу үг Пи-Баст хотоор нэг тархжээ. Зайрангуудын тараасан цэргүүд нутагтаа буцаж очоод гуйлга гуйж нэг хэсэг явснаа хулгай хийдэг болж, сүүлдээ дээрэмчин тонуулчин болоод мисирийн сууриныг шатааж, хүн амьтныг алж хяддаг болов гэнэ. 

	Моэрис нуураас урагш байдаг Хиненесү, Пимат, Каза хотыг хэдхэн өдрийн дотор довтлон сүйтгээд Уит, — Мехегийн баян бүрдээс буцаж явсан худалдаачин мөргөлчний цувааг дайрч хүйс тэмтэрчихсэн гэнэ. Мисирийн баруун хязгаар нутаг тэр аяараа аюулд орж Тереметис хотын иргэд хүртэл хотоо хаяад дүрвэн оджээ. Учир нь гэвэл, Мисирийн эсрэг ариун дайныг бүх л цөлийн энгээр үүсгэнэ гэдэг догшин жолоодогч Муссавасын илгээсэн бололтой хэсэг ливи дээрэмчин тэр хавийн нутагт тэнгисийн зүгээс орж ирсэн юм байжээ. 

	Үнэхээр ч, үдэш оройн цагаар заримдаа тэнгэрийн өрнөд хаяа улайран байдаг болсон тул Пи-Баст хотынхны сэтгэл ч түгших болов. Хотынхон гудамжинд хэсэг хэсгээрээ бөөгнөрөн, зарим нь байшингийн хавтгай дээвэр, өндөр модны орой дээр авиран гараад Менүфэд түймэр гарч байна. Сехем шатаж байна гэж хашхиралдаж байдаг болжээ. Тэр ч байтугай хав харанхуй байхад, зугтааж яваа хүмүүс харагдаж байна, Пи-Баст руу ирж яваа ливийн дээрэмчдийн урт хар цуваа үзэгдэж байна гэдэг ч хүмүүс гарч ирэв. 

	Хүн ард нь тийн түгшин сандарч дээр дороо орж байхад захирагчид төвийн захиргаанаас тэг ингэ гэсэн шийдвэр өгөөгүй гээд огт хөдлөхгүй л сууж байлаа. 

	Хаан хөвүүн Рамзес, хотынхны амгалан тайван байдал алдагдаж байгааг мэдэж байсан бөгөөд Пи-Баст хотын өндөр хэргэмтнүүдийн хэнэггүй байдлыг харж л байв. Гэхдээ Мемфисээс ямар ч тушаал заавар ирэхгүй, Мефрес, Ментесуфис хоёрын аль нь ч төрд заналхийлсэн тэр түгшүүрт байдлын талаар өөртэй нь ярихгүй зориуд дөлөөд байгаа юм шиг байгаад ихэд уурсан бухимдаж байжээ. 

	Тэгсээр сүүлдээ, Пи-Баст хотоос доохно хуарагнан буусан хороод дээрээ ч очихоо болиод, ордондоо сурвалжит залуусыг цуглуулан найр наадам хийж, зайрангуудад зэвүү нь хүрч, төр улсынхаа хувь заяанд түгшсэн сэтгэлийнхээ шаналгааг дарж ядаж байлаа. 

	Хаан хөвүүн нэг өдөр Тутмост:

	— Чи үзнэ дээ. Гэгээн вивангиридчид биднийг Муссавасад Доод Мисирээ алдаж орхиод Тебе рүү, этиофчууд тэндээс хөөж орхино гэж айхгүй бол бүр Сунну23 руу ч хамаагүй зугтаахад хүргэх нь байна шүү гэж хэлсэнд Тутмос

	— Тэр үнэн. Манай төрийн эрх баригчид, нэг ёсондоо улсаасаа урван тэрслэгчид мэт загнацгаадаг болж орхижээ гэжээ. 

	Атир (хэмээх найм, есдүгээр) сарын нэгний өдөр ширээ залгамжлагчийн ордонд нэг их хөл хөгжөөнт найр болов. Найр үдээс хойхно эхэлсэн боловч нар жаргахаас өмнө найрынхан цөм улаан зээрд болж зочид нь эр эмгүй шалан дээгүүр хөлбөрч, дарс асгарч, цэцэг навч, ваар савны хэмхэрхий хэлтэрхий хөл доогуур хөглөрч байв. 

	Рамзес бусдыгаа бодвол тийм ч их согтоогүй, түшлэгт сандал дээр хоёр өвдгөн дээрээ нэг нэг хөөрхөн бүжигчин хүүхэн суулгачихсан сууж байжээ. Тэр хоёрын нэг нь хаан хөвүүнд дарс сөгнөж, нөгөө нь толгойд нь ариун үнэртэн сүрчиж, түрхэж суулаа. 

	Гэтэл, цэргийн туслах нь танхимд хар хурдаараа орж ирээд согтуу хөлчүү улсын дээгүүр алхсаар ширээ залгамжлагч руу очиж:

	— Сурвалжит дээдэс минь, хутагт Мефрес, Ментесуфис хоёр тантай уулзахаар ирээд байна гэж мэдэгдсэнд жанжин сайд хоёр бүжигчнээ түлхэж босгоод, ув улаан царайтай, дарсанд норсон хувцастай амьтан, найгасхийн алхсаар дээд давхартаа гарч ирвэл Мефрес, Ментесуфис хоёр гайхан бие бие өөдөө харцгаажээ. 

	Ширээ залгамжлагч түшлэгт сандал дээрээ лагхийтэл суух зуураа:

	— Гэгээн эцгүүд минь, юу гэж явна даа? гэж асуухад Мефрес жаахан түгдэрсхийснээ:

	— Мэдэхгүй юм даа. Танд бид хоёрын үгийг сонсох тэнхэл байгаа юм болов уу? гэвэл хаан хөвүүн:

	— Мөөн мөн! Та нар намайг шал согтуу байна гэж бодож байна уу? Битгий ай! Одоо чинь Мисир даяараа уймраа мунхаг болж орхиод байгаа цаг шүү дээ. Харин ч эрүүлээсээ согтуу нь арай ухаантай байж магадгүй вий гэв. 

	Хоёр зайрангийн царай барсхийсэн авч Ментесуфис шууд:

	— Хаан хийгээд зайрангийн дээд зөвлөл хөлсний цэргээсээ хоёр түмэн хүнийг халах шийдвэр гаргасныг та мэдсэн сэн болов уу?.. гэж асуусанд Хаан хөвүүн:

	— Мэдээгүй байгаа гэхэд худал болохгүй ээ. Та бүхэн тэр сүрхий мэргэн шийдвэрээ гаргахдаа миний саналыг асуугаагүйгээр үл барам одоо манай хот тосгоныг сүйтгэж яваа тэр өлөн хоосон дөрвөн хороо цэргийг тарааснаа ч над дуулгаагүй шүү дээ гэвэл Ментесуфис:

	— Та чинь одоо бүр фараоны зарлигийг хүртэл өөчилж гоочилдог болоо шив? гэжээ. 

	— Фараоны зарлигийг биш, хаан эцгийн минь лагшин чилээрхүү байгаагаар далимдуулан төр улсаа ассир, ливид худалдаж орхих санаатай урван тэрслэгчдийн шийдвэрийг өөлж байна. 

	Хаан хөвүүнийг ийн хэлэхэд хоёр зайран мэл гайхан хоцорчээ. Зайрангуудын өөдөөс ингэж дуугардаг аавын хүү Мисир газар ганц ч байдаггүй билээ. 

	— Хаан хөвүүн минь ээ, бид хоёр хэдэн цагийн дараа эргэж ирье. Тэгэхэд та өөрийн ухаантай болсон байх байгаа гэж Мефресийг хэлэхэд Рамзес:

	— Тэгэх хэрэггүй. Манай баруун хил дээр юу болж байгааг би мэдэж байна. Үнэндээ гэвэл ганц би биш, миний тогооч, агтчин, сав суулга угаагчид хүртэл цөм мэдэж байгаа. Гэгээн эцгүүд минь, та нар одоо над, дотроо юу санаж төлөвлөж яваагаа илэн далангүй ярьж болно шүү гэсэнд Ментесуфис ний нуугүй хүний царай гарган:

	— Ливчүүд тэрслэн босож, дээрэмчдийнхээ бүлгийг цуглуулаад, Мисир лүү довтлох гэж байна гэжээ. 

	— Ойлголоо. 

	— Хутагт эзний зарлигаар гэж хэлснээ Ментесуфис, — Бас зайрангийн дээд зөвлөлийн шийдвэрээр эрхэм дээдэс та Доод Мисирт байгаа цэргийн хүчийг хуралдуулан тэр тэрслэн босогчдыг дарах болсон доо гэв. 

	— Зарлиг хаана байна?

	Ментесуфис өврөө уудалж, тамга дарсан илгэн цаастай бичиг гаргаж ирээд ширээ залгамжлагчид барьсанд хаан хөвүүн:

	— Тэгэхлээр, би одоо энэ нутгийн цэргийн ерөнхий жанжин, засгийн эрхийг баригч нь болж байгаа нь энэ үү? гэж асуувал,

	— Жа тийм ээ гэжээ. 

	— Би одоо та нарыг оролцуулан цэргийн зөвлөлийг хуралдуулах эрхтэй болж байгаа юм биз дээ?

	— Үүнийг асуух юун. Одоо ч гэсэн... гэж Мефресийг дуугарахын сацуу хаан хөвүүн үгийг нь тасалж:

	— Сууцгаа! гэж тушаасанд хоёр зайран дуулгавартай нь аргагүй суув. 

	— Би нэг зүйлийг лавлая. Миний цаашдын төлөвлөгөөнд зайлшгүй хэрэгтэй юм. Ливийн хороодыг чухам яах гэж тараасан юм бэ? гэж ширээ залгамжлагчийг асуухад Ментесуфис үгийг нь өлгөж аваад:

	— Өөр хороодыг ч бас тараах болно. Зайрангийн дээд зөвлөл, фараоны санд жил бүр дөрвөн мянган талант оруулах гэж л тэр үрлэг зарлага ихтэй хоёр түмэн цэргийг тараасан юм л даа. Эс тэгвэл хаан сан хэцүү болоод байна шүү дээ гэвэл хаан хөвүүн

	— Мисирийн зайрангуудад даржин тарчиг нь төвөг учруулах гэж ер байхгүй юм даа гэсэнд Ментесуфис:

	— Даржин тарчиг гэдэг үг мисирийн зайрангуудад таарахгүй ээ... Тэд алив юмыг хэмжээтэй, багаар хэрэглэж сурсан болохоор дутагдах гачигдах гэж байдаггүй юм гэлээ. 

	Хаан хөвүүн:

	— Мөн, мөн. Сүмд өдөр бүр цутган орж ирж байдаг дарсыг тэнгэр нэр зооглож орхиод, алт эрдэнэсийн зүйлээр нь тэр чулуун шүтээнүүд эмс охидоо гоёж орхиод байдаг байх нь гэжээ гэж тохуурхан хэлээд, — Гэхдээ би та нарын хэмжээтэй, нарийн тооцоог хөндөх гээгүй байна. Ямар ч гэсэн зайрангийн дээд зөвлөл фараоны санг дүүргэх гэсэндээ хоёр түмэн цэргийг хөөн тарааж, дээрэмчин тонуулчдад Мисир орны үүд хаалгыг нээж өгөөгүй л юм даг гэж шууд хэлэв. 

	— Тэгвэл, яах гэж тэгсэн хэрэг болж байна даа?

	— Ассар хаанд тал засах л гэж тэгсэн хэрэг. Фараон финикийг Ассирт өгөхөөс татгалзсаны төлөө та нар улс гүрний хүчин чадлыг өөр аргаар сулруулах гэж хөлсний цэргийг хөөж тараагаад баруун хил дээр дайн гаргахад хүргэж байна. 

	Ментесуфисийг:

	— Хаан хөвүүн, чи биднийг үгээр хэтэрхий дайрч гайхшийг маань тасалж байна гэдгийг би тэнгэр нэрийг барин хэлье гэхэд ширээ залгамжлагч:

	— Мисир оронд хааны засгийн гар хөлийг хүлж орхиод, халдейн нэг луйварчин төр улсын маань хувь заяагаар тоглож байна гэж дуулбал урьдын олон фараонуудын сүнсний гайхаш илүү их тасрах байх даа гэсэнд Ментесуфис:

	— Би бүр чихэндээ ч итгэхээ больж хоцорлоо. Хаан хөвүүн чи юун тухай яриад байна даа? гэж асуувал, жанжин сайд хоёр зайранг илт тохуурхсан янзтай инээд алдав. 

	— Берэосын тухай л ярьж байна. Гэгээнтэн та түүний тухай юу ч сонсоогүй бол Мефресээс асуу. Мефрестэн мартаж орхисон байвал Херихор, Пентуэр хоёроос асуугаарай. Энэ чинь танай сүм хийдийн агуу их нууц нь юм гэнэ билээ. Сэжиг бүхий харь хүн Мисир оронд хулгайч аятай сэм шурган орж ирээд зайрангийн дээд зөвлөлийн гишүүдэд, бид ялагдал хүлээж, хамаг хороодоо хоёр нийслэлтэйгээ алдаж орхисон хойноо гарын үсэг зурах учиртай шившигт гэрээг заавал байгуул гэж тулган шаардаж байх юм даа. Үүнийг гав ганц хүн, Ассар хааны тагнуул л байж таарах хүн хийж байгаа хэрэг гэдгийг бодоод үзэцгээ л дээ. Гэтэл манай мэргэд, финикийг тэдэнд битгий өг гэж фараоныг айлдаад байхад, ар хударгаар нь цэргийнхээ хороодыг тарааж, тэр хүний үгэнд мунхарч хоцорсон байдаг... Ийм юмыг та нар ер нь урьд хожид дуулж явсан уу? гэж асуугаад Рамзесийн шар нь улам хөдөлж, — Цэргийнхээ тоог гурван бум хүртэл нэмээд Ниневи рүү хөдөлж байдаг цаг ид болж орхиод байхад тэр солиорсон өөдгүй амьтад хоёр түмэн цэрэг тараан хөөж орхиод одоо орон гэрээ галдуулж эхэлж байна гэхэд, хаан хөвүүний энэ битүү дайрсан үгийг Мефрес дув дуугүй, цонхийн чагнаж байснаа сая ам нээж:

	— Наад хэлж байгаа зүйлээ эрхэм дээд язгуурт эзэнтэн та чухам хаанаас олж сонссон юм бол? Энэ бүхний тань уг сурвалж зайрангийн дээд зөвлөлийн гишүүдийн зүрх сэтгэл шиг хиргүй тунгалаг л юм байх болтугай даа. Халдейн нэг зайран манай дээд зөвлөлийг Ассиртай тун бэрх нэг гэрээ байгуулж гарын үсэг зурахад хүргэсэн гэж таны хэлдэг зөв өө. Гэхдээ тэр зайранг тэнгэр нэр нааш нь илгээж, Мисир орны дээр зангирч байгаа аюулын тухай сануулга үгээ тэр хүний амаар хэлүүлээгүй юм аа гэдгийг та газрын хаанаас мэдэж орхисон юм бол? гэж хэлбэл хаан хөвүүн:

	— Халдейнхан хэдийнээс эхлээд манай итгэлийг хүлээх болсон юм бэ? гэж асуув. 

	— Халдейн зайрангууд мисир зайрангууд бидний төрсөн ах шүү дээ гэж Ментесуфисийг завсраас нь хэлэхэд ширээ залгамжлагч:

	— Өө тэгвэл Ассирийн хаан чинь манай фараоны эзэн захирагч болж таарах нь ээ? гэвэл Мефрес сүрхий сүрдүүлсэн өнгөөр:

	— Дээдэс шүтээнийг битгий дайрч доромжил, хаан хөвүүн чи. Ариун нууцад аймшиггүй халдаж байна. Энэ бол чамаас дээгүүр зиндааны хүмүүст ч аюултай зүйл шүү хө! гэжээ. 

	— За яамай, би та нарын нууцыг хөндөхөө больё л доо. Гэхдээ аль халдей хүн тэнгэрийн элч, аль халдей хүн нь Ассар хааны туршуул болохыг яаж ялгаж таньдаг байна даа, та минь?

	— Ид шидийн хүчээр таньдаг юм. Хаан хөвүүн чиний зарлигаар энэ өрөөнд далдын юмс цуглаж ирээд чамайг нүдэнд үл үзэгдэх хүчээр агаарт хий тогтоож орхих юм бол бид өөрийг чинь үхэлгүй мөнхийн шидтэний зэвсэг юм байна гэж бишрээд л зарлигийг чинь үг дуугүй дагадаг болно гэж Мефресийг хэлэхэд Рамзес мөрөө хавчисхийлгээд:

	— Би ч бас далдын юмыг үзсэн. Тэр бол залуу бүсгүй л байсан. Бас циркт агаарт тогтдог нэг илбэчин үзсэн гэж хариулсанд Ментесуфис:

	— Чи тэр илбэчний дөрвөн туслахын амандаа зуусан утсыг ажигласангүй л дээ гэв. 

	Хаан хөвүүн инээд алдсанаа, Мефресийн мөргөлийн тухай Тутмосын ярьсан зүйлийг гэнэт санаад:

	— Хеопс хааны үед тэнгэрт нисэхийн мөрөөдөл болсон нэг тэргүүн зайран байжээ. Өөрөө мөргөл үйлдэж байхдаа доод бөө нэртээ, далдын хүч намайг газраас хөндийрүүлж байна уу, үгүй юу, сайн харж бай гэж тушаадаг байж гэнэ. Тэгээд яасан гэж санана даа, гэгээнтнүүд минь? Цаад вивангиридчид нь зайрандаа, та газраас тун яльгүй ч гэсэн адаглаад л нэг хуруу хөндийрч байна гэж өдөр алгасалгүй хэлж сэтгэлийг нь засдаг болжээ... гэж их доогтой ярьж байтлаа гэнэт Мефресээс:

	— Хүүе та яаж байна? гэж дуу алдан асуулаа. 

	Өөрийн нь тухай ярьж байна гэж мэдээд тэр зайрангийн дотор аягүй болж, суудлаасаа холбирон заяатай л унаж орхисонгүй. Азаар Метесуфис түшиж авч амжжээ. 

	Рамзес ч өөрөө сандарч, өвгөнд хүйтэн ус уулгаад, дух чамархайг нь хоолны цуугаар арчин, дэвүүрээр сэвж байж сэргээв. 

	Мефрес түдэлгүй хуучин хэвдээ орж, суудлаасаа босоод Метесуфист

	— За бид хоёр ч ингээд явах шив дээ? гэсэнд цаадах нь:

	— Би ч бас тэгж бодож байна гэлээ. 

	Ширээ залгамжлагч баахан тоогүй явдал болов гэж ухаараад дэмий л:

	— Би юу хийвэл таарах болж байна даа? гэж асуусанд Ментесуфис хүйтнээр:

	— Ерөнхий жанжныхаа л үүргийг гүйцэтгэ! гэж хариулав. 

	Хоёр зайранг сүрхий ёсорхуу нахилзан ёслоод гарч одоход хаан хөвүүний согтуу бүрмөсөн гарчихсан байсан боловч сэтгэл нь нэг л тавгүй оргиод байлаа. Агуу их нууцыг нь мэддэгээ зайрангуудад хэлж, Мефресийг муухай даажигнан хоёр айхавтар алдаа хийснээ тэр ойлгов. 

	Согтуугийнхаа энэ бүх яриаг хоёр зайрангийн ухаан санаанаас үлдэн хөөхийн тулд насныхаа нэг жилийг ч өгөхөд хаан хөвүүн бэлэн байсан авч нэгэнт оройтжээ. 

	“Яах ч аргагүй болж дээ. Өөрийгөө барьж өгөөд өшөөт хоёр дайснаа халз тулалдаанд даллаж авчрах минь энэ. За яая гэх вэ! Тэмцэл над тун ашиггүй үед эхэлж байна. Гэлээ ч ухрахгүй дээ. Зайрангуудтай үзэлцээд дийлж байсан фараон гэвэл ганцаар ярихгүй байсан юм. Хүчтэй холбоотонгүй атлаа ялж байсан фараон ч бий...” 

	Жанжин сайд ийн санаа шулуудсан авч өөрийн нь байдал тун эгзэгтэй хэцүү байгааг мэдээд, үүнээс хойш дарсыг согтуурч мансууртлаа хэзээ ч уухгүй гэж, эцгийнхээ гэгээн тэргүүнийг барьж андгайлав. 

	Тэгээд Тутмосыг дуудуулсанд итгэмжит нөхөр нь түдэлгүй бас эв эрүүл болчихсон орж иржээ. 

	— Манайд дайн гарлаа. Би ерөнхий жанжин болсон гэж ширээ залгамжлагчийг хэлэхэд Тутмос газар шүүртэл мэхийн ёслов. 

	— Би одоо дарс согттол уухыг бүрмөсөн болилоо. Яагаад тэгж байгааг чи мэдэж байна уу? гэж хэлэхэд нь Тутмос: 

	— Жанжин хүн дарсанд ам хүргэх нь байтугай согтоом сайхан үнэртэн ч хамартаа ойртуулах ёсгүй дээ гэвэл Рамзес:

	— Би үүнийг чинь мартаад зайрангуудад баахан юм бурж орхижээ... гэлээ

	Тутмос цочиж:

	— Гол нь юун тухай юм бол доо? гэж асуухад хаан хөвүүн:

	— Тэднийг үзэн ядаж, ид шид гэгчээр нь доог тохуу хийж явдгаа хэлж орхижээ гэсэнд Тутмос:

	— Өө тэгвэл гайгүй. Тэд, өөрсдийг нь хүн хайрлаж байна уу, үгүй юү гэдгийг нэг их юманд бодохгүй байлгүй дээ гэвэл ширээ залгамжлагч:

	— Бас улс төрийн нь нарийн нууцыг мэддэгээ хэлж орхисон гэтэл Тутмос:

	— Пээ!.. Тэр чинь л илүүдэж дээ! гэж дуу алдав. Рамзесийг:

	— Түүнийг яриад яах вэ. Оройтсон. Хурдан хүмүүсийг хороод руу яаралтай илгээж, бүх дарга нарыг маргааш өглөө цэргийн зөвлөлийн хуралдаанд бэлэн бай гэж дуудуулъя. Дохионы гал асаа гэж тушаа. Доод Мисирт байгаа бүх цэрэг эрс маргаашаас эхлээд баруун хязгаар луу хөдөлнө. Чи мужийн захирагчтай очиж уулзаад цэргийн хүнс, хувцас, зэвсэг бэлтгэж нийлүүл гэж тушаагаад энэ тушаалыг бусад мужийн захирагчдад яаралтай хүргэ гэж байна гэж хэл гэхэд Тутмос:

	— Нил л бидэнд их төвөг учруулна даа гэвэл хаан хөвүүн:

	— Бүх усан онгоц, завийг Нилийн салаа татуурт хуралдуулж цэрэг зөөхөд бэлэн болго. Бас бэлтгэл хороод эмхэлж бай гэж мужийн захирагч нарт даалгаарай гэжээ. 

	Тэр үед Мефрес, Ментесуфис хоёр Птахын сүмд байдаг байрандаа ирэв. Хавчиг өрөөндөө хоёулхнаа үлдмэгц тэргүүн зайран хоёр гараа дээш өргөж:

	— Мөнх тэнгэр Осирис, Исида, Гора минь ээ. Мисир орныг мөхлөөс гэтэлгэж хайрлаа! Орчлон тогтсон цагаас нааш нэг ч фараон, бид хоёрын өнөөдөр дуулсан шиг тийм муухай доромж үгийг зайран хүний өөдөөс хэлж байсан удаагүй билээ. Би фараон гэж хэллээ. Чухамдаа гэвэл, Мисирийн нэг ч дайсан, хетт, финик, ливи хүний аль нь ч зайрангуудын ариун дархан нэр төрд ингэж улаан цайм халдаж байсан удаа нэг ч байхгүй ээ... гэхийн сацуу Ментесуфис:

	— Дарс чинь хүний ухааныг сийрэгхэн болгож өгдөг харламар юм гээч гэж их л нухацтай дуугарчээ. 

	— Энэ идэрхэн зүрхэн дотор мөн ч олон могой үүрлэж дээ. Зайрангуудаар тохуу хийж, ид шидийг инээдэм наадам болгоод, тэнгэр нэрт үл итгэдэг байна шүү хө!

	Менесуфис бодолд дарагдсан чигтээ:

	— Тэр яах вэ. Гагцхүү, Бероэстэй хэлэлцээр хийснийг маань тэр газрын хаанаас олж мэдсэн байдаг бил ээ? гэж би гайхаад барахгүй байна. Мэдэх мэдэхдээ нарийн мэдсэн хүн байна гэхэд Мефрес:

	— Аймаар муухай тэрсэлж дээ... гэж дуу алдаад толгойгоо барив. 

	— Хачин юм даа!.. Та нар дөрвүүлхнээ л байсан шүү дээ... гэж Ментесуфисийг дуугарахад:

	— Юун дөрвүүлхнээ байх вэ. Бероэсийг Исида тэнгэрийн тэргүүн удганаас гадна, Сетийн сүм рүү газарчилсан нэг, хаалган дээр тосож авсан нэг, ингээд хоёр ч бөө мэдэж байсан юм чинь гэснээ Мефрес:

	— Байзнаарай хө! Сүүлийн нь бөөг доор зооринд л байлгаад байсан... Тэр цөмийг нь чагнаж орхисон байвал яана? гэвэл:

	— Яах юу байх вэ, шалдар балдар багачуул биш, алдар нэртэй том хүнд л тэр нууцыг худалдана. Тэгж чадсан бол бидэнд аюултай!.. гэж Ментесуфисийг хариултал үүдийг нь хүн тогшлоо. 

	Птахын сүмийн тэргүүн зайран, хутагт багш Сэмийг орж ирээд

	— Амгалан болтугай! гэж мэндчилэхэд наад хоёр нь:

	— Сэтгэл зүрхэнд тань өлзий буяны хутаг оршиг оо! гэв. 

	— Та хоёрыг чанга чанга дуугаралдаад байхаар ямар нэгэн золгүй юм тохиолдоогүй байгаа даа гэж бодоод ороод ирлээ. Өнөөх гайтай ливийн эсрэг хийх дайн манай хоёрыг айлгаж орхисон юм биш байгаадаа ч гэж бодлоо... гэж Сэмийг хэлэхэд Ментесуфис үгийг нь тасалж:

	— Ширээ залгамжлах хөвүүний талаар та ямар бодолтой байна даа? гэж асуувал:

	— Дайн гэхээр нүд нь сэргэж, шинэ тушаалдаа сэтгэл хангалуун байх шиг байна. Төрөлхийн дайчин баатар хүн дээ! Харахаар л Рамзесийн арслан санаанд ороод байдаг юм... Ливийн дээрэмчдийн өөдөөс ганцаараа дайрахаас буцахгүй, дайрчээ гэхэд тарааж хөөж орхиод л ирэх хүн гэж бодож байна гэсэнд Мефрес:

	— Тэр хархүү ч сүм хийдийг маань цөмийг нь баллаж Мисир орныг замбуулингийн хөрснөөс арчиж мэдэх л хүн дээ гэлээ. 

	Сэм, хүзүүндээ зүүсэн алтан гуут сахиусыг яаран сандран гаргаж ирээд:

	— “Муу үг манхан элсэн доогуур ор! Хатан шулуун сэтгэлтэнд хар хэл ам бүү хүр. Хажуугаар нь өнгөр. Түй түй!” гэж шившсэнээ дуугаа өндөрлөн, зэмлэх өнгөөр:

	— Та яалаа гэж ийм үг хэлж байгаа бил ээ? гэж асуухад Ментесуфис:

	— Буянт Мефрес үнэн үг хэлж байна. Тэр хар хүүгийн амнаас өнөөдөр бид хоёрын дуулсан, тэнгэр шүтээнийг дайрч доромжилсон үгийг нь танд хэн нэг хүн үг гээлгүй хэлэх юм бол адаглаад л толгой чинь өвдөж, гэдэс чинь базална даа гэвэл тэргүүн зайран Сэмийн зэвүү нь хүрч:

	— Их вивангиридч та наад тоглоом тохуугаа аядаж үз. Рамзес тэнгэр шүтээнийг дайрчээ гэсэн дор бол ус шатаж, агаар галыг унтраадаг юм гэж хэлбэл би үнэмшиж мэднэ гэсэнд Мефрес:

	— Их согтсон хүн болж баашилж байгаад л дайрч давшилж байна билээ гэв. 

	— За тийм байж. Хаан хөвүүний хөнгөмсөг зантай, баахан ужид самуун явдалтайг би үгүйсгэхгүй ээ. Гэхдээ тэнгэр шүтээнийг дайрч давшилдаг л юм байж дээ? гэж Сэмийг хэлэхэд Ментесуфис:

	— Бид ч гэсэн бас тэгэх хүн биш л гэж боддог байсан юм. Тэгж ч бодсондоо болоод Хаторын сүмээс эргэж ирснээс нь хойш хараанаасаа дэндүү гаргаж орхилоо л доо гэвэл Мефрес:

	— Та нар дагаж цагдах хүнд төлөх алтаа нарийлсандаа л тэгсэн байлгүй. Хорголоо тоолсон зан чинь юунд хүргэж байгааг одоо харж байгаа биз дээ гэж зэмлэжээ. 

	Сэм тэсэж чадалгүй:

	— Тэгээд одоо юу болж орхиод байгаа юм бэ? гэж шалгаавал Ментесуфис:

	— Цөмийг нь ярина гэвэл барагдахгүй юм болно. Нэг үгээр хэлэхэд ширээ залгамжлагч хөвүүн маань тэнгэр нэрээр даажин тохуу хийж байна шүү дээ... гэв. 

	— Уухай л даа!

	— Бас фараоны зарлигийг өөлж байна. 

	— Арай ч дээ!

	— Зайрангийн дээд зөвлөлийн гишүүдийг эх орноосоо урвагчид гэж байна. 

	— Юу л гэгч болж байна даа, та минь... 

	— Бероэсийн ирснийг, тэр ч байтугай Сетийн сүмд Мефрес, Херихор, Пентуэр гуравтай уулзсаныг нь мэдсэн байна. 

	Тэргүүн зайран Сэм хоёр гараараа толгойгоо барин хавчиг өрөөн дотуур нааш цааш алхах зуураа:

	— Тэгмээргүй л хүн юм сан! Тэгмээргүй л юм сан даа! Тэр хүүг муу зүгийн юм хорложээ. Нөгөө, сүмээс хулгайлж авчирсан финик эм нь л тэгж байгаа юм биш биз? гэж үглэхэд сүүлийн нь үг Ментесуфисийн санаанд нэг юм оруулав бололтой Мефрес рүүгээ харвал цаадах нь ер зөөлрөх шинжгүй:

	— Харж байж л болъё. Хаторын сүмээс эргэж ирээд юу юу хийснийг нь өдөр дараалан нэгд нэггүй мэдэх арга бодоцгооно байгаа. Хаан хөвүүн дэндүү чөлөөтэй байж эсэн бусын итгэмжгүй улстай, тэр ч байтугай Мисир орны дайснуудтай тун их харьцаатай байсан хүн шүү. Эрхэм Сэм та бидэнд тус болж үз... гэлээ. 

	Тэргүүн зайран Сэм маргааш өглөө нь, тэнгэр тайх нарийн бүрээ, лимбэтэй их ёслол хийнэ гэж зарлан сүсэгтэн олныг Птахын сүмд цуглуул гэж айлджээ. 

	Зайрангууд, замын уулзвар, гудамж чөлөө бүрд нарийн бүрээ, лимбэтэй мэдээч зогсоож, сүсэгтэн олонд дохио өгүүлээд хүн амьтан цуглаж жигдрэхээр Птахын сүмд, Мисирийн зэвсэг ливийн дээрэмчдийг хүйс тэмтрэхийг тэнгэр нэрт даатгах мөргөл үйлдэн, толгойлогч Муссавасад нь уяман халдааж, сохлон, солиоруулах гурван өдрийн их ёслол хийнэ гэж зарлав. 

	Бүх юм хэдэн зайрангийн санасан ёсоор болж байлаа. Өглөөнөөс авхуулаад үдэш орой болтол эгэл доод хүмүүс, гар урчууд сүмийн гадаа шавааралдаж, язгууртан, сурвалжтан, баячуул үүдэн танхимд язганаж, нутгийн болон хөрш мужаас ирсэн зайрангууд Птах тэнгэрийг тайж ариун шүтээний өрөөнд мөргөл үйлдэж байлаа. 

	Алтан завинд, лавир дотор байрлуулсан тэнгэрийн хөргийг залсан ёслолын жагсаал өдөрт гурван удаа сүмийг гороолон эргэхэд үй олон сүсэгтэн дөрвөн мөчөөрөө газар тулан гэм алдсаа тоочин мөргөж байхад газар сайгүй тарж, тэдэнтэй хутгалдсан бөө зайрангууд, үгийн нь сэжүүрээс аятайхан өлгөн авч ярилцан, зааж тусалж байв. Сүмийн үүдэн танхимд ч бас тийн тусалцгааж байжээ. Гэхдээ язгууртан, сурвалжтан, баячуул нүгэл хилэнцээ ний нуугүй ил тод хэлэхгүй байв. Иймд зайрангууд тэднийг ганц нэгээр нь олноос зайс газар аваачин ярьж зөвлөн тусалж байв. 

	Өрнө зүг явж байгаа цэргүүд тэргүүн зайрангаар адистидлуулан, дайсны цохилтыг сулруулах идтэй сахиусныхаа хүчийг чангалах гэж ирдэг тул мөргөл ёслол үдийн алдад улам сүртэй сайхан болж байлаа. 

	Сүмд тэнгэрийн дуу нижигнэж, асар цонжийн дээгүүр шөнөдөө гялбаа гялбаж байдаг болов. Нигүүлсэгч их тэнгэр нэр сүсэгтний залбирлыг сонсож, зайрангуудтай ярилцаж байгаа нь тэр юм гэнэ ээ. 

	Ёслол дуусмагц Сэм, Мефрес, Ментесуфис гурван зайран өөрсдөд нь нэгэнт ил тод болсон зүйлийн талаар нууцгайхан ярилцжээ. 

	Тэнгэр нэрийг тахих ёслол сүмд дөчөөд талантын орлого оруулсан боловч язгууртан сурвалжтан, цэргийн том эрхтнүүдэд өрийг нь төлөх, бэлэг өгөх зэргээр жар орчим талант зарсан байлаа. 

	Цэргүүдийн дотор, хаан хөвүүн Рамзес фараон болуутаа Ассиртай дайн хийх бөгөөд тэр дайнд явсан хүн олз омогтой буцаж ирнэ. Хамгийн эгэл доорд цэргийн хүн гэхэд л адаглаад мянган драхм, овсгоотойхон явбал түүнээс ч илүү үнэ хүрэх олзтой эргэж ирнэ гэдэг яриа байдаг ажээ. 

	Ардуудын дотор бол, шинэ фараон ялалт байгуулаад Ниневээс буцаж ирэхдээ тариачин бүрд боол зарц бэлэг болгон өгөөд мисир хүнийг олон жилийн алба татвараас хэлтрүүлэх юм гэнэ ээ гэдэг яриа таржээ. 

	Язгууртан сурвалжтанууд болохоор, шинэ фараон юуны өмнө сүм хийдийн мэдэлд байгаа бүх эдлэн газрыг зайрангуудаас булааж аваад угсаатан сурвалжтануудад буцааж өгөх юм гэнэ ээ. Тэгээд зайрангийн дээд зөвлөлийг оролцуулахгүйгээр, төр улсаа ганцаараа эзэгнэн захирах юм байх аа гэж ярилцдаг болсон байна гэнэ. 

	Нийгмийн бүх анги давхаргынхан, хаан хөвүүн Рамзес финикүүдээс дэмжлэг авч байхын тулд охин тэнгэр Ашторетийн ивээлд өөрийгөө даатгаад, ихэд сүслэн шүтдэг болж гэнэ ээ гээд бүр үнэмшиж орхисон байна. Ямар боловч, ширээ залгамжлах хөвүүн, нэг шөнө тэр охин тэнгэрийн сүмд очиж, хачин жигтэй юм үзсэн нь яах аргагүй үнэн болж таарав. Түүнээс гадна Рамзес тэр сүмд нүнжигтэй их өргөл барьц барьж, хариуд нь тэдний холбоо хэлхээг улам бэхжүүлж байх учиртай нэг удганыг авсан гэдэг цуудам үг Азийн баячуул дотор тарсан ажээ. 

	Тэр бүх мэдээг Сэм өөрийнхөө бөө зайрангуудтай хамт цуглуулж амжжээ. Гэгээн эцэг Мефрес, Ментесуфис хоёр Мемфисээс ирсэн нэг шинэ мэдээг дуулгав. Халдейн зайран, бүхнийг тольдогч Бероэсийг газар доорх танхимд оруулж өгсөн бөөгийн нэрийг Осхор гэдэг гэнэ. Тэр бөө саявтар охиноо, их эрдэнийн зүйл инж болгон дагуулж эрд гаргасны дээр охин хүргэн хоёртоо том сайхан байшин худалдаж авч өгчээ. Осхор бол угийн олбор багатай нэгэн бөө тул Бероэсийн миссир зайрангуудтай ярилцсан үгийг сэм чагнаж байгаад хожим тэр хэлэлцээрийн нууцыг финикүүдэд худалдаад их мөнгө авсан байж таарна гэж сэрдэцгээж байгаа ажээ. 

	Энэ бүхнийг сонсоод тэргүүн зайран Сэм:

	— Тэр хутагт Берэос үнэхээр тийм далдыг мэддэг ид шидтэй хүн юм бол уг нууцыг Осхор задруулж уу, үгүй юү гэдгийг өөрөөс нь асууцгаа л даа гэсэнд Мефрес:

	— Шидэт Бероэсээс асуудгаа ч аль хэдийн асуусан л даа. Тэр гэгээнтэн, энэ талаар та нар юу ч битгий ярь гээд бидний хэлэлцээрийг хүн сэм чагнаад финикүүдэд хэлсэн ч байсан хамаагүй. Түүнээс болоод Мисир, Халдейн аль нь ч хохирохгүй. Харин та нар тэр хэргийн гэм буруутныг оллоо ч гэсэн өршөөн хэлтрүүлбэл зохино гэж айлдсан гэвэл Сэм:

	— Хайрхаан! Үнэхээр гэгээн хүн юм аа! гэж амандаа дуугарав. 

	Мефрес Сэмээс:

	— Эрхэм та ширээ залгамжлагч хөвүүн хийгээд түүний сэтгэл зовоогоод байгаа хэрэг явдлыг юу гэж болгоож байна даа? гэж асуухад Сэм

	— Бероэсийн хэлсэн үгийг л хэлмээр байна. Ширээ залгамжлагч хөвүүн Мисирт гай тарихгүй ээ. Тэгэхээр уучилж үзвэл зохино... гэсэнд ном буяны үйлээр дайруулан муухай доог тохуу хийсэн Рамзесийг уучлах нь байтугай юм бодож яваа Мефрес:

	— Тэр хархүү тэнгэр нэрийг дайрч ид шидээр тохуурхан, харийн сүмээр хэсэж, ард түмнийг үймүүлж байна шүү! Энэ бол ноцтой хэрэг!.. гэж улайран зүтгэжээ. 

	Рамзест хайртай тэргүүн зайран Сэм амгаланаар мишээж:

	— Мисир оронд, боол зарцтай болж, хүнд хүчир ажлаас хагацан, гар газар хөл хөсөр жаргахыг хүсдэггүй тариачин хаа байна даа? Энэ замбуулинд, алба татвараас салахын хүслэн болдоггүй хүн хаана байна? Хааны санд нийлүүлдэг юмаараа эхнэр хүүхдэдээ, өөртөө тансаг сайхан хувцас худалдан авч, дутагдах гачигдах зовлонгүй жарган суух сан гэж хэн ч гэсэн бодно шүү дээ! гэхэд Ментесуфис:

	— Ажилгүй хэвтээд, үрээд байх ч хүнийг доройтуулдаг юм даа гэж дуугарвал Сэм үгээ үргэлжлүүлэн:

	— Дайнд явж мянган драхм, түүнээс ч илүү юм олох сон гэж эс боддог цэрэг хүн байх уу? Би гэгээн эцэг та нараас нэг үг асууя. Сүм хийдийн эд баялгийг илүү үзэлгүй, өр ширээ цайруулаад л явдаг фараон, мужийн захирагч, угсаатан сурвалжтан ер нь байдаг юм уу? гэсэнд Мефрес:

	— Нүгэлт шунахай амьтад л тэгдэг байх гэж аман дотроо дуугарав. 

	— Энүүхэндээ гэж хэлэхэд, зайрангуудын эрх мэдлийг хязгаарлах сан гэж боддоггүй ширээ залгамжлагч байдаг юм уу? Төр засаж эхлэхдээ зайрангийн дээд зөвлөлийн эрхшээлээс мултрах гэж оролддоггүй фараон байсан уу, хө? гэж Сэмийг асуухад Мефрес:

	— Та мэргэн айлдаж байна. Гэхдээ тэр бүгдийг зоргод нь тавиад байвал юу бол? гэж сөрвөл Сэм:

	— Тэглээ гэж та нар ширээ залгамжлагч хөвүүнийг зайрангийн дээд зөвлөлийн өмнө буруутан болгох хэрэггүй ээ. Тариачин хүн алба татвараас чөлөөлөгдөхийг хүсэж, цэргүүд дайн болоосой гэж бодсоны төлөө хаан хөвүүнийг шүүдэг шүүх гэж байх ёсгүй шүү. Харин хаан хөвүүнийг зоргод нь тавиад балчир тэнэг занг нь даралгүй өдий хүргэж орхиод, одоо болохоор ямар ч ул үндэсгүй сүмбэр цац шиг их бурууг үүрүүлэх гэж байгаа та нарыг л буруутан болгомоор байна. Алдас алдана гэдэг хүнд байдаггүй муу юм биш шүү. Хэн маань ч алдаж болно. Гагцхүү тэр алдааг нь дор дор нь засаж байх ёстой юм. Өдий төдий мэргэжилтэн, ажилчин өдөр шөнөгүй харж цагдаж байдаггүй сэн бол гэгээн эцэг Нил ч суваг шуудууг маань тэр дор нь лайгаар дарж орхино шүү дээ гэсэнд Мефрес:

	— Эрхэм та, хаан хөвүүн бид хоёртой ярилцахдаа омогдож загнасныг нь юу гэж хэлэх сэн бол? Ид шидээр доог тохуу хийснийг нь уучил гэх нь үү? Тэр хархүү миний буян номын үйлийг хүртэл доромжилсон шүү дээ гэжээ. 

	Сэм бас л зөрж:

	— Согтуу хүнтэй үг хэлэлцэнэ гэдэг үнэн хэрэг дээр өөрөө өөрийгөө доромжилж байгаа хэрэг мөн. Та хоёрт, согтуу хүнтэй төрийн чухал хэрэг зөвлөх эрх ч байхгүй. Согтуу байхад нь цэргийн ерөнхий жанжнаар томилсныг дуулгадаг ч та нарын буруу. Цэргийн жанжин хүн эрүүл саруул ухаантай байх ёстой гэсэнд Мефрес:

	— Таны мэргэн үгийг биширч байна. Гэхдээ би зайрангийн дээд зөвлөлд, ширээ залгамжлагч хөвүүний талаар гомдол мэдүүлэхдээ л мэдүүлнэ гэвэл Сэм:

	— Би гомдол мэдүүлэхийг эсэргүүцэж байна. Ширээ залгамжлагч хөвүүний зан байдлын талаар зайрангийн дээд зөвлөлд гомдол мэдүүлэх биш, зүгээр л айлтгал оруулбал зохино гэж, Ментесуфис ч:

	— Би бас гомдол мэдүүлэхийн эсрэг байна хэмээн санал нийлэв. 

	Мефрес, хоёр зайран тийн эсрэг саналтай байгааг мэдмэгцээ гомдол мэдүүлнэ гэж зүтгэхээ больсон хэдий боловч доромжлуулсныхаа өшөөг үл тавин, дайсагнах санааг сэтгэлийнхээ мухарт далдын далд хадгалан хоцорчээ.


Арван зургаадугаар бүлэг

	Зурхайч нарын зөвлөсөн ёсоор, цэргийн ерөнхий жанжин штабтайгаа хамт Пи-Баст хотоос атир сарын долоонд хөдлөх ёстой байжээ. Тэр өдөр бол дайснаа дарсан Ра-гийн ялалтыг тэнгэр нэр огторгуйд, хүн газарт ёслон тэмдэглэдэг өлзий хишиг бүрдсэн сайн өдөр ажээ. Тэр өдөр төрсөн хүн урт насалж, ёстой төртэй сайхан өөд болдог гэнэ. Жирэмсэн хүн, бөсийн наймаачин хоёрт өлзийтэй, хулгана, мэлхий хоёрт халтай өдөр гэнэ. 

	Рамзес ерөнхий жанжин болмогцоо ажил төрлөөр улайран хөөцөлдөж эхэлжээ. Ирж байгаа хороодыг өөрөө тосон авч зэр зэвсэг, хувцас хунар, ачаа хөсгийг нь шалган, шинэ цэргүүдтэй уулзаж мэндчилээд дайснаа дарахын төлөө фараоны ялгуулсан алдрын төлөө цэргийн эрдэмд хичээнгүйлэн суралцахыг захиж байлаа. Цэргийн зөвлөлийн хуралдаан бүрийг өөрөө даргалж, тагнуул туршуулыг биеэр байцаан, мисир хороодын аяллын зам, дайсны байрлал сэлтийг зураг дээр өөрөө тэмдэглэж байв. 

	Ерөнхий жанжин нэг газраас нөгөөд нь маш хурдан очиж, хүлээсэн газар бүхэнд харцгай мэт гэнэт довтлон хүрэх бөлгөө. Өглөө Пи-Бастын өмнө захад хүнсний зүйл шалгаж явсан бол цагийн дараа хойд захад нь гарчихсан аль нэг хороонд нэг зуун тавин цэрэг дутуу байгааг илрүүлж, үдэш нь гэхэд толгойн хамгаалалтыг гүйцээд оччихсон Нилийн салааг гатлахад нь байлцаж, байлдааны хоёр зуун тэргийг байцаан өнгөрүүлж байх жишээтэй байжээ. 

	Херихорын туслах, хутагт Ментесуфис цэргийн хэрэгт нэвтэрхий боловч Рамзесийн авьяас чадварыг гайхахгүй байж чадсангүй. Сэм, Мефрес хоёрт:

	— Гэгээн ах дүү нар минь, ширээ залгамжлагч хөвүүний хорон муу санааг мэдсэнээс хойш түүнд дургүй болсны минь та нар андахгүй. Гэлээ ч, Осирис тэнгэр гэрч болно, энэ хүү төрөлхийн их жанжин хүний авьяастай хүн яах аргагүй мөн юм шүү. Би та хоёрт хүн үнэмшимгүй нэг зүйл дуулгая. Манайх цэргээ хил дээр бидний санаж байснаас гурав дөрвөн өдрийн өмнө аваачих нь ээ. Ливчүүд сумны маань шунгинахыг ч сонсож амжилгүй дийлдэх нь гарцаагүй боллоо! гэхэд Мефрес өвгөн хүний гөжүүд зангаар:

	— Тэгэх тусмаа л ийм фараон бидэнд аюултай даа гэж дуугарав. 

	Хаан хөвүүн Рамзес атир сарын зургааны үдэш ухиал үйлдэж гараад штабынхандаа маргааш өглөө нар ургахаас хоёр цагийн өмнө хөдөлнө гэж мэдэгдмэгцээ:

	— Би одоо явж унтах минь! гэжээ

	Гэвч хэлэх амархан, хийх хэцүү байдаг хойно доо. 

	Хотоор нэг цэрэг язганаж, ордны гадаа хүрээнийхэн нь идэж ууж, дуулж хуурдан, унтаж амрахын янз алга. 

	Рамзес ордныхоо хамгийн мухрын өрөөнд орсон хэдий боловч хувцсаа ч тайлах завдал олдсонгүй. Цэргийн туслах нь нэг бол яльгүй юм айлтгахын төлөө эсвэл газар дээр нь хороодын дарга нарт өгчхөж болох тушаалын төлөө байн байн гүйж орж ирээд, үгүй бол шинэ юм юу ч мэдээлэхгүй тагнуул туршуулыг оруулж ирээд, бас сурвалжит ноёд сайн дурынхан гэж хэдэн хүн дагуулж орж ирээд ер амар заяа үзүүлэхгүй байлаа. Гэтэл армид шинэ юм хүм нийлүүлэхийг хүссэн финик худалдаачид, харьяа жанждынхаа муйхар шаардлагад гомдсон бэлтгэн нийлүүлэгчид цувж, хажуугаар нь бас хаан хөвүүнийг аян дайнд мордохын нь өмнө амжиж одны тохиол үзэх гэсэн мэргэч төлгөчин, зурхайч нар, илд сумнаас найдвартай хамгаалж чаддаг сахиус зангиа өгөх гэсэн идтэн шидтэн орж ирээд болж өгсөнгүй. Хүн бүр л дайны хувь заяа өөрийн нь гарт байгаа юм шиг загнаж, ерөнхий жанжинд бараалхах бүрэн эрхтэй гэж эрэмшин ямар ч хэл мэдээгүй шууд давхиж орж ирж байв. 

	Ширээ залгамжлагч хөвүүн хүн бүрийн элдэв шалдав хэрэгтэй хэрэггүй үгийг тэсээд л сонсоод байлаа. Бүр байчхаад амраг бүсгүйчүүлийн нь нэг Рамзесийг салах ёс хийсэнгүй, хайр сэтгэлгүй болсон байна гэж гомдол мэдүүлэхээр дайран орж иржээ. Гэтэл цонхны цаана бусад хүүхнүүдийн нь уйлах бархирах дуун сонстоход хаан хөвүүн тэсэж чадахаа болиод Тутмосыг дуудаж:

	— Энэ өрөөнд сууж бай. Болбол чи миний гэрийн бүсгүйчүүлийн сэтгэлийг тайтгаруулахыг бодоорой. Би цэцэрлэгт нэг аятай газар олж нуугдаад нүднийхээ хорыг гаргаж үзье. Эс тэгвэл маргааш өглөө худагт ойчсон эм тахиа шиг сулбайсан юм байж байх нь гэжээ. 

	— Онц чухал хэрэг гарвал би өөрийг тань хаа байгаа гэж эрэх юм бэ? гэж Тутмосыг асуухад ширээ залгамжлагч инээж:

	— Үгүй, үгүй. Хаагуур ч эрэх хэрэггүй. Дохионы бүрээ дуугарахаар би өөрөө хүрээд ирнэ гэж хэлээд юүдэнтэй урт цуваа нөмөрч, цэцэрлэг рүү харайлган одлоо. 

	Гэтэл аян дайнд хөдлөхийн өмнө ердийн байдлаар ордны орчин тойронд эх адаггүй их хөл хөөрцөг болж, цэцэрлэг дотуур цэргийн эрчүүл, гал тогооны хүүхдүүд, эдлэнгийн нь үйлчлэгч зарц нар үймэлдэн байгааг хараад Рамзес цэцэрлэгийн хамгийн бөглүү хэсэг рүү шургаж, усан үзмийн дундах нэг сэхээвчинд ороод:

	— Намайг эндээс зайрангууд ч, эмс хүүхнүүд ч олохгүй юм байна гэж амандаа дуугараад урт сандал дээр хэвтсэн даруйдаа үхсэн юм шиг унтаж орхижээ. 

	Финик хүүхэн Камагийн уур уцаар дээр жигтэйхэн ядарч үе мөчөөр нь шархиран өвддөг өвчин нэмэгдэж орхиод хэдэн өдөр их л уруу царайтай байлаа. Нүүр нь, ялангуяа духан дээр нь, хөмсөгний нь дээхэн талд их загатнадаг болжээ. 

	Өвчний тэдгээр шинж сэтгэлийг нь ихэд шаналгаж хүн алах гээд байна, энээ тэрээ гэдгээ ч бүр больж орхиод, зарц шивэгчин нэртээ юу дуртайгаа хийцгээж л бай. Гагцхүү уур битгий хүргэж үзээрэй гэж захиад өдөр өнжин толины өмнө суудаг болов. Рамзесийг ч, өшөөт хүүхэн Сарраг ч мартаад, нүүрэн дээр нь гарсан, хүний нүдэнд өртөмгүй бүдэгхэн толбыг гайхан ширтэж:

	— Толбо юм аа... яах аргагүй мөн дөө гэж амандаа айн шивнээд, — Хоёр гурав... Ээ Ашторет минь! Удганаа ингэж шийтгэх гэж байх уу даа. Үхсэн минь дээр... Үгүй ээ, шал тэнэг юм! Хуруугаараа духаа үрээд байхаар улайлгүй яах вэ дээ. Аль эсвэл шавж хазсан байх. Үгүй бол хуучирсан тос нүүрэндээ түрхэж орхисон хэрэг. Нүүрээ угааж орхиё. Маргааш байхгүй болчихсон байх байлгүй дээ... гэж уймран үглэн сууж байна. 

	Гэтэл маргааш нь тэр толбо хэвээрээ байж байсанд Кама шивэгчнээ дуудаад, гэрэл муутай нэг буланд очиж суумагцаа:

	— Алив чи миний нүүрийг гэрэлд сайн хар! Хар л даа. Миний нүүрэн дээр толбо байна уу, үгүй юу? Битгий наашаа бол гэм! гэж цухалдан зандрахад нь шивэгчин:

	— Юу ч харагдахгүй байна гэсэнд Кама улам уурлаж:

	— Зүүн нүдний дор... хөмсөгний дээр юм алга гэж үү? гэж асуугаад:

	— Хатан ахайтан та сайхан нүүрээ гэрэл рүү жаахан эргүүл дээ гэж цаадхыгаа царайчлан гуйхад бүр дүрсхийн шатаж:

	— Тонил чи, өөдгүй новш. Нүдэнд дахиад битгий үзэгдээрэй гэж хашхиран хөөж гаргажээ. 

	Шивэгчнээ гүйн гармагц Кама ухасхийн толиныхоо өмнө очиж суугаад хэдэн бортгон савны тагийг авч нүүрэндээ нарийн бийрээр улаан ягаан будаг түрхэж гарав. 

	Орой тийшээ үе мөч нь янгинаж байж суух аргагүй болсонд отчийг дуудуулсан авч, отчийн ирснийг дуулмагцаа толь шүүрч аваад нүүрээ нэг харснаа галзууртлаа уурлаж, толио шалан дээр хага чулуудаж орхиутаа, отчийн хэрэг байхгүй гэж уйлагнан хашхирлаа. 

	Атир сарын зургааны өдөр Кама хэлэн дээрээ юу ч тавьсангүй, хүний бараа ч харсангүй. 

	Нар жаргасан даруй зарц нь гэрэл бариад орж ирвэл Кама орон дээрээ ойчиж нүүрээ алчуураар бүтээгээд зарцыгаа бушуу гар гэж зандран гаргуутаа босон харайж түшлэгт сандал дээр суумагцаа толь шүүрэн авч гэрлийн цаана бариад, нүүрээ ширтэн хэдэн цагаар гөлрөн суужээ. 

	“Ямар ч толбо алга... Толбо байлаа ч гэсэн тэр биш ээ. Уяман яр гарах учиргүй дээ!” 

	Кама ийн бодож сууснаа гэнэт:

	— Энэ тэнгэр минь ээ! Би ингэх ёсгүй шүү. Намайг аварч хайрлаач дээ! Би ариун сүмдээ буцаж очъё. Би насныхаа нүглийг цагаатгая гэж орь дуу тавин бархирсаар шалан дээр ойчив. 

	Тэгж байснаа жаахан тайтгарч “Үгүй дээ, энэ бол толбо биш... Хэдэн өдөр нүүрээ үрчсээр байгаад улайлгаж орхисон хэрэг. Яалаа гэж толбо гарах юм бил ээ?.. Ширээ залгамжлагч хөвүүний амраг, тэгээд удган хүнд уяман яр гарч гэж дуулсан хүн бий юу?.. Ээ тэнгэр минь, орчлон тогтсон цагаас нааш үзэгдэж дуулдаагүй явдал шүү!.. Загасчин, ялтан, хэрэгтэн, гуйлгачин, еврей нарт л тусдаг өвчин юм чинь. Үхэж хэвтсэн тэр муу еврей эмийг дээ! Тэнгэр нэр түүнийг уяман яранд идүүлсэн бил ээ!..” гэж бодохын нь сацуу Камагийн сууж байгаа доод давхрын цонхны цаагуур нэг хүн сүүтгэсхийн өнгөрөх шиг болоод түдэлгүй хөлийн чимээ гарч өрөөнд нь... хаан хөвүүн Рамзес ороод ирлээ... 

	Гэтэл Кама яах ч учраа олохоо больж, дороо хөшиж хоцроод, дэмий л толгойгоо барин, хэмжээгүй их айдас нүдэнд нь тодорч:

	— Ликон!.. гэж уруулаа хөдөлгөх төдий хэлснээ, — Ликон чи энд байгаа юм уу? Амиа алдана шүү! Чамайг эрцгээж байгаа гэж дуугарсанд эллин хүн хүн доогтой инээж:

	— Би мэднэ ээ. Финикүүд тэр аяараа хөдөлж фараоны цагдаагийн газрынхантай нийлээд эрж байгаа. 

	Гэлээ ч би чам руу ороод л ирж байна. Дөнгөж сая эзнийхээр чинь орлоо гэв. 

	— Чи хаан хөвүүнийхээр орлоо гэж үү дээ?

	— Тийм ээ. Бүр унтдаг өрөөнд нь шүү... Муу зүгийн юм түүнийг зайлуулж орхиогүй бол би чинжаалаа цээжинд нь зоож орхих байсан юм. Хайрт чинь чам руу биш, өөр хүүхэн рүү явчихсан юм байж. 

	— Энд яах гэж ирсэн юм бэ?.. Зугтаа!.. гэж Камаг хэлэхэд Ликон:

	— Чамтай л цуг явна. Биднийг Нил хүргэж өгөх тэрэг гадаа хүлээж байна. Гол дээр миний хөлөг байгаа гэлээ. 

	— Чи солиороо юу! Хотоор нэг цэрэг бужигнаж байхад... 

	— Харин түүний чинь ачаар л би ордонд нэвтэрч чадлаа, Хоёул анир авхуулалгүй явчхаж дөнгөнө өө. Үнэтэй цайтай бүх юмаа зэхэж бай... Би одоохон эргэж ирээд чамайг аваад явна. 

	— Хаачих нь вэ, чи?

	— Эзнийг чинь эрж ольё. Дурсгал үлдээлгүй эндээс явахгүй шүү... 

	— Чи галзуурчээ... 

	Камаг ингэж хэлүүт Ликоны царай хувьсхийж:

	— Дуугаа тат! Чи бас өмгөөлөх санаатай вий! гэж зандарсанд финик хүүхэн агшин зуур бодосхийснээ нударгаа зангидан нүднээс нь хорслын гал бадарч:

	— Олохгүй бол яах хүн бэ чи? гэж асуув. 

	Тэгвэл би унтаж буй цэргээс нь хэдийг алаад... ордныг нь түймэрдэнэ... Би чухам юу хийж яваагаа мэдэхгүй байна. Гэвч дурсгалаа үлдээлгүй эндээс зайлахгүй гэж байна шүү!

	Финик хүүхний бүлтийн ширтэх нүдэнд муухай хорслын дөл маналзан байсанд Ликон гайхаж:

	— Чи яав? гэж асуусанд Кама:

	— Яагаа ч үгүй ээ. Чи сонсож бай. Чи урьд нь хаан хөвүүнтэй одоо байгаа шигээ ийм адилхан байсан удаагүй билээ. Чи бахаа хангая гэж бодож байвал ингэ... гээд чихэнд нь нэг зүйлийг шивнэн хэллээ. 

	Эллин хүн гайхан чагнаж байснаа:

	— Хүүхэн ээ, чиний амаар муу зүгийн догшин сүлд ярьж байна шүү. За тэгье. Түүнийг гүжир хэрэгт чихэж орхиё гэсэнд Кама инээд алдаж:

	— Энэ бол чинжаалаас хавьгүй илүү юм болно. Тийм биз дээ? гэв. 

	— Миний толгойд ийм юм ердөө ч орж ирсэнгүй шүү!.. Хоёулыг нь бол дээр байх аа гэж Ликоныг хэлэхэд Кама:

	— Үгүй ээ! Тэр эм амьд үлдэг. Миний өшөөний хариу тэр болно гэвэл Ликон:

	— Чи мөн ч хатуу сэтгэлтэй хүн юм даа! Гэлээ ч санаанд минь таарч байна. Хаан хүний зиндаанд тааруулан тооцоогоо бодно оо хө! гэж хэлчхээд цонхоор үсрэн гарч, харанхуйд алга болон одлоо. Кама өөрийгөө ч мартаж орхиод хойноос нь чих тавин зогсов. 

	Ликоныг яваад нэг мөч24 ч болж амжаагүй байтал залгалт модон төглийн зүгээс бүсгүй хүн яс үсэнд хадтал муухай дуу алдаад, хэд дахин хашхирснаа таг чиг болоход финик хүүхэн бодож байсан шигээ баярлахын оронд учиргүй айж өвдөг дээрээ түгхийтэл суугаад ухаангүй гөлийсөн харцаар харанхуй цэцэрлэгийг ширтжээ. 

	Гадаа хүн гүйх дуулдаад, түдэлгүй тас хар нөмрөгтэй Ликон цонхоор шагайсанд амьсгаа нь сүйхээлж гар нь салгалан чичирч байв. 

	Түүнийг

	— Үнэтэй цайтай юм чинь хаа байна? гэж догдолсон дуугаар асуухад Кама:

	— Намайг орхи гэвэл эллин хүн хүүхнийг багалзуурдаж аваад:

	— Заяагүй амьтан чи нар гарахаас өмнө гянданд орж, хэд хоногийн дараа багалзуурдуулж үхэхээ мэдэхгүй байна уу? гэж асуулаа. 

	— Би өвчтэй байна шүү дээ... 

	— Алт эрдэнийн зүйл чинь хаа байна?

	— Орон доор бий.

	Ликон өрөөнд үсрэн орж ирээд бамбар дэнгийн гэрэлд хүнд хайрцагтай юм чирч гаргаж ирүүтээ Камад цувыг нь өмсгөөд хөтлөн чирч:

	— Явцгаая! Цаадхын чинь... эзний чинь чам руу орж ирдэг хаалга хаана байна? гэж асуухад Кама бас л:

	— Намайг орхи гэсэнд Ликон:

	— Уухай л даа! Чи намайг орхиод явчихна гэж бодож байна уу? Чиний хэрэг одоо над үнэр мэдэхээ больсон гичийн дайтай болсон... Гэвч надтай цуг явах ёстой. Өөрөөс нь илүү хүн байдаг юм байна гэдгийг эзэн чинь мэдэж аваг. Тэр охин тэнгэрийн удганыг хулгайлсан, би одоо түүний хайртай эмийг нь булаана гэвэл Кама:

	— Би өвчтэй байна аа гэж чамд хэлээд байна шүү гэжээ. 

	Эллин хүн бүснээсээ чинжаалаа суга татаж аваад хоолойд нь тулгасанд Кама чичрэн салганаж:

	— Би явъя аа гэж дуулдах төдий хэлээд хоёул нууц хаалгаар харшаас гарч ирсэнд ордны зүгээс түүдэг гал тойрон цэрэг эрчүүлийн хашхиралдан ярилцаж байгаа нь дуулдаж модон дотор энд тэнд бамбарын гал улалзан, ширээ залгамжлагчийн зарц нар үйлчлэгчдийн хэн нэг нь байсхийгээд л дэргэдүүр нь гүйн өнгөрч байлаа. Гэтэл дааман хаалган дээр тэр хоёрыг харуул зогсоож:

	Хэн явж байна вэ? гэж асуусанд Ликон:

	— Тебе гэж хэлээд саадгүй гарч, харийнхны суудаг хороолол руу одсон нарийн гудамжаар ороод бараа туруугүй алга болон одох нь тэр ээ. 

	Наран ургахаас хоёр цагийн өмнө хотоор нэг эвэр бүрээн дуу хангинаж, бөмбөр нижигнэв. 

	Хаан хөвүүнийг, нөмөрсөн цувыг нь хуу татаж хаяад хөгжилтэй инээн:

	— Сэргэг жанжин минь босоорой. Хороод хөдөлчихсөн шүү гэж хашхирахад бөх гэгч унтаж байсан Тутмос орон дээрээ өндийж суугаад нойрмог нүдээ нухлан эвшээж:

	— Өө, эзэнтэн үү? За нойр ханасан уу? гэж асуусанд:

	— Хэлээд яах вэ гэвэл Тутмос:

	— Би бол дахиад л унтмаар байна гэжээ. 

	Хоёул усанд орж, тэрлэг дээлээ өмсөөд, хагас хуягламагцаа, агтчины гараас алдуулах шахан цовхчиж байсан омголон хүлэг мориндоо мордоцгоолоо. 

	Түдсэн ч үгүй, хаан хөвүүн хэдэн бараа болооч дагуулан хотоос гарч, замаар алгуурхан урагшилж яваа цэргийн цувааны хажуугаар өнгөрөн одов. Нил мөрний салаа татуур үерлэж эргээ хальж байсан цаг тул цэргүүдийг гатлах үед нь өөрийн биеэр байх гэж яаран яваа ажээ. 

	Наран ургахад цэргийн ачаа хөсгийн сүүлч хотоос аль хэдийн гарч одсонд Пи-Баст мужийн эрхэм захирагчтан зарц нартаа:

	— Би одоо унтах минь. Үдийн хоолноос наана намайг сэрээсэн хүн сайнаа үзэхгүй гэж мэдээрэй. Тэнгэрлэг наран хүртэл өдөр бүр амардаг байтал би гэдэг хүн атир сарын нэгнээс хойш дэрэн дээр толгой тавьсангүй гээд үгээ гүйцэд хэлж амжаагүй байтал цагдаагийн газрын нэг дарга хүрч ирээд онц чухал хэргээр уулзаж ярилцах зөвшөөрөл эрүүлсэнд тэр дээдсийн уур хүрч:

	— Цөмөөрөө газрын гаваар ороосой бил ээ! гэж хараал тавиад даргыг оруул гэлээ. 

	Цагдаагийн даргыг орж ирэхээр мужийн захирагч дурамжхан дуугаар:

	— Хэдхэн цаг хүлээж болсонгүй юу? Нил мөрөн савнаасаа... гэхийн сацуу цагдаагийн дарга:

	— Их гай тохиолдоод байна. Ширээ залгамжлагчийн хүү алагджээ гэсэнд мужийн захирагч:

	— Юу гэнэ ээ? Аль нь тэр вэ! гэж хашхирахад:

	— Сарра еврейн хүү гэв. 

	— Хэн алчихаа вэ? Хэзээ?

	— Урьд шөнө... 

	— Хэн тийм юм хийдэг байна аа? гээд цагдаагийн дарга дэмий л гараа дэлжээ. 

	Уурлахаасаа айх нь давсан мужийн захирагчийг:

	— Би, хэн алчихаа вэ? гэж асуугаад байна шүү! гэж дахин хэлэхэд дарга:

	— Эзэн дээдэс та өөрөө л нягталж учрыг нь олж үз дээ. Чихээрээ дуулсны маань миний ам гаргаж хэлж чадахгүй нь ээ гэлээ. 

	Мужийн захирагч айхын ихээр айжээ. Саррагийн зарцыг авчир гэж тушаагаад тэргүүн зайран Мефрес рүү хүн явуулав. Ментесуфис, цэргийн хэрэг эрхэлсэн сайдын бие төлөөлөгчөөр хаан хөвүүнтэй хамт замд яваа ажээ. 

	Гэнэт дуудсанд нь гайхсан Мефресийг хүрч ирэхэд мужийн захирагч хүүхдийн амины хэргийн талаар яриад цагдаагийн дарга гэрчийн мэдүүлгийг хэлж зүрхэлсэнгүй гэж дуулгасанд тэргүүн зайран:

	— Гэрч байгаа юм уу? гэж асуувал:

	— Гэгээн эцэг таны айлдварыг л хүлээцгээж байна гэв. Саррагийн хаалгачийг оруулж ирлээ. 

	Мужийн захирагчийг:

	— Эзнийхээ хүүхдийн алагдсаныг чи мэдсэн үү? гэж асуухад хаалгач шалан дээр навсгасхийтэл ойчоод:

	— Хана гуядуулж өөд болсон хүүгийн ариун цогцсыг ч харсан. Орь дуу тавьж цэцэрлэг рүү харайсан эзэн авхайг ч барьж тогтоож байсан гэж мэдүүлээд:

	— Хэдийд болсон хэрэг вэ? гэхэд:

	— Урьд шөнө, шөнө дундаас хойш, хаан хөвүүнийг хатагтай дээр орсны дараахан болсон хэрэг гэв. 

	Мефрес:

	— Юу гэнэ ээ хө, хаан хөвүүн тэр шөнө орой болсон хойно танай хатан ахайтан руу очсон хэрэг үү? гэж асуугаад мужийн захирагчид, — Хачин юм байна даа гэж шивнэжээ. 

	Хоёр дахь гэрч Саррагийн тогооч, гурав дахь гэрч гэрийн нь цэвэрлэгч хоёулаа хаан хөвүүн шөнө дундаас хойш дээд давхарт гарч хатан ахайн өрөөнд орсон. Тэгээд тэр дороо цэцэрлэг рүү гүйж одоход нь Сарра хойноос нь аймаар муухай хашхиран гүйсэн гэж нотоллоо. 

	— Хаан хөвүүн урьд шөнө ордныхоо унтлагын өрөөнөөс гараагүй байлтай юм сан гэж мужийн захирагчийг хэлэхэд цагдаагийн дарга толгой сэгсрээд үүдний өрөөнд ордны хэдэн зарц хүлээж байна гэж айлтгажээ. 

	Тэднийг оруулж ирээд Мефрес байцаасанд ширээ залгамжлагч хөвүүн ордондоо хоноогүй, шөнө дундаас өмнө гарч цэцэрлэг рүү яваад өглөө анхны бүрээн дуунаар эргэж ирсэн гэж мэдүүлэв. 

	Гэрч нэрийг гаргаад хоёр хэргэмтэн хоёулхнаа үлдтэл мужийн захирагч ёолж ёхлон шалан дээр сөгдөөд би хүнд өвчтэй байгаа хүн, энэ хэргийг мөрдсөнөөс үхсэн минь шулуун гэж Мефрест хэлсэнд тэргүүн зайрангийн царай цайж, сэтгэл нь нь сүрхий догдлон, хэргийг заавал мөрдөх хэрэгтэй тул Саррагийн руу цуг явахыг фараоны нэрийн өмнөөс чамд тушааж байна гэжээ. 

	Ширээ залгамжлагчийн цэцэрлэг холгүй байдаг тул тэр хоёр түдэлгүй амины хэрэг гарсан газар хүрч харшийн дээд давхарт гараад, өлгийтэй хүүгийнхээ өмнө хөхүүлж байгаа юм шиг сөгдөн тонгойгоод байж байгаа Сарраг харав. Ханаар нь нэг хүрэн улаан цус болсон байжээ. 

	Мужийн захирагчийн бие нь алдарч өөрийн эрхгүй суун тусахад Мефрес хэнэг ч үгүй Сарра руу очоод мөрөнд нь хүрч:

	— Хатагтай, бид хоёр фараоны нэрийн өмнөөс явж байна... гэсэнд Сарра Мефресийг хараад ухасхийн босож дотор палхийм чанга дуугаар:

	— Хараал идмэрүүд ээ! Та нарт еврейн хаан хэрэг болоо юу?.. Май, хаан чинь энэ байна! Халаг минь, халаг, та нарын урван тэрсэлсэн үгийг би юунд ч дагалаа даа... гэж хашхираад өлгийтэй хүүгийнхээ хажууд найган шарваж ойчсоноо:

	— Үр минь ээ! Миний жаахан Сети... ямар хөөрхөн, ямар их ухаантай хүү байлаа даа чи минь... над руу өөдсөн гараа сунгадаг байсан шүү дээ... Яхве тэнгэр минь ээ, хүүг минь над эргүүлж өгөөч, чи бүхнийг чадагч шүү дээ! гэж орь дуу тавиад, — Мисирийн тэнгэр Осирис, Гора, Исида!.. Исида та өөрөө эх хүн байсан шүү дээ! Миний гуйлт дээд тэнгэрийн оронд хүрч л байгаа шүү дээ... Ийм жаахан амьтныг... хүн барьдаг догшин инэ хүртэл өрөвдөх сөн дөө... гэж бархирахад тэргүүн зайран дэмжин босгов. Өрөөнд цагдаагийн газрынхан, үйлчлэгч зарц нар пиг дүүрсэн байлаа. 

	 Тэргүүн зайран:

	— Сарра, Мисирийн эзэн захирагч, фараоны нарийн өмнөөс би шаардан тушааж байна. Хүүгийн чинь амийг чухам хэн бүрэлгэснийг хэлж өг гэхэд тэр бүсгүй ухаангүй нүдээр алсыг ширтэн гөлийж, духаа гараараа арчин зогсож байсанд мужийн захирагч дарстай ус хийж өгч бас нэг зарц нүүр лүү нь цуу шүршив. 

	— Алуурчны нэрийг хэлж өгөхийг Сарра чамд фараоны нэрийн өмнөөс тушааж байна гэж Мефресийг дахин хэлэхэд өрөөнд байсан хүмүүс үүд рүү ухарч, мужийн захирагч санаа нь зовж чихээ даржээ. 

	Сарра Мефресийг цоргисон харцаар ширтэж, бахардсан дуугаар:

	— Хэн алсан бэ, гэнэ ээ? Алсан хүнийг нь асууж байна уу? Зайрангууд та нарыг би мэднэ!.. Та нарын тамирыг таньсан шүү... гэж хэлэхэд Мефрес:

	— За тэгээд хэн алсан юм бэ? гэж тулган асуувал, бүсгүй:

	— Би! Еврей болгож орхихоор чинь би хүүгээ алсан юм гэж хашхирав. 

	Тэргүүн зайран:

	— Тэр худлаа! гэж шазуур зуун хэлэхэд Сарра:

	— Би! Би алсан юм! гээд өрөөнд байсан хүмүүс рүү харж, Та минь ээ, та нар мэдэж авцгаа. Түүнийг би алсан юм шүү! Би! Би! Би алсан юм! гэж хэнхдэг цээжээ балбан бархирлаа. 

	Тийн өөрийгөө буруутан болгож байгааг нь сонсоод мужийн захирагч Сарраг өрөвдөн харж, бүсгүйчүүл уйлалдан, хаалгач нулимсыг нь арчиж байхад гагц Мефрес хутагттан хөхөрсөн уруулаа тас жимийн зогсож байснаа цагдаагийн газрынханд:

	— Хааны албат нар аа! Энэ хүүхнийг би та нарт шилжүүллээ. Шүүхэд хүргэж өг гэж чанга дуугаар тушаавал Сарра өлгийтэй хүү рүүгээ ухасхийж:

	— Хүү минь надтай цуг яваг! гэж бархиртал, мужийн захирагч:

	— Цуг явна, цуг явна. Хөөрхий амьтан гэж хэлээд хоёр гараараа нүүрээ таглав. 

	Хоёр хэргэмтнийг гарч одоход цагдаагийн газрын дарга доод хүмүүстээ жууз бэлд гэж тушаагаад Сарраг ихэд дээдлэн хүндэлж, шатаар алгуурхан дагуулж буулаа. Золгүй бүсгүйг, цус нэвчсэн боодолтой юм өлгийнөөс авч үг хэлгүй жуузанд суусанд үйлчлэгч, зарц нар цөм шүүхийн байшин хүртэл дагаж явжээ. 

	Мефрестэй цуг гэр лүүгээ явж байхдаа мужийн захирагч:

	— Энэ бүсгүйг би их өрөвдлөө гэсэнд тэргүүн зайран:

	— Худал хэлснийхээ төлөө үнэний шүүхээр шийтгүүлнэ дээ гэв. 

	— Эрхэм дээдэс та заавал тэгэх ёстой гэж үзэж байгаа юм биз дээ?

	— Тэнгэр нэр хэргийн жинхэнэ эзнийг олж цээрлүүлнэ гэдэгт би бат итгэж байна!

	Тэр хоёрыг цэцэрлэгийн явган хаалган дээр иртэл Камагийн гэрийн даамал хүрч ирээд:

	— Финик хүүхэн урьд шөнө алга болж орхижээ гэж хэлэхэд мужийн захирагч:

	— За бас нэг золгүй хэрэг мандлаа даа гэвэл Мефрес:

	— Битгий сандар. Хаан хөвүүний араас л явчихаа биз гэлээ. 

	Мужийн захирагчтан энэ үгийг дуулаад, тэргүүн зайран ширээ залгамжлагчийг үзэн яддаг юм байна гэж мэдмэгцээ, хаан хөвүүн төрсөн үрийнхээ аминд үнэхээр хүрсэн бол хаан ор залгах нь бүрмөсөн өнгөрөөд Мисир орон зайрангуудын хүнд буулгад орно шүү дээ гэж бодоод дотор нь аягүй болов. 

	Хаторын сүмээс ирсэн хоёр оточ хүүхдийн хүүрийг шинжилж үзээд гарцаагүй эр хүн аминд нь хүрчээ гэж нотлов гэсэн мэдээ үдэш ирсэнд мужийн захирагчийн сэтгэлийн шаналгаа улам нэмэгджээ. Тэр хоёр оточ “Хэн нэгэн хүн хүүхдийн хоёр хөлийг баруун гараараа атгаж аваад хананд гуядсан байна. Саррагийн ганц атгад хүүхдийн хоёр хөл багтахгүйн дээр эр хүний хурууны ор үлдсэн байна” гэсэн гэнэ. 

	Тэргүүн зайран Мефрес тэр тайлбарыг сонсуутаа Сэмийг дагуулан Саррагийн хоригдож байгаа гянданд очиж, хүүхдийн үхэлд өөрийнхөө огт хамаагүй гэдгийг хүлээгээд, алуурчны гадаад төрх байдлыг хэлж өг гэж Сарраг мисирийн болон харь тэнгэр нэрийн өмнөөс шившин тарнидан байж гуйжээ. 

	— Бид үгийг чинь итгээд чамайг суллана гэж Мефресийг аргадан хэлэхэд Сарра тэр өршөөл нигүүлсэлд нь уярахын оронд ууртаа шатаж:

	— Цөөвөр чононууд аа! Та нарт хоёр хүний амь багадаад бас нэмэх сэн гэж бодож байна уу?.. Миний хийсэн хэрэг, заяагүй төрсөн би л тэгсэн юм... Хэнд ч гэмгүй тэр нялх амьтныг өөдгүй надаас өөр хэн алдаг юм бэ! гэж хашхирахад Мефрес:

	— Зөрүүд бүсгүй минь ээ, чамд ямар аюул нүүрлээд байгааг чи мэдэж байна уу? Чи хүүгийнхээ цогцсыг гурван өдөр тэвэрч суух болно. Тэгээд л таван жил гянданд хэвтэнэ шүү дээ гэсэнд бүсгүй:

	— Ердөө гуравхан өдөр үү? Үгүй ээ, би бяцхан Сетээсээ насан үүрд салахгүй... Гянданд ч хэвт, булшинд ч ор хамаа алга, хүүтэйгээ л цуг явна. Эзэн минь, бид хоёрыг цуг оршуул гэж тушаах юм чинь... гэлээ. 

	Гадаа гарч ирсэн хойноо буянт Сэмийг:

	— Үрээ алдсан эх хүнтэй би нэг биш удаа учирч, шүүж явсан даа. Ийм хүн нэг ч тааралдаж байгаагүй юм гэж хэлэхэд Мефрес ууртай дуугаар:

	— Энэ, хүүхдээ алаагүй юм чинь, арга байж уу даа гэж хариулав. 

	— Тэгээд хэн алсан юм бэ?

	— Саррагийнд орсон даруйдаа гараад алга болохыг нь зарц шивэгчин нарын харсан тэр хүн, тахилын газрыг бузарласан финик удган эмийг аваад аян дайнд мордсон тэр хүн, хүүгээ еврей гэж мэдүүтээ Сарраг гэрээсээ хөөж боол болгож байсан тэр хүн алсан юм аа гэж Мефресийг сүртэй нь аргагүй хэлэхэд Сэм:

	— Яасан ч аймаар юм ярьдаг юм бэ дээ гэж айж хулганан шивнэлээ. 

	— Харин үйлдсэн хэрэг нь аймаар юм. Энэ мунхаг эмийн зөрүүдэлсэн зөрүүдлээгүй, тэр хэрэг нэг илэрнэ ээ гайгүй. 

	Гэгээнтэн ийн айлдаж байхдаа хэргийн учир нэгэнт үнэн зөвөөрөө ил тод болж орхиод байгааг огтхон ч гадарлаагүй явжээ. 

	Ийм юм болсон ажээ. 

	Хаан хөвүүн Рамзесийг Пи-Бастаас цэргээ хөдөлгөөд, өөрийг нь ордноосоо гарах гэж байх яг тэр үеэр цагдаагийн газын дарга, хүүг нь алагдсан хийгээд Камагийн зугтсаныг, мөн хаан хөвүүн шөнөөр ирээд явахыг Саррагийн зарц нар харсныг дуулжээ. Цагдаагийн газрын дарга угийн сэргэлэн, хэрсүү хүн тул чухам хэн тэр хэрэг үйлдсэнийг дор нь гадарлаад, газар дээр нь шалгана барина ч гэж цаг үрсэнгүй, хэрэг гарсныг Хирамд хэлүүлмэгцээ гэмт этгээдийн хойноос хотоос гарч одсон байна. 

	Мефресийг Саррагаас өчиг мэдүүлэг авах гэж ядаж байх үеэр Пи-Баст хотын цагдаагийн албаны шилдэг эрчүүл, Хирамаар толгойлуулсан финикүүд Эллин Ликон, удган Кама хоёрын мөрөөр хөөж явжээ. 

	Хаан хөвүүнийг замд гараад гурав хонож байхад цагдаагийн газрын дарга галзуу мэт орилж бархирч байгаа нэг эм хүнийг дотор нь хийсэн, маалинга даавуун бүрээстэй том хайрцаг дамнасан хүмүүс дагуулан Пи-Баст хотдоо эргэж ирээд, дугхийж нүднийхээ хорыг гаргахыг ч бодсонгүй, хотод хийсэн мөрдлөгийг толгойлж үлдсэн даргыг дуудуулж авчраад, илтгэлийг нь анхааралтай гэгч сонссон юм байж. 

	Тэргүүн зайран Сэм, Мефрес хоёр, бас Пи-Баст мужийн захирагчтан яаралтай морилон ирнэ үү гэсэн цагдаагийн газрын даргын заллагыг наран ургах үеэр хүлээж авав. 

	Тэднийг хүрэлцэн ирэхэд цагдаагийн газрын дарга доор гэгч мэхийн ёсолж мэндчилээд суулгаж, амины хэргийн талаар дуулсан мэдсэн бүхнээ ярьж өгнө үү гэж гуйхад мужийн даргын царай цайж ирээд юу гэж хэлэхээ мэдэхгүй болжээ. Гэтэл тэргүүн зайран Сэм, уул хэрэгт Саррагийн буруу байхгүй юм шиг байна гэж дуугарлаа. Гэгээн хутагт Мефрес үг хэлэх ээлжээ болмогц:

	— Мэдэхгүй юм даа. Тэр шөнө яг хэрэг гарах үеэр ширээ залгамжлагч хөвүүний Кама гэдэг эм нь зугтаж алга болсныг чи дуулаа л биз дээ? гэж асуухад цагдаагийн газрын дарга их л гайхсан байдалтай харвал Мефрес үгээ залган, — Бүү мэд дээ, тэр шөнө ширээ залгамжлагчийг ордондоо хоноогүй, Саррагийнхаар ороод гарсан гэлцэх юм. Чамд үүнийг мэдэгдсэн л байлгүй. Саруулхан шөнө байсан болохоор хаалгач, хоёр зарц гурвуулаа л түүнийг таньсан байна билээ гэсэнд цагдаагийн газрын дарга улам гайхсан байдалтай болж, тэргүүн зайран:

	— Хэд хоног Пи-Бастдаа байгаагүй чинь тун тоогүй юм болж дээ гээд үгээ дуусгав. 

	Цагдаагийн газрын дарга Мефрест мэхэсхийн ёслоод мужийн дарга өөд эргэж:

	— Эрхэм дээдэс та, тэр үдэш хаан хөвүүн ямар хувцастай байсныг над хэлж өгөх сөн болов уу? гэхэд захирагч:

	— Урт цагаан цамц, алтан саагаар эмжсэн улаан хүрэн хормогчтой байсан. Тэр үдэш хаан хөвүүнтэй хамгийн сүүлд ярилцсан хүний хувьд үүнийг би сайн санаж байна гэж хэлбэл цагдаагийн газрын дарга алгаа ташсанд Саррагийн хаалгач орж иржээ. 

	— Ширээ залгамжлагч тэр шөнө хатан ахайтныд чинь орж ирэхийг чи харсан уу? гэж асуухад хаалгач:

	— Хаан хөвүүнд, түм наслах болтугай, би үүд тайлж өгсөн юм гэлээ. 

	— Ямар хувцастай явсныг нь санаж байна уу?

	— Хар судалтай шар морин цамц, мөн тийм оройвч, хөх судалтай улаан хормогчтой явсан даа. 

	Хоёр зайран, мужийн захирагч гурав гайхаж хоцров. Дараа нь Саррагийн хоёр зарцыг оруулж ирээд асуухад хаан хөвүүний хувцсыг хаалгачийн хэлсэн ёсоор хэлбэл мужийн захирагчийн нүд нь сэргэж хутагт Мефресийн царай барсхийлээ. 

	— Хаан хөвүүн тэр шөнө цагаан цамц, алтан эмжээртэй улаан хүрэн хормогчтой байсан гэдгийг би тангараглан баталъя гэж мужийн захирагчийг хэлэхэд цагдаагийн газрын дарга:

	— За одоо эрхэм дээдэс та бүхэн надтай хамт гяндангаар орно уу. Тэнд өөр нэг гэрчтэй уулзацгаая гэж, дөрвүүл доошоо бууж, газар доорх нэгэн том өрөөнд орвол, цонхны нь хажуу дахь буланд маалинга даавуун бүрээстэй том торон хайрцаг байж байгаа үзэгдсэнд:

	— Үгүй энэ чинь, хатагтай Кама шив дээ гэж мужийн захирагч дуу алдав. 

	Үнэхээр, өвчин тусч өөр болж орхисноос л биш, Кама мөн байлаа. Өндөр хэргэмтнүүдийг хараад босох дээр нь, гаднаас туссан гэрэлд харвал нүүрэн дээгүүр нь зэсийн өнгөт хүрэн хүрэн толбо туурч орхижээ. Харц нь галзуу хүнийх шиг харагдаж байв. 

	Цагдаагийн газрын дарга:

	— Кама, чамд охин тэнгэр Ашторет уяман яр илгээжээ гэж хэлсэнд Кама ердийнхөөсөө шал өөр дуугаар:

	— Охин тэнгэр илгээсэн юм биш ээ. Өөдгүй муусайн азийнхан өвчин халдаасан нөмрөг цонхоор хаяснаас болсон юм. Ээ, би мөн заяагүй толгой шүү! гэхэд цагдаагийн газрын дарга:

	— Кама, зовлонд учирсан чамайг манай алдар гарсан тэргүүн зайран хутагт Сэм, Мефрес хоёр өрөвдөн хайрлаж байна. Бидний асуултад үнэн хариулах юм бол чиний төлөө тэнгэрт мөргөж, бүхнийг чадагч Осирис тэнгэрээр зовлонгоос чинь ангижруулж өгч болно шүү. Наад өвчин чинь дөнгөж эхэлж байгаа юм байна. Манай тэнгэр нэр хүчтэй... гэжээ. 

	Өвчтэй хүүхэн сөгдөж, нүүрээ торонд наагаад:

	— Намайг өрөвдөж хайрлаач дээ! Би финикийнхээ тэнгэр нэрээс нэгэнт буруу харсан хүн, одоо насан туршдаа Мисир газрын тэнгэрийг сүслэн дагана. Энэ өвчнөөс л салгаж хайрла... гэж мөргөн гуйсанд цагдаагийн газрын дарга асуултаа үргэлжлүүлж:

	— За хариул. Гагцхүү үнэн ярина шүү. Тэгвэл тэнгэр нэр чамд ивээлээ хайрлах болно. Еврей хүүхэн Саррагийн хүүг хэн алсан бэ? гэж асуувал Кама:

	— Урвагч эллин Ликон... Манай сүмийн дуучин байхдаа над хайртай, сайн гэдэг байсан. Гэтэл муу новш хамаг алт эрдэнийн зүйлийг минь аваад намайг хаяад явчихсан гэж өчлөө. 

	— Ликон яах гэж тэр хүүхдийг алсан хэрэг вэ?

	— Хаан хөвүүнийг алах гээд ололгүй, Саррагийн руу гүйгээд явчихсан юм... 

	— Гэмт хэрэгтэн тэр харуул хамгаалалттай байранд яаж орсон байдаг бил ээ?

	— Ноён та, Ликон ширээ залгамжлагч хоёрын үсэг солих юмгүй адилыг эс мэдэх сэн бил үү? Нэг дал модны хоёр навч л гэсэн үг шүү дээ. 

	— Тэр шөнө Ликон ямар хувцастай явсан бэ? гэж цагдаагийн даргыг цааш нь асуухад Кама:

	— Хар судалтай шар морин цамц, мөн тийм оройвч, хөх судалтай улаан хормогчтой явсан... Намайг зовоохоо болиоч... Эрүүл энх болгож өгөөч... Өрөвдөж үзээч. Би танай тэнгэр нэрт үнэнч байх болно... Та нар явцгаах нь уу? Өө, хатуу сэтгэлтнүүд! гэсэнд тэргүүн зайран Сэм: 

	— Золгүй бүсгүй чам руу би эрдэм чадал төгс шидтэнийг явууламз. Тэр чамайг... гэхийн сацуу ядарч туйлдсан финик хүүхэн:

	— Эрхэм таныг Ашторет тэнгэр адистидлах болтугай!! Биш ээ, танай бүхнийг чадагч, нигүүлсэнгүй тэнгэр нэр адистидлаг! гэж шивнэн хэлжээ. 

	Хэргэмтнүүд гяндангаас гарч цагдаагийн газар луу явав. 

	Мужийн захирагч, тэргүүн зайран Мефресийг газар ширтэн барайж явааг хараад:

	— Цагдаагийн газрын эрхэм даргын хүчин чармайлтын ачаар хийсэн энэ нээлт таныг баярлуулахгүй байна уу даа? гэж асуувал Мефрес:

	— Над баярлах шалтаг алга. Хэрэг явдал тайлагдахын оронд улам ээдрээтэй болж байна. Сарра хүүхдээ өөрөө алсан гэж зүтгээд байгаа шүү дээ. Гэтэл саяын финик хүүхэн, урьдаас хүн заагаад өгчихсөн юм шиг өөр нэг юм ярих юм гэсэнд цагдаагийн газрын дарга ярианд оролцож:

	— Гэгээн эцэг та тэр бүсгүйн хэлсэн үгийг үнэмшихгүй байна уу? гэж асуусанд Мефрес:

	— Нэгийг нь нөгөөтэй нь эндүүрмээр тийм адилхан хоёр хүнтэй би ер тааралдаж яваагүй. Тэгээд ч, энэ Пи-Баст хотод ширээ залгамжлагчтай, түм наслаг, тийм адилхан хүн байна гэж дуулаагүй юм байна гэв. 

	Цагдаагийн газрын дарга:

	— Тэр хүн Ашторетийн сүмд алба хаадаг байсан юм. Түүнийг Тирийн ноён Хирам ч мэднэ. Манай ширээ залгамжлагч ч өөрөө харсан. Ширээ залгамжлагч над саявтархан түүнийг олж барь гэж тушаагаад их шан амласан гэсэнд Мефрес:

	— Уухай, уухай! Цагдаагийн газрын эрхэм дарга та чинь, бас төрийн чухаг нууц хэргийн жолооноос барилцаж явдаг байх нь ээ! Та над, тэр Ликоныг хоёр нүдээрээ харах хүртлээ эс үнэмших соёрхол хайрла гэж егөөдөөд муухай ааштай гарч одоход хутагт Сэм мөрөө нэг хавчисхийлгэж орхиод бас араас нь явчихлаа. 

	Гудамд тэдний хөлийн чимээг тасрахаар мужийн захирагч цагдаагийн газрын дарга өөд нухацтайяа харж. 

	— Юу л гэгч болж байна даа? гэж асуухад дарга:

	— Үнэндээ гэхэд гэгээн хутагт зайрангууд урьд өмнө хэзээ ч тэдний мэдэлд хамаардаггүй байсан элдэв шалдвын хэрэгт хошуу дүрж явдаг болж орхиж шүү гэсэнд захирагч:

	— Энэ бүхний нь бид тэвчээд л сууж байх болж байдаг гэвэл, цагдаагийн дарга:

	— Цагийг нь болтол ингэсхийгээд л байж байхаас биш яах вэ дээ. Би хүний санааг гадарлана аа. Манай түшмэд, цэргийнхэн, язгууртан сурвалжтанууд хүртэл зайрангуудын энэ увайгүй занд дургүйцдэг болсон байна. Аливаа юманд хэмжээ гэж бий дээ гэхэд захирагч гарыг нь атгаж:

	 — Чи мэргэн үг хэллээ. Чамайг, фараоны цагдаагийн газрын ганц урдаа барих дарга нь мөн гэж би яагаад ч юм бэ дээ, нэг л мэдээд байсан юм аа гэжээ. 

	Түүнээс хойш хэд хонов. Шарил янзлагчид ширээ залгамжлагчийн хүүгийн цогцсыг занданшуулж, Сарра намайг шийтгэх нь дамжиггүй гэж шийдэж орхиод, тэр өдрийг хүлээн гянданд суусан хэвээрээ л байв. 

	Камаг ч бас гянданд, уяман яртай хүн гэж тусгай торонд суулгасан хэвээрээ л байлаа. Шидэт отчийг илгээж дэргэд нь мөргөл залбирал үйлдүүлэн анагаах чадал бүрдсэн ус уулгасан хэдий боловч финик хүүхний халуурч чичирдэг нь намдсангүйгээр үл барам дух, хацар дээгүүр нь туурсан зэсийн өнгөт толбонууд улам тодорч ирэхэд мужийн захиргаа тэр хүүхнийг, уяман яртай хүмүүсийн тусгаарлан суулгадаг, дорнодын элсэн цөл рүү илгээ гэсэн шийд гаргажээ. 

	Цагдаагийн газрын дарга нэг өглөө эрт, тэргүүн зайрантай нь уулзах хэрэг гарлаа гэж Птахын сүмд очив. Шуудайд хийж битүүлсэн нэг хүнийг дамжилсан хоёр туршуул дагажээ. 

	Тэргүүн зайран охин тэнгэрийн шуумал хөргийн өмнөд тахилгын гонхонд хүлээж байна гэсэн хариу ирэхэд цагдаагийн газрын дарга хоёр туршуулаа орхиод, шуудайтай хүнээ үүрсээр орж очвол, Мефрес, Сэм хоёр цээжин дээрээ мөнгөн тольтой ёслолын хувцастай байж байв гэнэ. 

	Дарга өмнө нь сөгдөж:

	— Гэгээн хутагт, та бүхний зарлиг ёсоор хүнд гэмтэн, Ликоныг авчирлаа. Царайг нь харах сан болов уу? гэхэд харья гэж, цагдаагийн газрын дарга босоод нөгөө хүнийхээ шуудайны амны боолтыг аваад, онгойлговол хоёр тэргүүн зайран гайхан дуу алдацгаажээ. Тэр эллин хүн ширээ залгамжлагчтай даанч дэндүү адилхан бөгөөд хууртахгүй байна гэдэг тийм амар хэрэг биш ажээ. 

	Сэм зайран, хүлэгтэй эллин хүнээс:

	— Ашторетийн сүмийн дуучин Ликон гэгч чи мөн үү хө? гэж асуухад цаадах нь зэвүүн муухай инээмсэглэн хараад үг дуугарсангүй. 

	— Ширээ залгамжлагчийн хүүгийн амийг чи бусниулсан уу? гэж Мефресийг асуухад эллин хүний уур нь шатаж царай нь хөв хөх болоод хүлгээ таслах гэж баахан тийчгэнэж үзсэнээ:

	— Тийм ээ, эцэг чоно нь олдож өгөхгүй болохоор гөлгийг нь алсан юм. Танай хаан хөвүүн тэнгэрийн галд хярваслуулж үхээсэй бил ээ! гэж хашхирав. 

	Зэвүү нь хүрсэн Сэмийг:

	— Алуурчин аа, чамд хаан хөвүүн ямар муу юм хийсэн бил ээ? гэж асуухад Ликон:

	— Ямар муу юм гэнэ ээ?.. Тэр чинь надаас Камаг булааж аваад эдгэрэхгүй өвчин тусгасан... Та нараас зугтъя гэвэл над зав зай ч байсан, хөрөнгө мөнгө ч хүрэлцээтэй байсан. Гагцхүү өшөөгөө авч байж явах гээд та нарын гарт орчхоод байгаа минь энэ... Түүний аз болоход танай тэнгэр нэр миний үзэн ядах сэтгэлээс илүү хүчтэй байжээ. Одоо намайг алаад аль... Хэчнээн хурдан бол төчнөөн сайн байна гэсэнд тэргүүн зайран Сэм:

	— Энэ хүн үнэхээр хүнд гэмт хэрэгтэн мөн байна гэжээ. 

	Мефрес, эллин хүний, хороор буцалсан ширүүн хурц харцыг дув дуугүйхэн ажиглаж, битүүхэндээ эрэлхэг зоригтойг нь гайхан бахдаж байснаа нэг юм санаанд нь орсон бололтой, гэнэт цагдаагийн газрын даргад:

	— Эрхэм та явж болно. Энэ хүн бидний мэдлийнх боллоо гэсэнд даргын уур хүрч:

	— Тэгж яривал миний мэдлийн хүн юм шүү. Би үүнийг барьсан, барьсныхаа шанг хаан хөвүүнээс авна гэвэл Мефрес босож, өврөөсөө алтан тэмдэг гаргаж ирээд:

	— Би гишүүний нь хувьд зайрангийн дээд зөвлөлийн нэрийн өмнөөс, энэ хүнийг бидний мэдэлд өгөхийг чамд тушааж байна. Энэ хүний амьд байгаа нь төрийн эрхэм чухаг нууц гэдгийг ямагт санаж, энд орхиод явснаа бүрмөсөн мартсан чинь чамд зуу дахин өлзийтэй болно гэдгийг сануулъя гэхэд цагдаагийн газрын дарга газар мөргөн ёслоод, уураа барьж ядан гарч оджээ. “Манай эзэнтэн, ширээ залгамжлагч хөвүүн фараон болсон хойноо та нарт үүний чинь хариу шанг хүртээнэ дээ гайгүй. Би ч бас өөрийнхөө хувийг нэмэрлэлцэнэ. Харж л байгаарай!” гэж бодсоор гарч ирэхэд нь үүдэнд үлдсэн хоёр туршуул баригдсан хүнээ яасан бэ гэж асуув. 

	— Баригдсан хүн тэнгэр нэрийн гарт орсон гэж даргыгаа дуугарахад ахлах туршуул:

	— Бидний шан яасан бэ? гэж арай гэж зүрхлэн асуувал: 

	— Бидний шан бас тэнгэр нэрийн гарт орсон. Тэр ялтныг зүгээр л нэг зүүдэлсэн юм байж гэж бод. Тэгвэл албан тушаал, амь насанд чинь өлзийтэй болох вий гэсэнд хоёр туршуул таг болоод дэмий л толгойгоо гудайлгасан авч дотроо, тэр их олзноос нь салгасан зайрангуудаас өшөөгөө авна гэж андгайлж явжээ. 

	Цагдаагийн газрын даргыг гарсан даруй Мефрес хэдэн бөө дуудаж оруулж ирээд тус бүрийн нь чихэнд юм шивнэн хэлсэнд цаадуул нь эллин хүнийг ариун тахилын орноос аваад гарлаа. Ликон эсэргүүцсэн ч үгүй. 

	— Энэ хүнийг алуурчны нь хувьд шүүхэд шилжүүлбэл зохино гэж би бодож байна гэж Сэмийг хэлэхэд:

	— Тэр болохгүй ээ! Энэ хүн түүнээс ч илүү хэмжээлшгүй их нүгэл үйлдэх заяатай төрсөн хүн. Яагаад гэвэл ширээ залгамжлагчтай даанч адилхан төрсөн байна шүү дээ гэжээ. 

	— Тэгээд та яая гэж бодож байна даа?

	— Энэ хүнийг зайрангийн дээд зөвлөл хэрэг болох цагийг нь хүртэл амьд байлгана. Ширээ залгамжлагч маань буруу номтны сүм хийдээр гүйдэлтэй болж, эмс охид хулгайлдаг болсны дээр улс оронд маань дайны аюул тулгарч, зайрангийн засагт тэрслэх уур амьсгал орж орхиод байгаа одоо цагт Ликон хэрэг болох газар бас бий... 

	Маргааш нь үдийн алдад тэргүүн зайран Сэм, мужийн захирагч, цагдаагийн газрын дарга гурав Саррагийн хоригдож байгаа гянданд очив. Золгүй бүсгүй хэдэн өдөр хэлэн дээрээ юм тавиагүй учир өндөр хэргэмтнүүдийг орж очиход суудал дээрээсээ өндийх ч тэнхэлгүй болчихсон байжээ. 

	Бүсгүйг аль хэдийний таних мужийн захирагч:

	— Сарра, бид сайхан мэдээ дуулгах гэж ирлээ гэж хэлэхэд цаадах нь ер тоосон шинжгүй:

	— Сайхан мэдээ? Миний хүү үхсэн. Сүүлчийн мэдээ тэр болно. Хөх минь саамшиж чинэрээд сэтгэл зүрхэнд минь айхавтар их гуниг зовлон хуржээ гэсэнд захирагч үгээ үргэлжлүүлэн:

	— Сарра, чи одоо суллагдсан. Чи хүүгээ алаагүй юм байна шүү дээ! гэвэл Саррагийн өнөөх үхээнц дорой байдал нь дороо алга болоод, суудлаасаа босон харайж:

	— Би алсан юм аа! Би! Би ганцаараа алсан! гэж хашхирав. 

	— Сарра, чи дуулж бай. Хүүг чинь эр хүн, финик хүүхэн Камад сэтгэлтэй Ликон гэдэг эллин хүн алсан юм байна шүү дээ... 

	Энэ үгийг дуулуутаа Сарра толгойгоо тэвэрч:

	— Юу гэнэ вэ! Та юу гэж хэлэв ээ? Ээ, тэр финик хүүхэн үү! Биднийг хорлох хүн гэж би мэдээд байсан юм. Харин тэр эллин... Би ямар ч эллинийг мэдэхгүй юм. Тэр эллин хүнд миний хүү ямар гэм хийсэн байдаг бил ээ? гэж ганцаараа шивнэн үглэсэнд мужийн захирагч:

	— Түүнийг би мэдэхгүй юм. Ямар боловч Ликон хэдийнээ хороогдсон. Сарра чи сонсож бай. Тэр, хаан хөвүүн Рамзестэй их адилхан хүн. Түүнийг орж ирэхэд чи эзнээ орж ирлээ гэж эндүүрсэн болохоор, эзнийгээ буруутан болгохын оронд өөрийгөө барьж өгье гэж бодоод зүтгээд байна шүү дээ гэж хэлбэл Сарра чарлаж, үс гэзгээ зулгаан:

	— Тэр чинь Рамзес биш байсан юм уу? Би, заяагүй эм, харь гаралтай хар элгийн юманд... хүүгээ өлгийнөөс нь авхуулж байдаг... ха-ха-ха! гэж инээснээ суларсаар гэнэт хөл нь нуга үсэрч газар ойчуутаа гараа хэд сарвалзуулаад, инээсэн чигтээ амьсгаагаа хураажээ. 

	Гэвч нүүр царайд нь тодорсон хэмжээлшгүй их гуниг зовлонгийн ул мөрийг үхэл ч арилгаж дийлсэнгүй ээ.


Арван долоодугаар бүлэг

	Мисир орны баруун хил нь хавцал сүв ихтэй урт нарийн хяр, хэдэн зуун метр өндөр нүцгэн шохойн чулуун толгодыг дамнаж Нил мөрний эрэг даган мөрнөөс зарим газраа миль, зарим газраа хагас миль холдсоор зуу гаруй миль үргэлжилдэг ажээ. 

	Хярын нь нэгний орой дээр гараад умар зүг ажвал, баруун гар талд, Нил мөрөн дундуур нь зүсэн одсон нарийхан зүлэг нуга ногоороод, зүүн гар талд хундан цагаан тал хийгээд тоосгон улаан бидэр алагласан нүд алдам шар тал үргэлжилж, өвөрмөц сонин үзэгдэнэ. 

	Байгалийн нэгэн хэв янз, уйтгар төрөм шаргал өнгө, пүү халуун уур амьсгал, ялангуяа зах хязгааргүй уудам цэлгэр нь Мисир орны баруун талаас шахан тогтсон Ливийн элсэн цөлийн гол шинж билээ. 

	Нарийн ажвал, тэр элсэн цөл бас тийм ч нэгэн хэв янзтай тогтсон биш ажээ. Адаглаад л элс нь тэгшхэн гөлгөр биш, уурсан хуйларсан их тэнгисийн давлагаан гэнэт тэр чигтээ царцан тогтчихсон юм уу гэлтэй, давхар давхар далагнан үелж одсон байдаг юм. 

	Тэр тэнгис дундуур өрнө зүг, нэг, хоёр цаг, бүр өдөржийн газар явж зүрхлэх юм бол шинэ сонин юмыг бас олж үзнэ. Тэнгэрийн хаяанд ухаа гүвээд, заримдаа арчийж тарчийн, хачин чамин хэлбэр маягтай болон тогтсон хад хясаа үзэгдээд түдэлгүй хөлийн доорх элс нимгэрэн, шохойн чулуун хөрстэй болж, далайгаас эх газар дээр гарч ирэх шиг санагдана. 

	Тэр бол элсэн тэнгисийн дунд оршдог бүхэл бүтэн нэг орон юм. Шохойн чулуун толгодын хоорондуур, дундуур нь голын голдирол, горхи булаг, зурайсан хөндий үзэгдээд, түүнээс цааш, гол дундаа муруй тахир эрэгтэй, гүн цэнхэр ёроолтой нуур бүхий тал газар үргэлжлэн одно. 

	Гэвч тэр ухаа толгодын хөндий нь сэрвийх ганц ургамалгүй, нуур, гол, булаг шанд нь дусал ч усгүй ажээ. Тэр мөхмөл хязгаар нутагт, өвс ургамал ургахаа больсон төдийгүй, үржил шимт хөрс нь хууран хийсэж алга болоод нэлдээ хатуу чулуун шал болон хоцорчээ. Амьд байгаль нь мөхөж, үнсэн товрог болж хоцорсон тэр нутгийг ноцом халуун илч төөнө төөнөсөөр, үе үе халуун угалз салхин эрчлэн босдогийг нь санахад баахан аймшигтай. 

	Үхэж, мөхсөн тэр эл хуль нутгаас цааш бас л элсэн тэнгис залгах бөгөөд дотор нь энд тэнд, заримдаа дан байшинтай тэнцэм шовгор шовгор элс үзэгддэгийг нь дөхөж очоод харвал тоосонд дарагдаж, өнгө нь үхсэн саарал навчис үзүүрт нь сэрвийж байдаг. Угтаа тэнд мод байсан бөгөөд тэдгээрийг одоо ургаж байна гэхэд хэцүү, бүрмөсөн үхжээ гэхэд бас гүйцэд үхээгүй байна. 

	Элсэн цөлийн эзэн захирагч — угалз салхин тэднийг элсээр дарж хэчнээн дээшээ тэмүүлэн ургах тусам нь төчнөөн дарсаар байгаад тийм нэгэн шовгор элс болгож орхисон ажээ. Өвөлжиний модны үр л хийсэн төөрч, тэр цөлд унаж ургаад, усанд живсэн хүн тэнгэр өөд гараа дэмий л сарвалзуулдаг шиг дээшээ тэмүүлж, үйл тамаа эдлэн байгаа нь тэр буюу. 

	Тэндээс цааш явбал, мөн л хатаж шинэж байгаа ургамалтай далагнасан элс бүхий зах хязгааргүй шаргал тэнгис цэлийн байснаа, хаалга шиг олон ангалтай, ханалан тогтсон их хад гэнэт үзэгдэнэ. 

	Үнэмшмээргүй юм! Зарим хаалгаар нь нов ногоон хөндий, дал мод, төгөл, нуурын цэнхэр ус, тэр ч байтугай бэлчиж яваа хонь, үхэр, адуу, хүн амьтан харагдаад, цаана нь хадны хормой дагуулан дугуйруулж барьсан бяцхан хот ярайн, хадны орой дээр сүм, хийдийн хана туурга цайран гялалзаж байна. 

	Тэр бол элсэн далайн арал болсон нэг баян бүрд юм. 

	Хуучин фараонуудын үед Мисир орны баруун хил дагуу гинжлэн цуварч тогтсон тиймэрхүү арал тун олон, хэдэн арваараа байдаг байжээ. Нил мөрнөөс арав, арван тав, хорин бээр зайд байсан тэр олон арлын хамгийн бага нь гэхэд л арав, том нь хэдэн арван ам дөрвөлжин километр уудам талбай эзэлдэг байж. 

	Харамсалтай нь, тэдгээр баян бүрд арабын яруу найрагчдын магтан дуулдаг байсан диваажингийн үүдэн танхим болж чадсангүй. Яагаад гэвэл нуур цөөрмийн олонх нь бамбалзуур намагтайн дээр хөрсөн доороос оргилдог ус нь эсвэл халуун, нэг бол өмхий үнэртэй, ихэнх нь ой гутам их давстай, ургадаг ургамал нь Мисир нутгийн өтгөн сахлаг өвстэй зүйрлэмгүй тачир сийрэг байжээ. Гэлээ ч, элсэн цөлийн дундах тэр зэлүүд хэсэгхэн газар ногоовтор өнгөөрөө явуулын хүний нүд баясгаж, чийг, сэрүүн амьсгал, боз чавга гурваараа сэтгэлийг нь засасхийн өнгөрөөдөг байж. 

	Элсэн цөлийн дундах, бидний саяын олж хардаг шиг арлуудад суурьшсан хүмүүсийн тоо адилгүй. Талбайн нь хүрэлцээний байдлаар, хэдэн зуугаас авхуулаад арван хэдэн мянган хүн суудаг арал ч бий. Ливи, Мисир, Этиоп нутагт багтаж шингэхээ больсон адал балмад амьтад тэдний удам угсааныхан л тэнд оршин суудаг юм. Чулууны уурхайд ажилладаг ялтан, мөрдөгдсөн гэмт хэрэгтэн, эзэд ноёддоо нухлагдсан тариачин, хүний хэрээс хэтэрсэн хүнд хөдөлмөрөөс дайжсан ажилчин зэрэг эргэж хоргодох юмгүй цагаандаа гарсан есөн шидийн амьтад наашаа зугтаадаг бөгөөд олонх нь замдаа амь алдаж, үйлээ үзэж үсээ зулгааж явж энд ирсэн цөөн хэд нь даржин тарчиг боловч өөрийн эрхээр амь зуух аргатай болоод, Мисир нутагт халдан тонох хар санааг дотроо ямагт агуулан явцгаадаг байна. 

	Элсэн цөл Газар дундын тэнгис хоёрын завсарт байдаг үржил шимт нарийхан зурвас газар дээр эрээвэр хураавар олон овог аймгийнхан чихэлдэн суудаг. Мисирчүүд тэднийг буйд нь ливийнхэн гэнэ. Зарим нь тариа тарьж, зарим нь загас барин, тэнгисээр хэрэн хэсэж амь зуудаг ажээ. Тэдгээр овог аймгийнхан дотроос, жирийн хөдөлмөр эрхлэн сууснаас алж талж, хулгайлж дээрэмдэж, дайтаж нүдэлдэж байж олсон олзоороо туйлан аж төрөхийг эрхэмд үздэг шийдсэн танхай балмад амьтдын бүлэг хоршоо хэзээд л ялгаран гарч ирсээр байдаг. Тэр зэрлэг дээрэмчид эсвэл өлбөрч харангадаж, нэг бол дайн тулааны хөлд үхэж үрэгдэн хиарсаар байх авч унаган ливи хүнийг дагуулахгүй айхавтар зэрлэг догшин дээрэмчид мундахгүй байсан цаг тул Шардан (Сардин), Шакалуш (Сицил) нутгийнхан орыг нь залгаад гараад ирэх жишээтэй, ер нь тийм амьтадын балаг тасарна гэж байдаггүй байжээ. 

	Доод Мисир баруун талаасаа Ливи нутагтай хиллэдэг тул тэр зэрлэг дээрэмчид фараоны нутагт ямагт халдан довтолж дээрэм тонуул хийн, түүнийхээ төлөө хүнд цээрлэл хүлээдэг байж. Гэвч фараонууд, фараонууд ч гэж дээ, үнэн хэрэг дээрээ зайрангууд ливийнхэнтэй тэгж балбалдаж байх нь ямар ч ашиггүй юм гэж үзээд бодлогоо өөрчлөн Доод Мисирийн тэнгис орчмын нутгаар ливи айл суурьшин аж төрж болно гэж найр тавихын хажуугаар өнөөх болж өгдөггүй дээрэмчин тонуулчин, адал балмад амьтдыг нь цэрэгтээ элсүүлж авсанд олонх нь шилдэг цэрэг эрс болцгоосон ажээ. 

	Гүрнийхээ баруун хилийг тэгж амгалан тайван болгож авснаас хойш, хэсэг бүлгээрээ халдсан ливи дээрэмчдийг, цагдаагийн газрынхан, хилийн харуулынхан болон Нил мөрний Канопийн татуур дагуу байрласан мисирийн цэргийн хэдэн хорооныхон түүгээрээ устгаж орхиод байдаг байжээ. 

	Ливи орон тийм байдалтай нэг зуун наян жил болсон юм. Ливийнхэнтэй хийсэн сүүлчийн их дайныг III Рамзес өөрөө толгойлж, алагдсан дайснаас огтолж авсан гараар уул овоо босгоод, нэг түм гурван мянган олзны хүнийг Мисир нутагтаа хөөж авчирсан тэр цагаас хойш Ливийн зүгээс халдах аюул гарч ирнэ гэж айдаг хүнгүй болсон билээ. Гэтэл XII Рамзесийн хаанчлалын шувтаргаар зайрангууд учир битүүлэг бодлого баримтлан тэр зүгт дахин дайн гарахад хүргэж орхисон нь энэ буюу. 

	Хэргийн уг учир ийм ажээ. 

	Азийн газар нутгийг хуваах тухай хэлэлцээрийг Ассиртай хийхгүй гэж фараоныг тас зөрөхөөр цэргийн хэрэг эрхэлсэн сайд, тэргүүн зайран Херихор уул хэлэлцээрийг толгой мэдэн хийж чадсангүй. Ямар боловч Ассиртай урт удаан хугацаагаар найрамдах хэрэгтэй гэж Бероэсийн сануулан захисныг бодоод Херихор дорно умар зүгтээ байгаа азийн улсуудтай дайтахад чинь Мисир танайд саад хийхгүй гэж Саргонд амласан боловч тэр ам тангаргийг нь Ассар хааны бүрэн эрхт тэр элчин төдий л бат нут итгэж өгөхгүй байх шиг байхаар нь найрамдалтай байна гэснийхээ биет нотолгоо болгон ливийнхэн голлосон хоёр түмэн хөлсний цэргийг нэн даруй тараа гэсэн тушаал гаргасан юм байжээ. 

	Уул тушаал, ямар ч гэм зэмгүй, фараонд үнэнч шударгаар зүтгэж явсан тэдгээр цэрэг эрст толгойн цаазад унагаснаас өөрцгүй хүнд цохилт болж, улмаар ажил хийж, дутагдаж гачигдахын зовлон үзээгүй, цэргийн дасгал сургууль, тав тухтай амьдралд идээшин дасчихсан тэр үй олон хүнийг багтааж шингээж, хооллож, хувцаслах бэлгүй Ливи оронтой дайтах аюулын үүд хаалгыг нээсэн байна. Гэтэл улс гүрнийхээ амин чухал ашиг сонирхлыг хөндсөн тэр хэрэг явдалд Херихор ч, зайрангууд ч төдий л санаа зовсонгүй, ливийн хөлснийхнийг тараасан нь харин ч их ашигтай юм болов гэж бодоцгоож байжээ. Нэгд, Мисиртэй байгуулсан арван жилийн хугацаатай тангаргийн гэрээнд Саргон зөвлөхүүдтэйгээ хамт гарын үсэг зурж хүчин төгөлдөр болгосон. Тэр бол халдейн зайрангийн айлдсанчлан Мисирийн ариун газар шороон дээр муу зүгийн хорлол хурж өнгөрөх хугацаа юм. 

	Хоёрт, хоёр түмэн цэргийг тарааснаар фараоны санд чухаг хэрэгтэй болоод байгаа дөрвөн мянган талантыг хэмнэх болно. 

	Гуравт, баруун хил дээрээ Ливитэй дайн хийнэ гэдэг, хаан хөвүүний эр зоригийг тийш хандуулж, азийн болон дорнод хилийн тухай хэрэг явдлаас анхаарлыг нь удаан хугацаагаар хөндийрүүлэх сайхан шалтаг болно. Ливийнхэн орон нутгийн чанартай тэр дайнд хэдхэн жилийн дотор сульдаад өөрснөө найрамдахыг гуйгаад ирнэ гэдэгт Херихор ч, зайрангийн дээд зөвлөл ч эргэлзэхгүй байлаа. 

	Энэ бол аргагүй л боддог бодол мөн. Гэвч хэргийн эзэд ганцхан сүрхий алдаа хийсэн ажээ. Тэд хаан хөвүүн Рамзесийг, суут их жанжны авьяас билигтэй төрсөн хүн гэж огтхон ч бодсонгүй. 

	Замд нь бүү саад хий гэсэн Херихорын тушаал буй тул ливийн тарсан хорооныхон зам зуураа дээрэмдэж, тоносоор яваад эх нутагтаа саадгүй хүрч очицгоожээ. Ливи нутгийн шороон дээр гишгэсэн анхны хүмүүсээс эхлээд л цөм, нутаг орныхондоо авсаар үнэмшихийн аргагүй юм ярьсан нь, амин хувийнхаа ашиг завшааныг алдаж, хор шар нь буцалсан тэдний үгээр бол Мисир орон одоо, есөн зуун жилийн өмнө гаксосуудад дийлдэж байсан үеийнхээсээ ч сул дорой болчихсон байна гэнэ. Фараоны нь сан хов хоосроод тэнгэр нэртэй эн сацуу эзэн захирагчтан, өөрсдийн нь хэлж байгаагаар, армийнхаа гоц гойд нь биш юм аа гэхэд шилдгийн тоонд орж явдаг ливийн хороодыг арга буюу ийн тараахад хүрч гэнэ. Зүүн өмнөд хил дээр байгаа хэдхэн цэргийг л эс тооцвол мисирийн арми гэх юм байхгүй, фараон зайрангууд хоорондоо эвгүй, ажилчдын хөлсийг төлөхөө ч болиод тариачдаа алба гувчуураар дарж байгаагаас болоод ард түмэн нь хөндлөнгийн өчүүхэн дэмжлэг л байвал төрдөө тэрслэн босоход бэлэн байгаа гэнэ. Энэ ч бас юу ч биш, урьд биеэ даан захирах эрхтэй явсан мужийн захирагчид хуучин эрх дархаа үе үе санагалзан, төр улсынхаа хүчин мөхөс байгаа энэхэн завшаанд фараон хийгээд зайрангийн дээд зөвлөлийг төрийн эрхнээс авч хаяхад бэлдэж байна гэнэ ээ. 

	Эдгээр сонин хэл мэдээ ливийн эргийн дагуу шувуу мэт элэн халин тараад амьтан хүн айхавтар үнэмшиж эхлэв. 

	Халдан довтлоход хэзээд бэлэн байсан дээрэмчин, тонуулчин, зэрлэг бүдүүлэг амьтдад, Мисирийг одоо дайран цөлбөхөд огт төвөггүй байгаа гэж фараоны армийн хуучин цэрэг, дарга нарын хэлж очсон үг галд тос хийсэн мэт сайхан дэм боллоо. Мисирийн сурвалжтанууд хоосорч, фараон нь төрөө засах бүрэн эрхээ хугаслуулаад, гачигдаж зовсон ажилчин, тариачин нь үймээн самуун дэгдээдэг болсныг нь урьд нь тэртэй тэргүй мэдэж байсан баян тарган, хэрсүү ухаалаг ливчүүд ч бас хөөгдсөн дайчдын үгийг үнэмшицгээжээ. 

	Тэгээд Ливи даяар сэтгэл нь сэргэж, хөөгдөж очсон цэрэг дарга нарыг сайхан мэдээ хүргэж ирсэн элч мэт дотночлон угтсан хэдий боловч угаас нутаг орон нь даржин тарчиг тул зочноо цатгах бэл нь дутаж, тэднээс аль болохоор хурдан салахын мөн болохдоо Мисиртэй даруй дайтаж эхлэхээр шийдэв. 

	Заль ихтэй, уужим ухаантай ливи ноён Муссаваса ч олны тэр дуулианд автжээ. Гэхдээ ирсэн улсын цуудам үгийг үнэмшсэндээ ч тэгсэнгүй, угтаа зайрангийн дээд зөвлөлийн туршуул тандуул л байж таарах хэдэн эрхэм хэргэмтний хатгаасаар тийн хөдөлжээ. 

	Мисир орны одоогийн байдалд дургүй нь хүрч, фараон, зайрангуудад голгүй гомдсон гэдэг үгтэй хэдэн хэргэмтэн тэнгисийн эргээс Ливид хүрч ирээд харц доод хүмүүс хөөгдөж ирсэн цэргүүдтэй уулзаж ярилцахаас зайлсхийн нуугдаж явсаар Муссавасад бараалхан, Мисирийг яг одоо дайрдаг цаг болсон гэж их л нууцлан хэлээд бэлэн зэлэн нотолгоо гарган:

	— Чи тэндээс яндашгүй их эрдэнэ баялаг олж авч өөртөө болон, хүн арддаа, тэр ч байтугай үрийн үрд хүрэлцэх тариа будааны сантай болно гэж ятгасаар үнэмшүүлж чадсан ажээ. 

	Муссаваса хэдийгээр уран ухаантай жанжин, сайн дипломатч хүн гэлээ ч гэнэ алдаж өөрийгөө занганд хийж орхих нь тэр ээ. Тэр эрчимтэй шаламгай хүн учир Мисирт ариун дайн шууд зарлаад гар дороо хэдэн мянган зоригт дайчдыг үлдээж, нэгдүгээр корпусыг хорин настай хүү Техеннаараа захируулан дорно зүг рүү илгээв. 

	Хөгшин зэрлэг дайчин дайн гэж юу байдгийг андахгүй бөгөөд ялъя гэвэл хурдан хөдөлж, эхлээд цохих хэрэгтэй гэдгийг ч бас мэднэ. 

	Бэлтгэх барих ч гэж нэг их удсангүй. Фараоны армид байсан цэргүүд гар мухар боловч юу хийхээ хүнээр заалгахгүй улс учир зэр зэвсгийн талаар нэг их зовсон ч үгүй. Жаахан сур, хэсэгхэн дээс шидэмс л байвал дүүгүүр бэлэн, жад юм уу шовхолсон сургааг, сүх юм уу бороохой байгаад нэг мөрөн дээрээ ганц шуудай дүүгүүрийн чулуу, нөгөө дээрээ нэг шуудай боз чавгатай л бол болох нь тэр. 

	Муссаваса хүүдээ фараоны хөлсний цэрэг байсан хоёр мянган хүн, ливийн дөрвөн мянгаад хөдөх барлаг эрчүүлийг өгөөд Мисирт даруй довтлон орж, тонон дээрэмдээд жинхэнэ армийн хүнс хоолыг бэлдсэн бай гэж тушаан илгээсэн ажээ. Өөрөө илүү их хүч хуралдуулаад, баян бүрдүүд рүү зарлага тахар илгээн, боломжтой чадалтай бүх эрчүүл миний тугийн дор явж байлд гэсэн зарлиг тараалгав. 

	Тэр цөл нутагт тийм их хөл хөөрцөг болж байсан удаагүй билээ. Ноорхой гуйлгачин гэж нэрлэхээс өөр аргагүй гар хоосон, нүцгэн чавган эрчүүл баян бүрд бүрээс бөөн бөөнөөрөө хөдлөв. 

	Муссаваса, ганцхан сарын өмнө фараоны цэргийн дарга байсан зөвлөхүүдийнхээ үгээр үг хийж, миний хүү мисирийн ямар нэгэн их хүчтэй учрахаасаа наана Тереметис, Сентинофер хоёр хотын хооронд байдаг хэдэн зуун тосгон суурин, жижиг хотуудыг талж амжина гэж баттай итгэж байлаа. Түүний дээр, Ливийнхний хөдөлснийг дуулуутаа шилний том заводын бүх ажилчдаар үл барам Шүүт нуурын эрэг дээр байдаг Сомет Хемау цайзын цэргүүд дүрвэн зугтжээ гэсэн мэдээ хүрч иржээ. 

	 Тэр шилний завод фараоны сангийн нэг их өгөөжит эх булаг байсан тул уул мэдээ Ливийнхэнд үйлс нь бүтэмжтэй болохын бэлгэ тэмдэг мэт санагдав. 

	 Гэвч Муссаваса, зайрангийн дээд зөвлөлийнхний хийсэн алдааг давтан хийжээ. Тэр, Рамзесийг суут жанжин хүн гэж зүүдэлсэн ч үгүй. Тэдний нэгдүгээр корпусыг Шүүт нуур хүрэхээс аль түрүүн, ширээ залгамжлагч хөвүүний хоёр дахин их хүч эргэн тойрны нь газарт бүгээд хүлээж байгаа гэж хэний ч санаанд ороогүй ажээ. 

	Гэхдээ үүнд, ливийнхнийг сэрэмжгүй цалгар явсан гэж зэмлэх арга бас байхгүй юм. Техенна ч, штаб нь ч тагнуул туршуулын ажлыг зэгсэн сайн зохион байгуулсан бөгөөд тагнуулууд нь Мелкат, Навкратис, Сан, Менут, Терметис хотуудаар олон удаа явж Нил мөрний Каноп, Болбитиний салааг хүртэл гаталсан хэдий боловч мисирийн цэрэг огт дайралдахгүй болохоор нь Нил мөрний үерт хаагджээ гэж санадаг байж. Харин хилийн зүгээс дүрвэн зугтаж яваа хүмүүс бол хааяагүй л тааралддаг байжээ. 

	Нэгэнт байдал тийм байсан хойно, цэргийнхээ ерөнхий захирагчид таатай мэдээ ирүүлж байсан тэдгээр тагнуулын буруу нь юу байх билээ дээ. Гэтэл, тэр үед Нил мөрөн үертэй байсан хэдий боловч хаан хөвүүн Рамзес цэрэг дайчлан хөдөлгөөд хаагдаж саатсан ч үгүй, наймхан хоногийн дотор хил хүрч, ундны ус, хүнсний зүйлээр бүрэн хангаад Шүүт нуурын хавийн уулуудаар бүгүүлж орхисон байлаа. 

	Техенна бүргэд болоод ниссэн бол тэр хавийн бүх ам хавцалд мисирийн хороод бүгээд корпусыг нь улам улам бүслэн хааж авч байгааг хараад айн сандрах байсан даа.


Арван наймдугаар бүлэг

	Ширээ залгамжлагчийг дагалдан яваа вивангиридч Ментесуфис Доод Мисирийн цэргийг Пи-Баст хотоос гарсан цагаас эхлээд өдөрт хэдэн удаа яаралтай мэдээ гэдрэг нь илгээж, хариуг нь авсаар явлаа. 

	Цэргийн аялал болон, хаан хөвүүний хийж яваа ажлын тухай бахдан сайшаасан аяс бүхий анхныхаа илтгэлийг тэр, Мемфис рүү Херихорт илгээсэнд “Ширээ залгамжлагчийг зоргоор нь байлга. Рамзесийг анхны тулалдаанд дийлджээ гэхэд зайрангийн дээд зөвлөл нэг их сандрахгүй” гэсэн хариу иржээ. “Бага зэргийн ялагдал нь, яагаа ч үгүй байж өөрийгөө туршлагатай жанждын дайтай бодож яваа хаан хөвүүн Рамзест л сургамж болно” гэж Херихор бичсэн байв. 

	Ширээ залгамжлагчийг ялагдана гэж бодоход тун хэцүү байна гэсэн Ментесуфисийн хариуг аваад Херихор, тэгвэл анхны ялалт нь онцын их ач холбогдолтой биш байвал зохино гэж сануулаад “дайнд дуртай, омголон зантай ширээ залгамжлагч, баруун хил дээр хэдэн жил байлддаг юм аа гэхэд төр улсад хохирол болох юм байхгүй. Өөрөө туршлагажиж, цэргийн эрдэмд сайжрахын дээр залхуу хойрго, дуулгаваргүй цэргүүд нь хийх ажилтай болох юм” гэж бичжээ. 

	Ментесуфис бас Мефрес зайрантай харилцсаар явсан бөгөөд харин тэр харилцаа өөрт нь сүрхий ноцтой санагдаж байлаа. Ширээ залгамжлагчид гомдсон Мемфрес Саррагийн хүүгийн алагдсаныг далимдуулан, уул хэргийг Камагийн хатгалгаар үйлдсэн гэж Рамзесийг шууд буруутан болгох гэж оролдож байснаа, Рамзесийн буруугүй нь илт болохоор өвгөн зайран улам ч хилэгнэж, хаан хөвүүн Мисирийн тэнгэр нэрийн дайсан, өөдгүй муусайн финикүүдийн сүлбээтэн, ер ямар ч муу юмыг хийж чадах хүн гэж тасралтгүй улайран зүтгэдэг болжээ. 

	Саррагийн хүүг алагдсан даруй үлэмж сэжиглэж, Мемфис дэх зайрангийн дээд зөвлөл хүртэл Ментесуфисээс санал бодлыг нь лавлан асууж байсан билээ. Тэгэхэд Ментесуфис, хаан хөвүүний байдлыг нүд салгалгүй ажаад байхад хүн алсан шинж огт мэдэгдэхгүй байна гэж хариулж байжээ. 

	Рамзесийг, дайсныхаа урдаас тагнуул туршуул илгээн тандаж, дарга нартайгаа зөвлөлдөн, аяны замд цэрэг эрсээ урамшуулан зоригжуулж явахад, тэдгээр бичиг захидал сүрэг махчин шувууд аятай нааш цааш сүлжилдэн ниссээр л байж шүү дээ. 

	Арван дөрвөн гэхэд ширээ залгамжлагчийн бүх цэрэг Гереметис хотоос урагш хуарагнаж, Патрокл ч эллин хороотойгоо гүйцэн ирж Рамзесийг ихэд баярлуулжээ. Херихорын хоёр дахь ажиглагчаар илгээсэн Пентуэр тэдэнтэй цуг хүрэлцэн ирсэн байв. 

	Бөө зайрангууд (бидний нэрлэснээс өөр зайрангууд бас байжээ) олон болж байгаа нь Рамзесийн санаанд таараагүй учир, ямар боловч тэднийг тоохгүй байя гэж шийдээд цэргийн зөвлөлийн хурал дээр санал бодлыг нь асуудаг ч үгүй байлаа. 

	Гэлээ ч яваандаа эвээ олцгоожээ. Херихор тушаасан болохоор Ментесуфис, хаан хөвүүнд өөрийнхөө санал бодлыг тулгахаа больсны дээр Пентуэр, эмнэлгийн ажлыг шархтан анагаахад аятай тавтай болгон зохицуулах гэж хөөцөлдөж явдаг болжээ. 

	Дайны үйл ажиллагаа эхэлжээ. 

	Рамзес юун түрүүн, тагнуул туршуулаараа дамжуулан хил хавийн тосгон сууринуудад, ливчүүд бөөн их хүч хөдөлгөн, хайр найргүй алж талсаар дөхөж явна гэдэг цуудам үг тараалгасанд айн сүрдсэн тэр нутгийнхан дорно зүг дүрвэн зугтаж, мисир хороодтой тааралдахад ширээ залгамжлагч эрчүүлийг нь цэргийн ачаа тээш үүрүүлэхээр үлдээж, эмс хүүхдийг нь нутгийн гүн рүү илгээсээр явлаа. 

	Ерөнхий жанжин, ирж яваа ливийнхний урьдаас тоо, байрлалыг нь сайн мэдээд ир гэж тагнуул илгээсэнд тэд нь түдэлгүй эргэж ирээд байрлалыг нь яг таг тодорхойлон хэлсэн хэр нь тоон дээр нь болохоор баахан дэгсдүүлжээ. Ливийн үй түмэн цэргийг Техенна хүүтэйгээ цуг Муссаваса өөрөө толгойлон ирж явна гэж шургуу батлан хэлцгээсэн нь мөн л худал үг юм. 

	Гэвч залуу жанжин анхны тулалдаанд хашир хэрсүү дайсантай учрах боллоо гэж баярлан царай нь улаа бутарч суув. 

	Рамзес дайсны аюулыг тийн хэтрүүлэн тооцоолсноосоо болоод сэрэмжээ хоёр дахин нэмэгдүүлж, Мисирийн талд хүчний давуу байдал бий болгохын тулд заль гаргалаа. Дайсны хүрээнд, оргодол хүний байдал үзүүлэн орж очоод, одоо тэдний гол хүч болж яваа, Мисирээс хөөгдсөн ливи цэргүүдийг Муссавасагаас салгах арга бод гэж тушаан итгэмж бүхий хэдэн хүнийг илгээв. Рамзес тэдэнд:

	— Над, үл дагагсдын толгойг тас цавчих балт бэлэн байна. Гэхдээ дагаар орогсдыг өршөөхөд ч бас бэлэн байна. Анхны тулалдааны үед зэвсгээ хаяад Муссавасаг орхиж над руу ирсэн хүнийг эзэн хааны цэрэгт эргүүлж аваад албандаа цаашид зүтгэх юм бол хөлс хүчийг нь бүрэн тавьж олгоно гэж хэлүүлсэн гэж цаадуулдаа дуулгаарай гэж захижээ. 

	Патрокл тэргүүтэй жанжид үүнийг нь ухаалаг сайн арга боллоо гэж сайшаасан авч зайрангууд хар цагаан дуугүй байцгаав. Ментесуфис Херихор луу яаралтай мэдээ илгээсэнд хэд хоногийн дараа хариу нь иржээ. 

	Шүүт нуурын байгаа газар нь, зүүн өмнөөсөө баруун хойшоо цувран тогтсон хоёр урт шилийн хоорондох хэдэн арван километр урт нэгэн ам хөндий билээ. Хөндийн хамгийн өргөн газар нь арван километрээс үл хэтрэх бөгөөд бүр нарийн хавчил газар ч бас бий. 

	 Тэр хөндийн дагуу, шорвог устай, намаг ихтэй арваад нуур байдаг бөгөөд элсэнд дарагдсан бут сөөг ургах аядах авч түүнд ам хүрдэг амьтан нэг ч байдаггүй ажээ. Хөндийн хоёр талаар эмтэн сэмтэн хяртай элсэн чулуун хад ханалан эгнэж, зарим газар нь, хөл гишгэсэн амьтан дарагдаж үхмээр зах хязгааргүй сул манхан үргэлжилнэ. 

	Тэр нутаг бүхэлдээ цагаан шаргал өнгөтэй, уйтгар хүрэм зэлүүд газар тул халуун, чимээ аниргүй хоёр нь улам ч зовлонтой санагддаг байна. Агаар тэнгэрт нь жиргэн донгодох жигүүртэн шувуу ганц ч үзэгддэггүй бөгөөд хааяа нэг чимээ гарвал хад гулсан нурж байгаа нь тэр ажээ. 

	Хөндийн гол дунд бие биеэсээ хэдэн километр зайтай хоёр барилга байдаг. Зүүн талынх нь цайз, баруунтаах нь ливи худалдаачдаас түлш худалдаж авдаг шилний завод бөгөөд дайны сургаар хүн амьтан нь цөм дүрвэн оджээ. Муссавасагийн Мисир орох замд тохиолдох аюул багатай газрын нэг тул Техеннагийн корпус тэнд ирж төвхнөх нь дамжиггүй юм. 

	Ливчүүд Главк хотоос гарч алгуур урагшлан явсаар атир сарын арван дөрөвний үдэш Шүүт нуурын хөндий рүү орж ирэв. Тэд тэр хөндийг хоёр өдрийн дотор ямар ч саадгүй туулна гэж итгэж явжээ. Гэтэл тэр өдөр нар жаргасны дараа мисирийн цэрэг элсэн цөл рүү хөдөлж, арван хоёр цагийн дотор дөчөөд километр элсийг туулаад, маргааш өглөө нь гэхэд цайз, шилний завод хоёрын завсарт байдаг нимгэн хярын тоо томшгүй олон хавцал сүвэнд бүгсэн байлаа. 

	Ливийнхэнд, тэр шөнө мисир цэрэг танай замыг хаачихлаа гэж хэлсэн дор бол Шүүт нуурын хөндийд дал мод, улаан буудай ургачихжээ гэвэл илүү үнэмших байсан билээ. 

	Цэргүүдээ жаахан амраагаад, тэр хооронд зайрангууд усны судал олж, хэдэн худаг ухуулан ундны ус залгуулсны дараа Мисирийн цэрэг хөндийн хойд талаар эмжсэн намхан ууланд байраа эзлэв. 

	Хаан хөвүүний төлөвлөгөө тун энгийн ажээ. Ливийнхнийг нутаг талаас нь таслан хааж аваад, тарж бутарсан цэргүүдийг нь, өлсгөлөн, халуун хоёроос нь болж амиа алддаг өмнийн элсэн цөл рүү хөөж оруулах юм гэнэ. 

	Тийм зорилгоор армиа гурван корпус болгон хуваажээ. Ливийн нь талаас хааж байрлан Главк руу ухарсан дайсны замыг тосон байлдах үүрэгтэй, баруун жигүүрийн нэгдүгээр корпусыг Патрокл толгойлов. Мисирийн талаас хааж байрлан, ливийнхний тийшээ тэмүүлэх замыг тосон байлдах үүрэгтэй зүүн жигүүрийн корпусыг Ментесуфис толгойлов. Шилний заводын харалдаа хоцрох төв корпусыг ширээ залгамжлагч өөрөө толгойлохоор болж Пентуэрийг дэргэдээ үлдээв. 

	Атир сарын арван тавны өглөө долоон цагийн алдад морь унасан хэдэн арван ливи хөндий огтлон ергүүлж ирээд шилний заводын хавьд зогсож, ийш тийшээ харж нэг хэсэг саатсанаа сэжигтэй юм олж хараагүй бололтой буцаад явчихжээ. 

	Арван цаг болж, халуун шатаж эхлээд, хөлс байтугай цус дааварлаж байх шиг санагдаж ирэх үеэр Пентуэр ширээ залгамжлагчид:

	— Ливийнхэн хөндий рүү орж ирээд Патроклын цэргийн хажуухнаар гарч явна. Цагийн дараа гэхэд тэд энд ирнэ гэсэнд хаан хөвүүн гайхаж:

	— Чи яаж мэд ээ вэ? гэвэл Пентуэр инээмсэглэж:

	— Зайран хүний мэдэхгүй юм гэж байдаггүй юм гээд нэг хадны оройд авиран гармагцаа гялалзсан юм гэрээс нь гаргаж ирээд хутагт Ментесуфисийн цэргүүд рүү тусган, гараараа зангаж дохиж байснаа бууж ирээд Рамзест:

	— Ментесуфист мэдээ өгчихлөө гэв. 

	Хаан хөвүүн гайхаад гайхаад учрыг нь олсонгүй. 

	— Миний нүд чинийхээс илүү, сонсгол маань ч доргүй гэж бодох юм. Гэвч би юу ч олж харж, юу ч сонсож чадахгүй байна гэж хэлээд хаан хөвүүн, — Чи дайсныг энэ холоос яаж олж харж, Ментесуфист яаж мэдээ өгөв өө? гэж асуув. 

	Пентуэр ширээ залгамжлагчийг, орой дээр нь сондуут бут торойсон холын нэг толгой өөд хар гэжээ. Рамзесийг тийшээ харахад бутан дотроос нь нэг юм гялсхийсэнд, өөрийн эрхгүй нүдээ таглаж:

	— Яасан хурц юм бэ? Сохлох нь байна шүү гэж дуу алдсанд:

	— Патрокл жанжны дэргэдийн зайран бидэнд дохио өгч байна. Их эзэн минь, бид дайнд ч гэсэн хэрэг болж л яваа биз дээ? гэж Пентуэрийг хэлэхэд хаан хөвүүн дуугарсангүй. 

	Алсад чимээ гарч, анх дуулдахтай үгүйтэй байснаа тодрон тодорсоор л байв. 

	Тэр чимээг сонсоод уулын бэлд бүгсэн мисир цэргүүд өндөсхийж, зэвсгээ үзэн, шивэр авир хийлцэж эхлэхэд дарга нар огцом зандарвал чулуун дотор дахиад л чив чимээгүй боллоо. 

	Тэгж байтал алсын чимээ бүр тодорч олон хүний дуу дүнгэнэж ирэхэд дуу дуулах, лимбэ үлээх, тэрэг хяхнах, морь янцгаах, дарга нарын нь захирах, зандрах дуун ялгаран сонсогдох болжээ. Рамзесийн зүрх нь хүчтэй цохилж, хармаар санагдаад тэсэж ядахдаа нэгэн хадан мөргөцгийн оройд авирч гараад харвал, хөндийн ихэнх нь ив ил үзэгдэж байлаа. 

	Улаан, хөх, цагаан судалтай могой шиг болж ирээд, хэдэн мод газар хөвөрсөн ливийн корпус шаргал тоос тэнгэрт хадаан алгуурхан урагшилж явав. Магнайд нь яваа арван хэдэн морьтон дотор цагаан нөмрөг алчууртай нэг хүн сандал дээр сууж байгаа юм шиг мориныхоо зөв тал руу хоёр хөлөө унжуулан суугаад явж байна. Тэдгээр морьтны араас орог саарал цамцтай дүүгүүрчид, түүний дараа далбагар шүхэртэй жуузанд заларсан нэг хэргэмтэн, тэгээд улаан хөх судалтай мухар ханцуйтай цамц өмссөн жадчид, удаа нь бороохой шийдмээр зэвсэглэсэн, бараг нүцгэн шахам өдий төдий хүн цувж, дахиад л дүүгүүрчин, жадчин, тэгээд дүүгүүрчин залгаж, сүүлд нь сүх, хадуур барьсан баг хүмүүс явж байгаа харагдлаа. Тэд дөрөв дөрвөөрөө эгнэж яваа бололтой юм. Гэвч дарга нар нь хэчнээн хашхиралдан зандарлаа ч эгнээгээ үе үе алдаж, холилдож хутгалдсаар л явж байна. 

	Ливийн тэр могой дуу шуу болсоор завод, нуур хоёрын өөдөөс харсан, хөндийн хамгийн уудам хэсэг рүү орж ирээд, эмх цэгц нь баахан задрасхийж тэнд үдлэх янзтай, толгойн хэсэг нь зогстол арынхан нь бушуухан очиж амсхийж авъя гэсэн шиг явдлаа түргэсгэв. Зарим нь эгнээнээсээ гүйж гараад зэвсгээ газар хаяж, нуурт харайн орж байхад зарим нь өмхий усыг нь алгаараа утгаж, нөгөө хэсэг нь элсэн дээр сууж, шуудайтай чавганаасаа гаргаж идээд цуутай усаа шавар дашмагаар нь хөнтрөн ууж байгаа харагдлаа. 

	Тэдний хүрээн дээгүүр хэдэн харцгай элэн халин нисэж яваа харагдав. 

	Тэр бүгдийг ажин харж байтлаа Рамзес гэнэт ухаан санаанд оромгүй хачин их эмгэнэл айдас хоёрт автан, нүдний нь өмнүүр хар хар цэг эрээлжилж ирээд толгой нь эргэн, ухаан нь балартаж, яг тэр агшинд хаан ширээнээс татгалзан, одоо болох гэж байгаа явдлыг хэзээ ч үзэхгүй газар одмоор санагдаад доошоо гулсан бууж, ухаан нь булингартсан хүний харцаар дэмий л гөлийн ширтэж, нэг хэсэг зогсжээ. 

	Тэр үед нь Пентуэр хүрч ирээд мөрөн дээрээс нь барьж сэгсчин:

	— Эзэнтэн, сэргэж үз. Патрокл тушаалыг тань хүлээж байна гэсэнд Рамзес:

	— Патрокл гэнэ ээ? гэж дуугараад эргэж харсанд өмнө нь Пентуэр царай нь цонхийсон боловч тайван хэвээр зогсож байх юм. Цаахна талд нь бас л цонхийж цайсан царайтай Тутмос цэргийн даргын шүгэл бариад зогсож байна. Толгойн ард, сэтгэл нь их хөдөлсөн царайтай хэдэн цэрэг байж байгаа харагдлаа. 

	Пентуэрийг:

	— Рамзес ээ, цэргүүд тушаал хүлээж байна гэж дахин хэлэхэд хаан хөвүүн зайран руу одоо яая ч гэх вэ дээ гэсэн байдалтай хараад бөглүү дуугаар:

	— Эхэлье дээ... гэсэнд Пентуэр гялтганасан сахиусаа дээш нь өргөж агаарт хэдэн тэмдэг хий зурахын сацуу Тутмос аяархан шүгэлдэж, баруун зүүн талд давтан шүгэлдэх дуулдтал мисирийн дүүгүүрчид ухаа өөд авирч эхлэв. 

	Жин үд болжээ. 

	Рамзес аажимдаа овоо сэргэж эргэн тойрноо гайгүй сайн ажин харвал өөрийн нь штаб, өвгөн дарга нарын захирсан жадчин, матгачин үзэгдээд, дүүгүүрчид хясаа өөд алгуурхан авирч яваа харагдлаа. Энэ олон хүний хэн нь ч амиа алдахгүй юм сан гэхээр үл барам ийм шатам халуун цагаар тулалдахыг хүсэхгүй байгаа даа гэж түүнд бодогдов. 

	Гэтэл, гэв гэнэт нэгэн толгойн орой дээрээс арслан хүрхрэх мэт их дуугаар:

	— Өндөр дээд төрөлт фараоны цэргүүд ээ, Ливийн муусайн нохдыг хиартал нь цохигтун! Тэнгэр нэр та нарыг өршөөх болтугай! гэж хүнгэнэн хашхиртал хариуд нь Мисирийн армийн уриа хадаж урт түрлэгээр түрхрүүлэн уухайлсанд ливийнхэн цочиж, яах ч учраа олохгүй үймэлдэн, хашхиралдаж бархиралдаж гарлаа. 

	Одоо нэгэнт нуугдаж байх хэрэггүй болсон тул ширээ залгамжлагч, ухаагийн хяр дээр гарч ирээд харвал тулалдааны талбар тэндээс ив илхэн ажээ. Мисирийн дүүгүүрчид газар доороос гэнэт гарч ирэх шиг болоод урт эгнээгээр давшиж эхлэхэд, хэдхэн зуун алхам зайтай байсан ливийн дээрэмчид тоос манаруулан язганаж, эвэр бүрээ хангинан шүгэл тасхийгээд, эмх журамд нь оруулж ядаж байгаа дарга нар нь хашхичиж харааж байгаа дуулдав. Амарч, ус ууж байсан нөгөө хүмүүс босон харайж зэвсгээ шүүрч аваад өөрсдийнхөн рүүгээ гүйлдэж, эх толгойгүй бужигнаж, бархиралдаж байсан тэр олон амьтан амжиж нэг юм хэдэн үе эгнэн зогсохчоон боллоо. 

	Тэр хооронд Мисирийн дүүгүүрчид хааяа нэг дүүгүүрдсээр сургууль хийж байгаа юм шиг тайван жигд давшиж явснаа арваныхаа дарга нарыг тэр тэр лүү дүүгүүрд гэж хуваарилан зааж өгөхийн сацуу дайсны дээр хэдэн минутын турш тугалга, чулуун мөндөр буулгаж гарав. Өөрийн нь дүүгүүрчдийг нэгэн зэрэг дүүгүүрдэх тоолон ливийн эгнээ бут үсэрч, энд тэнд хүн гулдайн хоцорч байгааг хаан хөвүүн харж байлаа. 

	Гэлээ ч ливчүүд дахиад л эгнээгээ олон ухарсаар дүүгүүрийн чулууны гортигоос гарсанд дүүгүүрчид нь урагш ялгаран гарч, мисирийнхэн өөд түргэн бөгөөд уужим самбаатай дүүгүүрдэж эхлэв. Тэдний эгнээнээс үе үе баясан дуу алдах, инээх сонстох болсон нь мөн л тэр тоолон мисир дүүгүүрчдийн хэн нэг нь оногдон унаж буй хэрэг ажээ. 

	Гэтэл хаан хөвүүн, бараа болооч нарын нь толгой дээгүүр чулуу сүнгэнэн, нэг мэргэн чулуу туслах даргын нь эгмийг хэмх дэлсээд, өөр нэг чулуу бас нэг туслахын нь дуулгыг ховх цохиж, гурав дахь нь ширээ залгамжлагчийн хөлийн өмнөх хаданд тусаж бут үсэрсэнд улайсгасан мэт халуун хэлтэрхий нүүр өөд нь үсэрч шүргэн өнгөрөв. 

	Ливийнхэн нэг юм хашхираад нирхийтэл инээсэн нь дайсныхаа жанжныг л шоолон хорыг нь маажиж байгаа хэрэг. 

	Рамзесийн өнөөх жихүүцэх, өрөвдөх, харамсах сэтгэл нь тэрхэн агшинд оргүй алга болоод мах цусанд төрсөн зовлонт хүний үр садыг биш, хүйс тэмтэрч аюулгүй болговол зохих зэрлэг догшин араатныг би харж байгаа юм байна шүү гэж бодмогцоо, тушаал хүлээн зогсож байгаа жадчидыг удирдан дайрч орохоор завдаж илдийнхээ бариулыг нэг шүүрч авснаа ой нь гутаад болив. Тэр бузар амьтны цусаар өөрийгөө будах нь алба уу!”

	“Юун төлөө цэрэг байгаа сан билээ...” 

	Тулалдаан үргэлжилсэн хэвээр, ливийн эрэлхэг дүүгүүрчид хашхиран, тэр ч байтугай дуу аялан урагш давшиж, хоёр талаас дүүгүүрдсэн чулуу хэдгэнэ шиг жингэнэж, сүрэг зөгий шиг дүнгэнэн, зарим нь агаарт тасхийтэл мөргөлдөөд бут үсэрч байна. Аль аль талаас нь хүн муухай орилон эгнээнийхээ ард гарах юм уу доороо үхэтхийн унасаар байсан авч галзууртлаа уурлаж, амь биеэ ч бодохоо больсон бусад нь улангасан тулалдсаар л байлаа. 

	Гэтэл тэртээ баруун жигүүрт эвэр бүрээн дуу хадаж, тушаал цааш цааш нь дамжуулан хашхирч байгаа дуулдав. Өглөөнөөс хойш хатуу юм уусан, айхыг мэддэггүй Патрокл жанжин дайсны ар хударгаар уулгалан орж байгаа нь тэр ажээ. 

	Хаан хөвүүнийг:

	— Дайраад! гэж хашхирахад тушаалыг давтан, нэг, хоёр... гээд арван эвэр бүрээ татахын сацуу Мисирийн зуутууд хавцлаас суга үсрэн довтлов. Ухаа дээр байгаа Мисирийн дүүгүүрчдийг хоёр дахин их чармайлт гарган тулж байтал мисирийн жадчин матгачингууд ливийнхний өөдөөс дөрвөн эгнээгээр аажуухан хэр нь сайхан эмх цэгцтэй давшин дайрлаа. 

	— Төвийн хүчийг нэм! гэж хаан хөвүүнийг тушаахад, эвэр бүрээ татаж, тэргүүн шугамын хоёр эгнээний араас бас хоёр эгнээ давшжээ. Чулуу, суман мөндөрт нь өртсөн мисирчүүдийг хүрч амжаагүй явтал ливчүүд тэдний жишээгээр, гол корпусын нь өөдөөс найман эгнээ болон зэхэв. 

	Ширээ залгамжлагчийг:

	— Нөөц хүчээ хөдөлгө! гэж тушаагаад туслах дарга нарынхаа нэгэнд, — Зүүн жигүүр бэлэн байна уу, хараад ир гэсэнд тэр дарга хөндийг бүхэлд нь харах санаатай дүүгүүрчид рүүгээ гүйж явснаа ойчсон боловч, ойчиж байх зуураа гараараа дохио өгч амжжээ. Түүний оронд явсан нэг дарга түдэлгүй буцаж ирээд ширээ залгамжлагчийн захиргаанд байгаа корпусын хоёр жигүүр тулалдаанд бэлэн байгааг илтгэв. 

	Патроклынхны байгаа газар шуугиан чимээ улам их болж, ухаагийн хяр дээгүүр өтгөн хар утаа суунагласанд Пентуэрийн илгээсэн нэг дарга гүйж ирээд Рамзест, эллин хороод ливийн хүрээг шатаалаа гэж мэдэгджээ. 

	— Төвийг нь сэтэл! гэж хаан хөвүүнийг тушаахад хэдэн арван эвэр бүрээ дараа дараагаар залган дуугарч “дайралтад ор” гэсэн дохио өгөөд таг болмогц төвийн цуваанд дарга нарын тушаах дуун хангинаад олон бөмбөр зэрэг нижигнэж явган цэрэг:

	— Нэг... хоёр!.. нэг... хоёр!.. нэг... хоёр! гэсэн жигд хэмээр нир нирхийтэл алхан хөдлөхөд баруун зүүн хоёр жигүүрт тушаал давтаж буй дарга нарын дуу хадаж, бөмбөр нижигнээд хоёр жигүүр мөн л нэг... хоёр!.. нэг... хоёр!.. хэмээн урагш давшив. 

	Ливийн дүүгүүрчид мисир цэргийн өөдөөс чулуу тавьсаар ухрахад, алхам бүрд нэг цэрэг унаж байсан боловч цуваа эгнээгээ алдалгүй нэг... хоёр... нэг... хоёр!.. гэсэн жигд алхаагаар урагшилсаар л байлаа. 

	Мисир сумангуудын хөлөөр боссон шаргал тоос улам улам өтгөн болж ирэхэд дүүгүүрчид нь дүүгүүрдэх тэнхэлгүй болж, түр зуур нам гүм болсонд шархадсан цэргүүдийн ёолох гаслах нь тодхон дуулдаж, хаан хөвүүн штабынхандаа:

	— Манай эднэр сургуулийн үед ч ийм сүрхий алхсан нь тоотойхондоо гэвэл нэг хижээл дарга:

	— Тэд өнөөдөр торлогдуулна гэж айлтгүй гэжээ. 

	Давшилтад орсон мисир цэрэг, ливийнхэн хоёрын хоорондох зай улам улам бага болсоор байсан авч харийн зэрлэг дайчид огт хөдлөхгүй байснаар үл барам тэдний араас сэлбэх хүч ирж байгаа бололтой урт бараан юм дөхөж байгаа үзэгдсэнд ширээ залгамжлагч ухаагийн хяраас гүйж буугаад мориндоо мордов. 

	Мисирийн сүүлчийн нөөц хүч хавцлаас гарч ирээд жагсчихсан тушаал хүлээн зогсож байжээ. Явган цэргийн ар талаар, намхан боловч чийрэг морь унасан хэдэн зуун ази хүн зогсож байгаа үзэгдэв. Хаан хөвүүн давшиж байгаа цэргийнхээ араас ухасхийж, зуугаад алхмын зайтай байсан нэг намхан ухаагийн орой дээр гарвал тулалдааны талбар улам ил тод харагдах болжээ. Бараа болоочид, азийн морин цэрэг болон бэлтгэл цувааныхан араас нь яаран залгаж ирлээ. 

	Рамзес, Ментесуфисийн гарч ирэх ёстой зүүн жигүүр лүү тэсэж ядан ширтсэнд бараа туруу ч үгүй байв. Ливийнхэн байрнаасаа огт хөдөлсөнгүй. Байдал улам л ноцтой болсоор байлаа. 

	Рамзесийн корпус хамгийн хүчирхэг нь байсан боловч өөдөөс нь ливийн бараг бүх хүч тулалдаж байгаа шүү дээ. Хоёр тал тооны хувьд ч тэнцүү юм. Хаан хөвүүн ялна гэдэгт эргэлзэхгүй байсан авч тийм хүчтэй сүрхий дайсан их хохирол учруулж болно гэж эмээж байжээ. 

	Тулалдаанд бас санамсаргүй элдэв явдал гарч болно. Давшилтад оруулсан цэргүүд нь жанжныхаа нөлөөнөөс нэгэнт гарчихсан байдаг. Тэднийг гараасаа гаргаад тавьчихсан л гэсэн үг. Хаан хөвүүний мэдэлд одоо зөвхөн нөөц хороо, цөөхөн морин цэрэг үлджээ. Мисирийн нэг цуваа дийлдэх, дайсан хүчээ сэлбэж орхих ч гэж бас бий... 

	Рамзес духныхаа хөлсийг арчих зуураа, ерөнхий жанжин хүний бүхий л хариуцлагыг эргэж нэг санав. Өөрт нь одоо, хамаг байдаг юмаа мөрийд тавьчхаад, шоо орхин, хэдэн нүх буудаг бол гээд тэсэж ядан харж суугаа хүний өрөөсөн болчихсон мэт санагджээ. 

	Мисирчүүд ливийн цуваанд арван хэдэн алхам ойртоод оччихсон дарга нарын тушаал... эвэр бүрээний дуу... улам түргэн нижигнэх бөмбөрийн чимээ нэг... хоёр...! гурав! нэг... хоёр... гурав!.. гүйгээд гэж, олон эгнээ цэрэг зэрэг ухасхийхэд ухаа тоос хадаж тэнгэрт манан хүдэн суунаглаад хүн хашхирах, жад тачигнах, хадуур хангинах, шархадсан хүний яс үс яйрам муухай бархирах ёолох дуун холилдож, нэлэнхийдээ нэгэн их чимээ болон хувирав. 

	Тулалдааны талбарт хүн ч, барьсан зэвсэг нь ч үзэгдэхээ болиод аварга том могой мэт ухаа шаргал тоос хөвөрч, зууралдан тулж байгаа газар манан хүдэн өтгөрч, сэт цохисон газар арай сийрэг шиг үзэгдэж байлаа. 

	Тамын их шуугиан бужигнаан хэдэн хувь үргэлжилсний дараа зүүн жигүүрийн тоос наашаа тахийхыг хаан хөвүүн хараад:

	— Зүүн жигүүрт хүч нэм! гэж тушаахын сацуу, дэргэд нь байсан нөөц хүчний тал заасан газар луу нь ухасхийж, шаргал тоосонд шурган ороод үзэгдэхээ больсонд тэр жигүүр алгуурхан тэгширч ирээд баруун жигүүрийн тоос алгуурхан цаашаа махийв. Хамгийн чухаг төв хэсэг л байрнаасаа огт хөдөлж өгөхгүй байлаа. 

	— Төвийн хүчийг сэлбэ! гэж хаан хөвүүнийг тушаахад нөөц хүчний үлдсэн хэсэг нь их тоосонд умбан ороод, шуугиан чимээ улам нэмэгдэж ирсэн боловч мөн л авсаар хөдлөх янз алга. 

	Ширээ залгамжлагч бараа болоочдынхоо нэг өвгөн даргад:

	— Энэ өөдгүй новшнууд сүрхий нүдэлдэж байна шүү!.. Одоо л Ментесуфисийн дайрдаг цаг боллоо гэж хэлээд азийн морин цэргийн даргыг дуудаж:

	— Чи тэр баруун талыг хар. Тэнд сэт цохиж орхих шиг байна. Тэр лүү, өөрсдийнхнийгөө гишгүүлж орхилгүй, болгоомжтойхон шиг орж очоод, энэ нохдын төв хэсгийг тэндээс нь дайран цохь гэсэнд ази хүн инээж:

	— Эдний хөдлөхгүй удаад байгааг үзвэл гинжтэй биш биз гэж, хаан хөвүүний дэргэд хорин морьтон үлдээн бусдыг нь дагуулаад “Тэргүүн жанжин минь мөнх болтугай!” гэж хашхирсаар тулалдаанд оров. 

	Тэсэхийн аргагүй халуун шатаж, хаан хөвүүн тоосон хөшгийн цаана юу гэгч болж байгааг мэдэх сэн гэж нүд, чих тавин... хүлээгээд л байлаа... хүлээгээд л байлаа.. Тэгснээ гэнэт баярлан, төвийн тоос хөдөлж, цаашиллаа... дахиад л зогсчихлоо... аа хөдөллөө... гэж хашхирснаа, хүүе одоо алгуурхан цааш нь түрж байна шүү гэж дуу алдлаа. 

	Уурсаж улангассан түмэн амьтан дийлж дийлдэж байгаа алин болохыг нь ялгах аргагүй битүү шуугиад л байгаа дуулдах ажээ. 

	Гэтэл ливийн баруун жигүүр хачин тахийж ирснээ илт ухарч эхлэхэд араар нь шинэ тоос манаран дэгдэж байгаа үзэгдсэнд Пентуэр морьтой давхиж ирээд:

	— Патрокл, ливийнхнийг араас нь дайрлаа гэж ширээ залгамжлагчид хашхиран хэлэв. 

	Баруун жигүүр бужигнаан шуугиан их болж, тулалдааны төв рүү улам улам ойртож байтал ливийнхэн ухарч эхлээд голын хэсэг нь ч бас үймж гарлаа. 

	Ерөнхий жанжны штабынхан шаргал тоосны хөдөлгөөнийг сэтгэл догдлон ажигласаар л байна. Гэтэл зүүн жигүүр гэнэт эмх замбараагаа алдаж ливийнхэн зугтаж байгаа харагдсанд штабын нэг өвгөн дарга:

	— Энэ ялалт биш байдаг юм бол би маргааш өглөөний нартай золгохоо больё гэж дуу алдав. 

	Хамгийн өндөр ухаагийн орой дээрээс тулалдааныг, ажин харж байсан зайрангуудын элч бөө морьтой давхиж ирээд Ментесуфисийнхэн зүүн жигүүрээс нь дайрч, ливийнхэн одоо гурван талаасаа хаагдав гэж илтгээд, амьсгаагаа дарж ядан:

	— Энэ саад байгаагүй сэн бол тэд цөмөөрөө үргэсэн марал гөрөөс шиг ухаан жолоогүй зугтаж явах байсан юм гэж хэлэхэд Пентуэр:

	— Ялалт!.. Ерөнхий жанжин минь мөнх болтугай! гэж баясан хашхирчээ. 

	Өдрийн гурван цаг ч болоогүй байв. 

	Азийн морин цэргийнхнийг хахирган хоолойгоор дуу эхэлж, хаан хөвүүнийг хүндэтгэн тэнгэр өөд нумаар харван ёслоход штабын нь дарга нар жанжин сайд өөдөө ухасхийж, хөл гарт нь мөргүүтээ, эмээл дээрээс нь ховх татан авч толгой дээрээ өргөөд:

	— Хүчирхэг жанжин минь! Та Мисирийн дайсныг няц гишгэлээ! Баруун зүүн талаас тань Амон тэнгэр түшсэн таны өмнө хэн тэсэж тогтож чадах юм бэ?.. гэж баяр хөөр болон хашхиралдаж байх зуур ливийнхэн ухран ухарсаар, мисир цэргүүдэд хөөгдөн хөндийн урд биеийн элсэн ухаа өөд мацаж яваа харагджээ. Гэтэл тоосон хөшиг дотроос хэдэн морьтой хүн сугаран гарч Рамзес руу давхиж ирээд:

	— Ментесуфис ар хударгаар нь ороод цохиж байгаа!

	— Дайсны хоёр зуут бууж өгсөн!

	— Патрокл араас нь хядаж байгаа! 

	— Ливийнхнээс хонь, арслан, харцгайтай гурван туг олзоллоо! гэж дараа дараагаар хашхиран илтгэцгээв. 

	Түдэлгүй цус тоос болсон хувцастай өдий төдий хүн штабынхныг тойрон бүчээд:

	— Мөнх наслах болтугай! Ерөнхий жанжин мөнх болтугай! гэж ерөөн хашхиралдахад хаан хөвүүний сэтгэл хөөрөн нэг инээж, нэг уйлан байх зуураа:

	— Тэнгэр нэр намайг ивээн тэтгэлээ... Ялагдчих болов уу гэж эмээж байсан юм сан... Илдээ хуйнаас нь сугалах ч үгүй, юу ч олж харж чадахгүй, тэгсэн байтлаа бүхнийг ганц биеэрээ хариуцаж байдаг жанжин хүний хувь тавилан гэдэг сүрхий юм байдаг юм байна аа... гэсэнд хурсан олон:

	— Ялгуусан жанжинтан мөнх наслах болтугай! гэж улам сүрлэг чангаар хашхиралдацгаажээ. 

	Хаан хөвүүнийг инээж:

	— Сайхан ялалт хийлээ. Харин би яаж ялснаа л мэдэхгүй байна гэж хэлэхэд бараа болоочдын нь нэг:

	— Дайнд ялчхаад, сүүлд нь яаж ялав аа гэж гайхаж байна гэж юу гэсэн үг вэ! гэж хашхирав. 

	— Тулалдаан ямар янзтай болж өнгөрснийг мэдэхгүй байгаагаа л хэлж байгаа юм гэж хаан хөвүүнийг өгүүлэхэд Пентуэр:

	— Эзэнтэн тайтгар. Та цэргээ, дайсан гарцаагүй дийлдэн дарагдахаар зөв мэргэн байрлуулсан байна. Чухам яаж дийлэв ээ гэдэг бол хороод мэдэх зүйл гэсэнд хаан хөвүүн:

	— Би ядаж илдэндээ ч гар хүрсэнгүй, ганц ливи хүний царайг ч олж харсангүй гэж гомдолтой дуугарчээ. 

	Хөндийн урд биеийн ухаа толгодоор нэг тоос хадаж, хүн амьтан шуугилдсаар л авч хөндийн тоос буун замхрах тийшээ болоод, шингэрсээр тоосон дотуур жадаа мөрөн дээрээ тавьсан мисир цэргүүд хэд хэдээрээ явж байгаа харагдав. 

	Жанжин сайд мориныхоо амыг эргүүлж, саяхан төвийн хэсгийн тулалдаж байсан газраар давхивал, хааш хаашаа хэдэн зуун алхам өргөн, нүх сүв болсон тэр талбайгаар дүүрэн алагдсан шархадсан хүн байлаа. Хаан хөвүүнийг талбай руу орж ирэхэд нэгэн урт эгнээ алагдсан шархадсан мисирчүүд, тэгээд тэднээс тоогоор хавьгүй олон ливи хүн, тэгснээ мисир ливи холилдсон олон амьтан түүний цаана дан ливи хүмүүс, ундуй сундуй хөглөрөн хэвтэж байв. 

	Тэдгээр олон хүүр голдуу зэрэгцээд, зарим газар элсэн дээр энд тэндгүй хүрэн хар цус нүүгэлтэн байна. Шарх сорвийг нь харахад нүд халтирмаар ажээ. Хоёр гараа тас цохиулсан, их биедээ хүртэл тархиа цуу цавчуулсан, гэдэс дотор нь цувсан түмэн амьтны хүүрэн дунд амь нь хараахан тасраагүй, тарчлан зовж буй хүмүүс гурав дөрвөөрөө овооролдон ойчсон үзэгдэх бөгөөд элс дүүрсэн амандаа хараал тавьж зарим нь бүр алаад амраагаад өгөөж гэж гуйж байв. 

	Суларч дор орсон дуугаар алдрыг нь дуудан ерөөж байгаа шархтан ч дайралдаж байсан боловч ширээ залгамжлагч тэднийг эгц харж зүрхэлсэнгүй, дэргэдүүр нь хурдан өнгөрч нэлээд явтал замыг нь тосож сөгдөөд амиа өршөөхийг гуйн мөргөж байгаа олзны хүмүүстэй эхлээд дайралдлаа. 

	Бараа болоочдодоо:

	— Ялагдаж, номхноор даган орсон хүмүүсийн амийг өршөө! гэж тушаасанд хэдэн морьтой хүн тал тал тийшээ давхиж, түдэлгүй эвэр бүрээ татаад, чанга дуутай эрчүүл?

	— Ширээ залгамжлагч, ерөнхий жанжны тушаалаар, шархадсан олзлогдсон хүмүүсийг алахаа болилоо гэж зарлан хашхирвал хариуд нь янз бүрийн хэлээр хашхиралдах сонсогджээ. Олзлогдсон хүмүүс баясан хашхиралдаж байгаа нь тэр ажээ. 

	— Ерөнхий жанжны тушаалаар, шархадсан олзлогдсон хүмүүсийг алахаа болилоо гэж цааш цааш нь уянгалуулан дамжуулсаар л байлаа. 

	Тэгж байтал урд ухаагийн тулалдаан ч намдаж, ливийн хоёр их анги цэрэг мисир хороодод бууж өгөөд зэвсгээ хураалгав. 

	Чин зоригт Патрокл, золигийн халуунаас болж байна гэж өөрөө хэлэх боловч бусдын нь бодож байгаагаар бол сархдын халуунаас болоод морин дээрээ тогтож ядан байж:

	— Фараоны дайчдын өөдөөс бузар гараа сунгасан муусайн нохойнууд аа! (Өтөнд туламлуулж үхээсэй бил ээ!) Цэргийнхээ тэргүүний хаашаа алга болсныг одоохон эс хэлбэл, буянт мисир хүний бөөс шиг өөдгүй үхлээр үхнэ гэж мэдээрэй. Уяман яр түүний хамрыг нь идээд, нүдийг нь ухаасай бил ээ!.. гэж ид загнаж эхэлтэл ширээ залгамжлагч хүрч ирсэнд өвгөн жанжин их л хүндэтгэн ёсолмогцоо, байцаалтаа үргэлжлүүлэн, — Тэр хорт могой, шивхдээ түлэгдсэн зэрлэг гахайн баасны байгаа газрыг одоохон над хэлж өгөхгүй бол би та нарыг улайсгасан гадсан дээр суулгаж, арьсыг чинь хуулуулна гэж давшилбал ливийнхний нэг нь элсэн дотуур цаашаа зүтгүүлэн яваа хэсэг морьтой хүний араас зааж:

	— Манай тэргүүн тэр явчихлаа! гэж хашхирчээ. 

	Ширээ залгамжлагчийг:

	— Юу болж байна вэ? гэж асуухад Патрокл:

	— Новшийн муу Муссаваса амь зулбаж явна! гэж хэлэх зуураа эгээ л мориноосоо ойчсонгүй. 

	Рамзесийн чамархайн судас лугшиж:

	— Тэгээд тэнд Муссаваса явж байгаа юм уу? Зугтааж орхиж байгаа нь тэр үү? Алив! Морь сайтай нь миний хойноос! гэж хашхираад ухасхийсэнд Патрокл:

	— Тэр хонины хулгайч одоо өөрөө майлна даа гэж хэлээд их инээв. 

	Гэтэл Пентуэр хаан хөвүүний урдуур хөндөлдөж:

	— Эрхэм дээдэс та өөрөө босгуул улсыг хөөж болохгүй гэвэл ширээ залгамжлагчийн уур нь шатаж:

	— Яагаад? Тулалдааны турш илдэндээ гар хүрэлгүй байгаад, одоо болохоор ливийнхний тэргүүнийг харсаар байгаад алдаж орхих юм болж байна уу? Жад, матгын өөдөөс оруулсан цэргүүд намайг юу гэж хэлэх вэ? гэж хашхирсанд:

	— Арми эзэнгүй үлдэж болохгүй гэжээ. 

	Хаан хөвүүнийг:

	— Энд Патрокл, Тутмос хоёр, бас Ментесуфис үлдэж байна. Дайсныхаа хойноос хөөх ч эрхгүй, би ер нь ямар жанжин юм бэ! Тэд хэдхэн зуун алхам газар цуцсан морьтой явж байна гэхэд азийн морин цэргийнхэн:

	— Цагийн дараа гэхэд бид энд тэдэнтэй цуг байж байна. Гараа ганц сарвайгаад л буцаагаад ирнэ гэлцсэнд ширээ залгамжлагч:

	— Патрокл!.. Тутмос!.. Армийг та хоёрын мэдэлд орхилоо шүү. Амарцгааж бай. Би одоохон буцаад ирнэ гэж хэлүүтээ морио давиран ухасхийж элсэн дотуур зүтгүүлэн одсонд араас нь хорин морьтой хүн, бас Пентуэр дагалаа. 

	— Вивангиридч чи, бидэнтэй цуг явж яах гэсэн юм бэ? Жаахан унтаж авсан чинь дээр... Өнөөдөр чи, бидэнд их тус болсон шүү гэж хаан хөвүүнийг хэлэхэд Пентуэр:

	— Энэ удаа ч бас хэрэг болж юу магад гэв. 

	— Одоохон буц. Би чамд тушааж байна. 

	— Зайрангийн дээд зөвлөл над өөрөөс тань алхам ч бүү холд гэж даалгасан юм аа. 

	— Бид отолтод орчихвол яана? гэж хаан хөвүүнийг асуухад Пентуэр:

	— Яах вэ дээ, би эзэнтэн тантайгаа цуг л орно доо гэжээ. 


Арван есдүгээр бүлэг

	Тийн өгүүлсэн нь үнэн сэтгэлийн үг мэт сонсогдсон тул гайхсан хаан хөвүүн, Пентуэртэй дахиж маргасангүй. 

	Тэднийг элсний зах руу ороход ард нь хоёр зуун алхмын цаана арми нь хоцорч, өмнө нь хэдэн зуухан алхмын цаана дайсан нь зугтааж явлаа. Хөөж яваа нь ч, хөөгдөж яваа нь ч, аль аль нь унасан морио ташуурдан шавдуулах авч газар хорж өгөхгүй байжээ. 

	Дээрээс тэсэхийн аргагүй халуун наран төөнөж, ам хамарт, ялангуяа нүдэнд хуурай тоос чихэн, улайссан элсэнд морины хөл улам улам шигдээд, эргэн тойрон огт чимээ аниргүй дүнсийн байв. 

	— Дандаа ийм байхгүй нь лав гэж ширээ залгамжлагчийг хэлэхэд Пентуэр:

	— Улам долоон дор болно гээд зугтаж яваа улсын араас зааж, — Элс морины нь өвдгөөр татаж байна шүү дээ гэв. 

	Хаан хөвүүн инээд алдав. Яг тэр үеэс хатуувтар хөрс таарч хэдэн зуун алхам газар овоо ширүүлэн давхитал мөн л элсэн далай хөндөлдөж, огиулан зүтгүүрэн урагшлах аядсаар, хүмүүсийн нь хөлс асгарч, морьдын нь бүх биеэр цагаан хөөс туурч ирсэнд хаан хөвүүн:

	— Мөн ч халуун байна даа! гэж дуугарвал Пентуэр:

	— Эзэнтэн та сонсож бай! Өнөөдөр, элсэн дотуур ингэж хөөцөлдөж явах өдөр биш ээ. Хар өглөөнөөс авхуулаад ариун шавжууд их л тав алдаж, өдөр тийшээ нисэж чадахаа болиод ойчиж байгаа үзэгдсэн. Миний, зайрангийн ямбаны хутга шавар хуйндаа багтаж орохоо больчихсон байсан. Тэр бол их халуун байгаагийн тэмдэг. Энэ их халуун, шавж нисэж чадахгүй болсон хоёр бол угалз босохын дохио шүү. Одоо бид хүрээгээ олж харахаа больсноор үл барам чимээг нь сонсохоо болилоо гэсэнд Рамзес зайран руу дотроо сэжиглэсэн янзтай харснаа:

	— Вивангиридч та, Муссавасаг барина гэж амлачихсан атлаа халуун нар, угалз салхи хоёроос сүрдээд гар хоосон буцах хүн гэж намайг бод оо юу? гэж хэлэв. 

	Тэд урагш зүтгүүлсээр, бас нэг хатуувтар хөрстэй газар дайралдсаны буянаар явдлаа түргэсгэн, зугтаж яваа хүмүүст дүүгүүрийн чулуу тусам газар дөхөж очсонд ширээ залгамжлагч:

	— Хүүе, та нар бууж өгцгөө! гэж хашхирвал, ливийнхэн эргэж ч харсангүй, элсэн дундуур зүтгүүлсээр л байлаа. Ширээ залгамжлагчийг, тэд одоо бидний гараас гарахаа өнгөрлөө гэж ид бодтол, бас нэг их сул элс таарч явж ядсаар байх хооронд нь нөгөөдүүлийн нь явдал түргэсэж, нэгэн гүвээ даваад алга болж өгсөнд азийнхан хараал тавьж, хаан хөвүүн дэмий л шазуураа зуулаа. 

	Гэтэл морьд нь элсэнд улам шигдэж, унаж тусан байн байн зогсох болоод яарч сандарч ядаж байтал азийнхны нэгний нь царай чинэрсэн улаан хүрэн юм болж ирээд муурч унасанд Рамзес түүнийг нөмрөгөөр нь бүтээ гэж тушаагаад:

	— Буцахдаа авна гэв. 

	Тийн үйл тамаа үзсээр яваад манхны хяр дээр сая нэг гарч ирсэнд ашгүй ливийнхний бараа харагджээ. Тэдний туулсан газар бас л хэцүү бололтой, хоёр морио замдаа хаясан байна. 

	Мисирийн цэргийн хүрээ аль хэдийн харагдахаа болиод Пентуэр, азийнхан хоёр нараар баримжаа авч чаддаггүй сэн бол буцаад олно гэхийн аргагүй болсон ажээ. 

	Ширээ залгамжлагчийн багаас бас нэг хүн цустай хөөс сахруулан ойчсонд, морьтой нь цуг орхиод цаашаа явтал, хэсэг орвон цохио харагдаад, ливийнхэн хоорондуур нь орж явчих нь тэр. 

	Пентуэрийг:

	— Эзэн минь, тэнд л отож байж магадгүй боллоо гэж хэлэхэд ширээ залгамжлагч ердийнхөөсөө хачин дуугаар:

	— Үхэл тэнд намайг хүлээж байсан ч хамаагүй! гэж хашхирсанд зайран царайг нь нэг хараад дотроо их л гайхаж хоцров. Ийм айхавтар чигээрээ гүжирмэг хүн гэж урьд нь бодоогүй явсан ажээ. 

	Цохионд тун дөхөж очсон боловч зам нь нэн бэрх болов. Аргаа барагдахаар явгалж морио чирч гулдарч ч үзжээ. Элс шагайнаас нь дээгүүр заримдаа өвдгөөр нь татаж байлаа. 

	Наран цоргиж шарсан хэвээрээ, элсний халуун, нарны илч хоёр хавсраад төөнөж, нүд царгиулах төдийгүй бие хорсгож байна. Хамгийн тэсвэртэй азийнхны ч тэнхэл тамир нь барагдаад, байн байн ойчиж, заримын нь хэл уруул хөөж пэмбийгээд, заримын нь толгой дүйрч дүнгэнэн, нүдний нь өмнүүр бараан юм эрээлжлэн, бас нойронд цохиулах янзтай ч болсон хүн үзэгдэх болов. Цөмийн нь зоо нуруу, үе мөчөөр шархиран, халууныг мэдрэхээ больж, халууцаж байна уу гэж асуух юм бол юу гэж хариулахаа мэдэхгүйдээ тулчихсан байлаа. 

	Тийн зүтгэж мацсаар байж сая нэг хатуувтар хөрстэй газар дээр гарч ирээд цохионы завсраар орж очив. Бусдаасаа арай сэхээтэй явсан хаан хөвүүн морь тургихыг дуулаад, тэр зүг харвал хадны сүүдэрт хэсэг хүн ундуй сундуй хэвтэж байгаа нь ливийнхэн мөн байжээ. 

	Харгам хатгаж хийсэн хондон улаан цамцтай, хүзүүндээ алтан сондор зүүж, ташаандаа их үнэт илд агссан хориод насны идэр хүн ухаангүй байгаа бололтой нүдээ хялайн, амнаасаа хөөс сахруулан хэвтэж байгаа нь нүдэнд содон туссанд хаан хөвүүн толгойлогч нь юм байна гэж бодуутаа хүрч очоод сондрыг нь тас угзарч, илдийг нь салгаж авав. 

	Бусдыгаа бодвол, танаг нь арай ч бүр тасарч орхиогүй байрын нэг хижээл ливи хүн, хаан хөвүүнийг хараад:

	— Чи хэдийгээр дийлсэн мисир хүн мөн ч гэлээ, манай цэргийн тэргүүн, хунтайжийг хүндлэх ёстой гэж хэлсэнд ширээ залгамжлагч:

	— Энэ чинь, Муссавасагийн хүү юм уу? гэж асуувал:

	— Мөн. Муссавасагийн хүү Теханна гэдэг хүн. Манай тэргүүн, мисирийн засаг ноён болсон ч болохоор сүрхий хүн шүү гэжээ. 

	— Муссаваса хаа байна?

	— Муссаваса Главк хотод их цэрэг хуралдуулж байгаа. Тэд та нараас бидний өшөөг авна. 

	Тэр хоёрын тийн ярилцаж байхад бусад ливчүүд нь ганц ч үг дуугарсангүй, ялагчид өөдөө ч харахыг хүсэхгүй байгаа бололтой байв. Хаан хөвүүний тушаасан ёсоор, азийнхан тэдний зэвсгийг хурааж аваад, өөрснөө хадны сүүдэрт сууцгаажээ. Одоо тэд хоорондоо нөхөр ч биш, дайсан ч биш, зүгээр л нэг ядрахын туйлд хүрсэн хэсэг хүн, үхлийн ирмэгт тулж очоод байгаа мөртөө, юуны түрүүн амарч авахын мөн болцгоож байлаа. 

	Пентуэр, Теханнагийн ухаан орохгүй байгааг хараад өмнө нь сөгдөн сууж толгой дээрээс нь тонгойв. Чухам юу хийж байгааг нь хэн ч харж чадсангүй. 

	Түдэлгүй Теханна амьсгалж, хөдөлж ирээд нүдээ нээснээ сүүлдээ босож суугаад бөх нойрноос сая сэрсэн юм шиг духаа арчив. Гэхдээ бүр ч гүйцэд сэрж чадаагүй байгаа бололтой. 

	— Ливийн цэргийн тэргүүн Теханна! Чи цуг яваа хүмүүстэйгээ хамт фараоны олзны хүн боллоо гэж Рамзесийг хэлэхэд Теханна:

	— Эрх чөлөөгүй болсон дор бол одоо эндээ алуулсан минь дээр байна гэжээ. 

	— Эцэг Муссаваса чинь Мисиртэй эвлэрч, найрамдал тогтоовол чи эрх чөлөөтэй, аз жаргалтай байж болно оо. 

	Хаан хөвүүнийг ингэж хэлэхээр, ливи хүн юу л болбол болог гэсэн шиг ажиг ч үгүй буруу хараад хэвтсэнд хажууд нь суусан Рамзес ч бас даруй мансуурч ирээд унтаж орхив бололтой байснаа нэг мөчийн дараа сэргэж цөл рүү харснаа баясан дуу алдав. Тэнгэрийн хаяанд ногоо, ус, дал модон төгөл байх бөгөөд дээхнүүр нь тосгон суурин сүм хийд ярайн байгаа үзэгджээ. 

	Эргэн тойронд нь ази, ливи хүмүүс цөм гулдайн унтацгааж байхад гагц Пентуэр л хадан цохионы орой дээрээс алсыг саравчлан харж байв. 

	Рамзесийг:

	— Пентуэр! Хүүе Пентуэр! Чи тэр баян бүрдийг харав уу? гэж хашхираад босон харайж зайран руу гүйж очиход цаадах нь ямар нэгэн юманд сэтгэл нь зовсон царайтай харагдлаа. 

	— Чи тэр баян бүрдийг харж байна уу? гэхэд нь Пентуэр:

	— Баян бүрд биш ээ. Энэ замбуулинд байхгүй болсон орны сүнс сүүдэр элсэн цөлөөр тэнэж яваа юм. Харин тээр тэнд... гээд урд зүг рүү заасанд хаан хөвүүн:

	— Уул уу? гэж асуув. 

	— Сайн хар даа, та. 

	Хаан хөвүүн сайн ажин харснаа:

	— Нэг бараан юм дээшээ хөөрч ч байх шиг... Миний хараа цуцсан юм байлгүй гэсэнд зайран:

	— Угалз босож байна. Таалбал, зөвхөн тэнгэр нэр л биднийг аварч чадна даа гэжээ. 

	Үнэхээр, Рамзесийн нүүрийг салхи сэвэлзүүлэн үлээж элсэн дотор улам ч халуун болох шиг болов. Салхи анхандаа сэвэлзэж байснаа ширүүсэн ширүүссээр, хачин халуу дүүгж ирэхийн сацуу тэр бараан судал гайхмаар түргэн тэнгэрт тулав. 

	— Одоо яадаг хэрэг вэ? гэж хаан хөвүүнийг асуухад зайран:

	— Энэ цохио биднийг элснээс халхлах нь халхална аа. Гэхдээ улам ихсэж байгаа тэр тоос, халуун хоёрыг яаж ч чадахгүй. Нэг юм уу хоёр өдөр... гэхийн сацуу Рамзес:

	— Угалз тийм удаан үргэлжилдэг юм уу? гэж асуувал:

	— Заримдаа гурав дөрвөн өдөр ч болдог юм. Хэдхэн цаг болдог ч бий. Тийм нь харцага шиг шуугин дайраад л өнгөрөх мэт болно. Тэр нь ховор доо гэлээ. 

	Хаан хөвүүний царай барайсан боловч нэг их айж сүрдсэнгүй. Гэтэл зайран өврөөсөө жижигхэн ногоон шилэн бортоготой юм гаргаж ирээд:

	— Май, мөнхийн рашаан... Хэдэн өдөр уухад хүрнэ. Нойроо хүрэх юм уу айхаараа хэдэн дуслыг хүртээд байгаарай. Тэнхээ оруулаад, алзахгүй гэтэлгэнэ шүү гээд өгсөнд хаан хөвүүн:

	— Чи өөрөө яах юм бэ? Бусад маань яах вэ? гэж асуувал:

	— Миний хувь заяа бүхнийг чадагч цорын ганц тэнгэрийн гарт бий. Бусад маань уу? Тэд ямар ширээ залгамжлагчид биш дээ... гэхэд Рамзес бортого барьсан гарыг нь түлхээд: 

	— Би наадахыг чинь уухгүй гэжээ. 

	Пентуэрийг:

	— Та үүнийг уух ёстой! Мисирийн ард түмэн одоо ганц өөрт тань л найдаж байгаа гэдгийг бодоорой. Тэдний заяа буян өөрийг тань тэтгэж яваа гэдгийг бас санаж ав гэж ятгаж байх хооронд тэнгэрийн хагасыг бараан үүлс халхлаад, амь бүтэм халуун салхи тэр хоёрыг хадан дээрээс бушуухан буухаас өөр аргагүй болтол ширүүсэж ирэв. 

	— Мисирийн ард түмэн гэнэ ээ?.. Заяа буян гэнэ ээ? гэж хаан хөвүүн аман дотроо хэлснээ гэнэт:

	— Ноднин жил чи над, цэцэрлэг дотроос нэг шөнө үг хэлсэн үү? Хээрийн сургуулийн дараахан гэж асуусанд зайран:

	— Тийм ээ. Сувгаа булуулаад бухимдахдаа боож үхсэн тариачныг өрөвдөж байсан тэр өдөр чинь би үг хэлсэн гэлээ. 

	— Чулуугаар шидэж байсан олон амьтнаас миний гэр орон, еврей хүүхэн Сарра хоёрыг чи аварсан хэрэг байх нь ээ. 

	— Тэгсээн, Дараахан нь та гэмгүй тариачдыг гяндангаас суллуулж, ард түмнийг шинэ алба гувчуураар зовоох гэсэн Дагоныг болиулсан шүү дээ. Ард түмнийхээ төлөө, тэдний зовлон зүдүүрийг хөнгөлөх сөн гэж ямагт зовж явдгийн тань хариуд би одоо ч буян санаж тусална... Та гав ганцаараа ч амьд үлдэж магадгүй. Тэгвэл, танаас аврал өршөөл хүлээж байгаа, дарлагдан зовсон мисир түмэн тэтгэн хамгаалсан юм шүү гэж үргэлж санаж яваарай... 

	Гэнэт тэнгэр харанхуйлж, өмнө зүгээс улайссан халуун элсээр шуураад, эрчлэн хуйларсан хүчит салхинд нь задгай газар байсан морьд өнхрөн ойчиж байлаа. Ливийн олзлогдогсод болон Азийнхан цочин сэрээд аль ч учраа олохгүй хадны ёроол руу улам шигдэн, айсандаа дуугарах ч сэхээгүй болцгоожээ. 

	Газар дэлхий орвонгоороо эргэж, эргэн тойрон хав харанхуй болоод, тэнгэрт шаргал, хар өнгийн элсэн үүл хуйлран нүүж байна. Цөлийн элс тэр аяараа амилан хөдлөөд, агаарт дүүлэн гармагцаа дүүгүүрийн чулуунаас хурдан нисэж яваа юм шиг санагдаж байлаа. 

	Халуун нь жигнүүр дотор байгаа мэт тэсэхийн аргагүй болж, нүүр гарын арьс хага хага үсрээд, хэл ам арган хатахын хажуугаар, амьсгаа авах тоолон цээжин дотуур хатган, элсний өчүүхэн жижиг ширхэг хүртэл очоор төөнөж байгаа юм шиг зовоож байв. 

	Пентуэр бортоготой юмнаасаа хаан хөвгүүний аманд албаар цутгасанд Рамзес хэдэн дуслыг залгивал бие нь хачин сайхан хөнгөрч, өвдөх, халах хоёрын зовлон багасаад санаа сэтгэл нь уужуухан болжээ. 

	— Энэ их салхи хэдэн өдөр үргэлжилж ч магадгүй биз?

	— Дөрвөн өдөр болж ч мэднэ. 

	— Тэнгэр нэрийн итгэмжит нөхөр болсон мэргэд та нар ийм салхинаас хүмүүсийг аврах аргыг даанч мэдэхгүй гэж үү дээ?

	Пентуэр бодосхийснээ:

	— Энэ замбуулинд, муу зүгийн юмтай тулалдаж чаддаг цорын ганц ухаантан байдаг юм. Тэр даанч энд байхгүй юм даа... гэлээ. 

	Угалз салхи бараг хагас цагийн турш, хүний санаанд оромгүй их хүчтэй шуурав. Шөнө шиг харанхуй болжээ. Салхины хүч овоо татарч, түнэр хар элс сийрч ирэхэд цусан улаан өнгөтэй нар үзэгдээд, газарт ёрын муухай улаан туяа туслаа. Гэтэл түдсэн ч үгүй амь давчдам халуун салхи дахиад эрчлэн хөдлөөд, тэнгэрт элс улам өтгөрөн, өнөөх үхээрийн муухай гэрэл ч алга болоод, агаарт, хүний чихэнд хачин этгээд сонсогдох шарчигнан шуугьсан ёозгүй чимээ гарах болов. Нар жаргах дөхсөн хэдий боловч салхины хүч, халуун амьсгал хоёр улам ч чангарсаар байлаа. Тэгж байснаа тэнгэрийн хаяанд цусан улаан толбо тодорч, газар дэлхий тэр аяараа түймэрт автсан мэт болжээ. 

	Хажууд нь байсан Пентуэр алга болсныг Рамзес гэнэт мэдээд дэмий л чих тавин чагнавал:

	— Бероэс! Бероэс! Чи бидэнд эс тусалбал өөр хэн тус болох бил ээ? Бероэс ээ! Эхлэл ч үгүй, төгсгөл ч үгүй, бүхнийг чадагч цорын ганц хүчний нэрийн өмнөөс би чамайг урин дуудаж байна! гэж хашхирч байгаа нь дуулдлаа. 

	Элсэн цөлийн хойд биед гэнэт аянга нижигнэн дуугарахад хаан хөвүүн давхийн цочив. Мисир хүнд тэнгэрийн дуу гэдэг, сүүлт од мэт ховор тохиолддог үзэгдэл билээ. 

	Пентуэр:

	— Бероэс! Бероэс! гэж чанга дуудсаар л байна. 

	Ширээ залгамжлагч, түүний дуугарч байгаа зүг рүү сайн ажвал хоёр гараа дээш нь өргөсөн хүний бараан дүрс сүүтгэнэн толгой, гар хурууны нь үзүүр, тэр ч байтугай хувцас хунараас нь үе үе хурц цэнхэр оч дөл бадарч байгаа харагдав. 

	— Бероэс!.. Бероэс!

	Тэнгэрийн дуу тасралтгүй нижигнэн ойртсоор, элсэн үүлний завсраар хурц цахилгаан харван цахилж, эргэн тойронд улаан гэрэл татдаг боллоо. 

	Байсхийгээд л тэнгэр нижигнэж, залгаад л гялбаа гялбаж байна. 

	Угалз салхины хүч намдаж, халууны эрч буурч ирэхийг Рамзес мэдрэв. Агаарт дэгдсэн их элс газарт бууж эхлээд, тэнгэр үнсэн саарал, тэгээд улаан шаргал, сүүлдээ сүүн цагаан өнгөтэй болжээ. Тэг тэгсээр бүр нам гүм болж байтал тэнгэр дахиад дуугарч гэнэт сэрүүн салхи хөөрөгдөж эхэллээ. 

	Халуунд цохиулж муужирсан ази, ливийнхэн ч сэргэж ирэв. 

	Нэг хижээл ливи хүн:

	— Фараоны цэргүүд ээ элсэнд нэг юм шуугиад байгааг та нар дуулж байна уу? гэж асуужээ. 

	— Дахиад салхи дэгдэж, аянга цахилгаан залгах нь уу даа?

	— Үгүй ээ, энэ бол бороо байна. 

	Ийн ярьж байтал нь үнэхээр том ширхэггүй хүйтэн бороо дусаж эхлээд, сүүлдээ аянга цахилгаантай үер буусанд Рамзесийн цэрэг эрс, ливийн олзлогдогсдын аль аль нь баясан хөөрч, сав саяхан халуунд түлэгдэж, ангаж цангаж үхэхдээ тулаад байсан тэр хүмүүс аянга цахилгааныг ч эс хайхран, борооны ус тосоод хүүхэд шиг дэвхцэж цовхчин гүйлдэж байлаа. Харанхуй дунд тэд өөрсдийгөө ч, морьдоо ч угааж малгай, илгэн тулмаараа борооны ус тосож аваад залгилцгааж байна. 

	— Энэ чинь ид шид гэгч нь үү, та минь? Энэ буянтай бороо ороогүй бол халуун элсэн дунд угалз салхинд бид цөм үрэгдэх байсан шүү гэж Рамзесийг хэлэхэд өнөөх өвгөн ливи үгийг нь тосож аваад:

	— Тэнгис далай дээгүүр зугаалан нүүсээр үер аваад явж байгаа умрын салхийг өмнийн салхин даажигнаад өдөөн даллаж орхих ч байдаг юм аа гэв. 

	Пентуэрийг бороо залж ирлээ гэж бишрэн бодож байсан Рамзес энэ үгийг нь төдий л тоосонгүй. Гэлээ ч ливи хүнээс:

	— Хүний биеэс цэнхэр оч бадардаг юм уу? гэж асуусанд цаадах нь:

	— Элсэн цөлийн их угалз салхины үед ямагт тэгдэг юм. Энэ удаад бол зөвхөн хүнээс төдийгүй морь малын биеэс ч бадарсан шүү гэжээ. 

	Тэр хүний дуу сүрхий цовоо сэргэлэн байсанд хаан хөвүүний дотор сэжиг төрж морин цэргүүдийнхээ даргад:

	— Ливийнхнийг сайн харж... гэж шивнэж эхлэхийн сацуу харанхуйд морин төвөргөөн тачигнаж, цочин эргэж харахад нь зугтан одож байгаа нэг морьтой хүн цахилгааны гэрэлд үзэгдээд бараа туруугүй алга болж одов. 

	Рамзесийг:

	— Энэ өөдгүй новшнуудыг бүгдийг нь хүл! Эсэргүүцсэнийг нь устга! Цаадах чинь бид нар луу хань хамсаатнуудыг чинь дагуулаад ирэх юм бол Теханна чи сайнаа үзэхгүй гэж мэдээрэй. Чи ч, эднэр чинь ч муугаа үзэж үхнэ... гэж хашхирмагц, Рамзесийн цэргүүд, тэр ливчүүдийг бороо, аянга, харанхуйд огт түүртэлгүй тас хүлж орхижээ! Эсэргүүцсэн хүн ч гарсангүй. Тэд цөмөөрөө Теханнагийн дохио өгөхийг хүлээцгээж байсан байж тун ч магадгүй. Гэлээ ч шаналж цөхөрч гүйцсэн толгойлогч нь зугтахыг санах ч сэхээгүй байсан ажээ. 

	Үер салхи намд намдсаар зогсоход өдрийн халуун нь шөнийн жиндэм хүйтнээр солигдлоо. Морь хүнгүй цангаагаа гартал уусан тул цэргүүд тулмандаа ус дүүргэж авав. Чавга, хатаасан талх хоёр хүрэлцээтэй байжээ. Хүн бүрийн сэтгэл уужирч, аянга цахилгаан ч зогсоод тэнгэрт энд тэнд од гялалзаж эхлэх үед Пентуэр Рамзес рүү очиж:

	— Хүрээ рүүгээ буцацгаая. Зугтсан хүнийг хүч аваад эргэж ирэхээс өмнө бид амжиж хүрнэ гэж хэлэхэд хаан хөвүүн:

	— Ийм харанхуйд замаа яаж олох юм бэ? гэж асуусанд зайран:

	— Азийнханд бамбар бий гэв. 

	Цэрэг бүрд, тосоор нэвтэлсэн шидэмсэн бамбар байсан авч галтай хүн байсангүй:

	— Үүр цайтал хүлээзнэхээс биш дээ гэж ширээ залгамжлагчийг ууртай дуугарахад Пентуэр хариу хэлэлгүй, авч явсан хүүдийнээсээ нэг жижигхэн вааран савтай юм гаргаж ирээд нэг цэргийн бамбарыг авмагцаа зайсхан газар очсонд, удсан ч үгүй бамбар шажигнан асаж эхлэхээр өвгөн ливи:

	— Энэ зайран их шидтэй, далдын нарийн аргатай эр юм гэж амандаа дуугарчээ. 

	— Чи намайг харсаар байтал хоёр дахь шидээ үзүүллээ. Шидийнхээ учрыг над хэлж өгч болох уу? гэж хаан хөвүүнийг асуухад Пентуэр толгой сэгсрээд:

	— Эзэнтэн та, надаас дуртай бүх юмаа асууж болно. Би ч ухааныхаа хүрэх чинээгээр хариулна. Гагцхүү сүм хийдийн маань нууцыг тайлуулах гэж хэзээ ч бүү шалгаагаарай гэж хэлэв. 

	— Чамайг зөвлөхөө болгосон ч бас л өөрцгүй юү?

	— Тэгсэн ч бас өөрцгүй. Би хэзээ ч урван тэрслэхгүй шүү. Тэгье гэж бодсон ч гэсгээлийн нь хатуугаас эмээнэ. 

	— Гэсгээл гэнэ ээ? гэж хэлээд хаан хөвүүн, Хаторын сүмийн зооринд байсан нэг хүн дээр зайрангууд буцалгасан давирхай асгаж байсан нь санаанд орлоо. Тэд нээрэн дээрээс нь асгаж байсан юм уу? Тэр хүн үнэхээр зовж үхсэн хэрэг үү? гэж асуусанд Пентуэр огт дуулаагүй дүр үзүүлэн, нөгөө гайхалтай хүүдийнээсээ хоёр гараа дэлсэн тэнгэрийн бяцхан шуумал хөрөг гаргаж ирээд утсан оосор дээрээс нь барьж, шивнэн шивших зуураа ажиглаж байтал нь уул хөрөг нэг хэсэг санжганан эрсэлдэж байснаа тогтжээ. 

	Зайрангийн тэр учир битүүлэг үйлийг бамбарын гэрэлд гайхан харж байсан Рамзес:

	— Юу хийж байгаа юм бэ? гэж асуусанд Пентуэр:

	— Финикийн усан онгоцныхон шөнийн цагт харж зүг чигийнхээ баримжааг олж явдаг Эсхмун од25 руу энэ тэнгэр нэг мутраараа заадаг юм л даа гэж танд хэлье дээ гэхэд хаан хөвүүн:

	— Финикт бас ийм тэнгэр байдаг юм болж байна уу? гэж асуув. 

	— Үгүй ээ. Ийм тэнгэр байдгийг ч мэдэхгүй. Нэг мутраараа Эсхмун од руу заадаг тэнгэрийг Халдей манай хоёрын зайрангууд л мэддэг юм. Вивангиридч хүн тэнгис, элсэн цөл хоёроор явахдаа энэ тэнгэрийн ачаар өдөр ч, шөнө ч, агаар тэнгэр ямар ч байсан хамаагүй, зүг чигээ олоод явдаг юм. 

	Хаан хөвүүний тушаалаар, бамбар барьсан хүн Пентуэртэй хоёул түрүүлэн, араас нь морин цэргийнхэн олзлогдогсдоо аваад хөдлөхөд утсан оосорт тэнгэр, төөрсөн явуулын хүнийг ивээн тэтгэгч ариун од өөд нэг мутраараа заасаар л явна. 

	Морио хөтлөөд яаран алхаж явсан хэдий боловч хүйтэнд жиндэхдээ азийнхан гараа байн байн үлээж, ливийнхэн дагжин чичирч байлаа. Гэтэл хөл доор нь гэнэт шажигнаж, юм хагарах чимээ гарсанд Пентуэр тонгойн тэмтэрч үзээд:

	— Энэ чулуун хөрстэй газар ус нимгэхэн хатуу юм болчихсон байна. Та, ус ямар болсныг хар даа... гэж, гарт нь хайлж байгаа шил шиг хавтгай юмыг хаан хөвүүн рүү сарвайн, — Их хүйтэнд ус ийм тунгалагхан чулуу болдог юм гэсэнд азийнхан зайрангийн үгийг баталж, алс умар зүгт ус нь чулуу, уур нь давс болчхоод байдаг газар бий. Гэхдээ тэр чулуу, давс хоёр нь ямар ч амтгүй, гар хайрч, шүд хага ташуулсан нэг цав цагаан юм байдаг юм гэлцэхэд Рамзес Пентуэрийн эрдэм ухааныг их л гайхан биширч явжээ. 

	Умар зүгээс тэнгэр цэлмэж, үүл нь шуугдан шуугдсаар Долоон бурхан од ил гарч, Эсхмун од үзэгдэх болсонд зайран амандаа шивших зуураа зам заадаг тэнгэрээ хүүдийдээ хийгээд, бамбараа унтраа гэж, явсан цагаа шатах хугацаагаар нь баримжаалахын тулд уугьсан олсыг нь үлдээв. 

	Хаан хөвүүн, сэрэмжтэй яв гэж багийнхандаа сануулаад Пентуэрийг хөтлөн хэдэн алхам түрүүлж:

	— Пентуэр ээ, нэг их удалгүй, тэнгэр нэр над Дээд Доод Мисирийн эзэн хааны титмийг соёрхон хайрламагц би чамайг зөвлөхөөрөө томилно шүү гэж хэллээ. 

	— Тийм хайр хишиг хүртэх ямар гавьяатай хүн бил ээ, би?

	— Нэгд чи, сүнс сүлдийг эрхшээн чадагч, их эрдэм чадалтай хүн гэдгээ намайг харсаар байтал нотоллоо. Хоёрт, чи миний амийг аврахад бэлэн хүн юм. Тийм учраас, хэдийгээр их юмыг надаас нууж байгаа ч гэсэн чамайг зөвлөгчөө болгохоор... гэж хаан хөвүүнийг хэлэхийн сацуу Пентуэр үгийг нь тасалж:

	— Их эзэнтэн минь өршөөгөөрэй. Та урваж шарвадаг амьтдыг олъё гэвэл алт эрдэнийн хүчээр зайрангууд дотроос ч олоход төвөггүй. Би бол тэдний өрөөсөн биш. Та бод л доо. Намайг тэнгэрийн тааллыг сөрөх юм бол, танд ч гэсэн, энэ хүн миний эсрэг хөдлөхөд амархан хүн юм гэж санагдана биз дээ? гэсэнд Рамзес бодол болон байснаа:

	— Тэр үнэн. Гэхдээ зайран чамайг яагаад над ийм өлзийтэй байдаг юм бол гэж би гайхах юм. Жилийн өмнө чи над ач тус болсон. Энэ удаа намайг элсэн цөл рүү дагаж явж их тус боллоо гэхэд Пентуэр:

	— Тэнгэр нэр, таныг мисирийн гачигдан дарлагдсан хөөрхий ард түмнийг аврах их эзэнтэн гэж над мэдүүлж өгсөн юм гэжээ. 

	— Ард түмэн чамд ямар хамаатай юм бэ?

	— Би ард гаралтай хүн... Эцэг, ах дүү нэр минь Нилийн усыг өдөржин утгаад, дээр нь бас торлогдуулж бардаггүй байж билээ. 

	— Би тэгээд ард түмэнд яаж тус болох юм болж байна даа?

	Пентуэрийн урам нь сэргэж сэтгэл нь хөдөлсөн дуугаар:

	— Ард түмэн чинь хэтэрхий их ажиллаж, дэндүү их алба гувчуур төлдгөөсөө болоод ядуурч хоосрон, дарлуулж, талхилуулж гүйцэж байна. Ялангуяа тариачид айхавтар золгүй хувь заяатай улс юм!.. “Ургацын нь талыг өт хорхой сүйтгэж, нэг хэсгийг нь хирс идээд, тариан талбайгаар дүүрэн хулгана царцаа үржин, мал гишгэлж, болжмор түүсээр үлдсэнийг нь амбаар савандаа хийж авлаа ч хулгайч нарт тонуулж орхидог. Ээ дээ, тариачин хүний хувь заяа юу!.. Тэгж зовж байхад нь алба гувчигчид эрэг дээр гарч ирээд үр тариа нэхнэ. Туслагчид нь бороохой шийдэм барьчихсан, негрүүд дал модон туйван далайчихсан “тариагаа тушаа!” гэж зандраад “Өгөх тариа байхгүй” гэхээр нь газар хэвтүүлж байгаад нэвширтэл жанчиж суваг руу толгойгоор нь хөнтөрч орхиод л дуусах нь тэр. Эхнэр хүүхдийг нь, өөрт нь харуулж байгаад хүлээд аваад явна гээч. Тэгээд л айл хөршийнхөн нь жаахан тариа будаагаа нууж авч хоцрох гээд л бөөн хөл хөөрцөг болно” гэж хэлэхэд бодол болон чагнаж байсан хаан хөвүүн:

	— Би тийм юмтай нэг удаа таарсан юм. Тэр ч байтугай алба гувчигчийг нь хөөгөөд явуулж байж билээ. Тэгэхээр одоо би газар сайгүй хэрэн хэсэж, тэр шударга биш явдалтай тэмцэж чадна гэж үү дээ? гэсэнд Пентуэр:

	— Яалаа гэж дээ. Эзэнтэн та, ард түмнийг дэмий битгий тэгж зовоо гэсэн зарлиг буулгахгүй юу. Алба гувчуурын хэмжээг багасгаад, тариачдыг амардаг өдөртэй болгож болно. Бүр адаглаад тариачин өрх нэг бүрд ургацыг нь өөрөө аваарай гээд ганц ганц зурвас газар хишиг болгон өгч болно шүү дээ. Тэгэхгүй бол хүн ард маань лянхуа цэцэг, папирусын үр үндэс, ялзарсан загас төдийнхнөөр гол зогоож байгаад өлбөрч хиарч дуусах нь ээ. Та л ард түмнээ энэрч тэтгэдэг юм бол тэд дорхноо тэнхрээд ирнэ гэв. 

	— Би үүнийг заавал хийнэ! гэж хаан хөвүүн дуу алдаад, — Сайн эзэн хүн малаа турааж үхүүлдэггүй, хэр чадлаас нь хэтэрсэн ажилд зүтгүүлдэггүй, хамаагүй балбаж нүддэггүй шүү дээ. Үнэхээр, одоогийн байдлыг өөрчлөх хэрэгтэй!.. гэж хэлэхэд Пентуэр зогсоод:

	— Эзэнтэн та үүнийг над амлаж байна уу? гэж асуусанд:

	— Би тангараглая! гэвэл зайран:

	— Тэгдэг бол та, Аугаа их Рамзесээс ч илүү алдар цуутай фараон болно! гэж би бас ам алдъя гэжээ. 

	Рамзес дотроо бодол болж нэг хэсэг явснаа:

	— Намайг үзэн ядаж байгаа зайрангуудын эсрэг чи бид хоёр юу хийж чадах бил ээ? гэж асуусанд Пентуэр:

	— Эзэнтэн минь, тэд таныг цаг нь болохоос өмнө Ассиртай дайтаад эхэлж орхих вий л гэж айж байгаа юм. гэж хариулбал:

	— Тэр дайнд манайх ялжээ гэхэд зайрангуудад гай болох юм байна уу? гэж хаан хөвүүн асуулаа. 

	Пентуэр газар ширтэн, гараа нэг дэлснээ хариу хэлсэнгүй. 

	Сэтгэл нь хөдөлсөн хаан хөвүүн:

	— Тэгвэл би чамд учрыг нь хэлээд өгье. Тэд намайг дайнд ялж асар их эрдэнэ баялаг, өдий төдий боол зарц олзлоод буцаж ирнэ гэж айж байгаа юм. Яагаад гэвэл тэд фараоны хүчин чадлыг сулруулж, гартаа оруулж аваад, дуртай цагтаа хаяж орхидог хэрэггүй новш мэт болгох сон гэж хичээж байгаа улс шүү дээ. Намайг тийм болгож чадахгүй. Би нэг бол эрх хэмжээнийхээ дотор л хийх гэсэн бүхнээ хийж санасандаа хүрнэ, эсвэл мөхнө... гэж хэлсэнд Пентуэр эргэж хараад, амандаа шившлэг шившин:

	— Буянт эзэн минь та ийм юм битгий дурс. Элсэн цөлөөр хэрэн тэнэж яваа муу зүгийн элдэв юмс энэ үгийг чинь дуулж орхивол яана... Эзэнтэн минь, үг гэдэг дүүгүүрдсэн чулуу шиг юм шүү. Хана хэрэмд тусвал эргэж ойгоод өөрийг тань ч онож орхиж болно гэж хэлбэл Рамзес үгийг нь эс тоон гараа нэг сажаад:

	— Тэр бага хэрэг. Тэнгэр нэр өршөөж байхад элсэн цөлийн хар салхи, муу зүгийн юм ээлтэй байхад зайрангууд амар заяа үзүүлдэггүй ийм амьдрал, ямар амьдрал байдаг юм бэ!.. Фараонуудын эрх мэдэл одоогийнх шиг л байх ёстой болж байна уу?.. Үгүй дээ, би санасан бүхнээ л хийнэ. Гэхдээ мөнхийн хутгийг олсон өвөг дээдсийнхээ өмнө л дуулгавартай байхаас биш, тэнгэрийн хүсэл зоригийг мэддэг дүр үзүүлээд, үнэн хэрэг дээрээ засгийн эрхийг булааж, эрдэнийнхээ санг эд баялгаар маань дүүргэж авч байгаа энэ тоймог толгойтнуудын аяыг дагахгүй... гэж хэлэхийн сацуу хэдэн аравхан алхмын цаана янцгаах ч биш, майлах ч биш, нэг хачин жигтэйхэн дуу гараад лут том бараан амьтан сум шиг харван өнгөрөхөд урт хүзүү, бөхтэй ч юм шиг их биеийг нь халти хараад л хоцорцгоов. 

	Хаан хөвүүний морин цэргүүд дотроос айж дуу алдах сонстоод нэг хүн:

	— Нөмрөг тас байна! Би жигүүрийг нь сайн харлаа гэж дуугарахад өвгөн ливи:

	— Элсэн цөлд үзэшгүй муухай амьтад язганаж байдаг хойно доо гэлээ. 

	 Зурсхийн өнгөрсөн бараан юм үнэхээр ч могой толгойтой богинохон жигүүртэй мэт үзэгдсэнд хаан хөвүүний дотор палхийжээ. 

	Тэгээд:

	— Элсэн цөлд элдвийн муухай амьтад нээрэн байдаг юм уу? гэж Пентуэрээс асуусанд:

	— Хүн амьтангүй энэ зэлүүд газар муу зүгийн юм элдэв хачин амьтны дүрээр хувилаад явж байх нь зөндөө л дөө. Гэхдээ сая бидний дэргэдүүр өнгөрсөн амьтад бол жирийн нэг гөрөөс байх. Эмээлтэй морь шиг мөртөө их том, бас хурдан юм билээ. Баян бүрдээр нутагладаг хүмүүс, ус уудаггүй, уулаа ч их уудаггүй нэг амьтан байдаг гэж ярилцдаг. Тэр үнэн бол, хожим үр ач нар маань, одоо биднийг айлгаж байгаа энэ амьтныг гартаа оруулж аваад элсэн цөлийг алзахгүй туулдаг болно доо гэхэд хаан хөвүүн:

	— Би л хувьд ийм үзэшгүй муухай амьтны нуруун дээр гарахыг зүрхлэхгүй гэвэл Пентуэр:

	— Мисирийг дийлэхэд нь Гиксост тус болж байсан морины тухайд өвөг дээдэс маань бас л ийм үг хэлцгээж байсан цаг бий. Гэтэл одоо манай армид морь шиг чухаг юм алга байна шүү дээ. Цаг улирах тусам хүний эргэцүүлэх, бодох нь ч өөр болдог юм гэлээ. 

	Тэнгэр үүлээ хөөж гүйцээд цэв цэлмэг болов. Саргүй шөнө байсан авч цагаан элсэн дээр байгаа том, жижиг юмс ялгаран дурайж байна. Хавирга нэвт жиндүүлж байсан жавар ч харьжээ. Морины шагайгаар татсан элсэн дундуур чив чимээгүй нэгэн хэсэг явтал азийнхны нэг нь гэнэт:

	— Хүүе, Ховдос байна!.. Харав уу та минь. Ховдос гэж дуу алдаад, — Хий юм байн байн үзэгдээд байхыг бодоход бид энэ элснээс яавч амьд мэнд гарахгүй шүү!.. гэж амьтан хүнийг дахиад л цочоов. 

	Цав цагаан шохойн чулуун толгой дээр ховдос яах аргагүй дүрээрээ байж байгаа харагджээ. Урт нарийхан бие, мисир оройвчтой лут том хүн тэргүүн нь яг ёсоороо байж байна. 

	Өвгөн ливи:

	— Хөдөх барлагууд минь, тайтгарч аяд. Цаадах чинь ховдос биш, арслан байна. Барьсан амьтнаа идэж байгаа болохоор та нарт халтай юм ер хийхгүй гэсэнд хаан хөвүүн:

	— Үнэндээ ч энэ арслан байна. Гэхдээ ховдостой юутай адилхан юм бэ? гэвэл зайран:

	— Толгой нь хүнийх шиг болж ирээд дэл нь хиймэл үс аятай харагдаж байгаа тэр амьтан угтаа манай ховдсын эцэг юм шүү дээ гэж аяархан хэлэв. 

	— Сүмбэр цацын дэргэд байдаг ховдсын маань уу даа?.. 

	— Менес хаанаас бүр хэдэн зууны өмнө, одоогийн сүмбэр цац ч байхгүй байх цагт тэр газар арслантай төстэйвтөр нэг их хадан цохио, элсний хязгаарыг тэмдэглэж тэнгэр нэр зориуд тавьсан юм аятай дүгнийж байдаг байж л дээ. Гэтэл хуучин цагийн ариун хутагт зайрангууд тэр хадыг янзалж дутуу дундыг нь засмал чулуу зүйж зайж гүйцээ гэж урчуулдаа тушаасанд, цаадуул нь арслантай учрахаасаа хүнтэй илүү олон уулзаж байсан болохоороо тэр чулууг зассаар байгаад хүний нүүр гаргаж орхижээ. Ховдос тэгж л бий болсон түүхтэй юм даа... 

	Пентуэрийг ингэж хэлэхэд хаан хөвүүн:

	— Гэтэл бид түүний нь тэнгэр мэт дээдэлж л байдаг гэж доогтой инээн өгүүлбэл зайран:

	— Тэр буруу юм биш ээ. Эх загварыг нь тэнгэр нэр өөрснөө гаргаад, хийхийг нь хүнээр хийлгэчихсэн юм байхгүй юу. Манай ховдос сүр жавхлан, далдынхаа хүчээр их элсэн цөлийг санагдуулдаг юм. Тэгээд ч өөрөө, элсэн цөлөөр хэрэн тэнэж явдаг сүнс сүлдтэй адил болж ирээд, хүмүүсийг тэднээсээ дутуугүй айлгасаар байдаг юм шүү дээ... гэж хэлсэнд хаан хөвүүн:

	— Ер нь эцсийн эцэст бүх юм цөм газраас гаралтай л даа. Нил мөрөн тэнгэрээс биш Этиофийн цаад нэг уулнаас ундран гардаг. Манай төр улсыг дүрсэлсэн юм гэж Херихорын над айлдаад байсан сүмбэр цацуудыг ч гэсэн зүгээр л уулсын оргилыг дуурайлган цогцолгосон байж таарна. Манай сүм хийд ч гэсэн асар цонж, баганан хөшөө, дотроо гэрэл гэгээ муутай, үргэлж сэрүү оргиж байдгаараа Нил мөрний дагуу өдий төдийгөөрөө байдаг хадан цохио, агуй нүхийг санагдуулдаггүй гэж үү? Дорнын ууланд ан гөрөө хийж яваад өчнөөн төчнөөн удаа төөрч мунгинаж явахад минь сүм хийдтэй адилхан, хачин сонин дүрс хэлбэртэй, овоорч давхарлаж тогтсон хад цохио зөндөө л дайралдаж байсан. Барзгар хажуу, ханан дээгүүр нь салхи бороонд идэгдсээр байгаад дүрс бичиг аятай болсон хонхор цонхор ч бишгүй л байдаг юм билээ гэжээ. 

	— Тэр бүхэн чинь, манай сүм хийд тэнгэр нэрийн зааж зурсан ёсоор бүтсэний баталгаа шүү дээ гээд Пентуэр, — Газар хаясан өчүүхэн жижиг ганц үрээс том сайхан дал мод ургадагчлан өлзийт фараонуудын сэтгэл зүрхэн дотор хад цохио, агуй хонгил, арслан, тэр ч байтугай лянхуа цэцгийн дүр байдал боловсрон боловсорсоор яваад ховдос, сүм хийд, аварга том багана сэлтийг бий болгожээ. Тэр бүхэн бол тэнгэр нэрийн туурвин бүтээсэн зүйл болохоос биш хүний хийдэг зүйл биш ээ. Тийм болохоор эргэн тойрноо гярхай нүдээр ажиж, тэнгэр нэрийн санаа бодлыг газрын элдэв юмнаас харж ухаараад хожим хойд үеийнхэндээ толилуулдаг тийм эзэн хаан л жаргалтай байдаг юм гэсэнд Рамзес:

	— Тийм эзэн хаан эрх мэдэл төгс, эд баялгаар элбэг дэлбэг байх ёстойгоос биш зайрангуудын төлгө сүсгийг дагах албагүй шүү дээ гэж егөөдөн хэлэв. 

	Урд талд нь нэг элсэн ухаа үзэгдээд, цаанаас нь хэдэн морьтой хүн гарч ирсэнд ширээ залгамжлагч:

	— Хүүе та нар, манайхан уу, ливийнхэн үү? гэж хашхирсанд ухаагийн орой дээрээс эвэр бүрээ татах дуулдаад цаанаас нь мөн бүрээ татан хариулахын сацуу өнөөх хэдэн морьтой хүн наашаа бууж, сул элсэн дотуур зүтгүүлэн дөхөж ирэх зуураа:

	— Ширээ залгамжлагч та нартай цуг явж байна уу? гэж хашхирахад Рамзес:

	— Энд эсэн мэнд явж байна аа! гэж хариуллаа. 

	Тэднийг цөм мориноосоо буун харайж газар мөргөн ёслоход тэргүүлж яваа хүн нь:

	— Эрхэм дээдэс минь ээ, Таныг сүйд боллоо гэж бодоод цэргүүд чинь хувцас хунараа урж тасчиж, үс толгойгоо үнсдээд... ул мөрийг тань олох гэж энэ цөл рүү бүх морин цэрэг мордсон билээ. Гэтэл эрхэм тантай эхэлж учирч амрыг тань айлтган ёслох завшааныг тэнгэр нэр өчүүхэн бид хэдэд хайрлажээ... гэж хашхиран хэлсэнд Рамзес тэр хүнийг зуутын дарга болгон дэвшүүлээд, маргааш өглөө харьяандаа яваа хүмүүстэйгээ цуг очиж шангаа аваарай гэжээ.



	

Хорьдугаар бүлэг

	Хагас цагийн дараа Мисирийн бараа харагдаад, түдэлгүй хаан хөвүүний баг цэрэг хүрч очсонд, тал бүрээс эвэр бүрээ хангинаж, цэрэг эрс зэвсгээ шүүрч аваад уухай хашхиран жагсав. Цэргийн дарга нар ширээ залгамжлагчийн хөлд, ялалтын дараахан мөргөж байсан шигээ мөргөн ёсолмогцоо, мөн л гар дээрээ өргөөд хороодын өмнүүр явсанд “Ялгуусан эзэнтэн мөнх наслах болтугай!”, Тэнгэр нэр таныг ивээн тэтгэх болтугай!” гэсэн цэрэг эрсийн уриа дуунд хавцлын хана доргин цуурайтаж байлаа. 

	Бамбарчдаар хүрээлүүлсэн Ментесуфис зайран ирж явааг харуутаа ширээ залгамжлагч цэргийн дарга нарын гарыг тавиулаад урдаас нь тосон очмогцоо:

	— Гэгээн эцэг минь, ливийн цэргийн тэргүүн Теханнаг бариад ирсэн! гэж хэлэхэд зайран:

	— Ялимгүй ч олз бол доо гэж ширүүн дуугараад, — Ерөнхий жанжин хүн, ялангуяа дайсны шинэ хүч хэдийд ч дайраад ирж болзошгүй байгаа эгзэгтэй үед иймхэн юмны төлөө армиа хаяад явчихна гэдэг ч дээ... гэсэнд тэр зэмлэлийг нь хаан хөвүүн яах аргагүй зөв гэж бодсон боловч зэвүү нь хүрч, нударгаа зангидан, нүдээ гурвалжилж ирэхийн сацуу, ард нь зогсож байсан Пентуэр:

	— Бүү дуугар гэж эхийн тань нэрийг барьж гуйя гэж шивнэлээ. 

	Зөвлөгчийнхөө тийн хэлэхэд, тэгнэ гэж санаагүй явж байсан ширээ залгамжлагч баахан гайхаж, агшин зуур эг маг болсноо дороо учраа олоод, алдаагаа хүлээх нь зөв байна шүү гэж ухаармагцаа:

	— Хутагт эцэг таны айлдвар зөв өө. Арми нь жанжнаа, жанжин нь армиа орхиж хэзээ ч болохгүй л дээ. Гэхдээ би энэ удаа, цэргийн хэрэг эрхэлсэн сайдын төлөөний хүн гэгээн эр танд найдсан юм гэж өчвөл, хүлцэнгүй хариу үгэнд нь зөөлөрсхийсэн Ментесуфис зайран өнгөрсөн жилийн хээрийн сургуулийн үеэр мөн л иймэрхүү маягаар цэргээ хаяж явчхаад фараоны ивээл хишигт багтаж чадалгүй хоцорч байсныг нь хаан хөвүүнд энэ удаа сануулалгүй шиг өнгөрөв. 

	Гэтэл Патрокл их их дуугарсаар тэд нэр лүү ирж яваа харагдлаа. Эллин цэргийн халамцуу жанжин тэртээ холоос:

	— Ширээ залгамжлагч аа! Ментесуфис хутагтын юу хийж орхисныг та харж байна уу! Дайснаас салж фараоны армид сайн дураараа дагаж орсон ливийн цэрэг эрсийн амийг хэлтрүүлнэ гэж та зарласан шүү дээ. Тэднийхээс олон хүн над руу зугтаж ирсний буянаар би дайсны солгой гарын жигүүрийг цохисон билээ. Гэтэл эрхэмсэг Ментесуфис өөр лүү нь зугтаж нийлсэн бүх хүнийг хүйс тэмтэр гэж тушаагаад... манай хуучин цэрэг байсан, амийг нь өршөөвөл зохих мянгаад олзны хүнийг алуулсан байна гэхэд хаан хөвүүний уур дахиад л дүрсхийсэн авч:

	— Бүү дуугар! Дуугүй байхыг гуйя! гэж Пентуэр дахиад л шивнэжээ. 

	Гэтэл Патроклд зөвлөх хүн байсангүй. Тэр үгээ залган:

	— Одоо бид харийнханд төдийгүй өөрийнхөндөө үүрд итгэлгүй боллоо. Урван тэрслэгчид толгойлж явааг мэдээд арми маань самуурахад болохгүй газаргүй боллоо гэж хашхирсанд Ментесуфис их муухай хөндий хүйтэн дуугаар:

	— Хөлсний муу нохой! Өндөр төрөлт эзэн хааны арми хийгээд итгэмж бүхий хүний нь талаар ийм үг хэлж зүрхэлж яаж чадаж байна, чи? Орчлон тогтсон цагаас нааш ийм бузар үгийг сонссон хүн нэг ч байхгүй шүү! Наад доромж муу үгийн чинь хариуд тэнгэр чамайг гэсгээлгүй өнгөрөхгүй байлгүй гэж зүхэхэд Патрокл эрээ цээргүй их инээв. Тэгээд:

	— Эллинчүүд дундаа унтаж байхад минь харанхуй шөнийн тэнгэр намайг яаж ч чадахгүй ээ. Сэрүүн цагтаа би гэгээн өдрийн тэнгэр нэрээс биеэ хамгаалж дөнгөнө гэж хэлэхэд нь Ментесуфис:

	— Явж унт! Чамаас болж бидний толгой дээр аянга буугаагүй байгаа дээр согтуу толгой чи тэр эллинчүүд рүүгээ тонил! гэж зандарсанд согтуу эллин жанжин:

	— Сангийн хөрөнгө гудраач чиний тоймог толгой дээр тэртэй тэргүй буух юм чинь дээ! гэж хариу хашхираад, хаан хөвүүн өөрийг нь дэмжихгүй байгааг гадарламагцаа мориныхоо амыг эргүүлээд цэргийнхээ хүрээ рүү оджээ. 

	— Гэгээн эр та, миний өршөөл үзүүлсэн олзлогдогсдыг ал гэж тушаасан нь үнэн юм уу? гэж хаан хөвүүнийг асуухад Ментесуфис зайран:

	— Чи цэргийнхээ хүрээнд нэгэнт байгаагүй хойно чамд нүгэл халдахгүй ээ. Урван тэрсэлсэн цэрэг хүний толгойг цаазаар аваач гэсэн дайны цагийн хуулийг л би баримтална. Эзэн хааны цэрэг байгаад дайсантай нийлсэн хүнийг даруй цаазаар аваачих ёстой. Хууль маань тийм шүү дээ гэв. 

	— Намайг энд байсан бол яах байсан бэ?

	— Ерөнхий жанжин бөгөөд фараоны хүүгийн хувьд чи, миний үг дуугүй дагадаг зарим хуулийг өөрчилж болно л доо. 

	— Тийм юм бол чи миний буцаж ирэхийг хүлээж болсонгүй юу?

	— Хуульд даруй цаазаар аваач гэж заасан болохоор би тэр шаардлагыг нь л биелүүлсэн. 

	Зайранг тийн өчихөд хаан хөвүүн дургүй нь хүрч дахиад үг дуугаралгүй цацар луугаа оджээ. 

	Цацартаа оруутаа, түшлэгтэй суудал дээрээ лаг хийтэл суугаад Тутмост:

	— За би ингээд зайрангуудын боол болдог юм байжээ! Тэд олзлогдогсдыг яргалж, дарга нарыг минь занаж сүрдүүлээд, миний хэлсэн үгийг үгэнд тоохгүй байна. Ментесуфисийг, тэр золгүй амьтдыг ал гэж тушааж байхад чи яагаад нэг ч үг хэлсэнгүй вэ? гэсэнд Тутмос:

	— Цаадах чинь дайны цагийн хууль, Херихорын шинэ тушаал хоёроор сүр далайлгаад байсан юм чинь... гэв. 

	— Өдрийн хагас эзгүй байсан ч гэсэн би энд ерөнхий жанжин хэвээрээ байна шүү дээ. 

	— Патрокл бид хоёрт арми захирах эрхийг түр шилжүүллээ гэдгээ та тодорхой хэлсэн л дээ. Гэсэн ч бид хоёр, Ментесуфисийг хүрээд ирэхлээр нь зэрэг дэв дээгүүртэй тэр хүний мэдэлд аргагүй л орчихсон юм гэж Тутмосыг биеэ цагаатган хэлэхэд хаан хөвүүн, Теханнаг асар их үнээр барьжээ гэж дотроо бодсон, жанжин хүн армиасаа алхам ч хөндийрч болохгүй гэсэн хуулийн цаад нарийн утга учрыг аяндаа ухаарчээ. Өөрийнхөө бурууг ийн хүлээх тусмаа биеэ улам тоож, зайрангуудад дайсагнах сэтгэл нь хэт дэвэрч ирж байгааг хаан хөвүүн өөрөө эрхбиш гадарлажээ... 

	“Фараон болоогүй байхдаа л тэдний гарт ингээд орж явчихдаг юм байжээ, би. (Гэгээн хутагт эзэн минь мөнх болтугай!) Гараас нь гарахыг одоогоос бодох хэрэгтэй. Гэхдээ хамгийн гол нь дуугүй байх... Уур хилэнгээ, их үнэт эрдэнийн зүйл мэт сэтгэлийнхээ мухарт хадгалчхаад дуугүй л яваад бай, яваад л бай... гэдэг, Пентуэрийн зөв өө... Араандаа зуусан шиг зууна даа, та нарыг... гайгүй, вивангиридч та нараас хариугаа авах цаг над нэг ирнэ ээ!”. 

	Хаан хөвүүнийг ингэж бодож суутал, Тутмос:

	— Эзэнтэн та, тулалдааны эцсийн дүнг яагаад асуухгүй байна вэ? гэсэнд Рамзес:

	— Аа тийм л дээ. За яриад бай гэжээ. 

	— Манайх, хоёр мянга гаруй хүн олзолж, гурван мянга гаруйг алаад хэдхэн зууг зугтаалгаж орхижээ. 

	— Ливийнхэн ер нь хэдэн хүнтэй байсан хэрэг болж байна!

	— Зургаа, — долоон мянган хүнтэй байжээ. 

	— Ай мэдэхгүй! Ганцхан удаагийн тулалдаанд бүхэл бүтэн арми бараг тэр аяараа устлаа гэж үү дээ?

	— Үнэмшмээргүй юм. Гэхдээ л тийм юм болчихлоо. Аймшигтай тулалдаан болсон шүү дээ гээд Тутмос, — Та, дайсныг битүү бүслэлтэд оруулж авсан. Тэгээд л цаашхыг нь цэргүүд, бас буянт Ментесуфистэн амжууллаа. Мисирийн дайсныг ингэж дарсан тухай тэмдэглэсэн зүйл хамгийн цуутай фараонуудын хөшөө бичээст ч байдаггүй юм гэсэнд ялалтдаа бардан омогших янзтай болж байгаагаа мэдсэн Рамзес:

	— За, Тутмос чи явж унт. Би ядарчээ гэж хэлээд “Ийм их ялалт хийчихлээ гэж үү? Арай юу л бол доо!” гэж бодсоор арьсан дэвсгэр дээрээ хэвтсэн боловч, үхтэл ядарсан хэр нь нойр нь хүрч өгөхгүй баахан сэрүүн тэлчилжээ. 

	Тулалдаан эхлэх дохио өгснөөс нь хойш дөнгөж арван дөрвөн цаг өнгөрсөн байна. Арван дөрөвхөн цаг шүү дээ!.. Ай мэдэхгүй!.. 

	Ганцхан удаагийн тулалдаанаар дийлж орхилоо гэнэ ээ! Өөрөө бол чухам яаж тулалдаж байсныг нь ч харж чадаагүй. Хүмүүн бусын их хашхираан гууглаан хадсан өтгөн шаргал тоос л санаанд нь тодхон байна. 

	Битүү тоос манан нүдэнд нь үзэгдэж, зэрлэг догшин дуу чимээ чихэнд нь дуулдаж, шатам халуун илч төөнөсөөр л авч... тулалдаан аль хэдийн дуусчихсан байдаг... 

	Гэтэл зах хязгааргүй их элсэн цөл цэлийж, элсэнд шигдэн барин урагшилж ядаж явсан нь санагдлаа. Армийн дотроос хамгийн сайн морьтой цэргүүдийг дагуулж явсан боловч яст мэлхий мөлхөж яваа юм шиг л байж билээ. Халууныг нь яана! Тийм халуунд хүн тэсдэг л юм байна…

	Бас угалз салхи гэнэт босож, газар дэлхийг битүү бүрхэн хайрч, төөнөж, амь давчдуулаад л... Пентуэрийн биеэс хурц оч бадран... толгой дээр тэнгэр нижигнэж, тэнгэрийн дууг насандаа анх удаа сонсох нь тэр. Тэгээд элсэн цөлийн нам гүм шөнө залгаж... луу морь давхиад... шохойн чулуун толгой дээр ховдсын дүрс бараалан харагдаж байна. 

	“Хэчнээн нас насалбаас төчнөөн юм үзмүй” гэдэг үг бий. Би сүм хийд үүсэж, мөнх наст ховдос төрөхийг үзлээ. Тэгэхдээ арван дөрөвхөн цагийн дотор шүү!” 

	Рамзесийг ингэж бодохын сацуу “Ийм их юм үзсэн хүний нас богиносно доо” гэдэг өөр нэг бодол гэнэт төрж, хүйтэн хөлс нь чийхарч ирсэн боловч түдэлгүй унтаж хоцорчээ. 

	Рамзес маргааш өглөө нь, нар дээр хөөрсөн хойно босов. Нүд нь аргаж хорсон, бүх бие нь янгинаж, хажуугаар нь хааяа ханиалгаж байсан авч ухаан санаа нь саруулхан, зүрх зориг нь шийдэмгий хэвээр байлаа. 

	Цацрын нь үүдэнд Тутмос зогсож байгаа харагдав. 

	— За, юу дуулдаж байна вэ? гэж Рамзесийг асуухад Тутмос:

	— Туршуулууд ливийн хил дээрээс нэг сонин мэдээ хүргэж иржээ. Манай энэ хавцал руу их олон хүн ирж явна гэнэ. Гэхдээ цэргүүд биш, гар хоосон бүсгүйчүүл, хүүхдүүд юм байх. Муссаваса тэргүүтэй ливийн язгууртан сурвалжтанууд толгойлж яваа юм гэнэ ээ гэж хариулжээ. 

	— Яах гэж яваа юм бол?

	— Найрамдъя гэж гуйхаар ирж яваа юм байх. 

	— Дөнгөж эхний ганц тулалдааны дараа юу даа? гэж хаан хөвүүнийг гайхан асуухад Тутмос:

	— Эхнийх гэлтгүй тулалдаан даа!.. Үнхэлцгээ хагартал айсан тэдний нүдэнд манай цэрэг шороон түм болж харагдаад... Сул доройгоо мэдэж, биднийг, нутаг оронд нь цөмрөн орж орхих вий гэж сандарч яваа юм гэж хариулбал Рамзес:

	— Харж л байя даа. Бүү л дайны үеийн ов мэх байг... гэж хэлээд бодол болон байснаа, — Манайхан ямар янзтай байна? гэж асуув. 

	— Дажгүй ээ. Эрүүл саруул, цатгалан, сэргэлэн байна. Харин... гээд Тутмосыг таг болоход хаан хөвүүн:

	— Харин гээд чи юү хэлэх гэв? гэж асуусанд Тутмос:

	— Урьд шөнө Патрокл байхгүй болжээ гэж шивнэвэл Рамзес ханзан дээрээсээ босон харайж:

	— Үхээ юү? Юунаас болоод тэр вэ? гэж хашхирлаа. 

	— Зарим нь хэтэртэл уучихжээ гэх юм. Гэтэл нэг хэсэг нь тэнгэр нэр эс таалжээ гэх юм. Царай нь хөв хөх болоод, амнаас нь хөөс гарсан байна билээ. 

	— Атрибын нөгөө боол шиг болж орхиж уу? Чи түүнийг санаж байгаа биз дээ? Нэрийг нь Бакур гэдэг юм сан. Мужийнхаа захирагчтай заалдах гэж танхимд орж ирээд, тэр шөнөдөө мөн л хэтэртэл ууж орхиод үхсэн шүү дээ. Тийм биз дээ?

	Тутмос толгой дохиод:

	— Эзэнтэн минь, бид ч гэсэн тун сэрэмжтэй байлгүй болохгүй нь ээ гэж хэлсэнд ширээ залгамжлагч тайвнаар:

	— Хичээцгээе дээ... Патроклын үхсэнд гайхах юм алга. Гойд юм юу байна? Тэнгэр нэр, тэр ч байтугай зайрангуудыг дайрч давшилсан нэг архичин л үхэж... гэв. 

	Энэ егөөтэй үгийн цаана хорсол нуугдаж байгааг Тутмос төвөггүй гадарлалаа. Хаан хөвүүн, нохой мэт үнэнч Патроклдаа хайртай байсан билээ. Тэр, олон гомдлыг тэвчин өнгөрүүлж чадсан боловч хайртай жанжныхаа үхэл дээр хүлцэн тэсвэрлэж чадахгүй нь бололтой доо... 

	Мисир нутгаас гарсан тебегийн нэг шинэ хороо бас хэдэн мянган хүн, хүнс тэжээл, майхан сав тэргүүтэн ачсан хэдэн зуун илжиг бага үдийн алдад хаан хөвүүний цэргийн хүрээнд орж ирэв. Мөн тэр үеэр, ливийн зүгээс ирсэн туршуулын хүмүүс, хавцал руу орж яваа зэвсэггүй үй олон амьтны тоо улам улам нэмэгдсээр байна гэж мэдэгдсэнд, ширээ залгамжлагч, дайсны цэрэг хаа нэг газар бүгж байгаа эсэхийг заншлан мэд гэж тушаан олон хүнийг тал тал тийш нь мордууллаа. Зайрангууд Амон тэнгэрийн тахилын бяцхан гонхыг аваад хамгийн өндөр толгойн орой дээр гарч, алсын бараа ил харагдах газар тахил тавиг үйлдэж байгаад эргэж ирэхдээ, гартаа зэвсэггүй үй олон Ливи хүн ойртож яваагаас өөр цэрэг хүний бараа лав л эргэн тойрон гурван бээрийн дотор үзэгдэхгүй байна гэж ширээ залгамжлагчид айлтгав. 

	Хаан хөвүүн тэр айлтгалыг нь сонсоод инээд алдаж:

	— Миний хараа тун сайн. Гэхдээ гурван бээр газар байгаа цэрэг хүнийг олж харж чадахгүй гэжээ. 

	Зайрангууд хоорондоо зөвлөн ярилцаад, эгэл төрөлт хүмүүст нууцыг эс задруулах ам өгвөл алс холын юмыг харуулна гэж хаан хөвүүнд айлтгасанд хаан хөвүүн ч нууцыг хадгална гэж амлалаа. 

	Зайрангууд нэгэн өндөр ухаагийн орой дээр Амон тэнгэрийн тахилын гонхыг босгоод мөргөл хийж, хаан хөвүүнийг ухиал үйлдэн, улавчаа тайлж, тэнгэрт алтан сондор нэгийг өргөмөгцөө сан уугиулсны дараа харанхуй хавчиг хорго руу оруулаад, хана өөд нь харж бай гэжээ. 

	Гадаа мөргөлийн дуу уянгалж эхэлтэл хоргон савны нь ханан дээр дугуй гэрэл гарч ирснээ тэр дороо бүдгэрсхийхийн сацуу элсэн цөл, хад цохио дурайн үзэгдээд, энд тэнд азийн харуулынхан зогсож байгаа нь Рамзест тод харагдав. 

	Зайрангуудын дуу улам чангарахад ханан дээрх зураг солигдож, элсэн цөлийн нөгөө хэсэг гарч ирээд, шоргоолж шиг жижигхэн атлаа алхаа гишгээ, хувцас хунар, тэр ч байтугай нүүр царайг нь ялгаж таньж болмоор үй олон хүн үзэгдсэнд ширээ залгамжлагч учиргүй их гайхаж, нүдээ арчин арчин ширтэж хуруугаа хүргэж хүртэл үзжээ. Тэгээд нэг эргэж харах хооронд нь нөгөө зураг хөрөг ч алга болоод хав харанхуй болсон байлаа. 

	Рамзесийг хоргон савнаас гарч ирэхэд зайрангуудын ахлагч:

	— За, хаан хөвүүнтэн та, мисир газрын тэнгэр нэрийн хүчин чадалд итгэ ээ биз дээ! гэж асуусанд:

	— Үнэхээр итгэлээ. Та нар чинь энэ замбуулин тэр аяараа шүтэн биширч өргөл мөргөл үйлдвэл зохих их мэргэд яах аргагүй мөн ажээ. Ирээдүйн явдал та нарт бас ийм ил тод байдаг бол өмнө чинь тэсэж тогтох юм нэг ч байхгүй юм байна гэжээ. 

	Хаан хөвүүнийг ийн өгүүлж барахын сацуу нэг зайран гонх руу ороод мөргөл үйлдэж эхэлснээ:

	— Рамзес ээ!.. Шинэтгэл, тэргэл саран хоёронтоо мандахын янар чамайг Мисир гүрний эзэн болно гэж төрийн дэнс зааж байна хэмээн хэлсэнд хаан хөвүүн цочиж:

	— Ээ тэнгэр минь! Аавын минь лагшин тиймдээ хүртэл чилээрхлээ гэж үү дээ? гэж дуу алдаад элсэнд нүүрээрээ шаан ойчив. 

	Албаны зайрангийн нэгийг, өөр мэдэж авмаар юм юу байна даа гэж асуухад сэтгэл нь дэнсэлсэн хаан хөвүүн:

	— Эцэг Амон минь, миний зорьсон хэрэг бүтэх эсэхийг айлдаж хайрла! гэвэл нэг хэсэг таг чиг байснаа, гонхон дотроос:

	— Дорно зүгтээ дайн эс үүсгэвэл, мөн тэнгэр нэрт элбэг дэлбэг тахил тавиг өргөж, зардас нарыг нь дээдлэн хүндэлж явбал чи нас сүүдэр урттай, алдар гавьяа ихтэй хаан болно оо гэж өгүүлэх дуулдлаа. 

	Гэгээн цагаан өдөр, ил задгай газар ид шидийн ийм гайхамшгийг биеэр үзсэн хаан хөвүүний сэтгэл их догдолж, “Энэ зайрангуудын өөдөөс сөрөх хүч байхгүй юм байна” гэж бодсоор цацартаа эргэж ирвэл Пентуэр байж байжээ. 

	— Зөвлөх минь, чи над хэлж аль. Зайрангууд та нар хүний сэтгэлийн мухарт байгаа юмыг мэдэж, далд санааг нь тайлж чаддаг уу? гэж хаан хөвүүнийг асуухад Пентуэр толгой сэгсрэн:

	— Хүний сэтгэлийн мухарт байгаа юмыг мэдэхээс чулууны доторхыг олж харах амархан бий. Хүний сэтгэлийн мухарт тэнгэр нэр ч хүрч үл чадна. Гагц үхэл л хүний бодол санааг нээж чаддаг юм гэвэл Рамзес урт гэгч санаа алдаад, дотор нь баахан онгойлоо. Үдэш нь цэргийн зөвлөлийн хуралдаан зарлахдаа Ментесуфис Пентуэр хоёрыг ч урив. 

	Хэрэг явдал чухаг давчуу байснаас болсон, Патроклын гэнэтийн үхлийн талаар ам нээх хүн ч гарсангүй. Ливийн элч нэр ирж, Теханна хүүг нь өршөөн хэлтрүүлэхийг гуйж, Мисиртэй үүрд найрамдан, эвтэй номхон явахыг хүссэн Муссавасагийн саналыг айлтгасан ажээ. 

	— Элдвийн өөдгүй амьтан, Мисирийн хүчин чадал суларч, фараон нь эзэн хаан нэрээс цаашгүй болсон гэж итгүүлэн ард түмнийг маань мэхэлсэн байна. Та нарын гар чанга хэвээрээ байгааг бид өчигдөр мэдлээ. Хүн ардаа гарцаагүй үхэл рүү түлхэж, эд баялгаа хоослуулсан дор бол танайд дагаар орж, алба татвар төлж байх нь илүү ухаалаг хэрэг болох юм байна гэж бид бодлоо гэж элч нэрийн нэг нь хэлжээ. 

	Цэргийн зөвлөл тэр үгийг сонсмогц хаан хөвүүн ливийнхнийг гаргаад Ментесуфис гэгээний саналыг шууд асуусанд жанжид гайхаж хоцров. 

	Эрхэмсэг вивангиридчийг:

	— Өчигдөр бол би, Муссавасагийн хүсэлтийг няцаагаад дээрэмчдийн үүр уурхайг устгахын тулд Ливид дайлаар орох нь зөв гэж хэлэх байлаа. Гэтэл ялагдагсдад өршөөл үзүүлэх санал өгөхөөс өөр аргагүй нэгэн чухаг мэдээг би өнөөдөр Мемфисээс хүлээж аваад байна гэж дуугарахад хаан хөвүүн:

	— Гэгээн эцгийн минь лагшин чилээрхүү байгаа юм уу? гэж асуувал вивангиридч:

	— Тийм ээ. Гэхдээ Ливийн хэрэг явдлыг нэгэн тийш болгож дуусгахаас нааш та тэр талаар бодох хэрэггүй гэсэнд ширээ залгамжлагч хөвүүн их л гунигтай тонгойн сууж байлаа. Ментесуфис үгээ үргэлжлүүлэн:

	— Би бас нэг зүйлийг хэлэх. ёстой... Өчигдөр би, эрхэмсэг хаан хөвүүн таныг, Теханна шиг ийм өчүүхэн олзны хойноос үхэлдэж ерөнхий жанжин хүн атлаа армиа орхилоо гэж зэмлэж байсан. Алдаа хийснээ өнөөдөр мэдлээ. Эзэнтэн та Теханнаг барьж аваагүй сэн бол Муссавасатай бид ийм амархан эвээ ололцож чадахгүй байжээ. Ерөнхий жанжин таны мэргэн ухаан дайны цагийн хуулиас давлаа... гэжээ. 

	Ментесуфисийн ийн буруугаа хүлээсэнд хаан хөвүүн их л гайхаж “Яахаараа ийм үг хэлдэг бил ээ? Гэгээн эцгийн минь лагшин чилээрхүү байгааг гав ганц Амон тэнгэр мэдэж байгаа хэрэг биш байх нь ээ!..” гэж бодохын сацуу зайрангуудыг үзэн яддаг, ид шидийг нь үл итгэдэг өнөөх л хуучин бодол нь сэргээд ирэв. 

	“Намайг мөдхөн фараон болно гэж тэнгэр нэр айлдсан биш, Мемфисээс мэдээ хүлээж авсан зайрангууд л мэхэлсэн хэрэг байна шүү. Ингэж худлаа хэлдэг амьтад, тэр хорго дотор над элсэн цөлийг харуулсан нь бас л мэхэлсэн хэрэг биш биз?” 

	Ширээ залгамжлагчийг ийн бодол болж, таг чиг суусаар байхад бусад нь хаан эцгийнхээ лагшин чилээрхүү байгаад ихэд гутарч сууна гэж бодоод Ментесуфисийн үгийн хариуд жанжид ч дуугарч зүрхэлсэнгүй, тэгсхийгээд цэргийн зөвлөлийн хуралдаан дуусжээ. Гэхдээ Ливээс аль болох их алба татвар шаардахын тулд мисир цэргийн ангийг тийш нь илгээгээд, дайныг зогсоох шийдвэрийг санал нэгтэй баталсан ажээ. 

	Фараон хоногоо үлээж байгаа нь хэн бүхэнд илэрхий болов. Эзэн хаанаа ёс төртэй сайхан оршуулахын тулд Мисир оронд бүрэн энх амгалан байдал хэрэгтэй болжээ. 

	Цэргийн зөвлөлийн хуралдаан болсон цацраас гарч явахдаа хаан хөвүүн, Ментесуфисээс:

	— Урьд шөнө эрэлхэг Патрокл өөд болжээ. Гэгээн эрчүүл та нар түүний цогцсыг хэрхэн хүндэлж үзэх талаар юм бодож байна уу? гэж асуухад зайран:

	— Тэр бол зэрлэг бүдүүлэг бөгөөд их нүгэлт амьтан байсан юм. Гэлээ ч хойдохыг нь эрхбиш бодож үзэхээр тус манай Мисирт хийсэн хүн. Эрхэм дээдэс таныг таалбал, цогцсыг нь занданшуулаад Тебед аваачиж хаадын оршил бунханд үүрд хадгалуулахын тулд энэ эрэлхэг эрийн биеийг өнөөдөр Мемфис рүү илгээе гэсэнд Рамзес дуртайяа зөвшөөрөв. Гэвч сэжиг нь улам лавширч “Ментесуфис өчигдөрхөн намайг, залхуу шавиа загнаж байгаа юм шиг зандарч аашилж, тэнгэр нэрийн авралаар, арай л торлогдолгүй өнгөрсөн билээ. Гэтэл өнөөдөр болохоор, дуулгавартай хүү нь эцэгтэйгээ ярьж байгаа юм шиг нахилзаж дохилзоод, өмнө маань сөгдөөд ойчих нь холгүй байна. Эрх мэдэл, өшөөгөө авах цаг хоёр над ойрхон болж байгаагийн тэмдэг биш байгаа?” гэж бодоод хаан хөвүүн дотроо баахан омогшиж, зайрангуудын эсрэг уур хилэн нь улам дэвэрч иржээ. Уур хилэн битүү хурах тусмаа, элсэнд шурган хэвтэж байгаад болгоомжгүй гишгэсэн амьтны хөлийг хатган үхлийн хороор хордуулагч хилэнцэт хорхой мэт аюултай болдог билээ.


Хорин нэгдүгээр бүлэг

	Өршөөл гуйхаар яваа ливийнхэн хавцал руу орж ирлээ гэж харуулын хүмүүс шөнө мэдээлэв. Үнэхээр ч, тэдний асаасан түүдэг гал элсэн цөлийг бүрхэн ярайж байлаа. 

	Наран ургахын сацуу бүрээ хангинаж, мисирийн армийн цэрэг эрс цөм бүрэн зэвсгээ агсан, хөндийн хамгийн уужим хэсэгт жагсжээ. Ливийнхний зүрхийг улам үхүүлэх гэсэн хаан хөвүүний тушаал ёсоор явган цэргийн жагсаалын хоорондуур дамнуурчдыг, морин цэргийнхний хоорондуур ачааны илжиг маллагчдыг илжгийг нь унуулан зогсоолоо. Тэгээд ирэхээр мисирчүүд нээрэн ч, элсний ширхэг мэт үй түм болж үзэгдээд, ливийнхэн харцгайд ээрүүлсэн тагтаа аятай улам сүрдэж хоцорчээ. 

	Бага үд эхлэхийн алдад дайны алт шармал хөнгөн тэрэг хаан хөвүүний цацрын гадаа ирэв. Тэмээн хяруулын өдөөр чимсэн омголон хөлгүүд нь байж ядан цовхчиж, тус бүр хоёр хүн зуузайдан барьсан хэр нь арай ядан тогтоож байлаа. 

	Рамзес цацраасаа гарч ирээд тэргэн дээр сууж морьдын жолоог өөрөө авахад хажууд нь дэлбэгчийн суудал дээр зөвлөх зайран Пентуэр суув. Нэг жанжин Рамзесийн толгой дээр шүхэр задлан барихад алт шармал хуяг дуулгатай эллин цэргийн дарга нар хоёр талаар нь хашин жагсаад зарим нь араас нь дагажээ. Ширээ залгамжлагчийн бараа болоочдын араас, ливийн тэргүүн Муссавасагийн хүү Теханнаг дундаа хийсэн торгон цэргийн нэг бяцхан баг нэлээд зайтайхан дагаж явна. 

	Ялагчдаасаа өршөөл гуйхаар яваа гунигт баргар царайтай үй олон ливи хүн Главкийн хавцлын аман дээр, мисирчүүдээс хэдхэн зуун алхам зайтай газар зогсоцгоож байлаа. 

	Дайсны элчтэй уулзах ухаа дээрээ хаан хөвүүнийг бараа болоочдоо дагуулан гарч ирэхэд армийн нь цэрэг эрс, газар тэнгэр доргин долгисом чанга дуугаар уухайлан ёсолж угтсанд зальтай Муссавасагийн сэтгэл улам түгшиж дэргэдээ байсан ливи ахлагч нарт:

	— Тэргүүнээ тэнгэр мэт хүндэлдэг цэрэг эрс ингэж хашхирч чаддаг юм даа гэж шивнэсэнд дээрэм тонуул хийдгээрээ алдаршсан нэг овилгогүй сурвалжит эр:

	— Фараоны хөвүүний энэрэл ивээлд итгэснээс хүлэг морьдынхоо хөнгөн хөлд итгэсэн нь дээр юм биш биз, та минь? Энэ ч харан байтал, савраараа илэн таалах дүр үзүүлж байгаад хумсаараа арьс хуулах улангассан арслан мэт эр байна. Бид хэд ч эхээсээ салсан хөхүүл хурганы өрөөсөн болох вий дээ гэж хэлбэл Муссаваса:

	— Дураараа болтугай. Ард чинь элсэн цөл нэлийгээд л байж байна. Намайг бол ард түмэн нүглээ цагаатгаж ир гэж илгээсэн юм. Хамгийн гол нь миний хүү Теханна тэдний гарт байна. Өршөөл эс гуйн зам буруулбал фараоны ширээ залгамжлагч хамаг уураа хүүд минь гаргах болно гэжээ. 

	Азийн хоёр морин цэрэг ливийнхэн дээр давхиж ирээд, дагаар орох хүсэлтийг чинь сонсох гээд манай эзэн хүлээж байна гэж мэдэгдсэнд Муссаваса гашуунаар шүүрс алдаад ялагчийнхаа байж байгаа ухаа өөд хөдлөв. Энэ хүн нэг насандаа ийм хэцүү бэрх зам туулж үзээгүй бил ээ!.. Мөрөндөө хэдэрсэн бүдүүн ширхэгтэй тааран цамцшуу юм нь зоо нурууг нь гүйцэд халхлахгүй, үнс түрхсэн толгойг нь наран цоноож, нүцгэн хөлийг нь хурц ирмэгт хайрга чулуу шивж хатган, өөрийнхөө болон ялагдсан ард түмнийхээ төлөө шаналан зовох сэтгэл дотроос нь хэмлэж тамлаж байжээ. Хэдэн зуун алхам яваад амсхийхээр зогсох зуураа, хаан хөвүүнд барих бэлгийн юмс авч яваа нүцгэн боол зарц нар алтан бөгж, эрдэнийн чулуу хулгайлж байх вий гэж хардан харсаар явлаа. 

	Муссаваса хал үзэж хашир таньсан хүн тул хүн, хүний зовлонгоор завшаан хийхдээ овсгоотой байдгийг юу эс андах билээ. 

	Зальтай, зэрлэг дайчин тэр эр “Тун удалгүй фараоны титмээр тэргүүнээ мялаах гэж байгаа хаан хөвүүнтэй биеэрээ уулзаж хүлцэл өчих хувь заяа хайрласан тэнгэр нэрт талархнам би. Мисирийн эзэн хаад, ялангуяа дийлсэн үедээ их л уужим сэтгэлтэй байдаг юм. Эзэн дээдсийн санаанд таарвал, Ливи газар дахь эрх мэдлийг минь улам батжуулж, арай ахиухан алба гувчуур татаж байх бололцоотой болгож өгөх байх аа. Теханнаг ширээ залгамжлагч өөрөө барьж авсан нь юутай азтай хэрэг билээ. Муу юм эс хийхээр үл барам харин ч тоож хайрлах буй заа” гэж бодон сэтгэлээ тайтгаруулж явах зуураа байсхийгээд л эргэж харахаа бас мартсангүй. Боолчууд улаан нүцгэн яваа гэлээ ч хулгайлсан эрдэнийнхээ чулууг үмхэж орхихоор барахгүй залгиж орхиж ч чадах улс шүү... Муссаваса, эрхэм сурвалжит олон бараа болоочидтойгоо хамт ширээ залгамжлагч хөвүүнд гучаад алхам ойртож очоод элс тэврэн ойчиж ёслоход хаан хөвүүний туслах нэгэн дарга тэднийг бос гэжээ. Хэдэн алхам яваад л дөрвөн хөллөн ойчиж гурвантаа ёслох тоолон нь Рамзес тэднийг босгож байлаа. 

	Хаан хөвүүний тэргэн дээр байсан Пентуэр:

	— Та ширүүн ч биш, баяртай ч биш, дайснаа үзэн ядаж байвч ялалтдаа үл ташуурагч Амон тэнгэр мэт төв төвшин царайтай байх ёстой гэж эзэндээ шивнэн зөвлөсөн ажээ. 

	Гэмээ цагаатгах гэж яваа ливийнхэн, өөрсөд рүү нь аймшигт хүчнээс нь сүрдэн балмагдаад орох газраа олохгүй сандарч байгаа нугасны дэгдээхэйнүүдийг харж байгаа армана аятай ширтэж байгаа ширээ залгамжлагч хөвүүний сууж буй алтан шармал тэргэнд тулж очиход Рамзес:

	— Чи... чи хө, ливийн мэргэн захирагч Муссаваса гэгч мөн үү? гэж асуусанд цаадах нь:

	— Жа тийм ээ, өчүүхэн зарц чинь мөн байна гэж хэлээд дөрвөн мөчөөрөө газар тулан ойчив. 

	Хаан хөвүүн бос гэж тушаагаад:

	— Чи тэнгэр нэрийн орон өөд гараа сарвайх хүнд нүгэлт үйл яагаад үйлдэв? Урьдын чинь уужим ухаан байхгүй болчихсон хэрэг үү? гэж асуусанд зальтай ливи:

	— Эзэнтэн минь, фараоны албанаас хөөгдсөн цэрэг эрсийн ухаан самуурч үхэл өөдөө зүтгэхдээ намайг харьяат албат нартай минь уруу татчихсанаас болоод ийм хэрэг гарлаа. Түмэн наст фараоны армийг Амон тэнгэр өөрөө таны дүрээр хувилан толгойлж ирээгүй сэн бол энэ новшийн дайн тун удаан үргэлжлэх байсныг тэнгэр нэр гэрчилнэ. Та нар санаандгүй байтал угалз салхи шиг дайран орж ирээд, ухааны нь сүв бөглөрч гүйцсэн дайснаа бух аргамжаа тасалж байгаа юм шиг л төвөггүй дарж орхилоо. Таныг мутраа хөдөлгөсөн цагт л ливийн дайчин хороод юу ч болохгүй юм байна гэдгийг манайхан тэгж дийлдсэн хойноо мэдлээ гэж хариулбал ширээ залгамжлагч:

	— Муссаваса чи ухаантай үг хэлж байна. Тэнгэрлэг фараоны армийг орж очихыг хүлээлгүй ингэж хүрч ирсэн чинь сайн хэрэг. Харин хэр зэрэг үнэн сэтгэлээр дагаж ирж байгааг чинь мэдмээр байна гэлээ. 

	— “Мисирийн их эзэн захирагчтан, магнай тэнэгэр байж болно. Есөн омог улсдаа наран болсон шигээ та манай наран болж, алдар нэр тань Ливи даяар дуурьссан болохоор бид харьяат ардын хувиар танд бараалхаж байна. Улс гүрэнд тань дагаар орж, сэтгэл нийлэн буй бидэнд шударга хандахыг та доорд албаныхаа хүмүүст тушаах сан болов уу. Танай дарга нар манайхыг шударгаар захирч, бидэнд болоод үр ач нарт минь гай болох худал мэдээг хорон санаагаар өгч байхгүй байх болтугай. Өлзийт фараоны жанжин сайд та, эрх чөлөө, эд баялаг, эх хийгээд өвөг дээдсээс уламжлан ирсэн ёс заншлыг минь хүндэтгэн гагц таны хүсэл зоригийн дагуу захирч байх зарлиг буулгах сан болов уу. Өөрийн тань хууль, өлмийд тань сөгдсөн ард түмэн бүрд тэгш байж, түшмэд тань авлигач, хэрцгий байхгүй байх болтугай. Гэсгээл цээрлэл алаггүй байх болтугай. Алба гувчуурыг зөвхөн таны хэрэгцээнд, таны ашиг тусад зориулан далдуур илүү харалгүй татан санд тань оруулж, зарц боол хийгээд зарцын тань зарц хүртэл элбэг дэлбэг аж төрөх болтугай. Эрхэм та манай үүрдийн тэнгэр, эзэн захирагч тул бидэнд ч, үр ач нарт минь ч хал балгүй шударгаар захирахыг төлөөнийхөө хүмүүст тушааж ажаамуу. Амь амьдрал хүч чадал хайрлагч, халуун илчээрээ бүхнийг тэгш соён гийгүүлдэг наран мэт ивээж хайрла. Захиргаанд тань дагаар орсон Ливи түмнийг нигүүлсэн хайрлахыг агуу хүчит фараоны ширээ залгамжлагч таны өмнө магнайгаа шороодон мөргөн гуйя.”26 

	Ливийн ноён зальтай Муссаваг ийн өгүүлээд газар элэглэн хэвтэж ёслоход, уран үгийг нь сонсох тусмаа сэтгэл нь хөдлөн, шимт нугын ногоонд цадаад, хураасан гүүнүүд дотуураа харайлгаж яваа үрээ азарга мэт нүд нь гялалзаж, хамар нь сарталзаж суусан хаан хөвүүн:

	— Муссаваса чи босоод миний хэлэх үгийг сайн чагнаж бай. Чиний ч, ард түмний чинь ч хувь заяа надаас шалтгаалахгүй. Хөрстийн дээрх хөх тэнгэр мэт бүхний дээр оршигч, хамгийг нигүүлсэгч фараон л болгооно. Тэгэхээр чи одоо ливийнхээ язгууртан дээдсийг дагуулаад Мемфис орж, энэ замбуулингийн эзэн захирагч, тэнгэрт бараалхаж мөргөөд сая над хэлсэн гуйлтаа яг хэвээр нь сонордуул. Бүтэмж нь ямар болохыг би мэдэхгүй. Нүглээ наманчилж, учраа гарган мөргөж гуйсан хүнээс тэнгэр нэр нүүрээ буруулдаггүй л юм сан. Ямар боловч та нарыг аятайхан хүлээж авах байх аа гэж бодож байна. Харин фараонд өргөх бэлгээ одоо над үзүүл. Бүхнийг чадагч эзэн захирагчтаны таалалд нийцэх эсэхийг би багцаална гэв. 

	Хаан хөвүүний байлдааны хөнгөн тэргэн дээр зогсож байсан Пентеуэр, Ментесуфисийн нааш ир гэж дохиж байгааг хараад бууж очвол:

	— Ийм хүндлэл ёслол залуу эзний маань толгойг бүү л эргүүлж орхиосой билээ гэж би айгаад байна. Ёслолын ажлыг зогсоож орхивол ямар вэ? гэж шивнэн асуусанд Пентуэр:

	— Харин ч хэрсүүжүүлнэ. Битгий зогсоо. Ширээ залгамжлагчийн царайг төв төлөв байлгахыг би даая гэжээ. 

	— Чи шид үзүүлэх юм уу?

	— Чадах болов уу? Энэ хорвоод, их баяр баясгаланг их гуниг зовлон дагаж явдаг юм гэдгийг л мэдүүлэх гэсэн юм. 

	— За тэгвэл санаснаараа л хийгээд үз. Тэнгэр нэр чамд мэргэн ухаан хайрлаж зайрангийн дээд зөвлөлийн гишүүн байх хувь хүртээсэн юм сан даа. 

	Бүрээ хангинаж, бөмбөр нижигнээд ёслолын жагсаал эхлэв. 

	Хамгийн түрүүнд, бэлгийн юм залсан нүцгэн боолчууд, ливи сурвалжтануудын удирдлагын дор явж байна. Тэд тэнгэр нэрийн алтан мөнгөн хөрөг, ариун үнэртэн агуулсан хуурцаг, шогол, пааландсан сав суулга, бөс, нэхмэл, гэрийн үнэт тавилга хогшил, бадмаараг, индранил, маргад эрдэнэ дүүргэсэн алтан цар барьжээ. Бэлгийн юм барьсан боолчуудын толгойн үс сахлыг мөлчийтөл хусаад, эрдэнийн чулуу залгиулахгүй гэж амыг нь алчуураар даруулан боосон байв. Хаан хөвүүн Рамзес байлдааныхаа хөнгөн тэргэн дээр хашлаганы нь ирмэгийг түшин зогсоод, өндөр ухаагийн орой дээрээс ливийнхэн хийгээд өөрийнхөө армийг ажин байгаа нь ятуу харж байгаа шар толгойт бүргэд аятай үзэгдэж, энэ ялагчаас өөр хүчирхэг юм байхгүй гэх сэтгэл бүхэнд төрж өөрийг нь ч омогшин бардах сэтгэл нь оргилж ирж байлаа. 

	Гэтэл нүдний нь гал гэнэт буураад царай нь хачин хувьсхийгээд явчхав. Пентуэр:

	— Эзэнтэн минь та над чихээ ойртуул. Пи-Баст хотоос мордсон цагаас тань хойш тэнд тун хачин хачин юм болж байгаа шүү. Таны авааль бүсгүй, финик Кама эллин Ликоныг дагаад явчихсан гэж шивнэсэн юм байжээ. 

	— Ликоныг гэнэ ээ?

	— Эзэнтэн та бүү хөдөл. Энэ их баяр ёслолын өдөр сэтгэлийнхээ зовлон гунигийг мянга түмэн боолчуудад мэдэгдэж болохгүй... 

	Хаан хөвүүний өмнүүр, цэргийн хүнсэнд нийлүүлэх сагстай жимс, үр тариа, том том домботой дарс, цэцгийн тос барьсан ливчүүдийн урт цуваа явж байлаа. Жагссан цэргүүд түүнийг хараад дотроо баясан шивэр авир хийлдэж эхэлсэн боловч Пентуэррийн саяын хэлсэн үгэнд балмагдасхийсэн Рамзес тэр бүхнийг огт анзаарсангүй. 

	— Тэнгэр нэр, тэрсэлсэн Камаг гэсгээн цээрлүүлсэн... гэж вивангиридчийг шивнэхэд Рамзес:

	— Баригдсан уу? гэж асуув. 

	— Баригдсан. Бариад дорнын тусгаарлах газар илгээжээ... Уяман өвчин халдсан юм байх... гэхэд Рамзес:

	— Ээ тэнгэр минь! тэр өвчин чинь над халдсан юм биш байгаа даа? гэж шивнэлээ. 

	— Тайван бай, эзэнтэн минь. Халдсан бол аль хэдийний мэдэгдэх болсон. 

	Хаан хөвүүний хамаг бие зарсхийн, жихүү даагаад иржээ. Тэнгэр нэр хүнийг хамгийн өндөр оргил дээрээс гуниг зовлонгийн ёроолгүй хар ангал руу мөн ч амархан түлхэж орхих юм даа!.. 

	— Өөдгүй муу Ликон яасан бэ?

	— Тэр бол асар их гэмт хэрэгтэн. Газар дээр ховор төрөх өөдгүй хүний нэг... гэж Пентуэрийг хэлэхэд Рамзес:

	— Би түүнийг мэднэ ээ. Надтай ав адил, миний хуулбар дүрс л гэсэн үг... гэлээ. 

	Зэрлэг амьтад авч яваа ливийнхний цуваа дөхөж ирэв. Элсэн цөлөөс анх баригдсан амьтны нэг— цагаан зүсний наран тэмээ түрүүнд нь явж байна. Араас нь хоёр хирс, сүрэг адуу, тортой тэжээмэл арслан, тэгээд ордны хатагтай нарт зориулсан өнгө бүрийн шувууд, бич, хаванцрыг тус тусад нь торонд хийгээд авч явна. Хамгийн сүүлд цэргийн хоолонд зориулсан үхэр, хонь тууж яваа харагдлаа. 

	Ширээ залгамжлагч тэр бүхнийг халти хараад:

	— Ликон баригдсан уу? гэж асуув. 

	Пэнтуэрийг

	— Зовлонд учирсан эзэн минь, би танд одоо хамгийн муухай мэдээ дуулгана. Гагцхүү, Мисирийн дайснууд таны зовлонг нүүр царайнаас тань ажин мэдэж болохгүй гэдгийг сайн санаж байгаарай гэж хэлэхэд хаан хөвүүн сэрдхийжээ. 

	— Таны татвар бүсгүй еврей Сарра... 

	— Бас зугтааж орхио юу?.. 

	— Гянданд нас эцэслэжээ... 

	— Тэнгэр нэр минь ээ!.. Хэн түүнийг тэгж хорьж зүрхэлдэг байна даа?

	— Таны хүүг өөрөө алсан гэж зүтгээд биеэ хэрэгт хийжээ... 

	— Юу гэнэ ээ?!

	Хаан хөвүүний өмнө гэнэт уухайн дуу хадав. Тулалдааны үед олзлогдсон ливчүүд явж байгаа ажээ. Түрүүнд нь Техенна уруу царайтай явж байлаа. 

	Рамзесийн зүрх энэ үед шаналал зовлонгоор бялхаж байсан тул Техеннаг дуудаад:

	— Аав руугаа, Муссаваса руу оч. Чамайг харж, амьд байгааг чинь үзэг гэж хэлтэл ливийнхэн баясан хашхирсанд Мисирийн армийн цэрэг эрс түрхэртэл уухайлан түрэв. 

	— Миний хүү байхгүй болсон гэнэ ээ? Сарра өөрийгөө хүүхдээ алсан гэж хэрэгт хийсэн гэв үү? Галзуурсан юм биш байгаа? гэж зайрангаас хаан хөвүүн асуухад:

	— Хүүхдийн амийг Ликон хорлосон юм билээ гэжээ. 

	Рамзес:

	— Ээ тэнгэр минь ээ, над тэсэж тэвчих хүч хайрлаач! гэж гаслан шивнэсэнд Пентуэр:

	— Эзэнтэн минь, ялсан жанжин хүний ёсоор сэтгэлээ барь гэлээ. 

	— Ийм айхавтар зовлонг тэвчиж болно гэж үү? Яасан энэрэлгүй тэнгэр нэр вэ?

	— Хүүхдийг Ликон хорложээ. Сарра харанхуйд таныг гэж андуу хараад өөрийг тань аврахын тулд өөртөө хамаг бурууг тохсон юм байжээ. 

	— Би түүнийг орон гэрээсээ хөөсөн. Финик эмийн зарц болгож байсан гэж Рамзес шивнэв. 

	Тулалдаанд амь үрэгдсэн ливчүүдээс тас огтолж авсан гараар дүүргэсэн олон сагс дамжилсан мисир цэргийн цуваа эхэлжээ. 

	Хаан хөвүүн өөрийн мэдэлгүй нүүрээ даран уйлж гарлаа. 

	Жанжид тэргийг нь тойрч, ерөнхий жанжныхаа сэтгэлийг нь засан тайтгаруулах гэж оролдож байх хооронд Ментесуфис зайран Мисир цэрэг үүнээс хойш, тулалдааны талбарт унасан харийн дайчдын гарыг огтолж авахаа бүрмөсөн зогслоо гэж мэдэгдэн Мисирийн эзэн хааны ширээ залгамжлах хөвүүний анхны ялалтыг тэмдэглэх ёслол тийнхүү санамсаргүй сонин байдлаар төгсөв. Гэвч хаан хөвүүний нулимс, ливийнхний сэтгэл зүрхэнд ялгуусан тулалдаанаасаа ч илүү хүчтэй нөлөөлөн, дагуулж авчээ. Ливи, мисир цэргийн эрчүүл нэг дор түүдэг гал тойрч суугаад талх, бингээ хуваан идэж нэг аяганаас цай ууж суугааг хараад хэн ч гайхсангүй. Хэдэн жил ч үргэлжилж болзошгүй байсан дайсагнал, дайн тулааны явдал энхийн халуун хүслэн, харилцан итгэлцэхийн сайхан сэтгэлд байраа тавин өгсөн нь тэр буюу. 

	Рамзес, Муссаваса Техенна хоёрыг сурвалжит ливчүүдтэй нь хамт, бэлгийн нь зүйлийг авхуулан нэн даруй Мемфис рүү илгээхээр шийдээд нэгэн баг цэргийг дагалдуулан явуулахаар томилжээ. Гэхдээ, ливчүүдийг хянуулж цагдуулах гэсэндээ биш, амь нас, авч яваа бэлгийн нь аюулгүй байдлыг хангахын тулд тэр баг цэргийг томилсон ажээ. 

	Тэгээд цацартаа ороод, хэдэн цагийн турш гарч ирсэнгүй. Учирсан их уй зовлон нь, хамгийн сайн нөхрөө ч санах самбаа олгоогүй тул Тутмосыгоо хүртэл оруулсангүй. 

	Үдэш, Калипп тэргүүтэй эллин цэргийн төлөөлөгчид хаан хөвүүнд бараалхав. Ширээ залгамжлагч ямар хэрэг зоригтой явааг нь асуусанд Калипп:

	 — Бидний тэргүүн агсан Патрокл зарцын тань цогцсыг мисир зайрангуудад өгөлгүй, эллин ёсоороо хайлан чандарлах зөвшөөрөл олгон соёрхохыг хичээнгүйлэн гуйж яваа маань энэ гэж өчвөл хаан хөвүүн гайхаж:

	— Зайрангууд Патроклын цогцсыг занданшуулж, фараонуудын оршил бунхны газар үүрд хадгалах гэж байгааг та нар мэдсэн байлтай билээ. Энэ замбуулинд түүнээс илүү хүндэтгэл байдаг юм уу? гэж асуужээ. 

	Эллинчүүд баахан тээнэгэлзэж, үг дуугүй суусанд Калипп их л зориг гарган:

	— Эзэнтэн минь, танд сэтгэл зүрхнийхээ үгийг айлтгах соёрхол хайрла. Хүнийг занданшуулна гэдэг хайлж чандарлахаас илүү хүндэтгэл мөн нь ч мөн л дөө. Гэхдээ хайлсан биеийн сүнс тэр дороо мөнхийн хутгийг олдог байхад занданшуулсан биеийн сүнс мянган жил энэ газартаа тэр сайхан биеэ сахин суудаг нэг учир бий. Нөгөөтээгүүр мисир зайрангууд Патроклыг (тэргүүн минь, яс чинь бүү өндийг дээ) үзэн яддаг байсан юм. Тэгэхлээр, зайрангууд биеийг нь занданшуулаад, сүнсийг нь энэ газар дээр ганцаардуулан хашиж тамлахгүй гэдгийг хэн бидэнд батлах юм бэ?.. Тийм юмыг мэдсээр байгаад ус нутаг нэгтэй тэргүүнийхээ сүнсийг эс хамгаалбал бид хүний адаг болох биш үү?.. гэсэнд Рамзес улам гайхан:

	— За яах вэ, та нар яасан нь дээр гэж бодож байна, түүгээрээ л болцгоо гэв. 

	— Зайрангууд биеийг нь бидэнд өгөхгүй бол яах бил ээ?

	— Та нар түлээ тосоо бэлдэж бай. Бусдыг нь би даая. 

	Эллинчүүдийг гарч одмогц хаан хөвүүн Ментесуфисийг дуудууллаа.


Хорин хоёрдугаар бүлэг

	Зайран битүүхэн ажвал хаан хөвүүн их л өөр болсон байв. Хэдхэн цагийн дотор турчихсан ч юм шиг царай нь цонхийж, нүдний нь гал буураад гархилж орхижээ. 

	Эллинчүүдийн саналыг дуулаад Ментесуфис огтхон ч цааргалсангүй, Патроклын биеийг даруй өгнө гэлээ. 

	Зайран:

	— Үхсэн хойно нь Патроклын сүнсийг зовоож орхиж магадгүй гэж санадаг эллинчүүдийн зөв өө. Гэхдээ мисирийн юм уу, халдейн хэн нэгэн зайран тийм өөдгүй юм хийнэ гэж бодсон нь шал тэнэг хэрэг. Өөрсдийнхөө заншлаар хойдох ажлыг нь гүйцэлдүүлбэл буян болно гэж бодож байгаа юм бол нутгийнхаа хүний цогцсыг аваг л даа гэсэнд хаан хөвүүн нэг даргадаа уг ажлын тухай тушаал өгч илгээгээд Ментесуфисийг байж бай гэжээ. Тэгээд юм хэлэх гэснээ тээнэгэлзэсхийн нэг хэсэг дуугүй сууж байгаад гэнэт:

	— Миний бүсгүйчүүдийн нэг, Сарра үхэж, хүү нь хорлогдсоныг вивангиридч та дуулаа л биз дээ? гэж асуухад Ментесуфис:

	— Таныг Пи-Бастаас морддог яг тэр шөнө болсон хэрэг шүү дээ гэж хариулсанд хаан хөвүүн өөрийн мэдэлгүй босон харайж:

	— Ээ, мөнхөд ивээгч Амон минь ээ! Тийм эрт болсон хэрэг атал та нар над хэлдэггүй байна шүү! Хүүгийнхээ аминд хүрсэн гэж сэрдэгдэж байгааг минь ч дуулгадаггүй улс юм гэж хашхирав. 

	Зайран:

	— Эзэнтэн минь, дайн тулааны өмнөхөн, ерөнхий жанжин хүнд эцэг ч, хүү ч, ер нь хэн ч байдаггүй юм. Зөвхөн өөрийн нь арми, дайсан хоёр л байдаг юм шүү дээ. Тийм эгзэгтэй цагт ийм мэдээ дуулгаж сэтгэл санааг тань үймүүлж болох байсан уу? гэж асуувал Рамзес бодосхийснээ:

	— Тэр үнэн. Дайсан биднийг одоо цочмог дайрчээ гэхэд би армиа зөв удирдаж чадах эсэхээ мэдэхгүй байна. Ер нь миний санаа сэтгэл хойшид тайтгарах болов уу даа... Тийм жаахан, тийм хөөрхөн үр минь!.. Тэр бүсгүй, өөрийг нь хайр найргүй гомдоосон миний төлөө амиа өгч байдаг!.. Ийм айхавтар зовлон байдаг, хүний сэтгэл түүнийг тэсэж давдаг юм гэж урьд өмнө огт бодож явсангүй гэж хэлэхэд зайран:

	— Цаг хугацаа бүхнийг анагаадаг юм... цаг хугацаа, буян мөргөл хоёр л анагаана гэж шивнэжээ. 

	Хаан хөвүүн дэмий л толгой сэгсрэв. Цацар дотор элсэн цагийн элс шижигнэн гоожиж байгаа нь дуулдам чив чимээгүй нэг хэсэг болтол, ширээ залгамжлагч:

	— Гэгээн эцэг та над, үхсэн хүнийг занданшуулах, хайлан чандарлах хоёр ямар ялгаатайг хэлж өгөөч. Сургуульд байхдаа би энэ талаар заалгаж л байсан. Гэхдээ, эллинчүүдийн ингэж өөрсдийнхөөрөө зүтгээд байгаагийн учрыг олохгүй юм гэж асуусанд зайран:

	— Тэр их учиртай, тун чухаг юм байгаа юм. Өрнөдийн хот, эртний хаан төрийн фараонуудад зориулан босгож ирсэн сүмбэр цацууд эдүгээгийн хаадад зориулж хад чулуу засан хийсэн аварга том оршил бунхнууд үүнийг бэлээхэн гэрчилж байна. Үхсэн хүнийг хөдөөлүүлэх, оршил бунхан байгуулах их эрхэм чухаг зүйл байгаа юм. Хүн биеийг олоод бид тавь, сайндаа л зуун жил явдаг. Харин сүнс маань, бүрэн ариутан ариутталаа хэдэн арван мянган жил болдог. Ассирчууд тэнэг бүдүүлэг болохоороо, биднийг үхсэндээ амьдаасаа илүү амиа тавьдаг гэж шоолдог юм. Үхэл, оршуулга хоёрын нарийн нууцыг бидний дайтай мэддэг болбол тэд үхсэнээ хайхардаггүйдээ гэмшиж уйлах болно доо гэж хэлэхэд Рамзес давхийж:

	— Та намайг айлгаж байна. Төрөл арилжигсдын дотор мисир газрын заншил ёсоор оршуулаагүй хоёр хайртай хүн минь байгааг мартаж орхилоо гэж үү? гэж асуувал Ментесуфис:

	— Та эндүүрч байна. Тэднийг тань яг одоо занданшуулж байгаа. Сарра, хүү хоёрт чинь, урт удаан замыг туулахад нь хэрэгтэй бүхнийг хийнэ гэв. 

	— Нээрэн үү? гэж Рамзесийг урамшин асуухад зайран:

	— Үнэн гэдгийг би биеэрээ батлан хэлье. Эзэнтэн таныг хайртай хоёр хүнээ жаргалтай хэвээрээ байгааг нь үзээд газар дээрх амьдралд дуртай болоход тань тус болох бүхнийг бид хийнэ гэсэнд ширээ залгамжлагч, зайрангийн саяын үгэнд их л уярч:

	— Би хүүгээ дахин харж, тэр бүсгүйд “Сарра минь би чамд дэндүү хатуурхаж байжээ” гэж хэлж чадна гэдэгт гэгээн эцэг та итгэл төгс байгаа юм шив дээ? гэж асуувал зайран:

	— Үүнд би, одоо эрхэм дээдэс таныг харж суугаа шигээ л итгэж байна гэжээ. 

	Хаан хөвүүн:

	— За ярь ярь... цааш нь яриад байгаарай гэж дуу алдаад, — Өөрийнхөөсөө хэн нэг нь тэнд очоогүй байсан цагт хүн ер нь оршил бунхны тухай боддоггүй юм шив дээ. Надаас хүчирхэг хүн фараоноос өөр нэг ч байхгүй гэж ид бодож байтал минь энэ их золгүй явдал тохиолдлоо гэж хэлсэнд Ментесуфис:

	— Эзэнтэн та, үхсэн хүнийг занданшуулсан, шатаасан хоёр ямар ялгаатай вэ? гэж асуусан. Хувцсыг устгасан, авдартаа хадгалсан хоёр шиг л ялгаатай юм даа. Хадгалсан хувцас хүнд хэдэн ч удаа хэрэг болж болно. Гав ганц хувцастай атлаа түүнээ шатааж орхино гэдэг бол бүр ч солиотой хэрэг гэвэл хаан хөвүүн:

	— Би наад үгийн тань нарийн учрыг нь ухахгүй байна. Зайрангийн дээд шатны сургуульд та бүхэн ийм юм зааж өгдөггүй шүү дээ... гэлээ. 

	Зайран үгээ залган:

	— Хаан ширээ залгамжлагчид бол нарийн учрыг нь хэлж өгч болно оо. Хүн гэдэг амьтан бие, амь, сүнс гурваас бүтдэгийг эрхэм дээдэс та мэднэ. Сүнс буюу Ка нь амьтай цуг хүний биед оршиж байгаад үхсэн хойно нь хоёулаа биеэс нь салан оддог юм. Ариун цагаан явдлаар аж төрж явсан хүний амь, сүнс хоёр тэр дороо тэнгэрийн оронд очиж мөнхийн хутгийг олно. Гэтэл алив хүн энэ тоост орчлонгийн амьдралыг туулахдаа эрхбиш гэм алдас үйлдсэн байдаг тул түүний сүнс Ка-г ариутгах хэрэгтэй болдог юм. Үүнд заримдаа олон мянган жил хэрэгтэй болдог. Тийм сүнс энэ газар дээгүүрээ, хүний нүдэнд харагдахгүй тэнүүчлэн явж буянт үйл үйлдсээр эцэстээ ариутдаг юм. Харин гэмт хэрэг үйлдсэн хүний сүнс амиа хөнөөх нүгэлт муу үйлээ үргэлжлүүлсээр байдаг. Ка гэдэг сүнс хүнтэй эгээ адил, гэхдээ маш нарийн манангаас бүтдэгийг та мэдэх байх. Сүнс бол толгой, гар, их биетэй, ярьж, явж, юмыг өргөж, чулуудаж чадна. Ялангуяа үхсэнийхээ дараах хэдэн зуун жилд сүнс ямар нэгэн юмаар голоо зогоож яваад цаашдаа идээ зоогийн зураг хөрөг төдийг хараад л цаддаг болно. Гэхдээ гол хүч чадлаа газар дээр орхисон биеэсээ үргэлж авч сэлбэж явдаг юм. Үхсэн хүний биеийг зүгээр булж орхивол дороо ялзарч муудаад сүнс нь тоос, ялзмаг төдийнхнөөр хүчээ сэлбэнэ. Харин биеийг нь занданшуулан хатааж орхих юм бол сүнс Ка нь ямагт эрүүл чийрэг байж, амгалан тайван, таатай сайхан байдал дунд ариутах болно гэж хэлэхэд ширээ залгамжлагч:

	— Гайхалтай юм гэж амандаа дуугарав. 

	— Зайрангууд олон мянган жилийнхээ ажиглалт шинжилгээний ачаар, хойд насны амьдралын олон нарийн ширийн юмыг мэддэг болжээ. Үхсэн хүнийг гэдэс дотортой нь оршуулбал тэр хүн амьдадаа хэчнээн л иддэг байсан бол сүнс Ка нь мөн л төчнөөн хоол нэхэж, цадахгүй болохоороо амьд амьтанд халдаж цусыг нь сордог байна. Бидний одоогийн хийж байгаачлан гэдэс дотрыг нь авч орхивол сүнс нь бараг юм идэхээ больж, анхилам үнэрт ариун өвс дотор нь чихэж занданшуулсан биеэсээ тэжээл аван сая жил ч явж чадна. Оршил бунхан нь даржин тарчиг байвал сүнс бас элдвээр гачигдаж дэвэн дэлхийгээр тэнэх ч бий. Оршил бунханд уг хүний сэрүүн тунгалаг явах цагтаа эдлэх дуртай байсан хувцас хунар, тавилга хогшил, багаж зэвсэг тэргүүтнийг нь хийгээд, оролцож явсан найр наадам, ан гөрөө, мөргөл тахилга, дайн тулааны нь зургийг хана туургаар нь зурж, хайртай хүн зарц боол, хүлэг морь, нохой малын нь шуумал дүрсийг тавих юм бол сүнс нь гачигдах дутагдах юмгүй өег цатгалан болж, гадуур гарч тэнэхээ болино. Буяны замд орж ариутах мөрөө хөөж эхэлсэн олон сүнс тэнгэр нэрт чухам ямар мөргөл үйлдэж ямар шившлэг тарни уншихаа ч мэдэхгүй байдгийг зайрангууд бас мэджээ. Тэгээд бид, үхсэн хүний биеийг, элдэв сургаал номлол бичсэн папирусаар ороож, авсан дотор нь “үхэгсдийн ном” хийдэг юм. Нэг үгээр хэлэхэд, манай оршуулгын ёс горим, сүнсийг тэнхрүүлж, элдэв зовлон, таагүй явдлаас тэднийг хамгаалан тэнгэрийн оронд очих зам мөрийг нь шулуутгахын хамт амьд амьтныг сүнсний хорлолоос хаацайлж байгаа юм. Үхсэн хүнээ ихэд эрхэмлэн торддогийн уг учир ийм болохоор бид тэдэнд зориулан орд харш босгон тавтай сайхан орон байр бэлддэг юм даа гэж зайранг өгүүлэхэд хаан хөвүүн юм бодон сууснаа:

	— Ядсан хөөрхий сүнснүүдэд хэрэгтэй бүхнийг нь бүрдүүлж их тус болж байдаг юм байна даа, та нар... Гэхдээ, сүнс үнэхээр байдаг гэдгийг хэн нотолж өгч чадах вэ? Нүдээрээ харахаар үл барам элсэнд нь шигдэж, халуунд нь зуурч үхэх шахаж явсан болохоороо би ангамал хуурай элсэн цөл байдаг гэдгийг мэднэ. Ус нь чулуу шиг хатуурч, уур нь ноолуур шиг хөвсгөр цагаан юм болдог орон байдаг гэдгийг би бас мэдэж байна. Яагаад гэвэл, тэр бүхнийг биеэрээ үзсэн, худал хэлэхгүй хүмүүс над ярьсан юм. Гэтэл нэг ч хүний нүдэнд огт харагддаггүй тэр сүнсний тухай та нар яаж мэдсэн байдаг бил ээ? Оршил бунхнаасаа амилаад буцаад ирдэг ганц ч хүн байдаггүй байхад үхсэний дараах элдэв явдлыг та нар газрын хаанаас мэдсэн байдаг бил ээ? гэж асуусанд зайран:

	— Эрхэм дээдэс андуурч байна. Сүнс хүний нүдэнд үзэгдэхээр үл барам нарийн нууцаа ярьсан нь ч цөөнгүй байдаг юм шүү. Тебед арван жил суухдаа бороо үзэхгүй, зуун жил болоход сүнс олж харахгүй байж болно. Харин Тебед хэдэн зуун жил, хөрст газар дээр хэдэн мянган жил суухад нэг биш бороо, ганц биш сүнстэй учирч бололгүй яах вэ дээ гэв. 

	— Хэн тэгж мянган жил насалсан юм бэ? гэж хаан хөвүүнийг асуухад Ментесуфис:

	— Зайрангийн ариун аймаг гэж байсан, байгаа, байх ч болно. Гурван түмэн жилийн тэртээ энэ Нил мөрний хөвөөн дээр бий болсон цагаасаа нааш тэнгэр газар хоёрыг тасралтгүй шинжин, мэргэн ухааныг буй болгохын хамт тариалангийн талбай, хаалт далан, суваг шуудуу, сүмбэр цац, сүм хийд тэргүүтнийг зурж төлөвлөж өгсөөр ирсэн юм шүү... гэвэл Рамзес:

	— Тэр үнэн. Зайрангийн аймаг мэргэн ухаантай, хүч чадал ихтэй л дээ. Гэвч, сүнс одоо хаа байгаа юм бэ?.. Хэн уулзаж ярьсан юм бэ? гэж асуусанд:

	— Эзэнтэн минь сүнс амьд хүн бүхэнд бий. Харин амьд ахуй цагтаа сүнсээ биеэсээ салгаж чаддаг хүн хүч чадал ихтэй, холч гярхай хараатай, ер бусын их авьяас билигтэй байдаг юм. Манай ариун ном сударт энэ талаар барин тавин өгүүлсэн нь буй. Үхсэн мэт унтаж чаддаг зайран ганц хоёроор хэлэлцэхгүй бий шүү. Тэр үед сүнс нь биеэсээ гарч Тир, Ниневи, Бабилон газрыг нүд ирмэхийн зуур тойрох хоорондоо, бидний сонирхож байгаа ямар юм хаа байгааг үзэж, элдэв яриа хэлэлцээрт харагдалгүй сууж чагнаж орхиод хүрээд ирдэг болохоор тэр вивангиридч сэрээд цөмийг нь андахгүй хэлж чаддаг юм. Тэгж дугхийх зуураа өшөөт хүн рүүгээ сүнсээ илгээн хамаг юмыг нь бусниулан сүйтгүүлж, гэр хотлоор нь айлгаж сандаргадаг өөдгүй санаатай шидтэн ч цөөнгүй бий. Тийм шидтэний сүнстэй учирсан хүн илд юм уу, жадаар дүрж орхиход гэрт нь сүүлд үзвэл цаад шидтэн нь өөрөө сүнснийхээ шарх олсон яг тэр газраараа бас шархдаж орхисон байдаг байна. Амьд хүний сүнс биеэсээ хэдхэн алхам зайтай явах нь ч цөөнгүй байдаг... гэвэл хаан доогтой инээж:

	— Тийм сүнсийг би мэднэ ээ гэж хэлэхэд Ментесуфис үгээ үргэлжлүүлэн:

	— Зөвхөн хүн төдийгүй, адгуус амьтан, өвс ургамал, хад чулуу, орон байшин, эд хогшил хүртэл цөм сүр сүлдтэй байдаг юм шүү. Харин, амьгүй юмсын сүнс сүлд амьтай байдгаар барахгүй, хөдөлж, явж, бодож, санаа бодлоо янз бүрийн дохио тэмдгээр, тэгэхдээ голдуу юм тогшиж илэрхийлж чаддаг л тун хачин юм байгаа юм даа! Хүнийг үхэхээр сүнс нь амьд хэвээр үлдээд бас хүний дүрд хувилах ч ёс байдаг. Манай номд тийм явдал үй түмээрээ гардаг юм. Тэдний зарим нь идэж уух юм нэхдэг байхад зарим нь нохой муурынхаа сүнсийг дагуулаад ууланд ан гөрөө хийж явах жишээтэй... Зарим нэг нь бүр төрхгүйтэж хүн амьтан айлгаад эд хогшлыг нь эвдэж хэмхлэн, цус нөжийг нь сорохоор үл барам амьд хүмүүстэй садар самууны явдал үйлдэх ч бас байдаг юм. Гэвч сайн сүнс бас бий. Тэд голдуу хүүхэд асардаг эх, дайсны отолтыг урьдчилан хэлж өгдөг цэрэг, айхавтар нарийн нууцыг илрүүлж чаддаг зайран зэрэг янз бүрийн дүрд хувилсан байдаг юм даа. Бүр арван наймдугаар төрийн үед (өөртөө сүмбэр цац босгуулах гэж ард түмнийхээ тамыг цайлгаад, түүндээ ихэд гэмшин тэнгэр нэрийн өмнө нүглээ наманчилсан) Хеопс фараоны сүнс нүб газрын алтны уурхайд үзэгдэж байсан, хоригдол ажилчдад нь ус гардаг газар зааж өгч байсан байдаг юм гэжээ. 

	Хаан хөвүүн:

	— Ментесуфис гэгээнтэн, та над их сонин хачин юм ярьж өглөө. Танд бас нэгэн зүйл ярьж болох сон болов уу. Пи-Бастад байхдаа би нэг шөнө сүнсээ харсан юм аа. Нүүр царай нь минийхтэй ав адил, бас над шиг хувцасласан байсан. Гэтэл тун удалгүй тэр бол сүнс биш, Ликон гэдэг эллин хүн байсныг мэдсэн юм. Тэр хожим хүүгийн минь амийг хөнөөсөн... Финик Камагийн араас нэхэж дагаж, гэмт хэргээ эхэлсэн хүн дээ. Түүнийг барьж өгвөл их шан хүртээнэ гэж би амласан юм сан. Гэтэл манай цагдаагийн газар барьж өгөөгүйгээр үл барам Камаг хулгайлж, гэмгүй үрийн минь аминд хүрэх бололцоо олгосон байна. Камаг олж бариад, цаадхын нь сургийг гаргаж чадсангүй гэж би сая дууллаа. Тэр өдийд эрүүл энх, эрх чөлөөтэй, дээрэмдсэн үнэт эрдэнэ, эд баялгаараа туйлж яваа биз. Бас дахиад шинэ гэмт хэрэг үйлдэх гэж зэхэж байж ч магадгүй... гэж хэлсэнд Ментесуфис:

	— Тэр алуурчны хойноос өдий төдий хүн хөөцөлдөж байгаа юм чинь баригдахаа л нэг баригдана. Хэзээ нэгэн цагт бидний гарт орж ирэхээр нь, Мисир орон, ширээ залгамжлагч хөвүүнд нь учруулсан зовлонгийн хариуг түүнд чамлалтгүй амсуулна аа, гайгүй! Эзэнтэн та над итгэ. Түүнд хийсэн муухай хэрэгт нь тэнцэх гэсгээл оногдуулах учир та наана нь түүний бүх нүглийг уучлан үзэж ч болох юм гэж хэлбэл хаан хөвүүн:

	— Над түүнийг гартаа оруулж авах нь л эрхэм байна. Амьд явахдаа тийм “сүнс”-тэй байна гэдэг аюултай гэв. 

	Ярианы шувтарга өөрийн нь санаснаар болж өгөөгүйд урам нь хугарсан Ментесуфисийг хаан хөвүүнтэй салах ёсны үг хэлэлцэн гарч одмогц Тутмос орж ирээд, эллинчүүд жанжнаа хайлах мод зэхэж гүйцсэний дээр арван хэдэн ливи бүсгүй уул ёслолын үед уйлж өгөх болсныг мэдэгдлээ. 

	— Чи хүүгийн минь алагдсаныг мэдсэн биз дээ? Тийм өөдсөн чинээ амьтныг мөн тэгдэг байна аа?! Өргөхөөр инээгээд, урдаас сарвалздаг сан. Хүний санаанд тийм муухай юм бас ордог юм байж дээ! Миний амь насанд халдсан бол би аргагүй юм шүү гэж бодохоор барахгүй уучилж болох байсан. Гэтэл нялх хүүхдийн аминд хүрч байдаг... гэж хаан хөвүүнийг хэлэхэд Тутмос:

	— Саррагийн амь биеэ золионд гаргасныг хэлсэн үү? гэж асуусанд:

	— Хэлсэн. Миний бүсгүйчүүд дотроос над хамгийн үнэнч нь тэр байсан юм байжээ. Гэтэл би түүндээ даанч хүний мөсгүй зан гаргаж байсан даа. Үгүй яахаараа... гээд хаан хөвүүн ширээ түсхийтэл шаан, — Тэр өөдгүй муу Ликон одоо болтол баригддаггүй юм бэ?! Финикүүд барьж өгнө гэж амласан... Би цагдаагийн газрын даргад их шан өгнө гэж амласан... Үүнд яриангүй нэг далд учир байна гэвэл Тутмос Рамзест ойртож чихэнд нь:

	— Зайрангуудын хонзонгоос эмээж, Мисирээс явах хүртлээ нуугдаад байж байгаа Хирамын илгээсэн хүн надтай уулзлаа. Хирам Пи-Баст хотын цагдаагийн газрын даргаас Ликон баригдсан гэж дуулсан бололтой юм. Гэхдээ түүнийг их нууцалж байгаа юм байх... гэж шивнээд хаан хөвүүний өөдөөс эмээн харахад Рамзес учиргүй уурлаж ирснээ тэр дороо биеэ бариад:

	— Барьсан гэнэ ээ? гэж дуугарснаа, — Тэгээд нууцлаад байх хэрэг юу байгаа юм бэ? гэж асуужээ. 

	— Цагдаагийн дарга түүнийг зайрангийн дээд зөвлөлийн тушаал ёсоор Мефрес гэгээн болон дээд зөвлөлийн мэдэлд шилжүүлжээ. 

	— Уухай, уухай! Эрхэм Мефрестэн, зайрангийн дээд зөвлөлд надтай адилхан хүн хэрэгтэй болсон байх нь! Миний хүү, Сарра хоёрын цогцсыг занданшуулж байгаа атлаа алуурчныг нь аюулгүй газар нууж байдаг байна! Тийм бий! Ментесуфис гэгээнтэн их ухаантай хүн юм даа хө. Өнөөдөр над хойд насны амьдралын бүх нууцыг ярьж, оршуулгын ёс горимыг гуравдугаар зэргийн бөө хүнд хэлж байгаа юм шиг л нэгд нэггүй тайлбарлаж хэлж өгсөн мөртөө Ликон баригдаж, тэр алуурчныг Мефрес нуун дарагдуулж байгаа тухай ганц үг ганхийдэггүй байна шүү! Гэгээн эцгүүд маань хойд насны амьдралын агуу их нууц гэхээсээ, ширээ залгамжлагч хөвүүний аар саархан нууц явдлаар л амь тавин хөөцөлдөж байдаг бол оо шив дээ. Тийм вий та нар!

	Хаан хөвүүнийг ийн өгүүлэхэд Тутмос:

	— Эзэнтэн минь үүнд гайхаад байх юм юу байх вэ. Зайрангууд таны, өөрсдөд нь муу байдгийг гадарлаж орхиод урьдаас сэрэмжлэх ажил хийж байгаа нь тэр биз. Тэр дундаа... гэсэнд хаан хөвүүн:

	— Тэр дундаа юу гэж? хэмээн асуувал Тутмос:

	— Фараоны лагшин тун чилээрхүү... тун... гээд таг болов. 

	— Тийм юм бий? Эцгийнхээ лагшныг чилээрхүү байхад би энд арми толгойлоод элсэн цөл сахиж суудаг. Зайрангууд над их анхаарал тавиад байх болсныг бодоход аавын минь лагшин айхавтар чилээрхүү байгаа хэрэг л дээ. Мефрес Ликоныг нууж байгаагаас бусад бүх юмыг над зааж зурж, тайлбарлаад байх болсон байна гэж хэлээд хаан хөвүүн нөхөртөө хандан, — Тутмос оо, би одоо армид бүрэн итгэж болох уу? гэж асуулаа. 

	— Тушаалаа л өгөөд орхи. Бид үхэл рүү ч явна. 

	— Язгууртан сурвалжтануудыг чи юу гэж бодож байна?

	— Армитай л адил. 

	— За яамай даа гэж хэлээд ширээ залгамжлагч:

	— Одоо хоёул явж Патроклтой эцсийн ёс гүйцэтгэе гэжээ.


Хорин гуравдугаар бүлэг

	Рамзесийг Доод Мисирийн жанжин сайдын албанаа хэдэн сар суух хооронд хутагт эцгийн нь бие лагшин улам улам чилээрхсээр байсан юм байжээ. Сэтгэлийг баясгагч мөнхийн эзэн, Мисир газар хийгээд бүх орны хаантан, Тебе хотын харалдаа, солгой этгээдэд байдаг сүлжээ агуй дотор эрхэм хүндтэй өвөг дээдсийнхээ дунд ороо эзлэх цаг хаяанд ирсэн ажээ. 

	Харьяат албат нартаа амьдрал жаргал хайрлахын хамт сэтгэлдээ таалбаас хэний ч авааль гэргийг салган авах эрх төгс, хүчирхэг тэр эзэн захирагчтан тийм их өтлөөгүй байлаа. Гэвч гуч гаруй жил төр зассаныхаа сүүлээр бие сэтгэлийн чилээг эдлэх болоод нутгийнхаа наран жаргах зүгт очиж амсхийн идэр сайхан нас, үзэсгэлэн гоо төрхдөө эргэж орохын мөрөөсөл болжээ. Урьдын их хаад цөм тэнд залраад, ард түмнээ ашид мөнх захирч, тэндээс нэг нь ч эргэж ирэхийг үл бодон жаргалын дээдийг эдлэн байдаг бөлгөө. 

	Хутагт тэр эзэн хаантан хагас жилийн өмнөхөн л төр улсаа засаж, энэ замбуулин даяар эсэн энх, эрх жаргал хоёрыг соёрхон хайрлаж байсан билээ. 

	Зайрангууд өглөө эрт, анхны тахиа дуугарахын сацуу нарны дууллаар эзэн хаанаа сэрээдэг байв. Фараоноо дээшилж, алтан тэвшинд ухиал үйлдмэгц нь тэд муу зүгийн юмыг үлдэн тонилгох шидэт уншлага амандаа шившин, тэнгэрлэг сайхан биеийг нь анхилам үнэрт тосоор арчин ариутгадаг байлаа. 

	Тийн ариутаж, арц хүжээр утсаныхаа дараа фараон, шүтээнийхээ өрөө рүү очиж лац ломбыг нь ханзлаад, Осирис тэнгэрийн гайхалтай сайхан шуумал хөрөг зааны ясан орон дээр “нойрсож” байдаг тахилын оронд орно. Тэнгэрийн тэр хөрөг ер бусын нэгэн ажээ. Тэргүүн хийгээд дөрвөн мөчийг нь өшөөт тэнгэр Сет шөнө бүр тасар огтчоод хаячихсан байдаг авч өглөө фараоныг орж ирээд уншлага уншин мөргөл үйлдмэгц өөрснөө их биедээ нийлчихдэг байжээ. Осирис тэнгэрийг тийн мөн биедээ тохрохоор гэгээн эзний санаа амарч, орон дээрээс нь аван угаан цэвэрлэж, үнэт тансаг өмсгөлийг нь өмсгөн, ногоолиноор үйлдсэн ширээний ард залмагцаа өмнө нь сан уугиулдаг байлаа. Осирис тэнгэрийг нэг л өглөө мөн биедээ эс тохорвоос гагц мисир орноор үл барам бүх л замбуулинд их гай гамшиг тохиохын ёр болох тул тэр ёслол цаанаа тун их нарийн учиртай юм байжээ. 

	Фараон Осирис тэнгэрийг тийн дахин сэргээж, баринтаглан үйлдмэгцээ өлзий буян нь саадгүй гарч орон даяар түгэг хэмээн үүдийг нь онгорхой орхиж гарч одох бөлгөө. Тахилын ариун ордныг буруу санаатан төдийгүй хойшлогогүй хуудам сэтгэлтнүүдээс сэргийлэн сахих хишгийн зайранг эзэн хаан өөрөө өдөр өдрөөр томилон суулгана. Тэгдгийн учир юун гэвэл, болчимгүйдэж, тахилын газар дэндүү ойрхон очоод далдаас ухаан алдталаа, тэр ч байтугай үхтлээ цохиулдаг хүн гарсаар л байдаг юм байжээ. 

	Эзэн хаан тэнгэр тахих ёслолоо гүйцэтгээд уншлагач бөө нэрээр хүрээлүүлэн явсаар зоогийн газар очно. Тэнд, хааны түшлэгт сэнтий, бэсрэгхэн ширээ хоёр байдаг бөгөөд өмнөх арван есөн төрийг дүрсэлсэн арван есөн хөргийн өмнө мөн арван есөн ширээ байдаг ажээ. Фараоныг ширээндээ залармагц алтан цартай мах, боов, домботой дарс тэргүүтэн залсан хэдэн идэр бүсгүй, залуу эр орж ирээд, хааны зоогийг даасан зайранг эхний цар, домботойгоос амсаж үзсэний дараа идээ зоогийг нь эзэн хаандаа сөгдөн барина. Бусад таваг домботой зоогийг арван есөн хөргийн өмнө өргөөд, фараоныг идээлж ундаалаад гарч одохоор өвөг дээдэст өргөсөн тэр бүх юмаа хааны үр хүүхэд, бөө зайрангуудад түгээн өгнө. 

	Фараоныг зоогийн газраас гараад бараалхлын их танхимд орж очиход төрийн чухаг хэргэмтэн, гэр бүлийн нь шадар хүмүүс тосон уулзаж, амрыг нь айлтгаад дөрвөн мөчөөрөө газар тулан мөргөсний дараа цэргийн хэрэг эрхэлсэн сайд Херихор, хаан сангийн ерөнхий даамал, дээд шүүгч, цагдаагийн газрын тэргүүн нэр төрийн хэргийн талаарх айлтгалаа сонордуулна. Айлтгалын завсраар шашны хөгжим эгшиглэж, бүжигчид бүжих зуураа цэцгийн эрих, баглаагаар хаан ширээг мялаана. 

	Фараон айлтгалыг сонсмогцоо бөөрний нэг бага шиг танхимд ороод буйдан дээр жаахан хажуулсныхаа дараа тэнгэр нэрт дарсаар тахил өргөж, сан уугиулуутаа зайрангуудад зүүдээ ярихад мэргэд зүүдийг нь тайлаад гэгээн эзний айлдварыг хүлээж байгаа элдэв хэргийн талаар эрхэм дээд зарлигийг үйлддэг ажээ. 

	Шөнө нь зүүдлээгүй юм уу, зүүдний тайлбар таалалд нь нийцсэн өглөө эзэн захирагчтан талбиухан инээмсэглээд тийм тийм ажлыг тэгж тэгж хий хэмээн айлдах бөгөөд тэр айлдвар нь ажлын дундуур гарч ирдэг аар саархан зүйлээс бусдыг нь хэн ч өөрчлөх эрхгүй чанга хууль бөлгөө. 

	Их үд өнгөрмөгц хутагт эзэнтэн жуузандаа заларч, итгэмжит торгон цэргийнхээ хороогоор дайраад өндөр дэнж дээр гарч ертөнцийн дөрвөн зүг найман зовхисыг халиан ширтэж өлзий буянаа түгээнэ. Яг тэр үеэр хотын асар цонжийн оройд далбаа хийсгэж, нарийн бүрээ цангинатал татахад түүний дууг сонссон хот тосгоны мисир хүн, хөдөх бүдүүлэг амьтад хүртэл газар тэврэн ойчиж, дээдсийн хайр хишиг ахиухан хүртэх болтугай хэмээн залбирч мөргөнө. 

	Тэр үед хүн малын аль алиныг нь зодож үл болно. Толгойн цаазад унасан хүний ялын тогтоолыг уншин сонсгох нь, санамсаргүй фараоныг дэнж дээр залрах үеэр таарвал тэр хүний амийг хэлтрүүлнэ. Учир юун гэвэл, газар тэнгэрийн эзэн фараоны өмнө нь сүр хүчин, ард нь өршөөл нигүүлсэл хамт явдаг ажээ. 

	Наран доор оршигч бүхий эзэн ард түмнээ тийн адистидлан гийгүүлмэгцээ, цэцэрлэг рүүгээ бууж, дал хийгээд залгат модон алаглан ургасан төгөл дотор саатан амрах зуураа эмс хатадтайгаа уулзан, ордныхоо хүүхдүүдтэй наадан зугаацна. Хөөрхөн цовоо жаал нүдэнд нь тусвал дуудаж:

	— Хүү минь чиний нэр хэн бил ээ? гэж асуувал цаадах нь:

	— Би фараоны хөвүүн Бинотрис агь байна гэнэ. 

	— Ээжийн чинь нэрийг хэн гэдэг бил ээ?

	— Миний ээж бол фараоны хатан, Амесес хатагтай... 

	— Чи юү хийж чаддаг хүн бэ?

	— Би арав хүртэл тоолж, “Бидний эцэг, фараон Рамзес хутагт мөнх болтугай!” гэж бичиж чадна. 

	Мөнхийн эзэн талбиухан мишээж, зөөлхөн, бараг нэвт харагдам нимгэн арьстай мутраараа тэр сэргэлэн хүүгийн тоймог толгойг илнэ. Фараон дотроо үл итгэн инээвхийлсээр байх авч нэгэнт толгойгоо илүүлсэн хүү хааны жинхэнэ агийн тоонд орох нь тэр. 

	Фараоны тэнгэрлэг мутраар тийн илүүлсэн хүн амьдралын зовлонг эс амсахаар үл барам хүн хүнээс хүндтэй илүү том хүн болдог билээ. 

	Хаан тэндээсээ заларч өглөөнийхөөсөө өөр нэгэн зоогийн газарт, Мисирийн ном хэмээх олон мужийн тэнгэр нэрийн хамт үдийн зоог барина. Тэдгээр тэнгэрийн хөргийг хана дагуулан өрсөн байдаг ажээ. Тэнгэр нэрт өргөсөн зоогийг сүүлд нь олон зайран, ордны дээгүүр хэргэмтнүүд зооглоно. 

	Фараон үдэш болмогц хаан хөвүүний эх Никотрис хатан ахайг хүлээж аваад шашны бүжиг, дуу хуурын наадам үзсэнийхээ дараа ухиал үйлдмэгцээ Осирис тэнгэрийн тахилын газар луу морилно. Шидэт тэнгэрийнхээ баринтгийг тайлж, нойрсдог оронд нь залах ёслолоо гүйцээгээд гарч үүдийг нь ломбодоод олон зайрангаар хүрээлүүлэн явсаар нойрсох танхимдаа хүрч ирнэ. 

	Зайрангууд хажуугийн танхимд ороод, фараоныг нойрсож байхад тэнгэр нэрийн дунд залран оддог сүнсэнд нь мөргөж, төрийн түмэн эхт хэрэг явдлыг болгоон соёрхож, Мисирийн хил хязгаарыг батлан, хаадын оршил бунхныг ивээлдээ багтааж, элдэв муу хулгай нар алдар суут ихсийн үүрд мөнхийн амгалан тайвныг алдагдуулж зүрхлэхгүй болгож өгөхийг гуйн наран ургатал уншлага үйлдэнэ. Гэвч шөнө турш мөргөл хийж залхсанаас нь болоод ч тэр юм уу, тэр олон зайрангийн мөргөл ёслол төдий л их тус болж өгдөггүй байжээ. Төр улсын доторх төвөг будилаантай хэрэг улам улам өсөж, оршил бунхны ариун орноос эрдэнэ баялгийн зүйлээр үл барам эзэн хаадын занданшуулсан шарилыг хүртэл хулуусаар л байлаа. 

	Түүний уг учир юун гэвэл, улс гүрний дотор харь гаралт, буруу номт хүн олон болж, мисирийн тэнгэр хийгээд нандин шүтээний орныг эс хүндлэн үздэг буруу сургаалыг халдаан дэлгэрүүлсээр байсны харгай бөлгөө. 

	Хаадын хаан болсон фараон шөнө дундын алдад нэг удаа сэрнэ. Тэр үед зурхайч нар эзэн хаанаа сэрээгээд саран хэр зэрэг торниун байгаа, тэнгэрийн хаяанаа ямар одон гийж байгаа, ямар одны уртрагтай тохион өнгөрч байгаа, ер бусын ямар нэг юм үзэгдэн өнгөрсөн эсэх тэргүүтнийг нэгд нэггүй айлтгадаг заншилтай юм санжээ. Зарим шөнө манан будан хөшиглөж, олон одон харван, тэнгэрт галт бөмбөлөг зуран оддог юм байж. 

	Эзэн хаан зурхайч нарынхаа айлтгалыг сонсоод ер бусын юм үзэгдсэн байвал, замбуулинд тэр хал балгүй зүйл хэмээн сэтгэлийг нь засна. Зурхайч нар ажигласан бүх зүйлээ мөн фараоны айлдвар ёсоор мөн л нэгд нэггүй тэмдэглээд сар бүрийн эцсээр ховдсын сүмд суудаг Мисирийн их мэргэдэд илгээнэ. Тэдгээр мэргэд нягтлан үзээд элдэв янзын гаргалга үйлдэн, хамгийн чухаг нарийн зүйлийг нь нандигнан нууцлах авч, Бабилон газар суудаг нэгэн санаат халдей зайрангууддаа сэм илгээсээр байдаг ажээ. 

	Фараон шөнө дундаас хойш бөх нойронд автан, өглөөний тахиан дуу хүртэл нойрсоно. 

	Газар тэнгэр хийгээд ил далдын ертөнцийг өдөр шөнөгүй ивээн тэтгэж, элбэг дэлбэг амьдрал, энх эснийг соёрхон хайрлагч өлзийт Тэнгэр фараон хагас жилийн өмнөхөн л ийм буянтай, шургуу хичээнгүй амьдралаараа бүхнийг соён гийгүүлсээр байсан билээ л... 

	Гэтэл түмэн наст эзэн хааны лагшин чилээрхэж, хөрст газрын хэрэг явдал, хөмүүн биеийн амьдрал жаргалыг дотроо төвөгшөөх болсоор хагас жилийн нүүрийг үзлээ. Хэлэн дээрээ юм тавьдаггүй өдөр, дэрэн дээрээ дуг хийдэггүй шөнө олон болж, зарим өдөр бараалхлын их танхимд залран байтлаа амгалан сайхан царайд нь далдын их эвэршил зовлонгийн тэмдэг тодорч ирээд ухаан алдаж унадаг болжээ. 

	Шаналж зовсон Никотрис хатан, эрхэмсэг сайд Херихор хийгээд олон зайран, хаана нь юу өвдөж байгааг шалгаан асуусаар авч эзэн хаан дув дуугай далаа хавчисхийн өнгөрөөд зүдэргээт албаа хаасан хэвээр л байлаа. 

	Ордны шадар оточ нар тэнхээ оруулдаг эм тан сэм рашаагнаж, уудаг дарсанд нь эхлээд морь, үхрийн, дараа нь арслан, тураг гөрөөс, зааны ясны үнс хольсоор байсан боловч анагаан тэнхрүүлэх асар хүчит тэдгээр зүйл огт нэмэр болохгүй, фараон муурч унадаг хэвээр тул сайд нар ч айлтгал барих гэж бараалхахаа больжээ. 

	Нэг өдөр эрхэмсэг сайд Херихор, Никотрис хатан ахайтан хоёр хэдэн зайрантай хамт эзэн хааныхаа өмнө шал мөргөн ёслоод, гэгээн биеэ оточ нарт үзүүлж хайрлана уу хэмээн гуйж мөргөсөнд эзэнтэн, хүсэлтийг чинь ёсоор болъё гэв. Оточ нар баахан шинжиж тоншиж үзсэн хэдий боловч туйлдаа хүртэл эцэж турснаас өөр халтай сүрхий юм олж чадсангүй. 

	Оточ нарын нэг сэргэлэн ухаантай нь:

	— Таны лагшин чухам яагаад байна даа? гэж асуусанд фараон инээвхийлж:

	— Наран гэрэлт эцэг рүүгээ буцаж очих цаг минь нэгэнт болжээ гэжээ. 

	— Эрхэм дээдэс минь, энэ тань ард түмэндээ асар их гай зовлон авчирна гэсэн үг шүү дээ гэж Херихорыг яаран хэлэхэд эзэн хаан:

	— Би та нарт Рамзес хүүгээ үлдээж байна. Хэдий гагц хүн боловч арслангийн хүч, бүргэдийн зоригийг агуулсан хүү байгаа юм. Та нар үнэхээр үгэнд нь орж явж чадах юм бол орчлон тогтсон цагаас хойш үзэгдэж дуулдаагүй сайхан хувь зохиолыг Мисирт эдлүүлэх хүн дээ гэвэл эзэн хааныхаа тэр нэг ёсны захиас үгийг сонсоод Херихор хутагт хийгээд бусад олон зайрангийн дотор палхийн цочив. Ширээ залгамжлагч хөвүүнд арслангийн тэнхээ, бүргэдийн зориг хослон заяасныг цөм мэддэг болохоор яваандаа атгад нь орно гэдэг мэдээжийн хэрэг тул тариалангийн талбайд хур, хүн ардад сэрүүн уур амьсгал хайрладаг умрын салхин мэт уян зөөлөн сэтгэлт, уужим талбиун доторт энэ эзэн хаанаа урт удаан наслуулах нь л тэдэнд эрхэм чухаг бөлгөө. 

	Тэгээд ч тэд нэгэн зэрэг дуу алдан шал мөргөж, ойчоод, фараоныгоо биеэ эмнүүлье гэж дуугарах хүртэл газар элэглэн хэвтсээр л байжээ. 

	Оточ нар фараоныгоо анхилуун үнэрт шилмүүст модны цэцэрлэгт бүтэн өдрөөр байлгаж, хярж татсан махтай ботгирсон шөл, сүү, олон жилээр дарсан бал, дарс уулгасанд фараоны тамир тэнхэл овоо сэргэж, долоо хоног сэргэлэн сайхан байсан боловч дахиад л доройтох янз ороод ирэв. Ариун Апис бухын удмын хэдэн тугал нядалж халуун цусыг нь уулгавал мөн л жаахан сэргэж ирээд больсонд арга мухардахдаа Сет хэмээх муу зүгийн тэнгэрийн сүмийн тэргүүн зайранг залжээ. 

	Баахан эмээж, баргар царайлсан зайран нойрсдог танхимд нь орж чилээрхүү байгаа фараоныг нэг харснаа аймшигт засал зааж өглөө. 

	— Нүгэл хилэнцгүй хүүхдийн цус өдөрт нэг цомыг фараонд зооглуул гэж хэлэхэд нь тэнд байсан олон зайран, ихэс дээдэс анхандаа баахан балмагдаж, аль ч учраа олохгүй дэмий л алмайран хөшиж хоцорсноо, сүүлдээ шивэр авир хийлдэн, зайран хийгээд дээгүүр зиндааны хүний үр хүүхэд бүр өлгийтэй байхдаа нүгэл хилэнцийн үүр болж гүйцсэн байдаг тул тариачны хүүхэд л таарах юм байна гэж хэлэлцэхэд хатуу сэтгэлт зайран:

	— Хэний хүүхдийнх байх нь над ялгаа алга. Гагцхүү фараон л өдөр алгасалгүй халуун цус зооглож байх ёстой гэж дуугарав. 

	Эзэн хаан орон дээрээ нүдээ аньж хэвтээд, зайрангийн хүний үнэргүй зөвлөгөө, ордныхны зүрх алдсан шивэр авир яриаг чагнаж байснаа, нэг отчийг Херихороос, хүүхдийн эрэлд гарах уу даа гэж халгасхийсэн дуугаар асуухын сацуу нүдээ нээн цэцэн сайхан харцаараа тэднийг сүрхий ажин ширтээд:

	— Гүмбара матар зулзагаа иддэггүй, цөөвөр, инэ хоёр бэлтрэгийнхээ төлөө амиа алдахаас буцдаггүй байтал би өөрийн минь үр ач болсон мисир хүүхдийнхээ цусыг уух гэж үү? Хэзээ нэгэн цагт, хэн нэгэн хүн над ийм ёсон бус юм тулгах юм гэж огт санаж явсангүй... гэж айлдсанд муу зүгийн тэнгэр шүтээнт зайран дэмий л шал мөргөн ойчоод, манай Мисир газарт хүүхдийн цус ууж байсан удаа үнэхээр байхгүй хэдий боловч тамын оронд өвчтэй хүнийг тийм аргаар тэнхрүүлдгийн дээр Ассир, Бабилон улсад ч бас түүнийг хэрэглэдэг тул би үүнийг хэлсэн билээ гэж өөрийгөө зөвтгөн айлтгавал фараон:

	— Мисирийн эзэн хааны ордон дотор ийм бузар булай юм донгосохдоо чи ичихгүй байна уу! Финик, ассирчууд бол харанхуй бүдүүлэг улс гэдгийг чи эс мэдэх бил үү? Ёсон бусаар урсгасан тэр цус хэнд ч хэрэг болохгүй гэдгийг манай хамгийн хөдөх эрчүүд ч андахгүй шүү хө! гэж мохоон зэмлэжээ. 

	Тэнгэр мэт эзэн хаанаа тийн айлдсанд ордныхон ичиж зовон нүүрээ хийх газаргүй болж, Сетийн сүмийн тэргүүн зайран ч тэр хооронд сэмхэн алга болж одсон байлаа. 

	Херихор эзэн хааныхаа бөхөж байгаа насны зулыг сэргээн тэтгэхийн тулд эцсийнхээ аргыг хэрэглэхээр шийдээд, Бабилоны мэргэн зайран, хосгүй их шидэт Бероэс гэдэг халдей хүн Тебегийн сүмд нууцаар орогнож байгааг эзэн хаандаа айлтгаж:

	— Гэгээн эзэнтэн минь тэр бол ийм чухаг хэргийн талаар танд зөвлөх эрхгүй харийн хүн л дээ. Гэвч өвчнийг тань илаарьшуулах эм тан зааж өгөхийн дээр элдэв бус муу үгээр гэгээн эзэн таны ариун сэтгэлийг ээдүүлэх хүн биш гэдэгт бид нэгэнт эргэлзэхгүй байгаа тул болгоон соёрх оо гэж хичээнгүйлэн гуйсанд фараон энэ удаа үнэнч зарцынхаа үгэнд орж, нууцгай хэл авсан Бероэс ч нөгөөдөр нь Мемфист хүрэлцэн иржээ. 

	Мэргэн зайран, фараоныг нарийн үзэж шинжсэн ч үгүй, шууд л:

	— Оройн дээд тэнгэрт мөргөл залбирал нь хүрч чадах хүнийг Мисир газраас эрж ол. Фараоныхоо төлөө тэр хүн нэгэн үзүүрт сэтгэл барин мөргөвөөс эзэн хаан энх эсэн болоод урт удаан насална гэсэнд фараон тэр үгийг сонсоод, тойрон зогссон олон зайрангаа ажин байж:

	— Энд байгаа олон гэгээн эрчүүлээс нэг нь миний төлөө сүслэн мөргөвөөс би эдгэх... гэж дуугараад үл мэдэг инээвхийлэх аядахыг шидэт Бероэс хараад:

	— Бид цөм адилхан хүн. Гэхдээ бидний бодсон санасан бүхэн оройн дээд тэнгэрийн сонорт тэр бүр хүрдэггүй юм. Нэгэн үзүүрт сэтгэл барин мөргөл үйлдэж чадах, үйлдсэн мөргөл нь хүрэх газартаа саадгүй хүрч чадах тийм нэг хүнийг олох андуугүй аргыг эрхэм дээдэс танд би зааж өгье дээ гэвэл фараон:

	— За яамай, тэгж үз. Тэр хүн миний насны сүүлчийн сайн нөхөр минь болог гэв. 

	Эзэн хааныг тийн айлдмагц, халдей хүн ганц хаалгатай, хүн сууж байгаагүй нэг өрөө гаргуулж аваад, мөн тэр өдрөө, наран жаргахаас нэг цагийн өмнө фараоныг тэнд авчир гэжээ. 

	Дөрвөн тэргүүн зайран фараондоо зармаа маалинга дээл өмсгөөд муу зүгийн юмыг үлдэн хөөх шидэт тарни уншин түшиж явсаар хуш модоор хийсэн энгийн нэгэн дамнуургад залан, товлосон цагт нь очвол, ганц ширээнээс өөр тавилгагүй ханхай өрөөнд Бероэс гав ганцаар наран ургах зүг залбирал уншин мөргөж байлаа. 

	Зайрангуудыг гарч одмогц Бероэс зузаан хаалгыг дотроос нь түгжиж, хоёр мөрөн дээгүүрээ час улаан ороолт бөгтрөн хаяад, фараоны өмнөх ширээн дээр гялалзсан хар бөмбөлөг тавиутаа солгой гартаа, нууц тэмдэг битүү цохиж гаргасан очир авч, очроороо өөрийгөө мөн фараоныг тойруулан хий эргүүлэв. Тэгээд дөрвөн зүг рүү ээлжлэн харж:

	— Аморуль, Танеха, Латистен, Рабур, Адонай... Өршөөлт нигүүлсэнгүй тэнгэр эцэг нэр минь ээ! Намайгаа өрөвдөж, ариулж хайрла... Өчүүхэн зарц наддаа өршөөл ивээлээ хайрлаж, бузар санаат, бусармаг явдалт муу зүгийн юмыг хорин саатуулан байж, ариун номыг тань амар амгалан дуудах завшааныг соёрх оо! гэж шивнэн шивнэсээр фараон өөд эргэж:

	— Амон хийдийн тэргүүн зайран Мери-Амон Рамзес та наад хар бөмбөлөг дотроо гялалзаж байгаа очийг харж байна уу? гэж асуулаа. 

	— Цэцэгт саатсан зөгий шиг эргэлдэж байгаа цагаан очийг харж байна. 

	— Мери-Амон Рамзес та тэр очноос хараагаа бүү салгаарай. Юу ч болж байсан баруун зүүн тийшээ хяламхийж болохгүй шүү. 

	Берэос тэгж хэлээд:

	— Бараланенсис, Балдахиенсис ээ, хүчирхэг их эзэн Генио, Лахидаэ хийгээд эрлэг номун хааны нэрийг барьж, над хайрласан сүр хүчинд нь дулдуйдан та бүхнийг урин залан тушаах минь... гэж дуудахын сацуу фараон ихэд цочиж давхийсэнд халдейн зайран:

	— Мери-Амон Рамзес танд юу үзэгдэв? гэж асуув. 

	— Бөмбөлгийн араас... өрвийж боссон улаан шаргал үстэй... ногоовтор царайтай... газар ширтэж цагаанаараа эргэсэн нүдтэй... хашхирах гэж байгаа юм шиг ангайж дарвайсан амтай... нэг муухай толгой өнгийж харлаа... 

	Бероэс:

	— Тэр чинь зүгээр л нэг айдас... гэж хэлээд чинжаалаараа бөмбөлгийн орой дээрээс чичсэнд фараон гэнэт навтасхийн:

	— Больё, больё! Чи намайг юунд ингэж зовоож байгаа юм бэ? Ядарч туйлдсан бие минь амсхийхийн мөрөөсөл болж, сэтгэл санаа минь аль хэдийн мөнх гэрлийн орноо одсон билээ. Гэтэл чи над үхэх самбаа олгохгүй, бас дээр нь нэг шинэ зовлон удаж байдаг... Ээ... больё, больё! гэжээ. 

	— Танд юу үзэгдэв?

	— Дал модны дайтай бүдүүн, тэгээд үс хялгас болсон үзүүртээ гох дэгээтэй... аалзны хоёр муухай хөл адраас унжаад ирсэн... Дээр маань лут том аалз гарчхаад далайн онгоцны татлагаар намайг торлож баглаж байх шиг санагдлаа. 

	Бероэс чинжаалаараа дээш чичин:

	— Мери-Амон Рамзес ээ! гэж дуудаад, — Очоо сайн харж бай. Хажуу тийшээ тун бүү хараарай... За та бүхний морилон ирсний тэмдэг болгон би үүнийг дээш өргөж байна. Бүхнийг тольдогч аймшиггүй их тэнгэрийн хүчинд дулдуйдан, Айе, Сарайе... та нарыг би урин дуудаж байна. Бүхнийг чадагч мөнх тэнгэрийн нэрийн өмнөөс дуудаж байна гэхийн сацуу фараоны царайд мишээл тодорч:

	— Би одоо Мисир орныг харж байх шиг байна... Мисир бүхлээрээ... За тэр, Нил мөрөн... элсэн цөл... Бас энд Мемфис байна... Тэнд Тебе.. гараад ирлээ гэж ганцаараа ярьж гарлаа. 

	Хаан үнэхээр Мисир орныг харжээ. Мисир орон ордны нь цэцэрлэгийн таримал модот чөлөөнөөс томгүй болон үзэгджээ. Тэр хачин сонин зураг дээр фараоны нүд сэтгэлийг булаасан нэг цэг тодорч, томрон томорсоор бүр хэвийнхээ хэмжээнд оров. 

	Оройн наран уулын толгойд очоод газар дэлхий шижир мэт улаан шаргал өнгөтэй болж, өдөржин нисэж ядарсан шувууд хоноглох газраа бараадан элсэн цөлд инэ, цөөвөр эвшээлдэн суниаж, нойрмог арслан олзоо мяраан гэтэж, хүчирхэг дөрвөн мөчөө хөвчлөн, хариугүй үсрэн буухаар завдаж байна. 

	Нилийн загасчид тороо яаран татаж, худалдааны том хөлөг онгоц эргийн зогсоол руу орж ирж байгаа харагдав. Өдөржин ус утгасан хувингаа тариачид цахаас нь салгаж авч байна. Олон хотын гэрэл дэн асаж, сүм хийдийн бөө зайрангууд оройнхоо мөргөлд хуран, зам харгуй аль хэдийнээ хоосроод тэрэгний дугуйн хяхнах дуун тасарч ард олныг мөргөлд дуудсан залхуутай дуу асар цонжийн оройгоос дуулдаж байна. Фараон тэр бүхнийг ажин суутлаа, газар дээгүүр элэн халин дүүлж буй мөнгөн цагаан шувуудыг хараад ихэд гайхав. Тэд сүм хийд, ордон харш, гудамж талбай, дархны газар, Нилийн хөлөг онгоц, тосгоны шавар тагз, тэр ч байтугай уурхайн гүнээс чанх дээшээ цойлон ниссэнээ замыг нь хөндөлдөн нисэж ирсэн мөнгөн жигүүрт өөр шувуудтай хар эрчээрээ мөргөлдөн хоёул газар үхэтхийн унаж байх юм. 

	Тэд бол оройн дээд тэнгэрт сүслэн мөргөсөн хүмүүсийн залбирал бие биедээ саад болж буй нь тэр ажээ. 

	Фараон гэнэт чих тавин чагнав. Эхлээд шувууны жигүүр шур шурхийн дөхөж ирснээ түдэлгүй үг болон хувирчээ. 

	Нэг өвчтэй хүн эдгээж хайрла гэж мөргөн гуйж байхад оточ нь удаахан шиг өвдүүлж өгөөч ээ гэж мөргөж байх юм. Эзэн нь амбаар сав, тариа будаагаа Амон тэнгэрт даатган мөргөж байхад, хулгайч хүн, хүний үнээг хулуулж, таар шуудайгаа бусдын тариа будаагаар дүүргэхэд минь бүү саад болооч гэж тэнгэр өөд сарвайн гуйж байх юм. Тэдний залбирал даатгал хоорондоо дүүгүүрийн чулуу шиг мөргөлдөн унаж байгаа нь тэр буюу. 

	Элсэн цөлд яваа аяны хүн халуун элс тэвэрч ойчоод, дусал ус боловч залгуулж өгөөч гэж умрын салхийг урин залан мөргөж байхад тэнгист яваа хөлөг онгоцныхон долоо хоног дорно зүгээс салхилуулж өгөөч гэж магнайгаараа онгоцныхоо тавцанг түс түс хийтэл мөргөн гуйж байх юм. 

	Тэдний мөргөл залбирал бас л бие биеэ бут мөргөөд Амон тэнгэрийн сонорт хүрч чадалгүй газар унаж байна. 

	Ус зуусан аварга том хад чулууг шаантаг төдийхнөөр ховхчин салгаж засдаг гинжтэй ялтнуудаар дүүрсэн чулууны уурхай дээр бол бүр ч их дуу шуутай байна. Өдөр ажил хийдэг нь хурдхан шөнө болж, сүүж газар тавин амсхийх завшаан хайрлаач ээ гэж мөргөж байхад шөнө ажилладаг нь харгалзагчдад зандруулан босоод, наран эгнэгт жаргадаггүй болоосой гэж цээжээ дэлдэн гасалж мөргөж байх юм. Зассан чулуу худалдан авдаг панзчид чулууны уурхайд ялтан улам бүр олон болох болтугай гэж залбирч байхад, хүнс бэлтгэн нийлүүлэгчид ялтнууд тахал хижгээр шуурч өөрсдөд нь гэнэт бөөн олз ороосой гэж мөргөж байх юм. Уурхайнхны мөргөл ч мөн л тэнгэрт хүрч чаддаггүй ажээ. 

	Нутгийн нь баруун хил дээр хоёр их арми тулалдаанд ороход бэлэн зэлэн болоод байгааг фараон олж харав. Тэд элсэнд шигдэж хэвтчихээд, эсрэг дайснаа хиаруулж өгөхийг Амон тэнгэрт мөргөн гуйж байна. Ливийнхэн болохоор, мисирийнхэнд шившиг, үхэл дуудаж, мисирийнхэн нь ливийнхэнд хараал жатга илгээж байх юм. Хэн хэний нь мөргөл залбирал сүрэг харцгай болон тэнгэрт дүүлж, мөн л хоорондоо мөргөлдөөд элсэнд унаж байна. Тэр нь Амон тэнгэрийн мэлмийд өртсөнгүй ээ. 

	Фараон цуцсан мэлмийгээ хааш нь ч тусгасан, тийм л юм үзэгдээд байлаа. Тариачид яс амарч, алба гувчуураа хөнгөлүүлэх сэн гэж мөргөж байхад бичээч нэр алба гувчуур улам нэмэгдэж, ажил төрөл нь үл дуусдаг ч болоосой гэж мөргөж байна. Зайрангууд XII Рамзесийн насыг уртасгаж, мөнгө хөрөнгө хуримтлуулахад нь саад болж байгаа финикүүдийг сүйрүүлээд өгөөч гэж Амон тэнгэрийг гуйж гувшин мөргөж байхад мужийн захирагч нар финикүүдийг өршөөн тэтгэж, зайрангуудыг хазаарлан XIII Рамзесийг хаан ширээнд түргэхэн суулгаж өгөөч ээ гэж тэнгэр нэрт мөргөж байна. Өлөн арслан, цөөвөр, инэ халуун цусны мөрөөсөл болж байхад буга, бор гөрөөс, туулай утсан чинээ улаан амиа ганц өдөр боловч хоохойлж үлдэх сэн гэж хэвтэшнээсээ айж чичрэн гарч байна. Гэхдээ өлөн араатны гэдсийг цатгах гэж өнөө шөнийн дотор лав л арав хорь нь алга болно гэдгийг тэд зөнгөөрөө гадарлаж байгаа билээ. 

	Орчлон ертөнц тийнхүү дайсагналын үүр уурхай болжээ. Нэгийн нь хүссэн юм нөгөөд нь аймшиг зовлон удна. Амь амьхандаа аз жаргал хүсэхдээ, тэр нь ойр орчныхонд нь гай зовлон удна гэдгийг мэддэггүй ажээ. 

	Тийм учраас ч мөргөл залбирал нь мөнгөн шувуу болоод тэнгэрт дүүлэн нисэвч оройн дээд тэнгэрт үл хүрнэ. Хөрст газраас ганц ч залбирал сонорт нь үл хүрэх тул Амон тэнгэр мутраа өвдөг дээрээ тавиад тэнгэрийнхээ явдлыг бясалган бясалган суунам бөгөөд замбуулинд сохор муйхар хар хүчин, санаандгүй гэнэтийн тохиолхон л эзэгнэн туйлсаар байнам бөлгөө. 

	Гэтэл фараонд нэг бүсгүй хүний дуу дуулдав. 

	— Зүггүй тархи чи гэртээ орж мөргөлөө үйлд гэж бүсгүй хүнийг хэлэхэд хүүхдийн дуу:

	— За, за одоохон! гэж цангинажээ. 

	Эзэн хаан тэр дуу гарсан зүг рүү харвал малын хашаа хороон дунд бичээч хүний доожоо муутайхан шавар тагз үзэгдлээ. Гэрийн эзэн, жаргаж байгаа нарны туяанд өдрийнхөө ажлын данс харааг хөтөлж дуусаж байна. Эхнэр нь бин хайрах гэж арвай будааг чулуугаар нүдэн няцалж байх агаад тагзын үүдэнд зургаа хэр насны бяцхан хөвүүн нялх ишиг аятай үсэрч цовхрон, ганцаараа инээж наадаж байна. Үдшийн цэнгэг сайхан агаар тэр хөвүүнийг согтоон баясгасан нь тэр буй заа. 

	— Миний хүү, хүүе миний хүү! Бушуухан орж мөргө гэж бүсгүйг дахин хэлэхэд өнөөх жаал:

	— Одоохон! Одоохон! гэсэн хэр нь нааш цааш дэгдэн, наадан жаргасаар л байна. 

	Гэтэл эх нь, наран элсэн цөлийн цаагуур орж байгааг хараад чулуугаа хойш тавьж, гарч ирэнгүүтээ, унага шиг чавхдан байгаа эрх жаахан хөвүүнээ барьж авсанд цаадах нь нэгэн үе уллаж цахалж үзсэнээ сүүлдээ аргагүй дийлдэв. Эх нь түүнийг хөтөлж оруулаад шалан дээр суулгамагцаа, дахин гаргаад алдаж орхихгүйн тулд хашин зогсож:

	— Битгий хөдлөөд бай. Аятайхан завилж суугаад алгаа дээш нь хавсар. Хай мөн ч тусгүй хүүхэд шүү! гэлээ. 

	Жаал хөвүүн мөргөлөөс зайлж нэгэнт чадахгүйгээ мэдээд, хурдхан шиг дахин гадаа гарахын тулд алгаа хавсран дээш ширтэж намуухан нарийн хоолойгоор:

	— Өлзийт тэнгэр Амон минь ээ! Эцгийг минь өнөөдөр элдэв гай барцдаас гэтэлгэж, ээжид минь бин хайрах гурил зэхэх арвай хайрласны тань төлөө танд их гялайлаа... Өөр юу сан бил ээ? Аа тийм, тэнгэр газрыг бүтээж, тариа будаа хайрлагч Нил мөрнийг заяасны тань төлөө танд их гялайлаа. Цааш нь юу гэдэг сэн бил ээ? Аа мэдлээ! Гадаа минь цэцэг навч дэлгэрүүлж, уран дуут шувуу жиргүүлэн, хүчирхэг, амтат хасарваань жимс ургадаг дал мод хайрласны тань төлөө танд дахин гялайлаа. Хамаг сайн сайхан бүхнийг заяасан таныг хүн бүр над шиг хайрлаж, нас бага, сурсан эрдэм мөхөс надаас илүү магтан бишрэх болтугай! За гүйцлээ... гэж дуржигнуулан уншиж барахад данс бичиг дээрээ тонгойсоор суусан бичээч:

	— Өөдгүй хөвүүн! Урагшгүй амьтан чи Амон тэнгэрийн мөргөлийг ор нэр болгож байна вий! гэж зандарчээ. 

	Гэтэл фараон шидэт бөмбөлөг дотор огт өөр юмыг олж харав. Томоогүй жаахан хөвүүний мөргөл болжмор болон дэгдэж, дэрвэгэнэн дээшил дээшилсээр байгаад, өвдгөн дээрээ мутраа хавсран тавьж бүхнийг чадагч увдисаа ид бясалган суусан мөнх тэнгэр Амоны эрдэнийн ширээнд тулж очвой. 

	Тэгээд улам улам дээшилсээр тэнгэрийн тэргүүнд хүрч, хүүхдийн дуугаар:

	Хамаг сайн сайхан бүхнийг заяасан таныг хүн бүр над шиг хайрлаж... гэж уянгалуулахын сацуу, гүн бясалгалд автан суусан тэнгэр мэлмийгээ нээсэнд ертөнц дахинаа аз жаргалын гэгээн гэрэл цацарч, тэнгэр газрын хооронд хязгааргүй их амгалан сайхан болоод хамаг зовлон, хамаг аймшиг, хамаг бузар булай явдал тонилон одов. Исгэрч явсан сум тэнгэрт тогтож, буга руу дүүлсэн арслан дүүлсэн чигтээ хөшөөд, далайсан туйван боолын нуруун дээр буусангүй. Өвчтэй хүн өвчнөө, төөрсөн хүн өлссөнөө, ялтан хүн гав гинжээ мартжээ. Салхи шуурга тогтож, хөлөг онгоцыг хаман залгихаар завдаж байсан тэнгисийн давлагаан намдаад, аль хэдийнээ жаргасан наран эргэж мандан гэгээн тунгалгаар мишээн амгалан жаргалан хөрст газар дээр тогтов. 

	Фараон гэнэт сэхээ ороод харвал өмнө нь бяцхан ширээ, ширээн дээр хар бөмбөлөг байна. Хажууд нь халдей хүн Бероэс зогсож байлаа. 

	Зайран

	— Мери-Амон-Рамзес та, мөнх тэнгэрт мөргөл нь хүрэх хүнийг олов уу? гэж асуухад Фараон:

	— Оллоо гэв. 

	— Ямар хүн байна даа? Ноён хүн үү? Цэрэг, вивангиридчийн аль нэг нь үү? Аль эсвэл эгэл нэгэн аглагч уу?

	— Зургаан настай бяцхан хөвүүн байна. Тэр жаал Амон тэнгэрээс юу ч гуйсангүй, зөвхөн бүхний төлөө баярлаж гялайснаа айлтгаад л зогслоо. 

	— Хаа суудгийг нь олж мэдэв үү?

	— Мэднэ ээ. Гэвч би тэр хөвүүний залбирлын их хүчийг завшихгүй. Бероэс минь энэ орчлон чинь хүнийг элсний ширхэг мэт эргэлдүүлэн эргэлдүүлсээр байгаад зовлонгийн далайд живүүлж орхидог хэмжээлшгүй том уйл эргүүлэг юм шүү дээ. Тэр хөвүүн өөрийнхөө мөргөлөөр хүмүүст, миний өгч чадахгүй мартагнахуй хийгээд амарлихуйн хурмыг авчирч өгч байна. Мартагнахуй хийгээд амарлихуй... Халдей хүн чи ойлгож байна уу?

	Бероэс дуугарсангүй.


Хорин дөрөвдүгээр бүлэг

	Шүүт нуурын хөвөөнд байсан цэргийн хүрээнд атир сарын 21-ний өглөө нар ургахын алдад Мемфисээс нэгэн зарлиг довтолгон ирсэн нь гурван хороо цэргийг Ливи рүү илгээж, гарнизонуудыг хот хот руу нь явуулмагцаа үлдсэн мисир цэргүүдтэйгээ буцаж ир гэж ширээ залгамжлагч хөвүүнд тушаасан байлаа. 

	Элсэн цөлд суусаар залхаж эхэлж байсан цэрэг эрс тэр зарлигийг уухай хашхиран хүлээж авчээ. Мисир хийгээд дагаар орсон Ливи газраас ачаа хөсөг цувсаар байсан авч хоол хүнс дутаж, ухсан худгийн ус түдэлгүй ширгэж орхиод, халуун наранд бие нь түлэгдэн, нунтаг шаргал элс сүв бүрээр нь чихэж, цэрэг эрс цусаар суулгахын сацуу нүдний нь зовхи үрэвсэн хавддаг болсон ажээ. 

	Рамзес цэргүүддээ асар майхнаа буулгаж ачих тушаал өгөөд мисирийн гурван хороог Ливи рүү илгээхдээ, нутгийн хүмүүст зөөлөн эерүү байж, ганц нэгээрээ гадуур тэнэхгүй байхыг хатуу сануулан захилаа. Армийн гол хүч Мемфис рүү хөдөлж, цайз хийгээд шилний үйлдвэрийг батлан суух бага шиг гарнизон л хоцров. 

	Бага үд болж жин халуун шатаж эхлэх үед хоёр арми замдаа орчихсон, умар өмнө зүгийн замаар нүүгэлтэн одлоо. 

	Гэтэл Ментесуфис гэгээнтэн ширээ залгамжлагч руу ирээд:

	— Хүүхээ чи хурдхан шиг Мемфис орвол зүгээр байна. Замын тэг дунд морийг чинь юүлнэ... гэж өгүүлсэнд Рамзес:

	— Эцгийн минь лагшин тийм сүрхий чилээрхүү байгаа хэрэг үү? гэж асуувал зайран толгой дохижээ. 

	Хаан хөвүүн, миний өгсөн тушаалыг жанжидтай зөвлөлгүй толгой мэдэн өөрчилж хэрхэвч үл болно гэж Ментесуфист сануулан захиад, арми толгойлох эрхээ түүнд шилжүүлмэгцээ, Пентуэр, Тутмос хоёрыг, азийн морин цэргийн шилдэг хорин эрстэй цуг дагуулаад Мемфис рүү довтолгон одов. 

	Таван цаг давхиж замынхаа дунд ороход нь, Ментесуфисийн хэлсэн ёсоор юүлэх морьд нь бэлэн байжээ. Рамзес бие хамгаалах баг цэргээ ч солиод, хоёр дагуултайгаа түр амсхиймэгцээ шинэ цэргүүдээ дагуулан цааш довтолгон одлоо. 

	— Ай халаг! Таван өдөр ухиал эс үйлдэн, сарнайн тос гэж юу байдгийг мартаж орхисон маань бага хэрэг болжээ. Ганцхан өдрийн дотор хоёр удаа ийм сунгуу замд агсагадаж үхтлээ давхих ч гэж дээ... Арай гэж нэг юм харилаа гэхэд хяламхийж харах бүжигчин бүсгүй ч олдохгүй байх аа даа гэж ганган Тутмосыг гаслан өгүүлэхэд хаан хөвгүүн:

	— Чи юугаараа биднээс илүү дор орчихсон юм бэ? гэж асуувал Тутмос шүүрс алдаад:

	— Би та нараас ядуу л даа! Хаан хөвүүн чи бол моринд гиксос хүнээс дутахгүй сайн. Цаад Пентуэр чинь улайссан сэлэм унаад ч давхиж чадах эр. Би л гэж нэг дорой төрчихсөн... гэж үглэж явлаа. 

	Наран жаргах үеэр манай хэдэн хүн нэгэн өндөр ухаагийн хяр дээр гарч ирэхэд Мисир нутгийн нов ногоон хөндий цэлийгээд, наана нь байгаа гурвалжин сүмбэр цацууд олон түүдэг галын дөл мэт улайран, баруухан талаар нь, хөхөлбий манан дунд дуниаран байгаа Мемфис хотын асар цонжуудын орой гялалзан гялтганаж байгаа нь цаад ногоон дэвсгэртэйгээ өнгө хослон ер бусын жавхлантай үзэгдсэнд Рамзес:

	— Хурдал! Хурдал! гэж улам шавдуулжээ. 

	Тийн нэгэн хэсэг довтолгон явсаар зэвийн өнгөт улаан хүрэн элсэн дотор орж ирэхэд нь зэллэсэн олон сүмбэр цац үдшийн цагаан гэгээнд мөн л цайвалзан харагдсаар байлаа. 

	Цагаан гэгээ тасрах үед тэд Нил мөрний солгой этгээд дэх ухаа толгодын дундуур хэдэн арван километр үргэлжлэн одсон нөгчигсдийн орон руу орж иржээ. 

	Эртний хаан төрийн үед тэнд мисир хүнийг мөнхлөн оршуулдаг байсан юм байжээ. Хаан хүнд аварга том сүмбэр цац, сурвалжит дээгүүр зиндааны хүнд шавар тагз босгодог байсан ажээ. Тэнд зөвхөн хүнээр үл барам нохой, муур, шувуу... нэг үгээр хэлэхэд амьд ахуй цагтаа хүнд хайрлагдан дотночлогдон явсан бүх л амьтны олон сая занданшуулсан бие цогцос бий. 

	Аугаа их Рамзесийн үед хаан хийгээд язгууртан сурвалжтан хүнийг Тебе хотноо оршуулдаг болоод тэр сүмбэр цацын хавьд зэргэлдээ мужийн тариачин, хар ажлын хүнийг л оршуулдаг болсон билээ. 

	Хаан хөвүүн бараа болооч нартайгаа хамт, аруу таруухан оршил бунхны хоорондуур сүүтгэнэн яваа хэдэн хүнтэй таарсанд бие хамгаалах баг цэргийн нь дарга:

	— Та нар юун улс вэ? гэж хашхиран асуувал:

	— Бид нөгчигсдөдөө сарнай цэцэг, бор дарс, бин өргөөд буцаж яваа, фараоны эгэл доорд боол зарц нар байна аа гэжээ. 

	— Та нар хүний оршил бунхныг ухаж бусниулсан юм биш биз?

	— Ээ тэнгэр минь! Бид тийм бузар үйл үйлдэж яаж чадах юм бэ? Ёс төрөө алдсан Тебегийхэн л, гар нь гандан шуугаараа тасраг, эд юмаар нь архины газар наргих гэж нөгчигсдийн тавыг алдуулдаг юм. 

	 Нэгийг нь тийн хариу өчихөд хаан хөвүүн:

	— Тэр хойд зүгт юун олон түүдэг гал асаж байгаа юм бэ? гэж асуувал:

	— Үүний учрыг мэдэхгүй байгааг чинь бодвол ноён та их холоос морилж яваа хүн юм байна. Маргааш манай ширээ залгамжлагч хөвүүн үүгээр ялгуусан армитайгаа цуг явж өнгөрөх юм. Аргагүй их жанжин хүн дээ! Өөдгүй муусайн ливийг ганцхан тулалдаанаар байлдан дагуулсан хүн. Мемфисийнхэн замыг нь тосож яваа нь тэр... Лав гурван түмэн хүн яваа. Сүртэй сайхан юм болно доо! гэсэнд хаан хөвгүүн Пэнтуэрт:

	— Аа, би одоо л учрыг нь мэдлээ. Ментесуфис гэгээнтэн, намайг ялалтын энэ баярт угтлагад байлцуулахгүй гэсэндээ ингэж түрүүлүүлсэн хэрэг байна шүү. За яамай! Тэгж л бай... гэж шивнэжээ. 

	Морьд нь баахан ядарч, амраахаас өөр аргагүй болсон тул Рамзес ус гаталгах завины талаар ярилцаж тохироод ир хэмээн хэдэн морьтой хүнийг гол руу илгээгээд үлдсэн хүмүүстэйгээ цуг сүмбэр цац, ховдос хоёрын хооронд байсан бөөн дал модны ёроолд тухлан буув. 

	Тэр бөөн дал мод нь зах хязгааргүй их оршуулгын газрын хойд биед оршдог агаад тэр хэсэг нь хааш хаашаа ам дөрвөлжин километр талбайтай ажээ. Тэндхийн тоо томшгүй олон булш бунхан дундаас Хеопс, Кефрен, Микерин гурван фараонд зориулан босгосон сүмбэр цацууд сүр жавхлантайяа сүндэрлэн байдаг бөгөөд хажууханд нь бас ховдос бий. 

	Аварга том гурван сүмбэр цацыг бие биеэс нь хэдэн зуухан алхам зайтай, зүүн хойноос баруун урагш нь цувруулан босгожээ. Ховдос нь тэднээсээ зүүн урагш, Нил мөрөндөө нэлээд ойрхон байдаг бөгөөд хөл доор нь Гора нэртэй, газар доорх нэгэн сүм буй. 

	Тэр гурван сүмбэр цац, нэн ялангуяа Хеопсынх нь, хүний гараар бүтсэн юм аа гэхэд даанч зүрх алдмаар том ажээ. Хеопсын сүмбэр цац бол гучин таван давхарлаг (нэг зуун гучин долоон метр)-тай тэнцэм өндөр, дөв дөрвөлжин суурийн нь тал бүр гурван зуун тавин алхам (хоёр зуун хорин долоон метр) урт нэгэн чулуун уул болой. Суурийн нь талбай таван га, дөрвөн тал нь нийлээд найман га27 болно. Босоо хүний дайтай өндөр, хугас метр өргөн хана босгоод явбал хоёр мянга таван зуун километр урт хэрэм болохуйц асар их чулуу оржээ. 

	Ширээ залгамжлагч хөвүүний дагалт нар хэсэгхэн сэрвэгэр модны ёроолд аяны нь майхныг босгоод зарим нь ундны усанд явж, үлдсэн хэд нь хатаасан талх боов савнаас гаргаж зэхэв. Тутмос газар хэвтсэн даруйдаа унтаад өгчээ. Рамзес Пентуэр хоёр агсагадсан биеийнхээ чилээг гаргах гэж алхах зуураа хууч хөөрч явлаа. 

	Саруулхан шөнө байсан тул аварга том сүмбэр цацууд хийгээд цацынхаа дэргэд хариугүй жаахан харагддаг ховдос тэдний урд хойд хоёр талд илхэн үзэгдэж байна. 

	— Би энд дөрвөн ч удаа ирж байсан. Ирэх тоолон нэг их гайхах, гуних сэтгэл төрдөг юм. Зайрангуудын дээд шатны сургуульд сурч байхдаа, хожим хаан ширээнд суусан хойноо Хеопсын сүмбэр цацаас ч сүртэй нэг юм босгуулна даа гэж боддог байлаа. Одоо, нэг фараон бунхнаа бариулахдаа зөвхөн ажлын хүний идэх ногоонд мянга зургаан зуун талант зарж байсан юм гэдэг шүү гэж санахаар, тийм тэнэг юм бодож явснаа шоолж инээд хүрдэг юм. Тийм их мөнгө, хүн хоёр хаанаас олох вэ дээ! гэж ширээ залгамжлагчийг хэлэхэд Пентуэр:

	— Эзэнтэн минь, Хеопст атаархах хэрэггүй ээ! Бусад фараонууд нуур цөөрөм, суваг шуудуу, зам харгуй, сүм хийд, сургууль соёлын газар гээд л олон сайхан юм үлдээсэн шүү дээ гэжээ. 

	— Эд нэрийг сүмбэр цацтай зүйрлэж болно гэж үү? гэж хаан хөвүүнийг асуухад зайран:

	— Яалаа гэж тэгж болох вэ дээ. Над ч, ард түмэнд ч, эдгээр сүмбэр цац ноцтой гэмт хэрэг мэт санагддаг юм. Хеопсынх бол бүр ч аюултай гэмт хэрэг мөн гэсэнд хаан хөвүүн:

	— Чи хэтрүүлж байна гэвэл Пентуэр:

	— Огтхон ч тийм биш! Фараон хүн аварга том оршил бунхнаа гучин жилийн турш бариулахдаа жилд гурав гурван сараар ээлжлүүлэн нийт нэг буман хүнийг ажиллуулдаг байжээ. Гэлээ гээд ямар ашигтай юм бүтээв? Хэнийг хооллож, хувцаслаж, тэнхрүүлэв? Тэтгэж тэнхрүүлэх нь бүү хэл, жил бүр нэгээс хоёр түмэн хүний аминд хүрч байж. Өөрөөр хэлбэл, Хеопсын бунхан хагас сая хүний амийг хөнөөсөн юм. Хэчнээн их цус, нулимс, гаслан зовлон удсаныг нь бодож гаргах арга байна уу даа? Мисирийн тариачид цусан улаан өнгөт тэнгэрийн хаяанаа гурвалжин хэлбэрт сүмбэр цац бараалан үзэгддэг өрнө зүг рүү одоо ч сэтгэл түгшин хардгийг гайхах явдал байхгүй ээ, эзэнтэн минь. Тэд бол эгэл түмний гаслан зовлон, үр ашиггүй хөдөлмөр хоёрын биет гэрч юм. Хүний ихэрхэг, нэрэлхүү сэтгэлийн гэрч болсон тэд ор сураггүй алга болон болтлоо ийн түгшүүлсээр л байх болно. Тийм цаг хэзээ нэг ирдэг юм болдоо?! Овор сүр хоёроороо амьтны зүрх сэтгэлийг гурван мянган жил шимшрүүлсэн хэр нь одоо огт сэвтээгүй, бичээс ном нь дурайсан хэвээрээ л байж! байна гэв. 

	— Тэр нэг шөнө чи элсэн цөлд явж байхдаа арай л өөрөөр ярьж байсан даа гэж ширээ залгамжлагчийг хэлэхэд Пентуэр:

	— Тэгэхэд энэ хэд миний нүднээс далд байсан юм. Одоо байгаа шигээ ийм ойроос харахаар тарчлан зовж үхсэн тариачдын сүнс бүчиж ирээд “Биднийг яасны нь чи хараач. Одоо ч яс минь янгинасан хэвээр, зүрх сэтгэл минь амсхийхийн мөрөөдөл болсоор байна шүү” гэж уйлан гаслан шивнэцгээдэг юм гэжээ. 

	Зайрангийн тэр хилэнт үг Рамзест таагүй хачин сэтгэгдэл төрүүлсэнд нэг хэсэг дуугүй явснаа:

	— Миний гэгээн эцэг өөрөөр айлдсан юм. Таван жилийн өмнө намайг дагуулж энд ирээд тэнгэрлэг их эзэн хаан ийм нэг түүх хүүрнэж байж билээ. “Анхдугаар Тутмос28 фараоны үед этиофийн элч нэр манайд барих албаныхаа тоо хэмжээг хэлэлцэн тохиролцох гэж ирж гэнэ. Шазруухан ч улс даа. Ганц удаагийн дайнд дийлдэх яах вэ, дараагийн ээлжид заяа маань ч тэтгэж юу магад гэж шил заагаад, алба гувчуурын тухай хэдэн сар арцалдаад суучихжээ. Манай цэцэн хаан аргаар номхотгох гэж зам харгуй, суваг шуудуугаа үзүүлж гэнэ. Хэрэг болсонгүй ээ. Манайд уснаас их юм байхгүй. Түүн шиг сохор зоосны үнэгүй юм алга гэцгээж гэнэ. Сүм хийдийнхээ эрдэнийн санг үзүүлж гэнэ. Бас тус болсонгүй ээ. Манай нутгийн газар шороонд, танай Мисир орныг тэр аяар нь аваачаад зэрэгцүүлсэн ч илүү гарах алт, эрдэнийн чулуу бий гэцгээж гэнэ. Цэргийн жагсаал ёслол хийж үзүүлж гэнэ. Мөн л нэмэр болсонгүй ээ. Этиофууд, фараоны цэргийн дэргэд шороон түм гэж гэнэ. Манай фараон цөхөхдөө, чи бид хоёрын одоо байж байгаа энэ газар авч ирээд сүмбэр цацаа үзүүлж гэнэ дээ. Этиофын элч нэр энэ хэдийг нэг тойрч, бичээсийг нь уншиж үзсэнээ, маргааш нь манай шаардсан албыг тоо ёсоор барья гэж тохирч гэнэ ээ” гэж яриад Рамзес үгээ үргэлжлүүлэн, — Би тэр түүхийн нарийн учрыг ухаж чадсангүй. Тэгэхэд гэгээн эцэг минь “Миний хүү, энэ, сүмбэр цацууд Мисирийн ер бусын их хүчин чадлын гэрч юм шүү. Ганц хүн өөртөө сүмбэр цац босгоё гэвэл хэдэн цаг ноцолдож жаахан чулуун овоо босгосноо “Үүгээр би ер нь үхсэнээ хийдэг юм бэ?” гээд л орхиж орхино. Арав, зуу, мянган хүн гар нийлээд хийжээ ч гэсэн хэдэн хоног хөлсөө гоожуулж нэлээд их чулуу овоолж орхиод л болино. Бас л “Бид үүгээр юугаа хийдэг юм бэ?” гэж бодно. Харин Мисир фараон, мисир төр хоёр тийм юм хийе гэж шийдвэл бум буман хүнийг дайчлаад хэдхэн арван жилийн дотор л дуусгуулна шүү дээ. Тэгэхлээр сүмбэр цац хэрэгтэй юү, хэрэггүй юү гэдэгт гол учир нь байгаа юм биш ээ. Фараоны хүсэл зориг, айлдвар зарлиг тийн биелсэнд л хамаг учир нь байгаа юм” гэж айлдаж байж билээ. Тэгж бодохлоор, Пентуэр минь, энэ бол Хеопсын оршил бунхны сүмбэр цац биш, Хеопсын хүсэл зориг нь байгаа юм. Энэ замбуулингийн ганц ч хааны сачий хүрээгүй тийм олон хүнийг дайчилж, нарийн төслөөр шургуу ажиллуулан гүйцээсэн хүсэл зориг нь байгаа юм. Гагц, тэнгэр нэр л ийм юм бүтээж чадна даа. Хүний хүсэл зориг гэдэг бол аугаа их хүч, ертөнцийн хамгийн лут хүч гэж сургуульд байхад минь заадаг байсан сан. Нэг хүний хүсэл зориг ганц чулуу өргөхийн дайтай байж болно. Гэтэл, өөрийнхөө санаанд орсон зоргоор, тухайлсан ямар ч зорилгогүйгээр ийм чулуун уул босгуулж чаддаг фараон хүний хүсэл зориг гэдэг мөн ч лут юм даа гэж ширээ залгамжлагчийг хэлэхэд Пентуэр:

	— Эзэнтэн та, сүр хүчээ мөн л иймэрхүү маягаар нотлон харуулъя гэж бодож байна уу даа? гэж яаран асуув. 

	Хаан хөвүүн:

	— Үгүй! гэж эрс дуугараад, — Хүчирхгээ нэгэнт үзүүлж чадсан фараон бол нигүүлсэнгүй байх ёстой юм. Хэн нэгэн этгээд зарлиг тушаалыг нь эс дагах гэж оролдоно гэж үү дээ гэж хэлсэнд Пентуэр “Энэ идэр хөвүүн одоо дөнгөж хорин гурван настай шүү дээ” гэж дотроо эмээсхийн боджээ. 

	Хоёул тэндээсээ гол руу эргэж, дуугүйхэн нэг хэсэг явав. 

	— Эзэнтэн минь, нойрс доо. Бид хоёр чамлалтгүй явлаа гэж зайранг хэлэхэд ширээ залгамжлагч хөвүүн:

	— Миний нойр хүрнэ гэж үү дээ? Чиний ярьсанчлан, сүмбэр цацыг босгох гэж байж (сүмбэр цац босгоогүй сэн бол тэд мөнх. наслах байсан юм шиг!) амиа алдсан мянга мянган тариачид үйл тамаа эдэлж байна! Тариачид цусаа урсгаж байна л гэцгээх юм. Миний тэнгэр эцэг их үнэт ханзан дээрээ одоо, чиний тэр тариачдаас бага зовж хэвтээ гэдгийг хэн над нотолж өгөх юм бэ? Гэгээн эцэг та нарт ер нь, бөөсөнд хазуулсан хүнийг өрөвдөх чинь л үлдээд байна. Өчнөөн төчнөөн фараон хүнд өвчинд ороогдсоор таалал төгсөж, зарим нь амиа хорлуулсан атал та нар тэднийг огт дурсан санахгүй, гагцхүү тариачдын төлөө, нэг их сэтгэл зовсон улс байх юм. Тэдэнд чинь тариачин төрүүлэх, Нил мөрний усыг утгах, арвайн зоодой үнээнийхээ ам руу чихэхээс өөр гавьяатай юм алга. Гэтэл миний эцэг хэн юм бэ? Би хэн бэ? Төрсөн хүү, татвар эхнэр хоёр минь алагдсан биш бил үү? Элсэн цөлийн угалз салхи намайг өрөвдсөн үү? Мориор өчнөөн хол газар давхиж агсагадаад яс минь хүртэл янгинаж байна биш үү? Ливийн дүүгүүрчдийн дүүгүүрдсэн чулуу толгой дээгүүр минь шунгинаж байгаагүй юу? Аль эсвэл би, цаад тариачдаас чинь урьд үхэхгүй гэж өвчин, үхэл хоёртой гэрээ хэлэлцээр хийчихсэн хүн юм уу? Чи тийшээ хар... Азийнхан тайван сайхан унтацгааж байна. Гэтэл эзэн нь болсон би өчигдрийнхөө явдалд зовж шаналж, маргаашийнхаа төлөө сэтгэл түгшиж байна. Чи зуун настай тариачнаас асуу. Жанжин сайд, ерөнхий жанжин гэдэг хоёр тушаалд тохоогдон хэдэн сар болох зуураа миний эдэлсэн зовлон гунигийг тэр хүн өдий насыг наслахдаа эдэлж үзэж үү, үгүй юу?! гэж хэлэхийн сацуу харанхуйд нэгэн хачин жигтэй юмны бараа үзэгдэв. Тавин алхам урт, гурван давхарлагтай тэнцэм өндөр, нэг үзүүртээ таван давхар цамхгийн дайтай өндөрлөг бүхий том барилга гэлтэй ажээ. 

	 Саяынхаа ярьж явсан зүйлд сэтгэл нь хөдөлсөн хаан хөвүүн:

	— За, зайрангуудын бүтээсэн ховдос энэ байна даа! Өдөр ч бай, шөнө ч бай, үүнийг харсан цагт л “Энэ ер нь юу юм бэ? Ямар хэрэгтэй юм бэ?” гэдэг бодол сэтгэлд орж ирээд амар заяа үзүүлдэггүй юм. Хүчирхэг фараонууд сүр хүчээ үзүүлэх гэхдээ сүмбэр цац босгуулсан ч байж болно. Эсвэл хулгайч, дайсан хоёрын аль нь ч эвдэж чадахгүй бөх бат орон саванд оршиж, үүрдийн хутгийг эдлэх гэсэндээ ч тэгсэн байж магадгүй. Тэгвэл энэ ховдос юу юм бэ? Хэнд ямар хэрэгтэй юм бэ? Энэ бол том цэцэн тэргүүнтэй, арслангийн хумстай, чухам л манай зайрангуудын бэлгэ тэмдэг мөн. Гэхдээ, өөрийн нь дэргэд бид царцаа дэвхрэг мэт өчүүхэн үзэгддэгт баахан бардсан мэт байдалтай, угтаа ямар амьтан юм бэ гэдэг нь ч үл мэдэгдэх, жигшмээр муухай шүтээн дээ. Үнэн дээ гэвэл, хүн ч биш, араатан ч биш, гэсэн байтлаа зүгээр нэг чулуу ч биш... Энэ ер нь юу юм бэ? Ямар учиртай юм бэ? Бас инээмсэглэж байдаг... Сүмбэр цацын бөх батыг магтаж байхад чинь инээж л байдаг, Мисирийн дэвсгэр нутаг нов ногоон болж ч бай, хар салхины эзэн гал-морио зүг зүг рүү илгээж ч бай, эгэл боол хүн элсэн цөлд эрх чөлөөг эрэмцэн тэнэж ч яв. аугаа их Рамзес атаат дайснаа дараад эргэж ирж ч бай, үүнд ялгаа алга, өнөөх л амьгүй хүйтэн инээдээрээ инээсэн хэвээр л байдаг. Арван есөн төр нүдний нь өмнүүр сүүдэр мэт улиран одож байхад инээж л байдаг. Нил мөрөн ширгэж, Мисир орон элсэнд дарагдаад сураг танаггүй алга болж орхисон байлаа ч гэсэн инээсэн хэвээр л байна даа. Тэгэхлээр энэ чинь өөдгүй бузар амьтан биш үү? Тэгээд очиж очиж өрөвчхөн сэтгэлт хүний нүүртэй нь бүр ч аймшигтай юм. Тэгээд ч мөнх бус энэ өчүүхэн хорвоог өрөвдөхийн сэтгэл түүнд огт төрдөггүй ажээ гэж хэлсэнд Пентуэр:

	— Эзэнтэн та, тэнгэр нэрийн гэгээн царай, занданшуулсан хүний нүүр хоёрыг сана л даа. Мөнхийн хутгийг олсон хэн боловч болж өнгөрч буй хэрэг явдлыг амгалангаар тольдон байдаг юм. Мөнхжин одсон хүн ч нэгэн адил... гэв. 

	Хаан хөвүүн өөрөө өөртөө хэлж байгаа юм шиг:

	— Бидний гуйсныг тэнгэр нэр ч заримдаа соёрхон сонорддог билээ. Гэтэл үүний сэтгэлийг хэзээ ч, юу ч хөндөж чадахгүй. Өрөвдөх хайрлах гэдгийг үл мэднэ. Харин бүхнийг дооглох мэт инээж, бүхнийг айлгана. Миний цаашдын хувь тавилан, төрийг тэтгэн тэнхрүүлэх арга тэргүүтнийг андахгүй айлдаж чадна гэж мэддэг байлаа ч гэсэн би үүнээс зүрхэлж асууж чадахгүй. Зайрангуудын бүтээл нь ч, дүр төрх нь ч яг л ийм юм даа. Арслан биетэй учир хүнээс ч аймшигтай, хүн тэргүүнтэй учир араатнаас ч сүртэй, үл тайлагдах амьдралын нууцыг агуулсан учир хад чулуунаас ч бэрх нэгэн буюу гэж өгүүлж бармагц чухам хаанаас, юунаас гарч байгаа нь үл мэдэгдэх нэг гиншгэнэсэн дуу сонсогджээ. 

	Хаан хөвүүн гайхаж:

	— Ховдос дуулж байгаа нь энэ үү? гэж асуувал зайран:

	— Газар доорх сүмийн нь мөргөлийн дуу. Харин өдий орой болсон хойно юун мөргөл үйлдэж байдаг бил ээ? гэсэнд Рамзес:

	— Ер нь, сонсох хүн нэг ч байхгүй газар яах гэж мөргөл ёслол хийж байдаг юм бэ? гэж асуусан нь дээр биз дээ гэлээ. 

	 Уншлагын дуу гарч буй газар луу Пентуэрийг явчихад хаан хөвүүн ганцаар үлдээд, чулуун дээр сандайлж, ууцаа үүрэн, аварга том тэр хачин амьтны царайг харах гэж өлийн ажвал хэдий харанхуй байсан авч хөмүүн бусын нүүр нь тодхон үзэгдэж байв. Харанхуйд дүр төрх нь арай ч эерүү, амьтай голтой юм шиг үзэгдсэнд хаан хөвүүний дотор, энэ ховдсыг ад үзэж, дайсагнахын сэтгэл агуулж явсан маань тийм ч шударга биш хэрэг байж уу даа гэдэг бодол гэнэт орж ирээд ахиулан ажих тусам нь төчнөөн лавширч иржээ. 

	Ховдсын нүүр нь ширүүн хэрцгий биш. хүлцэнгүй номхон, инээмсэглэл нь доогтой биш гунигтайхан ажээ. Тэр, хүний ядуу дорой, мөнх бусыг шоолох нь байтугай ажиж мэдээ ч үгүй бололтой. 

	Өлийн ширтсэн сүрхий харц нь Нилийн тэртээ, хүний хараа үл хүрэх алсад буй газар орныг ажин харсаар байдаг юм байна. Сэтгэл түгшим сэжигтэй сэргэн тэнхэрч байгаа Ассир гүрнийг ажаа юу? Үүсэн тогтнож буй Эллин орныг ширтээ юү? Яршигтай нь аргагүй бужигналдан байгаа финикүүдийг хараа юу? Аль эсвэл Йордан голын хөвөөн дээр хожим болох үйлийг зөгнөө юү? Хэн мэдэх вэ!.. 

	Рамзес бол гав ганц юмыг л итгэл төгс хэлж чадах байлаа. Юун гэвэл, Ховдос алсыг ширтэн бодол болж, хүнээс нэт амьтанд л зохихуйцаар амгалан сайхан мишээсээр ямар нэгэн юмыг хүлээж байна. Түүнээ тэнгэрийн хаяанд үзэгдмэгц л босон харайгаад тосон очих юм байна. 

	Тэр нь чухам юу юм бэ? Хэдийд гарч ирэх юм бэ? Энэ бүхэн бол тун чухаг нууц гэдэг нь ашид мөнхийн тэр царайд илхэн тодорч байна. Нүдээ эс цавчин ширтэн ширтсээр л байхыг нь үзвэл уг явдал тун гэнэт болох янзтай... 

	Тэр үед Пентуэр, зайрангуудын гэгэлгэн аятай уншлагын дуу газар дороос нэвтрэн гарч ирж байгаа нээлхийг олжээ. 

	Нэг тал нь: “Исида мэт, илч гэрлийн хувь төгс минь ээ! Он оны эхний өглөө огторгуйн хормойг сөхөн хөөрдөг Сотис шиг манд аа!” 

	Нөгөө тал нь: “Их тэнгэр Амон-Ра29 ич солгой талд минь залран байж, замбуулингийн жолоог гарт минь атгуулаад заналт дайснаа дарахад минь тусалсан” 

	Нэг тал нь: “Гөрмөл эвэртэй30 гөлгөн настай байсан хэдий ч айлдвараас тань гадуур ганц ч юмыг Мисир хийдэггүй, адаглаад барилгын ганц чулууг тавихдаа хүртэл амыг тань хардаг байсан”. 

	Нөгөө тал нь: “Тэнгэр нэрийн тэргүүн, их тэнгэр Наран эзэн танд би бараалхсан. Наран ургахаар, намайг түүн лүгээ адил болмуй гэж Тум амласан. Осирисийн ширээнд чи залраад огоот эзэгнэн суумуй гэж Нил над айлдсан”. 

	Нэг тал нь: “Хоёр ертөнцийн эзэн Ра-Мэри-Амон-Рамзес та, хотол тэнгэрийн тааллаар амгалангийн орноо ажран одвой. Ашид мөнх эзэгнэн захирсаар баймуу, та, Алив хаад амгаланг тань айлтган бараалхсаар баймуй, танд”. 

	Нөгөө тал нь: “Ээ, Осирис— Рамзес минь ээ! Мут тэнгэрээс мэндэлсэн мөнх тэнгэрийн хөвүүн билээ л, та. Ачит эх тань таныг тэнгэрийн увдисаар увдислан арилсан тэнгэр болгоном заа, ээ Осирис— Рамзес минь ээ!”31

	Пентуэр, зайрангуудын тийн залбиран уншиж байхыг сонсоод “Гэгээн эзэнтэн таалал төгссөн хэрэг байна шүү!” гэж амандаа дуугармагцаа нээлхийгээс яаран холдож, бодолд дарагдан суусан ширээ залгамжлагч руу ирээд, өмнө нь сөгдөн:

	— Замбуулингийн эзэн захирагч, фараон таны амар амгаланг айлтгая! гэж мөргөхөд хаан хөвүүн:

	— Юү гэнэ ээ! гэж хэлээд босон харайжээ. 

	— Бүхнийг чадагч цорын ганц тэнгэр, Танд мэргэн оюун, хүч чадал хайрлаж, ард түмэнд тань аз жаргал соёрхог оо!

	— Пентуэр ээ, бос! Тэгэхээр одоо... би одоо... гэж түгдчин дуугарснаа Рамзес зайрангийн хоёр мөрөн дээрээс барьж ховдос рүү эргүүлээд:

	— Чи түүнийг сайн хар хө! гэв. 

	Тэр аварга амьтны нүүр царай ч биеийн галбир төрх ч огт өөрчлөгдсөн юмгүй, байдаг л хэвээрээ байж байлаа. Нэг фараон хойд насны ертөнцийн босгыг алхан одоод нөгөө нь наран мэт мандан гийж байхад тэр тэнгэр буюу гайхамшигт чулуун амьтны чулуун нүүр, хөрст газрын хүчин чадал, алдар цууг даажигнасан мэт инээвхийлж, ирэх нь л ирэх учиртай, гэхдээ хэдийд вэ гэдэг нь үл мэдэгдэх нэгэн зүйлийг тосон ширтсэн тэр л хэвээрээ байдаг билээ. 

	Гарам руу илгээсэн хүмүүсээс хоёр нь буцаж ирээд гаталга онгоц бэлэн болов гэж айлтгасанд Пентуэр дал мод өөд эргэн:

	— Сэрээрэй! Босоорой! гэж хашхирвал ази хүмүүс даруй босон харайж, амгайвчлан тавьсан морьдоо хазаарлав. Тутмос ч бас босож, эвшээлгэн:

	— Брр! гэж тургиад, амандаа, — Яасан хүйтэн юм бэ!.. Дөнгөж зүүрмэглэж эхэлтэл, дахиад л мордох болчих юм. Шүүт нуур луу л буцаад явахгүй бол газрын мухар хүртэл давхисан ч яах вэ дээ. Брр! Дарсны амт ямар байдгийг ч мартаж орхиж. Хоёр гарт минь, цөөвөр чонын тавхайнх шиг, үс ч ургаж байх шиг байна. Хааны ордон хүрэхэд лав л хоёр цаг давхих газар үлдсэн дээ. Тариачид гэж нэг жаргалтай улс байх юм аа! Ухиал үйлдэж биеэ ариутгах тордохыг ч мэдэхгүй, унтаад л эхнэрээ арвайн гурилын бантан хийж өгөхөөс нааш ажил төрөлдөө гарах ч гэж байдаггүй амьтад. Гэтэл би, сурвалжит ноён хүн атлаа хорт муу хулгайч аятай, элсэн цөл дундуур, балга ч усгүй ингэж тэнэж явдаг... гэж үглэж байтал нь морьд ч бэлэн болж, Рамзесийг мориндоо мордоход Пентуэр очиж хазаарын нь зуузай дээрээс бариад хөтлөн явлаа. 

	Тутмос:

	— Энэ чинь одоо юу гэгч л болж байна даа? гэж гайхан дуугарснаа, гэнэт санаа авч, яаран гүйж очоод Рамзесийн морины хазаарын нөгөө талын зуузай дээрээс хөтлөн алхав. 

	Хэдэн зуун алхам газрыг тийн явган туултал, элс ч шувтарч, эр хөрстэй газрын зам зурайж байсанд Рамзес:

	— Мориндоо мордоцгоо! Түргэлэх хэрэгтэй боллоо! гэж тушаажээ. 

	Пентуэр баг цэргийн зүг хандаж:

	— Эзэн дээдэс, та бүхнийг мориндоо морд гэж айлдаж байна гэж хэлсэнд нэгэн үе цөм мэл гайхаж хоцров. Гэтэл Тутмос илдийнхээ бариул дээрээс шүүрэн атгаад:

	— Бүхнийг чадагч, ивээлт их эзэн захирагч, фараон Рамзес мөнх болтугай! гэж хашхирсанд азийнхан зэр зэвсгээрээ хурайлан:

	— Мөнх болтугай! гэж түргэн уухайлбал, дээд их эзэнтэн нь:

	— Итгэлт цэрэг эрс минь, та нартаа гялайлаа! гэж хэлээд гол руу ухасхийн давхисанд бие хамгаалах баг цэргийн нь эрчүүл баярын уухай түрэн хангинуулсаар довтолгон одвой. 

	Цаашид хэрхэхийг гутгаар дэвтрээс үзмүү. 

	 

	Дэд дэвтэр төгсөв. 

	⁂

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу. 

Заметки

		[←1]
	 Тэнцэтгэл өдөр, — өдөр шөнө хоёр тэнцдэг хоногийн нэр




	[←2]
	 Номарх — номын захирагч буюу мужийн захирагч




	[←3]
	 Жинхэнэ эхээс нь авав (Зохиолчийн тайлбар)




	[←4]
	 Тамлага, — бөөгийн ёсны залбирал дуудлага




	[←5]
	 Жинхэнэ эхээс нь авав. (Зохиолчийн тайлбар)




	[←6]
	 Жинхэнэ эхээс нь авав. (Зохиолчийн тайлбар)




	[←7]
	 Уг эхээс нь авав. (Зохиолчийн тайлбар)




	[←8]
	 Пенетер Дева, — сугар гараг




	[←9]
	 Сэбэг — Буд гараг




	[←10]
	 Мин — 1, 5 килограммтай тэнцэнэ. 




	[←11]
	 Туулайн тойрог — Дээд Мисирийн 15 дугаар ном буюу муж туулай сүлдтэй байжээ. 




	[←12]
	 Шар аргийг исгэж хийдэг. Орчуулагч энд алдсан бололтой (ЦБ)




	[←13]
	 Арам — Умард Месопотомд байдаг. Евпрат мөрний хөндий дагасан орон. 




	[←14]
	 Эсперанто орчуулгад “Бухын толгойтой жигүүрт хүн” гэж эндүү орчуулсныг, уг зохиолын польш эхээр нь хөөж “хүний тэргүүнтэй жигүүрт бух” гэж залруулав. (Орч. )




	[←15]
	 Эрвэй — (нэг алд буюу) босоо хүнтэй тэнцэх хэмжээ. 




	[←16]
	 Нүд урвуулах — илбэдэхийг бас ийн хэлдэг. 




	[←17]
	 Хувь — минутыг монголоор ийн нэрлэдэг. 




	[←18]
	 Янтай — бэх зуурдаг сав буюу бэхийн сав




	[←19]
	 Лянхуа — амны хүндэтгэл нэр. 




	[←20]
	 Лабиринт — Мисирийн XII гүрний фараон Аменемхет МТӨ III зуунд Фаюмын баян бүрдэд нэг лут том барилга бариулсныг ийн нэрлэдэг байжээ. Тэр нь угтаа фараоны оршлын бунхан байж. 




	[←21]
	 Тбубуи — эртний Мисирийн үнэн түүхээс үндэслэсэн нэгэн зохиолын баатар бүсгүйн нэр




	[←22]
	 Уг эхээс нь авсан үлгэр. (Зохиолчийн тайлбар)




	[←23]

